
Разныхас


РАЗНЫХАС


Цы у Библи?

Бердзенаг ӕвзагӕй ӕрбайсгӕ дзырд «Библи» нысан кӕны «чингуытӕ». Библи у, чырыстон традицийы Сыгъдӕг Фыстыл кӕй нымайынц, уыцы чингуыты ӕмбырдгонд.

Библи арӕзт у дыууӕ хайӕ, сӕ иу хуыйны Рагон Фӕдзӕхст, иннӕ та — Ног Фӕдзӕхст.

Рагон Фӕдзӕхсты 39 чиныджы фыст ӕрцыдысты нӕ д. а. 2 миназоны кӕронӕй нӕ дуджы 1 миназоны кӕронмӕ рагдзуттаг ӕмӕ арамейаг ӕвзӕгтыл. Уыдон сӕйрагдӕр дзурынц Хуыцау ӕмӕ израилаг адӕмы ахастдзинӕдтыл. Рагон Фӕдзӕхст ӕвдисы Израилы истори, израилаг ӕхсӕнады дины ӕгъдӕуттӕ, фӕтк ӕмӕ уагӕвӕрдтӕ, ис дзы зӕрдӕмӕхъаргӕ ӕмдзӕвгӕтӕ ӕмӕ кады зарджытӕ Хуыцауӕн, куывдтытӕ ӕмӕ рагуацтӕ фидӕны тыххӕй, стӕй бирӕ ӕндӕр ахӕмтӕ.

Фыццаг фондз чиныджы хуыйнынц Моисейы Фондзчиныгон, кӕнӕ та Моисейы Ӕгъдау — дзуттӕгты рагисторийы уыцы адӕймаг, куыд Хуыцау ӕмӕ Йӕ адӕмы астӕу ӕхсӕны лӕг, стыр ӕмӕ вазыгджын хӕс кӕй сӕххӕст кодта, уымӕ гӕсгӕ. Фондзчиныгоны фӕстӕ цӕуынц израилӕгты цардыл дзурӕг чингуытӕ, Дунедарӕг сын басӕттын ӕмӕ сӕхи бакӕнын кӕмӕй загъта, уыцы зӕххыл, стӕй сӕ фӕтӕгтӕ ӕмӕ паддзӕхты уӕлахизтӕ ӕмӕ састы хабӕрттӕ. Уыдоны фӕстӕ лӕууынц, Хуыцауӕн нын кад кӕнын чи амоны, куырыхон зондыл нӕ чи ахуыр кӕны, уыцы поэтикон чингуытӕ. Рагон Фӕдзӕхст фӕвӕййы Дунедарӕджы Дзырд адӕмӕн хъусынгӕнӕг ӕмӕ сӕм Дунедарӕгыл иузӕрдион уӕвынмӕ сидӕг пехуымпарты чингуытӕй.

Ног Фӕдзӕхсты 27 чиныджы фыст ӕрцыдысты рагон бердзенаг ӕвзагыл, Чырыстийы райгуырды фӕстӕ, нӕ дуджы 1-аг ӕнусы. Ног Фӕдзӕхсты бындур сты Дунейы Ирвӕзынгӕнӕг Йесо Чырыстийы цард, ахуырад, амард ӕмӕ райгасыл дзурӕг цыппар Фарны Уацы, Евангелийы Цыппарчиныгон. Уый фӕстӕ лӕууы Апостолты хъуыддӕгты чиныг, уым дзырдӕуы Йесойы уӕларвмӕссыды фӕстӕ чырыстон дзыллӕйы фыццаг азтыл, стӕй ма, Йӕ ахуыргӕнинӕгтӕ Фарны Уац Ромы империйы куыд хӕлиу кодтой, уый тыххӕй. Уыцы чиныджы фӕстӕ цӕуынц, чырыстон къордтӕ ӕмӕ бӕлвырд адӕймӕгтӕм, сӕ уырнындзинад сын фӕфидар кӕныны ӕмӕ сӕ Хуыцауӕн фӕндон фӕндагыл саразыны охыл Чырыстийы ахуыргӕнинӕгтӕ цы фыстӕджытӕ арвыстой, уыдон. Ног Фӕдзӕхст фӕвӕййы Иоанны ӕргомады чиныгӕй. Уым фӕсномыг ныхасы руаджы ӕргомгонд цӕуы Хуыцауы уӕлахиз, ныртӕккӕ Йӕ ныхмӕ цы тыхтӕ лӕууынц, уыдоныл.




Библийы тӕлмац ирон ӕвзагмӕ

Библи фыст куы ӕрцыди, уӕдӕй нырмӕ йӕ тӕлмац кӕнынц ӕндӕр ӕвзӕгтӕм. Дунейы ӕвзӕгты нымӕц ӕдӕппӕтӕй у авд минмӕ ӕввахс, ӕмӕ уыдонӕй Библи ӕнӕхъӕнӕй ныридӕгӕн цы ӕвзӕгтыл ис, уыдоны нымӕц та хӕццӕ кӕны авдсӕдӕмӕ. Уымӕй уӕлдай ма йӕ хицӕн хӕйттӕ дӕр тӕлмацгонд ӕрцыдысты ӕртӕ минмӕ ӕввахс ӕндӕр ӕвзӕгтӕм.

Сыгъдӕг Фыст ирон ӕвзагмӕ ратӕлмац кӕнын дӕр, нырмӕ чи никуыма ӕрцыд, ахӕм хъуыддаг нӕу. 1798 азы рухсмӕ рацыди, традицимӕ гӕсгӕ фыццаг ирон чиныг кӕй хонӕм, уыцы катехизис, ӕмӕ уыцы ран мыхуыргонд ӕрцыдысты дӕс фӕдзӕхсты, 50-ӕм псалом ӕмӕ куывдтытӕ.

Фарны Уацӕн — Евангелийы Цыппарчиныгонӕн — йӕ тӕлмац фыццаджыдӕр баст у ивгъуыды зынгӕ ирон поэт, дины семинарийы ахуыргӕнӕг, ӕхсӕнадон архайӕг ӕмӕ рухстауӕг Ӕгъуызаты (Гӕбӕраты) Иуанейы номимӕ. Иуане йӕ тӕлмац рахуыдта «Сыгъдӕг Евангели» (1823).

Ацы ран зӕгъын ӕмбӕлы, нӕ фыдӕлтӕ ӕнусты дӕргъы кӕй пайда кодтой бердзенаг графикӕйы бындурыл арӕзт фыссынадӕй. Уымӕн ӕвдисӕн — йӕ фӕзынд 941 азимӕ кӕмӕн бӕттынц, Зеленчукы цыртыл канд уыцы фыст нӕ, фӕлӕ фӕстаг рӕстӕджы ссаргӕ ног наукон ӕрмӕджытӕ дӕр. Ахуыргӕндтӕ куыд сбӕлвырд кодтой, афтӕмӕй астӕуккаг ӕнусты Аланийы аргъуаны уазлӕггад дӕр цыди мадӕлон ӕвзагыл, фӕлӕ 1238 азы тӕтӕр-монгол Алани куы басастой, уӕд нӕ фыдӕлтӕн бамынӕг ис сӕ аргъуаны рухс дӕр, фесӕфти сӕ фыссынад дӕр. Цыбыр дзырдӕй, ирон фыссынадӕн дӕр, нӕ фыдӕлтӕ ӕмӕ сӕ арӕзт ӕрттивгӕ паддзахадау, йӕ хъысмӕт бӕллиццаг нӕ рауад. Уымӕ гӕсгӕ, Ӕгъуызаты Иуане дины чингуытӕ ирон ӕвзагмӕ тӕлмац кӕнынмӕ куы бавнӕлдта, уӕд ӕй ног дамгъуаты сӕр бахъуыд, ӕмӕ йӕ сарӕзта гуырдзиаг графикӕйы бындурыл. Уыцы дамгъуатӕй Ирыстоны райдайӕн дины скъолаты пайда кодтой, цалынмӕ академик Андреас Шегрен XIX ӕнусы 40-ӕм азты уырыссаг дамгъуаты бындурыл ног ирон алфавит нӕ сарӕзта, уӕдмӕ. Шегрены алфавиты фӕзынд ирон культурӕйы рӕзтӕн стыр ахъаз фӕци. Дины ӕмӕ ӕхсӕнадон кусджытӕ, ӕвзаг иртасджытӕ разӕнгардӕй бавнӕлдтой Библи тӕлмац кӕнынмӕ.

1848 Бетъырбухы мыхуыры рацыди «Стыды чиныг, кӕнӕ Псалтир», Тифлисы та — Евангелийы Цыппарчиныгон, дины семинары кусӕг Мжедлов Григорийы тӕлмацӕй. Мжедловы тӕлмац ма уый фӕстӕ азты дӕр (1861, 1864), дины чингуытӕ уадзӕн комитеты уӕнгтӕ йыл бакуыстой, афтӕмӕй, ногӕй джиппы рацыди.

1862 азы Тифлисы мыхуырӕй рацыдысты Апостолты фыстӕджытӕ. Мадӕлон ӕвзагмӕ сӕ раивта Цорӕты Васили (Елдзарыхъо). Сыгъдӕг Фыстӕй егъау скъуыддзӕгтӕ ратӕлмац кодтой архимандрит Йосиф (Чепиговский), сауджын Колыты Аксо ӕмӕ дины бирӕ ӕндӕр кусджытӕ.

Ссӕдзӕм ӕнусы райдианы, 1902 азы, Дзӕуджыхъӕуы мыхуырӕй рацыди Евангелийы Цыппарчиныгоны ног, срастгонд рауагъд.

Кӕд ӕмӕ 1917 азы цауты фӕстӕ Библи тӕлмац кӕныныл Ирыстоны дӕргъвӕтин рӕстӕг ничиуал архайдта, уӕддӕр Хуыцауы Дзырд ирон чиныджы фыстӕй фӕсарӕнтӕй хӕццӕ кодта нӕ адӕммӕ: 1923 азы Берлины репринтӕй рацыди Евангелийы Цыппарчиныгон, 1927 азы та — Пехуымпар Даниилы чиныг, Байаты Гаппойы тӕлмацӕй. Гаппо ма ноджыдӕр ратӕлмац кодта Апостолты хъуыддӕгтӕ, Апостолты фыстӕджытӕ ӕмӕ Ӕргомады чиныг, фӕлӕ сӕ джиппы рауадзын, хъыгагӕн, йӕ къухы нал бафтыд, къухфыстӕй йын баззадысты.

1973 азы Библи тӕлмацгӕнӕг институт репринтӕй рауагъта, ӕнусы ӕрдӕджы размӕ цы тӕлмац рацыди, уый — Евангелийы Цыппарчиныгон, 1981 азы — «Йесойы цард», 1993 азы та рухс фенын кодта, Евангелийы зӕронд тӕлмац ӕмӕ Байаты Гаппойы тӕлмацты бындурыл арӕзт Ног Фӕдзӕхсты ӕххӕст рауагъдӕн.

1993 азы ирон евангелион чырыстӕттӕ ӕмӕ Библи тӕлмацгӕнӕг институт ирон ӕвзагыл рауагътой Ног Фӕдзӕхст ӕмӕ Псалтир. Уыцы аз ма Библи тӕлмацгӕнӕг институт джиппы рауагъта Сывӕллӕтты Библи дӕр, 1996 азы та джиппы рацыди Маркы евангели, Уанеты Сурены тӕлмацӕй.

Уый фӕстӕ азты дӕр ирон чырыстон адӕмы зӕрдӕтӕ срухс сты Библийы ног тӕлмацтӕй: Библи тӕлмацгӕнӕг институт 2004 азы мыхуырӕй рауагъта Ног Фӕдзӕхст, 2006 азы — «Райдиан» ӕмӕ «Рацыд», 2014 азы та — Псаломтӕ. Ӕхсызгонӕй сӕмбӕлдысты чиныгкӕсджытӕ, Уӕрӕсейы Библийы ӕхсӕнад 2011 азы цы фӕлварӕн рауагъд — Райдианы чиныджы ног тӕлмац — ныммыхуыр кодта, ууыл дӕр.

Зынаргъ чиныгкӕсӕг! Ныртӕккӕ дӕ къухы цы чиныг ис, уый у Библийы ӕххӕст (каноны чингуыты) ӕмбырдгонд. Ирон ӕвзагмӕ йӕ раивта ӕмӕ йыл зӕрдиагӕй бакуыста тӕлмацгӕнджыты сӕрмагонд сфӕлдыстадон къорд. Уыцы къорды архайдтой Уӕрӕсейы Библийы ӕхсӕнад ӕмӕ Библи тӕлмацгӕнӕг институты кусджытӕ — ирон фысджытӕ ӕмӕ ӕвзагиртасджытӕ, уӕрӕсейаг ӕмӕ фӕсарӕйнаг ахуыргӕндтӕ, динахуырад ӕмӕ тӕлмацахуырады дӕснытӕ. Мыхуыры размӕ тӕлмацмӕ бирӕ хӕттыты лӕмбынӕг каст ӕрцыди. Тӕлмацгӕнджыты къорд йӕ сӕйраг хӕсыл нымадта дзуттаг, арамейаг ӕмӕ бердзенаг оригиналты мидис иронау ӕнӕ рӕдыдӕй равдисын. Ранӕй-рӕтты Библийы текст ӕнцон бамбарӕн нӕу, уымӕн ӕмӕ иуӕй-иу рагон дзырдты мидис, рӕстӕг куыд цыди, афтӕ ивта. Нырыккон культурӕйы сын, кӕддӕр куыд уыди, бынтон уыцы нысаниуӕг нал ис, ӕмӕ уый аххосӕй хъуыдыйады мидис ӕндӕр ӕвзагыл хатгай ӕнцон равдисӕн нӕ вӕййы. Уымӕ гӕсгӕ тӕлмацгӕнджытӕ сӕ куысты мидӕг пайда кодтой бирӕ алыхуызон ӕххуысгӕнӕн чингуытӕ ӕмӕ рагзаманты Хӕстӕг Скӕсӕны истори ӕмӕ культурӕйыл дзурӕг ӕрмӕджытӕй. Рӕгъмӕ рахӕссыны размӕ сӕ тӕлмац абарстой Библийы бирӕ ӕндӕр, рагон ӕмӕ нырыккон тӕлмацтимӕ. Цыбыр дзырдӕй, цыфӕндыйӕ дӕр архайдтой мидис ӕххӕстӕй равдисынмӕ, ӕмӕ ма уыимӕ, цӕмӕй сӕ тӕлмац нырыккон рӕсугъд ӕмӕ аив литературон ирон ӕвзагыл уа, уымӕ дӕр гӕнӕн ӕмӕ амалӕй тырныдтой. Тӕлмацыл кусын бахъуыди дӕс ӕмӕ ссӕдз азӕй фылдӕр.

Текст сӕртӕ ӕмӕ стихтыл дихгонд у уырыссаг Библийы Синодалон тӕлмацы хуызӕн, фӕлӕ хатгай дыууӕ кӕнӕ ӕртӕ стихы дӕр баиу вӕййынц, уымӕн ӕмӕ афтӕмӕй ирон ӕвзагыл ирддӕрӕй разыны мидис кӕнӕ цауты фӕд-фӕдыл равӕрд (зӕгъӕм, Райд 23:17-18).

Библийы нӕмттӕй бирӕтӕ ирон культурӕйы ӕрбынӕттон сты, ӕмӕ ацы Чиныджы дӕр ӕмбӕлынц, ирон ӕвзаджы куыд ныффидар сты, афтӕмӕй, иннӕтӕ та лӕвӕрд цӕуынц сӕ дзуттаг кӕнӕ бердзенаг хуызы, фӕлӕ, ирон ӕвзаджы домӕнтӕм гӕсгӕ, чысыл фӕивгӕйӕ. Афтӕ — адӕмты, бӕстӕты, сахарты, дӕтты ӕмӕ ӕндӕр ахӕм нӕмттӕ дӕр.




Уӕлӕмхасӕн ӕрмӕг

Чиныджы ис ӕххуысгӕнӕг ӕрмӕджытӕ. Дызӕрдыггаг нӕу, чиныгкӕсӕгӕн уыдон ахъаз кӕй уыдзысты ацы рагон ӕмӕ вазыгджын Чиныг хуыздӕр бамбарынӕн.

Библийы алы хицӕн чиныджы размӕ дӕр ис разныхас. Уый ӕргом кӕны чиныджы сӕйраг темӕтӕ, цыбырӕй дзуры йӕ ныффыссӕджы тыххӕй ӕмӕ, цы рӕстӕджы фыст ӕрцыди, уый фӕдыл.

Чиныджы текст йӕхимидӕг дихгонд у скъуыддзӕгтыл. Алы скъуыддзагӕн дӕр ис, йӕ сӕйраг мидис кӕнӕ темӕ йын чи ӕргом кӕны, ахӕм сӕргонд. Сӕ мидис ӕндӕр чингуыты (зӕгъӕм, Евангелийы кӕнӕ Паддзахӕдты ӕмӕ Азфыстыты) цы скъуыддзӕгтӕн фӕлхатгонд цӕуы, уыдоны сӕргӕндты бынмӕ, къӕлӕтты мидӕг, лӕвӕрд ис уыцы чингуытӕм бацамындтытӕ.

Чиныджы сыфтӕн сӕ фӕзауты дӕр ис, цӕмӕйдӕр ацы бынаты хуызӕн чи у, Библийы ӕндӕр ахӕм бынӕттӕм бацамындтытӕ: уым дӕр дзырдӕуы ацы темӕйыл, пайдагонд цӕуы уыцы иу дзырдбастӕй ӕмӕ а. д.

Йесо Чырысти ӕмӕ Ног Фӕдзӕхст ныффысджытӕ арӕх цитатӕтӕ хастой Рагон Фӕдзӕхстӕй. Ахӕм бынӕттӕ ацы тӕлмацы бӕрӕггонд цӕуынц курсивӕй, Рагон Фӕдзӕхстмӕ бацамынд та ис чиныджы сыфы фӕзауы. Зӕгъӕм, Матфейы Евангелийы (1:23) ӕмбӕлы цитатӕ пехуымпар Исайайы чиныгӕй (7:14). Фӕлӕ чиныгкӕсӕг хъуамӕ йӕ зӕрдыл дара иу хъуыддаг: Ног Фӕдзӕхст чи ныффыста, уыдон цитатӕтӕ арӕхдӕр хастой дзуттаг ӕвзагыл фыст Рагон Фӕдзӕхстӕн йӕхицӕй нӕ, фӕлӕ йӕ бердзенаг тӕлмацӕй — Септуагинтӕйӕ. Уымӕ гӕсгӕ Ног Фӕдзӕхсты иуӕй-иу цитатӕты мидис хицӕн кӕны, Рагон Фӕдзӕхст ирон ӕвзагмӕ цы дзуттаг текстӕй тӕлмацгонд ӕрцыди, уымӕй. Дыкъӕдзыгтӕй бӕрӕггонд сты ӕрмӕстдӕр комкоммӕ цитатӕтӕ.

Тексты мидӕг дӕлӕрдыгӕй ис хицӕн стихты мидис ӕмбарынгӕнӕг дӕлфыстытӕ. Уыдонӕй иутӕ ӕргом кӕнынц зынӕмбарӕн нӕмттӕ ӕмӕ дзырдты мидис кӕнӕ та ӕвдисынц Библийы заманы культурон хицӕндзинӕдтӕ, иннӕтӕ дзурынц, ацы стихӕн ма ӕндӕрхуызы куыд бамбарӕн ис, уый тыххӕй.

Чиныджы кӕрон ис ахсджиаг дзырдтӕ ӕмӕ дзырдбӕстыты сӕрмагонд дзырдуат ӕмӕ Библийы заманы Хӕстӕг Скӕсӕн ӕвдисӕг нывӕцтӕ.

Библи у, зӕххы цъарыл цы чингуытӕ ис, уыдонӕн сӕ диссагдӕртӕй иу. Уый нӕ ахуыр кӕны ӕндӕрхуызон цӕрын, ӕргом нын кӕны, царды мидӕг ахсджиагдӕр цы у ӕмӕ Хуыцауы цӕсты бынтондӕр цы нӕ ахады, уый. Библийы фӕлгонцтӕ ӕмӕ мотивтӕ барджынӕй ӕрцардысты дунеон культурӕйы. Литературӕ, нывкӕнынад ӕмӕ музыкӕйы бирӕ ис Библийы бындурыл арӕзт зӕрдӕмӕхъаргӕ уацмыстӕ. Чингуыты Чиныг у, алы фыссӕг дӕр кӕмӕ бӕллы, дунеон литературӕйы уыцы ӕрттиваг бӕрзӕнд. Фӕлӕ ма уымӕй уӕлдай уый у Хуыцауы ахастдзинӕдты ӕрфыст адӕмимӕ, Хуыцауӕн Йӕхи ӕмӕ Йӕ фӕндоны раргом. Библи ӕвдисӕн лӕууы адӕймаг суӕвӕг Хуыцауы Дзырды цард ӕмӕ ахуырадӕн. Сыгъдӕг Фысты мидис ӕххӕстӕй раргом вӕййы, йӕ зӕрдӕмӕ йӕ литературон цыртдзӕвӕны хуызы чи райсы ӕмӕ йын йӕ литературон арӕхстдзинадыл чи дис кӕны, уыдонӕн нӕ, фӕлӕ йӕ, Сфӕлдисӕг Йӕ адӕмӕн цы зӕгъынмӕ хъавы, уый базоныны тыххӕй йӕ чи кӕсы, уыдонӕн. Мах зӕрдӕбынӕй кувӕм, цӕмӕй ацы тӕлмац ӕххӕстӕй фӕхӕццӕ кӕна ирон адӕммӕ Хуыцауы ныхас, Фарны Уац, цӕмӕй йӕ сӕ зӕрдӕмӕ айсой ӕмӕ сын ӕххуысгӕнӕг уа ӕнӕзӕрдӕхудт ӕмӕ сабыр царды мидӕг.

Уӕрӕсейы Библийы ӕхсӕнад ӕмӕ Библийы тӕлмацы институт стыр арфӕ кӕнынц ацы уаз Чиныджы тӕлмацгӕнджытӕ ӕмӕ редактортӕн, стӕй йын иннӕ адӕмӕй дӕр рухсмӕ рауадзынмӕ цӕстуарзонӕй алы ӕххуыс чи бакодта, ӕппӕт уыдонӕн.

Разныхас


Пехуымпар Исайайы чиныг

Йерусалимы уазлӕггадгӕнӕг пехуымпар ӕмӕ сауджын Исайа Хуыцауы ныхас Иудейы адӕммӕ хӕццӕ кодта Чырыстийы райгуырды агъоммӕ VIII ӕнусы дыккаг ӕмбисы. Ацы чиныг у «Стыр пехуымпарты» (Йеремиа, Езекиел ӕмӕ Даниил) цыппар чиныгӕн сӕ фыццаг. Дих кӕны цалдӕр хайыл.

1—39 сӕртӕ хауынц 740—700 азтӕм. Уыцы заман тыхджын ассириаг импери саста ӕмӕ йӕ дӕлбар кодта, йӕ алфамбылай цы чысыл паддзахӕдтӕ уыди, уыдон. Ассири цӕгатаг дзуттаг паддзахад Израил куы ныппырх кодта, уӕд уыцы хал ахӕрынӕй тӕссаг уыди хуссайраг паддзахад Иудейӕн дӕр. Паддзах Езекиа Ассирийы дӕлбар бацӕуыныл куынӕ сразы, уӕд Ассирийы паддзах йе ’фсад арвыста Йерусалим ныппырх кӕнынмӕ (701 аз). Кӕд паддзахадыл ахӕм ӕвирхъау политикон цаутӕ ныккалди, уӕддӕр Исайа дзырдта, Иудейӕн ӕцӕг тӕссаг кӕй у йе ’ддагон знӕгтӕй нӕ, фӕлӕ йӕхи тӕригъӕдтӕй, Хуыцауы коммӕ нӕ кӕсын ӕмӕ Йыл не ’ууӕндынӕй. Цыренгӕнӕг ныхасӕй ӕмӕ символикон архайдӕй пехуымпар сидтис адӕммӕ ӕмӕ сӕ фӕтӕгтӕм, цӕмӕй галиу хъуыддӕгтыл сӕ къух сисой ӕмӕ раст фӕндагыл ныллӕууой. Уый рагацау хъусын кодта адӕмӕн, Дунедарӕджы коммӕ куынӕ кӕсой, уӕд хӕлӕттаг кӕй фӕуыдзысты, Хуыцауы азар сӕ кӕй баййафдзӕни, уый. Кӕд цыфӕнды бӕллӕхтӕ цыди, уӕддӕр Исайа дзырдта, кӕй ралӕудзӕнис ахӕм заман, ӕмӕ Хуыцауы адӕмӕн фарнимӕ паддзахиуӕг кӕндзысты Давиды байзӕддӕгтӕ.

40—55 сӕртӕ схонӕн ис «Ныфсӕвӕрӕн чиныг». Ӕвдисынц, Иудейы адӕм Вавилоны бӕстӕйы уацары куы уыдысты, уыцы заман (VI ӕнусы фыццаг ӕмбис). Йӕ зӕххӕй чи фӕхауӕггаг ис, уыцы ссӕст адӕмӕн пехуымпар фехъусын кодта, Дунедарӕг сӕ тагъд кӕй ссӕрибар кӕндзӕн ӕмӕ сӕ фӕстӕмӕ Йерусалиммӕ кӕй раздахдзӕн, уый. Чиныджы ацы хайы ахсджиагдӕр темӕтӕй иу — Дунедарӕгмӕ ис фидӕн зоныны ӕмӕ Йӕ дзырд сӕххӕст кӕныны хъомыс. Вавилойнӕгтӕ ӕмӕ иннӕ адӕмтӕ цы хуыцӕуттӕм кувынц, уыдон та ӕнӕбон фӕлгонцтӕй уӕлдай ницы сты. Уыимӕ Дунедарӕг ӕрмӕст дзуттӕгты Хуыцау нӕу, фӕлӕ дунейы ӕппӕт адӕмты Хуыцау дӕр у, ӕмӕ Йӕм уыдон иууылдӕр иу заман ӕрцӕудзысты, дзуттаг адӕмӕй ӕвдисӕйнӕгтӕ райсгӕйӕ. Ацы ран ма ноджы ис цыппар ахсджиаг скъуыддзаджы (42:1-4; 49:1-6; 50:4-9; 52:13—53:12) цавӕрдӕр «Хуыцауы цагъары» тыххӕй. Уый абарӕн ис Израилы адӕмимӕ дӕр ӕмӕ, Израилы адӕмы ӕппӕт бӕллӕхтӕй чи фервӕзын кӕндзӕн, Хуыцау зӕрдӕ кӕмӕй бавӕрдта, уыцы Мессиаимӕ дӕр. (Ацы рагуацтӕ Ног Фӕдзӕхст бӕтты Назаретаг Йесоимӕ.)

56—66 сӕрты фылдӕр хатт дзырдӕуы, Хуыцауы адӕмӕн Хуыцауы ныфсӕвӕрдтыл се ’ууӕнк фӕфидардӕр кӕнын куы хъуыд, уыцы рӕстӕгыл (чи зоны, Вавилонӕй ӕрбаздӕхыны фӕстӕ). Ацы сӕрты ӕвдыст цӕуы, ӕхсӕнады цард цас раст ӕвӕрд у ӕмӕ адӕм Хуыцаумӕ цас зӕрдӕбынӕй кувынц, уый. Иузӕрдион Ыл чи у, уыдонӕн Дунедарӕг ныфс ӕвӕры рухс фидӕнӕй Йӕхи арӕзт ног дунейы. Уыцы, ӕгӕрон цинӕй йемыдзаг, дунейы бынат уыдзӕн ӕрмӕст дзуттӕгтӕн нӕ, фӕлӕ ӕппӕт адӕмты минӕвӕрттӕн дӕр.

1

11Дунедарӕг Хуыцау иудейаг паддзӕхтӕ Озиа, Иотам, Ахаз ӕмӕ Езекиайы заманты Иудей ӕмӕ Йерусалимы сомбоны фӕдыл Амоцы фырт Исайайӕн рагагъоммӕ кӕй равдыста, уыцы цӕстылуайӕнтӕ.+




Адӕмы тӕригъӕд


2Ӕрыхъус, арв, ӕрбайхъус, зӕхх!

Афтӕ зӕгъы Дунедарӕг:

«Схъомыл кодтон, схастон Ӕз фырттӕ,

уыдон та сыстадысты Мӕ ныхмӕ!+

3Гал зоны йӕ хицауы,

хӕрӕг — йӕ кӕвдӕс,

израилӕгтӕ та нӕ зонынц,

Мӕ адӕм та не ’мбарынц»+.






4Додойаг фестут, тӕригъӕдджын адӕм,

ӕгӕр стыр у уӕ азым!

Фыдгӕнджыты мыггаг,

фыдбоны гуырдтӕ!

Ныууагътат Дунедарӕджы,

Израилы Стыр Хуыцауы нал хъуыды кӕнут,

уӕ чъылдым Ӕм раздӕхтат.






5Надцух ма стут, ӕнӕсӕттонтӕ?

Сӕр хъӕдгӕмттӕй куынӕуал зыны,

зӕрдӕ куы баруади.

6Къахы дӕлфадӕй сӕры тенкамӕ

иу ӕнӕниз бынат нал ис:

цӕфтӕ, хъӕдгӕмттӕ ӕмӕ хӕфдзӕстытӕ —

не сты сыгъдӕггонд, сойӕ сӕрст, баст+.






7Уӕ зӕхх ныггӕныстон,

уӕ сахартӕ арты хай баисты,

уӕ хуымты бӕркад уын уӕ цӕстыты раз

ӕцӕгӕлӕттӕ ссивынц.

Зӕрӕстон фӕци уӕ бӕстӕ,

цыма йӕ ӕцӕгӕлӕттӕ

дымгӕмӕ ныддардтой, уыйау+.

8Сионы чызг аззад сӕндоны халагъудау,

цӕхӕрадоны мусонгау,

знӕгтӕ кӕуыл ӕртыхстысты, уыцы сахарау.

9Уӕларвӕфсады Бардарӕг ма нӕ цалдӕры

удӕгасӕй куы нӕ ныууагътаид,

уӕд нӕ Содомы хъысмӕт баййӕфтаид,

Гоморрӕйы ӕмбисонд ныл ӕрцыдаид!+








Тӕригъӕдджынтӕн дзӕгъӕлы сты сӕ нывӕндтӕ, хуынтӕ ӕмӕ лӕгъстӕтӕ


10Ӕрбайхъусут Дунедарӕгмӕ,

Содомы ӕлдӕрттӕ!

Уӕ хъус ӕрдарут нӕ Хуыцауы Ӕгъдаумӕ,

Гоморрӕйы адӕм!+

11Дунедарӕг уӕ фӕрсы:

«Уӕ бирӕ кусӕрттӕй Ӕз цы кӕнын?

Фелгъӕд дӕн уӕ иууылсудзинаг фырытӕй

ӕмӕ уӕ нард фосы фиуӕй.

Нӕ Мӕ хъӕуы уӕ уӕнгуытӕ, уӕ уӕрыччытӕ

ӕмӕ уӕ цӕуты туг+.

12Чи уӕ домы Мӕ Кувӕндонмӕ цӕуын?

Мӕ кӕртытӕ Мын уӕ къӕхтӕй цы ссӕндут+?

13Дзӕгъӕлы Мын хӕссут хуынтӕ,

Мӕ зӕрдӕ фӕцъӕх ис уӕ хӕрздӕфгӕнӕнтӕй.

Уӕ мӕйног ӕмӕ уӕ сабат —

уӕнгӕл сты фыдгӕнджыты бӕрӕгбӕттӕ+.

14Мӕ зӕрдӕ уын нал исы уӕ мӕйногтӕ

ӕмӕ уӕ иннӕ бӕрӕгбӕттӕ:

уӕз Мыл кӕнынц,

бафӕлладтӕн уыдӕттӕн быхсын.

15Кувгӕйӕ Мӕм уӕ къухтӕ куы сивазут —

Ӕз Мӕ цӕстытӕ бацъынд кӕнын,

уӕ куывдтытӕ куы сбирӕ кӕнут —

Ӕз Мӕхи ныкъкъуырма кӕнын,

уымӕн ӕмӕ уӕ къухтӕ тугӕйдзаг сты+.

16Уӕхи ӕрӕхсут, ссыгъдӕг кӕнут уӕхи!

Уӕ фыдракӕндтӕ Мын мауал уынын кӕнут,

уе ’взӕр митӕ ныууадзут!+

17Сахуыр ут хорз хъуыддӕгтӕ кӕныныл,

раст тӕрхон хӕссут,

ӕфхӕрд адӕймагӕн ӕххуыс кӕнут,

сидзӕры сӕрыл хӕцут,

ма ӕфхӕрут идӕдзы+.






18Уый фӕстӕ-иу ӕрбацӕут, —

зӕгъы Дунедарӕг, —

ӕмӕ хъуыддагмӕ ӕркӕсдзыстӕм.

Уӕ тӕригъӕдтӕ сырх-сырхид куы уой —

митау уын сурс уыдзысты,

сӕнт сырх куы уой —

сурс уыдзысты урс къуымбилау+.

19Тӕхуды ӕмӕ мӕм куы байхъусиккат!

Уӕд зӕххы фарнӕй бафсӕдиккат+.

20Мӕ коммӕ куы нӕ бакӕсат

ӕмӕ хивӕнд митыл куы схӕцат —

карды амӕттаг бауыдзыстут.

Уый зӕгъын Ӕз — Дунедарӕг»+.






Йерусалимы фидӕны тыххӕй


21Хъахбай сылгоймаджы халдих куы фестад

Мӕ иузӕрдион сахар,

ӕдзух раст тӕрхон чи хаста, уый.

Кӕддӕр йӕ мидӕг уыди рӕстдзинад,

ныр та дзы цӕрынц лӕгмартӕ+.

22Де ’взист згъӕры сыгъдонау сси,

дӕ сӕн дын схӕццӕ кодтой донимӕ+.

23Де ’лдӕрттӕ систы ӕгъдаухалджытӕ,

къӕрныхтимӕ — ӕмдзӕхдон.

Уарзынц лӕвӕрттӕ, исынц гӕртӕмттӕ,

сидзӕры сӕрыл нӕ хӕцынц,

идӕдз усы марой сӕм нӕ хъары+.



24Уымӕ гӕсгӕ афтӕ зӕгъы Уӕларвӕфсады Бардарӕг, Израилы Хъомысджын Хуыцау:


«Ныр Мӕ маст ныккалдзынӕн Мӕ фыдгултыл,

Мӕ маст райсдзынӕн Ме знӕгтӕй+.

25Ӕз дӕм Ме ’ргом раздахдзынӕн

ӕмӕ дӕ ссыгъдӕг кӕндзынӕн

дӕ сыгъдоны чъизийӕ,

дӕ къала дын иууылдӕр стайын кӕндзынӕн+.

26Раздӕрау та дын дӕ сӕргъы

ӕвӕрдзынӕн тӕрхонгӕнджыты

ӕмӕ уынаффӕйы лӕгты.

Схондзысты дӕ „рӕстгӕнджыты сахар“

ӕмӕ „иузӕрдион сахар“»+.

27Сионы сахар раст тӕрхоны руаджы фервӕздзӕн,

йӕ цӕрджытӕй йӕ цӕрджытӕй фӕсмонмӕ чи ӕрцыд, уыдон та — сӕ рӕстады фӕрцы.

28Фыдгӕнджытӕ ӕмӕ тӕригъӕдджынтӕ

саст ӕрцӕудзысты,

Дунедарӕджы чи ныууагъта,

уыдон иууылдӕр бабын уыдзысты+.






29Уӕ цӕсгом ссудздзӕн,

уӕ зӕрдӕ кӕмӕн радтат,

уыцы тулдзты тыххӕй,

фегад уыдзыстут

уӕ равзӕрст къохты аххосӕй+.

30Сымах уыдзыстут, йӕ сыфтӕр кӕмӕн азгъӕлы, уыцы тулдзау,

донӕфсӕст чи нӕу, уыцы къохау+.






31Йӕхи хъомысджын чи хоны,

уый фӕскъауы хуызӕн суыдзӕн,

йӕ митӕ та — зынджы стъӕлфӕнау.

Ссудздзысты иумӕ,

ӕмӕ сӕ ахуыссынгӕнӕг нӕ уыдзӕн+.

21•Амоцы фырт Исайайӕн цӕстылуайӕны Иудей ӕмӕ Йерусалимы фидӕн раргом ис.






Йерусалимы сомбоны кад ӕмӕ дунейы сабыр фидӕн


2Дунедарӕджы Кувӕндон цы хохыл ис,

уый фӕстагмӕ суыдзӕни хӕхты бӕрзонддӕр,

къуылдымты сӕрты акӕсдзӕн;

адӕмтӕ йӕм сараздзысты се ’ргом.

3Бирӕтӕ бацӕудзысты ӕмӕ зӕгъдзысты:

«Цӕй ӕмӕ ссӕуӕм Дунедарӕджы хохмӕ,

Йаковы Хуыцауы хӕдзармӕ.

Уый нын бацамондзӕн Йӕ фӕндӕгтӕ,

цӕмӕй Йӕ фӕдыл цӕуӕм».

Афтӕ уымӕн дзырдтой,

ӕмӕ хъуамӕ Сионы хохӕй, Йерусалимӕй,

рацыдаид Дунедарӕджы Ӕгъдау, Йӕ ныхас+.

4Дунедарӕг тӕрхон кӕндзӕнис адӕмтӕн,

бирӕ знӕмтӕн бауайдзӕф кӕндзӕн.

Уыдон сӕ кӕрдтӕй сараздзысты гутонтӕ,

се ’рцытӕй — ӕхсырфытӕ,

ногӕй сӕ рацӕгъддзысты, афтӕмӕй.

Адӕмтӕ кӕрӕдзимӕ кӕрдтӕ нал сисдзысты

ӕмӕ хӕстмӕ сӕхи нал цӕттӕ кӕндзысты+.

5Йаковы хӕдзарвӕндаг!

Ӕрбацӕут, ӕмӕ Дунедарӕджы рухсы цӕрӕм!+








Уӕларвӕфсады Бардарӕджы бон


6Фӕлӕ Ды, Дунедарӕг,

ныууагътай Дӕ адӕмы,

Йаковы хӕдзарвӕндаджы,

уымӕн ӕмӕ бирӕ хъуыддӕгтӕй байдыдтой

Скӕсӕны адӕмты фӕзмын.

Филистимӕгтау сӕм фӕзынди дӕсныфӕрсджытӕ,

ӕндӕрбӕстӕгтимӕ сӕмдзӕхдон сты.

7Ӕвзист ӕмӕ сыгъзӕрины бын

фӕци сӕ зӕхх,

сӕ хӕзнатӕн ныккӕнӕн дӕр нал ис.

Сӕ зӕхх нал зыны бӕхтӕй,

сӕ тохуӕрдӕттӕ сты ӕнӕнымӕц+.

8Сӕ зӕхх байдзаг ис гуымирытӕй;

табу кӕнынц, сӕхи къухӕй кӕй фӕцарӕзтой, уыдонӕн+.

9Ӕрзоныг кодтой, фегад сты —

Ды сын нӕ ныббардзынӕ.






10Цӕут ӕмӕ бамбӕхсут

къӕдзӕхты скъуыдты,

зӕххы рыджы нынныгъуылут

Дунедарӕджы тасӕй,

Йӕ кады стырадмӕ кӕсгӕйӕ+.

11Ӕрцӕудзӕн ахӕм бон,

ӕмӕ ӕнӕввӕрсон адӕймаг

зӕхмӕ ӕруадздзӕни йӕ цӕстытӕ,

сӕрыстыр дӕр ӕрныллӕг уыдзӕн.

Уыцы бон ӕрмӕстдӕр

Дунедарӕг уыдзӕни бӕрзонд+.






12Иу бон Уӕларвӕфсады Бардарӕг

стӕрхон кӕндзӕни

ӕнӕввӕрсон, схъӕл ӕмӕ сӕрхызтӕн —

ӕрныллӕг сӕ кӕндзӕни.

13Сӕ бындзарӕй стондзӕни

Ливан ӕмӕ Башаны бӕрзонд бӕлӕстӕ,+

14зӕххӕмвӕз скӕндзӕни

бӕрзонд хӕхтӕ ӕмӕ уӕлвӕзтӕ;

15фехалдзӕни алы бӕрзонд мӕсыг, алы фидар сис,

16ныппырх кӕндзӕни Таршишӕй цӕуӕг денджызон наутӕ

сӕ мулк ӕмӕ сӕ диссӕгтимӕ+.

17Адӕймаджы ӕнӕввӕрсондзинадӕн

йӕ кой дӕр нал уыдзӕн,

сӕрыстыртӕ ӕркъул кӕндзысты сӕ сӕртӕ.

Уыцы бон ӕрмӕстдӕр

Дунедарӕг уыдзӕни бӕрзонд,

18гуымирытӕн та сӕ кой дӕр фесӕфдзӕн.

19Адӕм къӕдзӕхты скъуыдты ӕмӕ зӕххы рыджы

бамбӕхсдзысты сӕхи,

Дунедарӕджы тасӕй,

Йӕ кады стырадмӕ кӕсгӕйӕ,

Уый зӕххыл Йӕ азар куы ныххуырса, уӕд+.

20Уыцы бон алчидӕр,

йӕхицӕн кӕй скодта, табу кӕмӕн кодта,

уыцы ӕвзист ӕмӕ сыгъзӕрин гуымирытӕ

аппардзани куырм мыстытӕ ӕмӕ хӕлынбыттыртӕн,+

21ӕмӕ Хуыцауы тасӕй,

Йе стыр хъомысы кадӕй

йӕхи ӕмбӕхсдзӕни къӕдзӕхты скъуыдты,

хӕхты цъассыты,

Уый зӕххыл Йӕ азар куы ныххуырса, уӕд.

22Уӕ зӕрдӕ ма дарут адӕймагыл,

йӕ уд йӕ улӕфӕнты кӕмӕн ис, ууыл.

Ау, уымӕн исты у йӕ бон+?

Тӕрхон Йерусалим ӕмӕ Иудейӕн


31Дунедарӕг, Уӕларвӕфсады Бардарӕг,

Йерусалим ӕмӕ Иудейӕн байсдзӕни

сӕ алы ӕххуыс ӕмӕ ӕнцойгӕнӕн быцӕу,

сӕ дон ӕмӕ сӕ къӕбӕры хай,+

2се ’хсарджын балхонты ӕмӕ сӕ хӕстонты,

тӕрхонгӕнджыты ӕмӕ пехуымпарты,

зонынджынты ӕмӕ мыггӕгты хистӕрты,

3ӕфсады хицӕутты, уӕздӕтты,

уынаффӕгӕнджыты, дӕсныфӕрсджыты

ӕмӕ кӕлӕнгӕнджыты.

4Хъуымызбылты сын скӕндзӕни фӕтӕгтӕ,

сабитӕ сын суыдзысты хицӕуттӕ.

5Иу адӕймаг ӕфхӕрдзӕн иннӕйы,

хион — хионы;

ӕрыгӕттӕ хъаздзысты зӕрӕдтӕй,

ӕнӕрӕгъыдзыдтӕ — уӕздӕттӕй+.






6Йӕ хӕдзарвӕндагӕй искӕуыл,

йе ’фсымӕрыл ныххӕцдзӕни адӕймаг ӕмӕ зӕгъдзӕн:

«Уӕлӕфтау ис дӕуӕн, ӕмӕ нӕ фӕтӕг у,

ацы кӕлддзӕгтӕн сӕрфат скӕн!»

7Уый йын сомытӕ кӕндзӕни:

«Ӕз хъӕдгӕмттӕ дзӕбӕхгӕнӕг нӕ дӕн!

Мӕнӕн дӕр мӕ хӕдзары

нӕ къӕбӕр ис, нӕ — дарӕс,

ахӕм фӕтӕгӕй цы кӕнут?»






8Йерусалим йӕ бындзарӕй нынкъуысыд,

саст ӕрцыдис Иудей,

уымӕн ӕмӕ адӕм

дзыхы ныхасӕй дӕр ӕмӕ хъуыддагӕй дӕр

Дунедарӕджы ӕфхӕрдтой,

йӕ ныхмӕ рацыдысты ӕргом.

9Комдзог сыл цӕуы суанг сӕ цӕсгом дӕр;

содомӕгтау сӕ тӕригъӕдтӕй ӕппӕлынц,

нӕ сӕ сусӕг кӕнынц.

Додойаг кӕндзӕни сӕ къона,

уымӕн ӕмӕ сӕхӕдӕг сӕхи фыдбылызы ӕппарынц+.






10Зӕгъут рӕстудӕн, тӕхудиаг кӕй у:

йӕ хъуыддӕгтӕм гӕсгӕ йын рардӕуыдзӕн+.

11Фыдгӕнӕгӕн та додой йӕ къона!

Йӕ хъуыддӕгтӕм гӕсгӕ йын бафыстӕуыдзӕн.






12Хъуымызбыл залымтӕ

ӕфхӕрынц мӕ адӕмы,

сылгоймӕгтӕ кӕнынц ӕлдариуӕг.

Уӕ мӕ адӕм!

Дӕ раздзӕуджытӕ дӕ рӕдийын кӕнынц,

галиу фӕндагыл дӕ ардауынц*.








Дунедарӕг — Йӕ адӕмы хистӕрты ӕмӕ уӕздӕтты ныхмӕ


13Дунедарӕг райдыдта тӕрхон кӕнын,

адӕмтӕн тӕрхон кӕнынмӕ сыстади+.

14Дунедарӕг адӕмы хистӕрты ӕмӕ ӕлдӕртты

азымджын кӕндзӕни:

«Мӕ сӕндон Мын ныггӕныстон кодтат.

Мӕгуырты исбон бастыгътат

ӕмӕ дзы уӕ къӕбицтӕ байдзаг кодтат+.

15Чи уын радта уыцы бар,

ӕмӕ Мын Мӕ адӕмы ӕфхӕрат,

мӕгуырты удхарӕй марат?» —

зӕгъы Дунедарӕг, Уӕларвӕфсады Бардарӕг+.






16Дунедарӕг загъта:

«Сионы чызджытӕ ӕгӕр хъал сты,

фервӕссыдысты сӕхиуыл.

Сӕ сӕртӕ бӕрзӕндты хӕсгӕйӕ,

рацӕйцӕуынц ӕмӕ сӕ цӕстӕнгасӕй

цырен кӕнынц монцтӕ.

Куы рацӕйсирынц,

уӕд сӕ къӕхты фӕлындӕнтӕ

дзыгъал-мыгъул кӕнын байдайынц+.

17Уымӕ гӕсгӕ Дунедарӕг Сионы чызджытӕн

сӕ сӕртӕ ныггӕмӕх кӕндзӕн,

сӕ бецыктӕ сын адасдзӕн».





18Уыцы бон сын Дунедарӕг байсдзӕни сӕ фӕлындӕнтӕ: къахылдарӕн цӕгтӕ, хурӕнгӕс фӕрдгуытӕ, мӕйӕнгӕс фӕрдгуытӕ,+
19хъусцӕджытӕ, цонгдарӕнтӕ, цӕсгомӕмбӕрзӕнтӕ, сӕрбӕттӕнтӕ ӕмӕ къахылдарӕн рӕхыстӕ, рӕттӕ, хӕрздӕфгӕнӕнты къоппытӕ, дӕсныйы чингуытӕ,
20къухдарӕнтӕ ӕмӕ фындзцӕгтӕ,
21бӕрӕгбоны дарӕстӕ, пӕлӕзтӕ, чыссӕтӕ,
22айдӕнтӕ, хӕдӕттӕ, сарыхътӕ ӕмӕ кӕлмӕрзӕнтӕ. 



23Уӕд хӕрздӕфы бӕсты

сӕ хай суыдзӕни смаг,

роны бӕсты — астӕубос,

къӕбӕлдзыджы бӕсты — цӕгӕр сӕр,

бӕрӕгбоны дарӕсы бӕсты — сӕхъис;

рӕсугъддзинады бӕсты — худинаг.






24Кардылӕфтыд фӕуыдзысты хӕсты быдыры

дӕ лӕппутӕ, де ’хсарджынтӕ.

25Кӕудзӕни сахарыл йӕ кулдуар,

хъарӕг ыл кӕндзӕни,

сахар та гӕныстонӕй зӕххыл ӕрбаддзӕн+.

41Уӕд авд сылгоймаджы иу нӕлгоймагыл ныххӕцдзысты ӕмӕ зӕгъдзысты:




«Нӕхицӕн къӕбӕр ӕмӕ дарӕс

нӕхӕдӕг амал кӕндзыстӕм,

ӕрмӕст нӕ дӕхицӕн устытӕ скӕн,

худинагӕй нӕ фервӕзын кӕн».






Йерусалимы цӕрджытӕ сыгъдӕджытыл нымад ӕрцӕудзысты

2Ахӕм заман ралӕудзӕн, ӕмӕ, Израилы ма удӕгасӕй чи баззайа, уыдонмӕ Дунедарӕджы фӕндонӕй фӕзындзӕнис ӕвзонг тала — зӕххы гуырдз, ӕмӕ уый Дунедарӕгӕн кӕндзӕни кад ӕмӕ цыт+.
3Сионы цӕрджытӕй удӕгасӕй чи баззайа, Йерусалимы сахары чи аирвӕза ӕмӕ, цӕмӕй Йерусалимы цӕрой, уый тыххӕй сӕ нӕмттӕ чиныджы фыст кӕмӕн ӕрцӕуой, уыдоны схондзысты уаз адӕм+.
4Афтӕмӕй Дунедарӕг се ’лгъаг чъизитӕ ӕрӕхсдзӕни Сионы чызджытӕн, Йӕ арттӕрхоны фӕрцы Йерусалимы сахар йӕ тугтӕригъӕдӕй ссыгъдӕг кӕндзӕн+.
5Дунедарӕг Сионы хох ӕмӕ, йӕ алфамбылӕйтты адӕм бӕрӕгбоны охыл кӕмӕ ӕрӕмбырд вӕййынц, уыцы бынӕтты сӕрмӕ равдисдзӕн, Йӕхӕдӕг уым кӕй ис, уый нысан: боныгон — ӕврагъ, ӕхсӕвы та — фӕздӕг ӕмӕ пиллон арты цӕджындз. Уыцы кады ӕмбӕрзӕн тыгъд уыдзӕн ӕппӕт сахары сӕрмӕ+.
6Адӕмӕн уыдзӕни цатырау, цӕмӕй сын аууон дара боны ӕнтӕфы, бааууон-иу сӕ кӕна къӕвда ӕмӕ тыгъдызӕйы заман+.

Израил — Дунедарӕджы уарзон дыргъдон


51Цӕй ӕмӕ мӕ Уарзонӕн азарон

Уарзоны зарӕг Йӕ сӕндоныл.

Сойджын бӕрзӕндыл

сӕндон скодта мӕ Уарзон,+

2йӕ мӕрмӕ йын базылд,

дзӕбӕх ӕй схӕмпус кодта,

йӕ дуртӕ йын ӕруыгъта,

ӕвзаргӕ сӕнӕфсиры талатӕ дзы ныссагъта.

Хъахъхъӕнӕн мӕсыг дзы самадта,

сӕндуцӕн дӕр скъахта.

Хӕрзад гагатӕм ӕнхъӕлмӕ касти,

фӕлӕ йӕ сӕнӕфсир хъӕддаг разынди.

3«Уӕ Йерусалимы цӕрджытӕ ӕмӕ иудейӕгтӕ!

Цы зӕгъдзыстут Мӕ сӕндонӕй?

4Цы кӕнгӕ йын уыд,

ӕмӕ йын Ӕз цы нӕ бакодтон?

Ӕз хорз цупӕлттӕм

ӕнхъӕлмӕ куы кастӕн,

уӕд Мӕ сӕнӕфсирыл

хъӕддаг гагатӕ цӕмӕн ӕрзад?

5Уӕдӕ уын Ӕз зӕгъдзынӕн,

Мӕ сӕндонӕн цы бакӕндзынӕн, уый.

Йӕ каутӕ йын афӕлдахдзынӕн —

уадз ӕмӕ ныггӕныстон уа,

йӕ быру йын ныппырх кӕндзынӕн —

уадз ӕмӕ фосы къӕхты бын фӕуа+.

6Ныззаууат уыдзӕни,

налдӕр ӕй ӕхсӕдгӕ кӕндзысты,

налдӕр ын йӕ зӕхмӕ зилдзысты.

Каконтӕ ӕмӕ сындзыты бынӕй

зынгӕ дӕр нал кӕндзӕни.

Ӕз бардзырд ратдзынӕн мигътӕн,

къӕвда йыл мауал ӕруадзут, зӕгъгӕ»+.






7Израилы адӕм —

Уӕларвӕфсады Бардарӕджы сӕндон;

Йӕ уарзон талатӕ — иудейӕгтӕ.

Уый Раст тӕрхон агуырдта Йӕ адӕмӕй,

фӕлӕ туг ныууарыди,

рӕстдзинад сӕ домдта,

фӕлӕ Йӕм мӕнӕ фӕдисхъӕр хъуысы+.








Тӕригъӕдджынтӕн сар сӕ сӕр кӕны!


8Додой уӕ къона, ӕнӕфсис тонагӕнджытӕ,

иу хӕдзар иннӕйы фӕдыл,

иу хуымзӕхх иннӕйы фӕдыл

йӕхирдӕм чи ссивы!

Иу гӕппӕл никӕмӕнуал ныууагътат,

раст цыма сымах йеддӕмӕ зӕххыл

цӕрӕг нал баззади, уыйау+.

9Уӕларвӕфсады Бардарӕг расомы кодта:

«Сӕ бирӕ хӕдзӕрттӕ

ныззаууат уыдзысты,

сӕ рӕсугъд галуантӕ

дзӕгъӕлӕй баззайдзысты.

10Галты цӕд иу бонмӕ кӕй бахуым кӕнид,

ахӕм сӕндон иу батӕй фылдӕр

сӕн нӕ ратдзӕни,

хоры хомер — ефӕйӕ фылдӕр тыллӕг».






11Додой сӕ къона,

сӕумӕйӕ нозты фӕдыл чи зилы,

фӕсахсӕвӕрты дӕр ӕнӕ сӕн чи нӕ лӕууы!+

12Сӕ бӕрӕгбӕтты — хъисфӕндыртӕ, дыууадӕстӕнонтӕ,

далатӕ, уадындзтӕ ӕмӕ сӕн,

Дунедарӕг цы аразы,

уымӕ та нӕ кӕсынц,

Йӕ хъуыддӕгтыл Ын нӕ хъуыды кӕнынц+.






13Уымӕ гӕсгӕ Мӕ адӕмы

ӕнӕнхъӕлӕджы акӕндзысты уацары;

уым сӕ уӕздӕттӕ сыдӕй мӕлдзысты,

иннӕ адӕм та — дойныйӕ+.

14Уӕрӕх байгом ис мӕрдтыбӕстӕн йӕ ком —

ӕмхуызонӕй аныхъуырдзӕни

уӕздӕтты ӕмӕ сау адӕмы,

хъӕлӕба ӕмӕ цин чи кодта, ӕппӕт уыдоны+.

15Уӕд дӕлдзиныггонд ӕрцӕудзысты адӕм

ӕмӕ алчидӕр сӕрныллӕг суыдзӕн,

хъалтӕ дӕр ӕруадздзысты сӕ сӕртӕ+.






16Уӕларвӕфсады Бардарӕг

сбӕрзонд уыдзӕн Йӕ раст тӕрхонӕй,

Уаз Хуыцау Йӕ рӕстадӕй

равдисдзӕни, уаз кӕй у, уый.

17Уӕд уӕрыччытӕ хибарӕй хиздзысты

сахары кӕлддзӕгты ’хсӕн,

хӕтӕнхуаг фыййӕуттӕ та ӕрбаддзысты,

бонджынты бынтӕй ма цы баззайа, ууыл.






18Додой сӕ къона,

фӕлывды бӕндӕнтӕй

йӕ фыдракӕндтӕ ӕмӕ йӕ тӕригъӕдтӕ

уӕрдонау йӕ фӕдыл чи ласы, уыдонӕн.

19Уыдон зӕгъынц:

«Хуыцау тагъддӕр рахӕссӕд Йӕ тӕрхон,

цӕмӕй Йын ӕй фенӕм,

сӕххӕст кӕнӕд Йӕ фӕнд,

ӕмӕ Йын ӕй базонӕм!»+






20Додой сӕ къона,

фыдракӕнд хорз чи хоны,

хорздзинад та — фыдракӕнд,

тар рухсыл чи нымайы,

рухс та — тарыл,

маст — хӕрзадыл,

хӕрзад та — мастыл!+






21Додой сӕ къона,

йӕхи цӕсты куырыхон чи у

ӕмӕ йӕхи зондджын чи хоны!+






22Додой сӕ къона,

йе ’хсар сӕн нуазыныл кӕмӕн у,

йӕ хъомыс та — хъӕбӕр нозт уадзыныл.






23Уыдон гӕртамы фӕрцы

азымджыны сраст кӕнынц,

раст лӕджы та фӕзылын кӕнынц+.






24Уымӕ гӕсгӕ, хъӕмп зынджы амӕттаг куыд бавӕййы,

хосы мӕкъуылтӕ пиллон арты куыд асудзынц,

афтӕ сӕ уидаг амбидзӕн,

сӕ дидинвӕлыст рыг фестдзӕн,

уымӕн ӕмӕ уыдон се ’ргом аздӕхтой

Уӕларвӕфсады Бардарӕджы ӕгъдауӕй,

ницӕмӕ ӕрдардтой

Израилы Уаз Хуыцауы ныхас+.








Ӕндӕрбӕстӕгты ӕрбабырст — Дунедарӕджы цӕф


25Уый тыххӕй Дунедарӕджы маст

рафыцдзӕни Йӕ адӕммӕ,

Йӕ къух сӕм сисдзӕн

ӕмӕ сын ахӕм цӕф ныккӕндзӕн,

ӕмӕ хӕхтӕ нырриздзысты,

адӕмы мӕрдтӕ фосы фаджысау

уынгты лӕзӕрдзысты.

Фӕлӕ суанг уӕд дӕр Дунедарӕджы маст

не ’рсабыр уыдзӕн,

ӕвзиддзӕни ма сӕм ноджы+.






26Дард чи цӕры, уыцы адӕмтӕм сидгӕйӕ,

сисдзӕни тохы тырыса,

зӕххы кӕрӕтты цӕрджытӕм

фехситт кӕндзӕни

ӕмӕ уыдон фӕстиат нӕ фӕкӕндзысты+.

27Уыдон нӕдӕр фӕлмӕцгӕ бакӕндзысты,

нӕдӕр сӕ удтӕ рафтдзысты,

нӕдӕр сӕ хуыссӕг ӕрцахсдзӕн.

Уыдзысты ронбаст,

сӕ дзабыры бостӕ дӕр нӕ райхӕлдзысты.

28Сӕ фаттӕ уыдзысты цыргъ,

се ’рдынбостӕ — ӕлвӕст.

Сӕ бӕхты сӕфтджытӕ —

ӕхсондуртау фидар,

сӕ уӕрдӕтты цӕлхытӕ

размӕ тӕхдзысты зилгӕ уадау+.

29Уыдон ныррыхдзысты домбӕйттау,

ратӕлӕт кӕндзысты сӕ фосы хай,

ахӕсдзысты йӕ, ӕмӕ йӕ уыдоны дзыхӕй

никӕйуал бон бауыдзӕн фӕстӕмӕ байсын+.

30Уыцы бон сӕ рыхын уыдзӕни

денджызы рыхынау.

Зӕххыл йӕ цӕст чи ахӕсса,

уый фендзӕни саудалынг ӕмӕ фыдох,

сау мигътӕй рухсы цъыртт нал зындзӕн+.

Дунедарӕджы басидт Исайамӕ

61Паддзах Озиайы амӕлӕты аз ӕз федтон Бардарӕджы. Уый бадти паддзахы бӕрзонд бадӕны ӕмӕ Йӕ пӕлӕзы фӕччитӕй Кувӕндон нал зынди+.
2Йӕ алыварс лӕууыдысты артуадзгӕ удгоймӕгтӕ — серафимтӕ, ӕхсӕзгай базыртӕ сын, ӕмӕ дзы алчидӕр йӕ дыууӕ базырӕй ӕмбӕрзта йӕ цӕсгом, йе ’ннӕ дыууӕ базырӕй — йӕ къӕхтӕ, аннӕ дыууӕ базырӕй та тӕхгӕ кодта+.
3Кӕрӕдзимӕ хъӕр кодтой:


«Уӕларвӕфсады Бардарӕг уаз у!

Ӕгас зӕхх — йемыдзаг Йӕ кадӕй!»+



4Сӕ хъӕрмӕ нынкъуыстысты Кувӕндоны къӕсӕртӕ, фӕздӕгӕй байдзаг ис агъуыст+.
5Ӕмӕ ӕз загътон: 



«Додойаг фӕдӕн!

Ме сӕфт ӕрцыди!

Уымӕн ӕмӕ ӕз дӕн,

йе ’взаг кӕмӕн фӕчъизи,

ахӕм адӕймаг,

стӕй цӕргӕ дӕр кӕнын,

се ’взаг кӕмӕн фӕчъизи,

ахӕм адӕмы ’хсӕн,

ӕмӕ афтӕмӕй ӕз уынын Паддзахы,

Уӕларвӕфсады Бардарӕджы!»





6Уӕд мӕм серафимтӕй иу ӕрбатахти зынджы къӕрттимӕ — нывондхӕссӕны цӕхӕрӕй йӕ ӕртыскӕнӕй фелвӕста.
7Уыцы зынгӕй мын бандзӕвыд мӕ былтыл ӕмӕ загъта: 



«Ацы зынг дӕ былтыл андзӕвыд,

ӕмӕ фервӕзтӕ дӕ азымӕй,

барст дын ӕрцыди дӕ тӕригъӕд».+





8Уый фӕстӕ ӕз фехъуыстон Дунедарӕджы хъӕлӕс: «Кӕй арвитон? Чи Нын суыдзӕни минӕвар?» Ӕмӕ ӕз дзуапп радтон: «Мӕнӕ дӕн, мӕн арвит!»
9Уӕд Уый загъта: 



«Ацу ӕмӕ уыцы адӕмӕн афтӕ зӕгъ:

„Хъусут ӕмӕ хъусут, фӕлӕ ма бамбарут!

Кӕсут ӕмӕ кӕсут, фӕлӕ ма фенут!“+

10Уыцы адӕмӕн сӕ зонд баталынг кӕн,

бакъуырма, бакуырм сӕ кӕн,

цӕмӕй цӕстӕй мауал уыной,

хъусӕй ма фехъусой

ӕмӕ зондӕй ма бамбарой,

цӕмӕй сӕ галиу фӕндаг ма ныууадзой

ӕмӕ ма сдзӕбӕх уой»+.






11Ӕз бафарстон: «Кӕдмӕ уыдзӕнис афтӕ?»

Дунедарӕг мын дзуапп радта:

«Цалынмӕ сахартӕ федзӕрӕг уой,

хӕдзӕрттӕ дзӕгъӕлӕй баззайой

ӕмӕ зӕхх ныггӕныстон уа, уӕдмӕ.

12Дунедарӕг адӕмы фӕсурдзӕн,

ӕмӕ ацы зӕхх ныззаууат уыдзӕн бынтондӕр.

13Адӕмӕн ма йыл

сӕ дӕсӕймаг хай куы баззайа,

уӕд дӕр та ногӕй гӕныстонмӕ ӕрцӕудзӕни.

Фӕлӕ теревинф ӕмӕ тулдз бӕласӕй,

куы сӕ акалынц, уӕд бындзӕфхад куыд баззайы,

афтӕ уыдонӕй дӕр баззайдзӕни уаз мыггаг»+.

Арамейӕгты бабырст Йерусалиммӕ. Исайа ӕмӕ Ахав

71Иотамы фырт Ахаз, Озиайы фырты фырт, Иудейы паддзах куы уыди, уыцы заман Арамы паддзах Рецин ӕмӕ Ремалийы фырт Феках, Израилы паддзах, Йерусалимы ныхмӕ хӕстмӕ рацыдысты, фӕлӕ йӕ сӕ бон бацахсын не сси+.

2Давиды хӕдзармӕ фӕхӕццӕ чындӕуыд, Арамы ӕфсад Ефремы зӕххыл рӕсӕнуат скодтой, зӕгъгӕ, ӕмӕ паддзах ӕмӕ йӕ адӕмы зӕрдӕтӕ барызтысты, хъӕды бӕлӕстӕ дымгӕмӕ куыд баризынц, уыйау.
3Дунедарӕг Исайайӕн бафӕдзӕхста:

«Дӕ фырт Шеар-Йашувимӕ* Ахазы размӕ ацу, Чъырӕйцӕгъдӕджы быдырмӕ фӕндагыл Уӕллаг цадӕй цы дондзӕуӕн цӕуы, уымӕн йӕ ратӕдзӕнмӕ+.
4Зӕгъ Ахазӕн: „Лӕмбынӕг кӕс, ӕрсабыр у ӕмӕ мацӕмӕй тӕрс. Дӕ ныфс ма асӕттӕд Рецин ӕмӕ арамейӕгты, стӕй Ремалийы фырты пиллонкалгӕ мастӕй — дыууӕ фӕздӕгкалгӕ ӕхсидавӕй уӕлдай ницы сты уыдон.
5Арамейӕгтӕ дын ефремонтӕ ӕмӕ Ремалийы фыртимӕ фыдвӕнд аразынц дӕ ныхмӕ. Уыдон зӕгъынц,
6цом ӕмӕ, дам, Иудеймӕ ссӕуӕм, фыд тас ын бафтауӕм йӕ адӕмыл, бацахсӕм ӕй ӕмӕ йын Тавалы фырты паддзахӕй сӕвӕрӕм. 



7Фӕлӕ Дунедарӕг Хуыцау афтӕ зӕгъы:

нӕ уыдзӕн уый, ницы дзы рауайдзӕн+.

8Дамаск Арамы сӕйраг сахар у,

Дамаскы сӕр та — Рецин.

Фондз ӕмӕ ӕртиссӕдз азы куы рацӕуа,

уӕд ефремонтӕ адӕмты хыгъды дӕр нал уыдзысты.

9Ефремонты сӕйраг сахар — Самари,

Самарийы сӕргъы — Ремалийы фырт.

Сӕ уырнындзинад фидар куы нӕ уа,

уӕд сӕ быныхъӕр айхъуысдзӕн“».








Эммануил

10Дунедарӕг ма Ахазӕн ноджы загъта:
11«Дунедарӕгӕй, дӕ Хуыцауӕй, ӕвдисӕйнаг ракур, фӕнды дӕлдзӕхӕй, фӕнды уӕларвӕй — уӕлдай нӕу».
12Ахаз загъта: «Нӕ ракурдзынӕн, Дунедарӕджы фӕлварын мӕ нӕ фӕнды».

13Уӕд Исайа загъта: «Ӕрбайхъусут-ма ардӕм, Давиды байзӕддаг! Адӕмы фыдӕбоны хай фӕкодтат, уый уын ӕгъгъӕд нӕу, ӕмӕ ма мын мӕ Хуыцауы дӕр фыдӕбоныл бафтауинаг стут?
14Уӕдӕ уын Бардарӕг Йӕхӕдӕг фенын кӕндзӕн ӕвдисӕйнаг: Чызг банхъӕлцау уыдзӕн ӕмӕ Фырт ныййардзӕн, схондзӕн Ӕй Эммануил*+.
15Уый хӕрдзӕни нӕлхӕ ӕмӕ мыд, цалынмӕ ӕвзӕр ӕмӕ хорз кӕрӕдзийӕ иртасын райдайа, уӕдмӕ.
16Ӕвзӕр ӕмӕ хорз кӕрӕдзийӕ иртасын нӕма райдайдзӕн, афтӕ, цы дыууӕ паддзахӕй тӕрсыс, уыдоны бӕстӕтӕ федзӕрӕг уыдзысты.

17Ӕцӕг, Дунедарӕг дӕуыл дӕр ӕмӕ дӕ адӕмыл дӕр ныххуырсдзӕн, ефремонтӕ иудейӕгтимӕ куы байуӕрстой, уӕдӕй фӕстӕмӕ чи нӕма уыд, ахӕм фыд заман. Ассирийы паддзахы амӕттаг фӕуыдзыстут+.






Мысырӕгтӕ ӕмӕ ассириӕгты ӕрбабырстытӕ


18Уӕд Дунедарӕг фехситт кӕндзӕн бындзытӕм —

Нилы донгуырӕнты цӕрджытӕм

ӕмӕ Ассирийы мыдыбындзытӕм+.

19Уыдон ӕрбатӕхдзысты

ӕмӕ иууылдӕр ӕрбаддзысты

ӕдзӕрӕг тӕрфыты, къӕдзӕхты скъуыдты,

сындзкъутӕртыл, дондарӕнты цур.






20Бардарӕг Евфраты фале баххуырсдзӕн

Ассирийы паддзахы,

ӕмӕ уын уый адасдзӕни

уӕ сӕртӕ ӕмӕ уӕ къӕхтӕ,

суанг ма уын уӕ боцъотӕ дӕр алвындзӕн+.

21Уыцы заман алкӕмӕ дӕр уыдзӕн

ӕрмӕстдӕр иу хъуг ӕмӕ дыууӕ фысы.

22Уыдон уый бӕрц ӕхсыр дӕтдзысты,

ӕмӕ ӕппӕт бинонтӕ дӕр

царвӕй ӕфсӕст уыдзысты.

Ацы зӕххыл ма чи баззайа,

уыдон иууылдӕр царв ӕмӕ мыд хӕрдзысты.

23Фӕлӕ мингай сӕнӕфсиры талатӕ

цы бынӕтты рӕзыд —

алы тала дӕр — ӕвзисты къӕртты аргъ —

уым уыцы заман ӕрзайдзӕни

какон сындзытӕ ӕмӕ бӕхгӕрдӕг.

24Зӕхх какон сындз ӕмӕ бӕхгӕрдӕджы бын фӕуыдзӕн,

ӕмӕ дзы адӕм цуан кӕндзысты

фат ӕмӕ ӕрдынимӕ+.

25Раздӕр-иу къӕпийӕ кӕмӕ базалдысты,

уыцы къуылдымтӕм нал ссӕудзынӕ ды,

каконтӕ ӕмӕ сындзытӕй тӕрсгӕйӕ.

Уыцы рӕтты хиздзысты галтӕ,

лыстӕг фос сӕ ссӕнддзысты сӕ къӕхтӕй».

Хуыцауыл чи не ’ууӕнды, уыцы адӕмы бӕллӕхтӕ

81Дунедарӕг мын загъта, райс иу стыр къӕй ӕмӕ йыл, адӕймаг ӕй ӕнцонӕй куыд бакӕса, афтӕ ныффысс: «„Магер-Шалал-Хаш-Баз“*+.
2Ӕмӕ уӕд Ӕз фӕсиддзынӕн ӕууӕнкджын ӕвдисӕнтӕм: сауджын Уриамӕ ӕмӕ Йеверехиайы фырт Захариамӕ»+.

3Уый фӕстӕ ӕз ӕмуат ӕрцыдтӕн сылгоймаг-пехуымпаримӕ. Уый банхъӕлцау ис ӕмӕ мын ныййардта фырт. Дунедарӕг мын загъта: «Сӕвӕр ыл ном Магер-Шалал-Хаш-Баз.
4Уый „баба“ ӕмӕ „гыцци“ дзурын нӕма базондзӕн, афтӕ Дамаскы бынтӕ ӕмӕ Самарийы хӕзнатӕ Ассирийы паддзахы хай бауыдзысты»+.






Ассириӕгты ӕрбабырст


5Дунедарӕг мын ноджы загъта:

6«Ацы адӕм Силоамы сабыр доныл

нал ӕввӕрсынц,

фӕлӕ цин кӕнынц

Рециныл ӕмӕ Ремалийы фыртыл,+

7ӕмӕ сыл уый тыххӕй Дунедарӕг

рауадздзӕн Евфраты стыр ӕмӕ абухгӕ дӕттӕ —

Ассирийы паддзахы йе ’ппӕт хъомысимӕ.

Ӕмӕ уый йе ’ппӕт донвӕдтӕй анхъӕвздзӕни размӕ,

йӕ былгӕрӕттӕ доны бын фӕуыдзысты+.

8Доны хъаймӕтау агуылф кӕндзӕн Иудейыл

ӕмӕ йӕ доны бын фӕкӕндзӕн,

адӕмӕн суанг сӕ къубалмӕ схӕццӕ уыдзӕн.

Дӕ зӕххыл дын кӕрӕй-кӕронмӕ

йӕ базыртӕ айтындздзӕн, Эммануил!»+








«Хуыцау немӕ ис!»


9Хӕстмондагӕй цъӕх арт уадзут,

фӕлӕ ризут, адӕмтӕ!

Ӕрбайхъусут, дард бӕстӕтӕ!

Хӕстмӕ сцӕттӕ кӕнут уӕхи, фӕлӕ ризут,

хӕстмӕ сцӕттӕ кӕнут уӕхи, фӕлӕ ризут!

10Сымах алы фӕндтӕ нывӕндут,

фӕлӕ уын фехӕлдзысты,

уӕ иу ныхас дӕр нӕ сӕххӕст уыдзӕн,

уымӕн ӕмӕ Хуыцау немӕ ис!+








Адӕмӕй ма тӕрсут, фӕлӕ Хуыцауӕй

11Дунедарӕг мыл Йӕ хъомысджын къух ӕруагъта ӕмӕ мын бафӕдзӕхста, ацы адӕмы ма бафӕзм, зӕгъгӕ. Загъта мын:


12«Ацы адӕм сусӕгвӕнд цы хонынц,

уый сымах сусӕгвӕнд ма хонут.

Уыдон цӕмӕй тӕрсынц,

уымӕй ма тӕрсут ӕмӕ уыл тас ма бахӕцӕд+.

13Кад кӕнут Уӕларвӕфсады Бардарӕгӕн,

Уымӕй тӕрсут, Уымӕй стъӕлфут!

14Уый уыдзӕни уаз —

Израилы дыууӕ паддзахады

кӕуыл фӕкӕлдзысты, уыцы дур

ӕмӕ уыцы къӕдзӕх,

Йерусалимы цӕрджытӕн —

къӕппӕг ӕмӕ ахсӕн хыз+.

15Ӕмӕ бирӕтӕ фӕкӕлдзысты,

ӕрхаудзысты ӕмӕ ныппырх уыдзысты,

къӕппӕджы бахаудзысты,

ахст ӕрцӕудзысты.






16Ацы ӕвдисӕндар дзӕбӕх батух,

ацы зондамындыл мыхуыр сӕвӕр

Мӕ ахуыргӕнинӕгты раз»+.

17Дунедарӕг Йе ’ргом аздӕхта

Йаковы байзӕддагӕй,

фӕлӕ ӕз уӕддӕр Дунедарӕгӕй

ныфсджын уыдзынӕн,

мӕ зӕрдӕ Йыл дардзынӕн+.

18Мӕнӕ ӕз ӕмӕ мын Дунедарӕг кӕй радта, уыцы хъӕбултӕ.

Мах Израилӕн стӕм ӕвдисӕйнӕгтӕ

Уӕларвӕфсады Бардарӕгӕй,

Сионы хохыл цӕрӕгӕй.

Мах стӕм Сионы хохыл цӕрӕг

Уӕларвӕфсады Бардарӕджы

ӕвдисӕйнӕгтӕ ӕмӕ рагнысӕнттӕ Израилӕн+.








Кӕлӕнгӕнджытыл ма ӕууӕндут

19Афтӕ уын куы зӕгъой, уе ’ргом раздахут мӕрдтӕмсидджытӕ ӕмӕ дӕсныфӕрсджытӕм — мынӕг хъӕлӕсӕй чи дзуры ӕмӕ дыгъал-дыгъул чи кӕны, уыдонмӕ, уӕд-иу сын дзуапп раттут, хъуамӕ адӕм сӕ Хуыцаумӕ кувой, стӕй удӕгӕсты тыххӕй дӕр мӕрдты нӕ фӕфӕрсынц, зӕгъгӕ+.
20Уе ’ргом раздахут Хуыцауы амындтытӕ ӕмӕ уынаффӕтӕм. Афтӕ уын чи нӕ дзура, уыдонӕн сӕ ныхӕсты рухс нӕй+.






Фыдохы заман


21Рахау-бахау кӕндзысты

зӕрдӕсастӕй, ӕххормагӕй.

Стонгӕй мӕлгӕйӕ, фыр мӕстӕй

ӕлгъитдзысты сӕ паддзахы

ӕмӕ сӕ Хуыцауы.

Арвмӕ скӕсдзысты,+

22зӕххыл сӕ цӕст ахӕсдзысты,

алы ран дӕр — бӕллӕх ӕмӕ саудалынг,

ӕмӕ саудалынджы хай бауыдзысты.

Фӕлӕ ныр саудалынг кӕм ӕртыхст,

уым ӕдзух афтӕ нӕ уыдзӕни+.

Сабырдзинады паддзах


91Ныронг Зевулон ӕмӕ Неффалимы зӕххытӕ

ӕгады бынаты уыдысты,

фӕлӕ фидӕны скадджын уыдзысты уыдон:

Галилейы денджызгӕрон бӕстӕ дӕр ӕмӕ

Иорданы фаллаг фарс,

муртаттӕгтӕ кӕм цӕрынц, уыцы Галилей дӕр+.

2Талынджы цы адӕм цардысты,

уыдон ӕгӕрон рухс федтой,

саудалынджы бӕстӕйы чи царди,

уыдоны сӕрмӕ рухс сӕрттывта+.

3О Хуыцау, Ды сбирӕ кӕндзынӕ ацы адӕмы,

стыр цин сын бауадздзынӕ сӕ зӕрдӕты.

Уыдон цин кӕндзысты Дӕ разы,

цыма зӕххӕй бӕркадджын тыллӕг исынц

кӕнӕ ӕфтиаг уарынц, уыйау+.

4Кӕддӕр сӕ мидианӕгтӕй

куыд фервӕзын кодтай,

афтӕ сын Ды ныр дӕр ныппырх кӕндзынӕ

сӕ уӕззау ӕфсондз —

ӕцӕгӕлон ӕлдарады ӕфсондз

ӕмӕ фыдӕбойнаг рӕхыс,

стӕй, цы лӕдзӕгӕй сӕ ӕфхӕрдтой, уый дӕр+.

5Хӕстонтыл тохы быдыры цы къахыдарӕс уыди, уыдон

ӕмӕ сӕ тугамӕст пӕлӕзтӕ

арты амӕттаг бауыдзысты+.

6Уымӕн ӕмӕ нын райгуырди Саби —

рардӕуыди нын Фырт.

Уый у не суинаг Паддзах.

Сӕвӕрдзысты Йыл кадджын нӕмттӕ:

Ӕрдхӕрӕны Уынаффӕгӕнӕг,

Хъомысджын Хуыцау,

Ӕнусон Фыд,

Фидыды Ӕлдар+.

7Паддзах Давиды бадӕны ӕрбаддзӕн,

Йӕ паддзахы бартӕ уыдзысты ӕгӕрон

ӕмӕ зӕххыл расиддзӕни фидыд.

Давиды паддзахад

мыггагмӕ ӕрфидар кӕндзӕни,

раст тӕрхон хӕсгӕйӕ.

Уӕларвӕфсады Бардарӕг Ыл ауддзӕн+.








Дунедарӕг мӕсты кӕны Израилмӕ


8Дунедарӕг Израилы паддзахадӕн,

Йаковы байзӕддагӕн,

хӕссы Йӕ тӕрхон.

9Хъуамӕ адӕм иууылдӕр —

Ефремы байзӕддӕгтӕ ӕмӕ

Самарийы цӕрджытӕ —

уыцы хъуыддаг базоной,

уымӕн ӕмӕ схъӕл ныхас кӕнынц стырзӕрдӕйӕ:

10«Агуыридуртӕ куы ӕркӕлой —

лӕгъз дурӕй сӕ самайдзыстӕм,

сикомортӕ сӕ рӕбынӕй куы акалой —

кедртӕй сӕ баивдзыстӕм».

11Уымӕ гӕсгӕ сын Дунедарӕг

Рецины ӕфсад сӕ ныхмӕ сыстын кӕндзӕн,

хӕцӕнгарзӕй сифтонг кӕндзӕн фыдгулты:+

12скӕсӕнӕй — арамейӕгты,

ныгуылӕнӕй — филистимӕгты.

Уыцы кӕрӕфтӕ аныхъуырдзысты Израилы.

Фӕлӕ Дунедарӕджы маст

ууыл дӕр нӕ басабыр уыдзӕн,

ӕвзиддзӕни сӕм ноджыдӕр+.






13Адӕм, чи сӕ цӕвы, Уымӕ нӕ раздӕхынц,

Уӕларвӕфсады Бардарӕджы нӕ агурынц+.

14Ӕмӕ Дунедарӕг Израилӕн ӕмбойны

ракъуырдзӕни йӕ сӕр ӕмӕ йӕ дымӕг,

йӕ пальмӕйы къалиу ӕмӕ йӕ хъӕз:+

15адӕмы хистӕртӕ ӕмӕ сӕ дзырддзӕугӕтӕ — сӕр,

мӕнгпехуымпартӕ — дымӕг+.

16Адӕмы сӕ фӕтӕгтӕ фӕрӕдийын кӕндзысты,

рӕдыд фӕндагыл сӕ акӕндзысты,

цӕмӕй бабын уой.

17Уымӕ гӕсгӕ сын Дунедарӕг

нӕ бацин кӕндзӕни сӕ лӕппутыл,

нӕ сын батӕригъӕд кӕндзӕни сӕ сидзӕртӕ

ӕмӕ сӕ идӕдзтӕн,

уымӕн ӕмӕ иууылдӕр

цӕстфӕлдахджытӕ ӕмӕ фыдгӕнджытӕ сты,

сӕ дзыхы ныхас — ӕлгъаг.

Фӕлӕ Дунедарӕджы маст

ууыл дӕр нӕ басабыр уыдзӕн,

ӕвзиддзӕни сӕм ноджыдӕр+.

18Уымӕн ӕмӕ се ’нӕуагдзинад арт уадзы,

каконтӕ ӕмӕ сындзытӕ ныхъуыры,

тар хъӕды бӕлӕстӕ судзы, ӕмӕ арвмӕ

арты фӕздӕг къуыбылӕйттӕй ссӕуы.

19Уӕларвӕфсады Бардарӕджы азар

сараудзӕни зӕхх, адӕм арты амӕттаг бауыдзысты,

иу сӕ иннӕуыл нал ауӕрддзӕн+.

20Сӕ къух-иу цӕуыл фӕхӕст уа,

уый ӕргӕвддзысты ӕмӕ хӕрдзысты,

фӕлӕ-иу уӕддӕр се стонг нӕ басӕтдзысты,

сыдӕймӕлӕгау сын бафсис нӕ уыдзӕн.

Алчи йӕ хионы хӕрдзӕни:+

21Менассиа — Ефремы,

Ефрем — Менассиайы,

сӕ дыууӕ та — Иудӕйы.

Фӕлӕ Дунедарӕджы маст

ууыл дӕр нӕ басабыр уыдзӕн,

ӕвзиддзӕни сӕм ноджыдӕр+.

101Додой сӕ къона, галиу ӕгъдӕуттӕ чи сфидар кӕны,

фыдбылызы уынаффӕтӕ чи хӕссы,+

2цӕмӕй Мӕ адӕмы мӕгуыртӕн ӕмӕ ӕнӕбонтӕн

раст тӕрхон ма кӕной,

сӕ бартӕ сын ссӕндой,

идӕдз устыты, сидзӕр сабиты стигъой+.

3Тӕрхоны бон куы ралӕууа,

дардӕй уӕм фыдбылыз куы фӕзына,

уӕд чердӕм цы кӕндзыстут,

ӕххуысагур кӕмӕ лидздзыстут?

Кӕм бафснайдзыстут уӕ бирӕ исбон?

4Уацайрӕгтимӕ уӕ уӕрджытыл ӕрлӕудзыстут,

йе та мӕлӕты амӕттаг бауыдзыстут.






Фӕлӕ ууыл дӕр Йӕ маст нӕма ссӕудзӕн,

Йӕ къух нӕма ӕруадздзӕни дӕлӕмӕ+.








Дунедарӕджы азар баййӕфта Ассирийы


5Сар сӕ сӕр кӕны ассириӕгтӕн —

Мӕ масты лӕдзӕг ӕмӕ Мӕ азары ехсӕн!+

6Ассириӕгты арвитдзынӕн ӕнӕхуыцау адӕмы,

Мӕ маст кӕмӕ ссыгъди, уыдоны ныхмӕ —

уадз ӕмӕ сӕ бастигъой, сафтид сӕ кӕной,

уынгты рыгау сӕ бассӕндой+.

7Фӕлӕ Ассирийы паддзахӕн

ууыл нӕу йӕ мӕт, йӕ сагъӕс.

Йӕ зӕрды ис бирӕ адӕмты бабын кӕнын+.

8Уый зӕгъы: «Паддзӕхтӕ иууылдӕр

мӕ лӕггадгӕнджытӕ не сты, мыййаг?

9Кално дӕр ӕмӕ Каркемиш дӕр,

Хамат дӕр ӕмӕ Арпад дӕр,

Самари дӕр ӕмӕ Дамаск дӕр+.

10Мӕ бархъомыс ӕрӕвӕрдтон

мӕнгхуыцӕуттӕм кувӕг паддзахӕдтыл.

Уыдонмӕ цас гуымирытӕ уыд,

уый бӕрц Йерусалим ӕмӕ Самарийы дӕр нӕ уыди.

11Самари ӕмӕ йӕ гуымирыты

куыд ныппырх кодтон,

афтӕ бакӕндзынӕн Йерусалим

ӕмӕ йӕ мӕнгхуыцӕуттӕн дӕр»+.





12Дунедарӕг Сионы хох ӕмӕ Йерусалимы ныхмӕ цы сфӕнд кодта, уый куы сӕххӕст кӕна, уӕд Ассирийы паддзахы бафхӕрдзӕн, сӕрбӕрзонд кӕй сси ӕмӕ иннӕтӕм ӕнӕввӕрсон цӕстӕй кӕсы, уый тыххӕй+.


13Уымӕн ӕмӕ уый зӕгъы:

«Мӕ хъомыс ӕмӕ мӕ зонды фӕрцы

ӕз сарӕзтон ацы хъуыддӕгтӕ —

ахӕм куырыхон дӕн, гъе!

Бӕстӕтӕн фехалын сӕ арӕнтӕ,

сӕ хӕзнадӕттӕ сын ныггаффутт кӕнын,

сӕ паддзӕхты сын галау ныццӕвын

ӕмӕ сӕ паддзахы бадӕнтӕй расхойын+.

14Адӕмтӕн ратӕлӕт кодтон сӕ исбон,

мӕргъты ахстӕттӕ сафтидгӕнӕгау;

уагъд ӕйчытау ӕз ӕппӕт зӕххытӕ байстон,

ӕмӕ мыл ничи йӕ базыр сцагъта,

ничи йӕ дзых фӕхӕлиу кодта,

ничи мыл цъиу-цъиу скодта».






15Фӕрӕт куыд хъуамӕ раппӕла йӕхицӕй,

архайгӕ дзы чи кӕны, уый раз?

Науӕд хырх сӕрбӕрзондӕй куыд хъуамӕ кӕса,

хырхгӕ дзы чи кӕны, уымӕ?

Лӕдзӕг, йӕ къухмӕ йӕ чи райсы,

уыцы адӕймаджы ныттилдзӕни, мыййаг?

Къобола лӕдзӕг, хъӕдӕй конд чи нӕу,

уыцы цардуды хӕрдмӕ сисдзӕн?








Дунедарӕджы азар


16Уымӕ гӕсгӕ Дунедарӕг, Уӕларвӕфсады Бардарӕг,

Ассирийы гуыппырсартӕн

фесафдзӕни сӕ хъару,

йӕ кад ын басудздзӕни артау+.

17Стыр Хуыцау — Израилы Рухс —

арт фестдзӕн ӕмӕ йын ӕмбойны

бавзалы кӕндзӕн йӕ каконтӕ ӕмӕ йӕ сындзытӕ+.

18Ныффӕйлаудзӕн ын йӕ диссаджы хъӕдтӕ ӕмӕ дыргъдӕттӕ

бӕласӕй, къутӕрӕй.

Афтӕмӕй Ассирийы бӕстӕ

мӕлӕтдзаг рынчыны хал ахӕрдзӕн.

19Йӕ хъӕдты ма бӕлӕстӕ

афтӕ чысыл баззайдзӕн,

ӕмӕ сӕ суанг саби дӕр анымайдзӕн.






20Ӕрцӕудзӕн ахӕм заман,

ӕмӕ ма Йаковы хӕдзарвӕндагӕй,

Израилы байзӕддӕгтӕй чи фервӕза,

уыдон сӕ зӕрдӕ нал дардзысты,

чи сӕ цагъта, уыцы ассириӕгтыл,

фӕлӕ сӕ каст уыдзӕни Дунедарӕгмӕ,

Израилы Уаз Хуыцаумӕ,

иузӕрдион Ыл уыдзысты.

21Чи ма дзы фервӕза, уыдон раздӕхдзысты,

Йаковы байзӕддӕгтӕ раздӕхдзысты

хъомысджын Хуыцаумӕ.






22Кӕд дӕ адӕм денджызы змисау

ӕнӕнымӕц уыдысты, Израил,

уӕддӕр сӕ фӕстӕмӕ раздӕхдзӕн

ӕрмӕст чысыл къорд;

се сӕфт рагацау нысангонд у,

раст тӕрхон сӕ баййафдзӕн+.

23Дунедарӕг, Уӕларвӕфсады Бардарӕг,

куыд снысан кодта, афтӕ

ӕгас зӕххы дӕр баййафдзӕни Йӕ азар+.








Хуыцауы адӕм, ма фӕтӕрсут Ассирийӕ!


24Уымӕ гӕсгӕ Дунедарӕг, Уӕларвӕфсады Бардарӕг, зӕгъы:

«Мӕ адӕм, Сионы хохыл цӕрджытӕ!

Ма тӕрсут ассириӕгтӕй,

суанг уӕм лӕдзӕгӕй куы февзидой

ӕмӕ уын кӕддӕр мысырӕгтӕ куыд бакодтой,

афтӕ уӕм къобола лӕдзӕг куы сисой, уӕд дӕр+.

25Чысыл ма, хӕрз чысыл ма,

ӕмӕ уӕм Мӕ маст ссӕудзӕн,

ӕмӕ уӕд ассириӕгты

Мӕ азары амӕттаг бакӕндзынӕн».

26Уӕларвӕфсады Бардарӕг сӕм

галтӕрӕн ехсӕй февзиддзӕн

ӕмӕ, кӕддӕр Сынты Къӕдзӕхы цур

мидианӕгты куыд ныддӕрӕн кодта,

афтӕ адоныл дӕр нӕ бацауӕрддзӕн.

Денджызмӕ февзиддзӕни Йӕ лӕдзӕгӕй,

кӕддӕр Мысырмӕ куыд февзыста, афтӕ+.

27Уӕд фыдгулы ӕфсондз де уӕхсчытӕй,

дӕ бӕрзӕйӕ ист ӕрцӕудзӕни,

ныппырх уыдзӕни де ’фсондз+.








Ассириаг ӕфсады фӕндаг


28Ассириӕгтӕ бабырстой Гаййатмӕ,

Мигроны уылты ацыдысты,

Михмасы ныууагътой сӕ чырӕ,+

29афсӕрстой комы нарӕджы ӕмӕ зӕгъынц,

Гевӕйы бахсӕвиуат кӕнӕм, зӕгъгӕ.

Рамайы сахайрӕгтӕ ӕмризӕджы ризынц,

Саулы сахар Гевӕйы адӕм та лидзӕг фесты+.

30Хъӕрахст кӕн, Галлимы сахар!

Хъус ӕм, Лаеша!

Бафӕзм ӕй, Анатот!+

31Мадменайы адӕм лидзӕг фесты,

Гевимы цӕрджытӕ дӕр сӕ сӕртӕ ӕфснайынц.

32Фыдгул ма Новы сахары

фӕуыдзӕнис иу бон.

Уырдыгӕй ӕртхъирӕн кӕндзӕни

Сионы хохмӕ, Йерусалимы бӕрзӕндмӕ+.






33Мӕнӕ Дунедарӕг, Уӕларвӕфсады Бардарӕг,

Йӕ тасӕфтауӕг хъомысӕй

бӕлӕсты къалиутӕ ныссӕтдзӕн!

Бӕрзонд бӕлӕстӕ акӕлдзысты,

бӕрзӕндтӕ ӕрфӕлдӕхдзысты+.

34Тархъӕды бӕлӕстӕ

Уый цӕгъддзӕни ӕфсӕн фӕрӕтӕй,

Ливаны ӕгӕндӕг хъӕд

зӕххы ӕмвӕз суыдзӕни

Хъомысджыны къухӕй.

Йессейы уидаджы тау


111Йессейы калд бӕласы бындзӕфхад

суадздзӕни тау, ӕмӕ дзы ног тала сырӕздзӕн.

2Ууыл ӕртыхсдзӕни Дунедарӕджы Уд —

уӕлзонд ӕмӕ ӕмбарынады Уд,

уынаффӕ ӕмӕ хъомысы Уд,

зонынады ӕмӕ Дунедарӕгӕн аргъуыц кӕныны Уд+.

3Уый йе ’ппӕт хъарутӕй тырндзӕн

Дунедарӕгӕн аргъуыц кӕнынмӕ!

Ӕдде бакӕсгӕйӕ цы зыны,

уымӕ гӕсгӕ нӕ тӕрхон кӕндзӕни;

дам-думтӕм хъусгӕйӕ,

уынаффӕ нӕ рахӕсдзӕни.

4Мӕгуыр адӕмӕн раст тӕрхон кӕндзӕн,

зӕххыл цӕрӕг ӕфхӕрд адӕмӕн

сӕ хъуыддӕгтӕ ӕвзардзӕни рӕстӕй.

Йӕ дзырды цӕфӕй стӕрхон кӕндзӕн зӕххӕн,

фыдгӕнӕджы Йӕ раулӕфтӕй фесафдзӕн!+

5Рӕстдзинад суыдзӕни Йӕ рон,

иузӕрдиондзинад ӕрбабӕтдзӕни Йӕ синтыл.






6Уӕд бирӕгъ хӕларӕй цӕрдзӕн уӕрыккимӕ,

фыранк хуысдзӕни сӕныччы фарсмӕ,

род ӕмӕ лӕппын домбай уыдзысты иумӕ,

ӕнахъом саби сӕ хиздзӕни+.

7Стур хиздзӕн арсимӕ,

сӕ цот та хуысдзысты фӕрсӕй-фӕрстӕм,

домбай стурау ӕууилдзӕни зыгуым.

8Дзидзидай саби хъаздзӕни

маргджын калмы хуынчъы раз,

йӕ къух-иу дзы атъысдзӕни.

9Мӕ уаз хохыл сӕ кой дӕр нал уыдзӕн

фыдми ӕмӕ знаггадӕн,

уымӕн ӕмӕ, денджыз донӕй йемыдзаг куыд вӕййы,

афтӕ ӕгас зӕххыл сбирӕ уыдзысты

Дунедарӕджы тыххӕй зонындзинӕдтӕ+.








Хаст адӕм ӕрбаздӕхдзысты фӕстӕмӕ


10Уыцы заман куы ралӕууа,

уӕд, Йессейы Ӕвзарӕй цы тала сырӕза,

уый адӕмтӕн суыдзӕни цӕстуынгӕ нысан,

адӕмтӕ йӕ бацагурдзысты.

Цы бынаты ӕрцӕра, уымӕн йӕ кады кой

айхъуысдзӕни дӕрдтыл+.

11Уыцы заман куы ралӕууа,

уӕд Дунедарӕг ногӕй Йӕ къух ӕрдардзӕн

ӕмӕ ссӕрибар кӕндзӕн,

Йӕ адӕмӕй ма чи баззайа, уыдоны.

Фӕстӕмӕ ӕрбаздахдзӕн,

Йӕ адӕмӕй ма Ассири, Мысыр, Патрос,

Куш, Елам, Шинар ӕмӕ Хаматы бӕстӕты,

стӕй денджызгӕрон сахарты

удӕгасӕй чи баззайа, уыдоны+.

12Йӕ тырыса сисдзӕни адӕмты раз

ӕмӕ тард израилӕгты,

стӕй, чи ныххӕлиу ис, уыцы иудейӕгты —

нӕлгоймагӕй, сылгоймагӕй —

ӕрбаздахдзӕни зӕххы цыппар кӕронӕй+.






13Уӕд ефремонты фыдӕхӕн

кӕрон ӕрцӕудзӕни,

уӕд иудейӕгты фыдӕхӕн

йӕ кой дӕр нал уыдзӕн.

Ефремонтӕ иудейӕгтӕм

нал хӕлӕг кӕндзысты,

иудейӕгтӕ знаджы цӕстӕй

нал кӕсдзысты ефремонтӕм+.

14Иумӕ абырсдзысты ныгуылӕнӕрдӕм,

филистимӕгты бӕстӕм,

бастигъдзысты скӕсӕны адӕмты.

Едом ӕмӕ Моавы бӕстӕтыл

ӕрӕвӕрдзысты сӕ бархъомыс.

Аммонӕгтӕ сын дӕлбариуӕг кӕндзысты+.

15Дунедарӕг Йӕ азары амӕттаг бакӕндзӕни

Мысыры скӕнсӕнварс денджызы донбакӕлӕн,

Йӕ къух сисдзӕн Евфраты донмӕ дӕр,

ахӕм тыхджын дымгӕ йыл рауадздзӕн,

ӕмӕ йӕ авд суадоны фестын кӕндзӕн,

цӕхгӕрмӕ сыл тӕнӕг дзабырты хиздзысты+.

16Уӕд, Дунедарӕгӕн Ассирийы цы адӕм баззайа,

уыдон уырдыгӕй здӕхдзысты уӕрӕх фӕндагыл,

кӕддӕр Израилы адӕм

Мысыры зӕххӕй куыд здӕхтысты, афтӕ+.

Арфӕйы зарӕг


121Уыцы бон ды зӕгъдзынӕ:

«Стауын дӕ, Дунедарӕг!

Мӕсты мӕм уыдтӕ,

фӕлӕ ныр ссыди Дӕ маст,

басабыр мӕ кодтай+.

2Хуыцау мӕнӕн — мӕ ирвӕзынгӕнӕг,

мӕ уды ныфс — нӕ зонын Йемӕ тас.

Мӕ хъомыс — Уый,

мӕ зарӕджы сӕр — Дунедарӕг!

Уый сси мӕ ирвӕзынгӕнӕг!»+

3Ирвӕзындзинады суадӕттӕй

цингӕнгӕ исдзыстут дон.

4Уыцы бон зӕгъдзыстут сымах:

«Кад кӕнут Дунедарӕгӕн,

арут Ын Йӕ ном!

Йӕ хъуыддӕгтӕ Йын хъусын кӕнут адӕмтӕн,

Йе стыр ном Ын стаут+.

5Хуыцауы кадӕн зарут —

Уый стыр хъуыддӕгтӕ сарӕзта,

уадз айхъуса ӕгас зӕххыл сӕ кой+.

6Сионы цӕрджытӕ,

цин кӕнут ӕмӕ цинӕй райут,

уымӕн ӕмӕ тынг стыр у уе ’хсӕн

Израилы Уаз Хуыцау!»+

Рагуац Вавилоны тыххӕй

131Рагуац Вавилоны тыххӕй, Амоцы фырт Исайайӕн Дунедарӕг рагагъоммӕ кӕй раргом кодта, уый+.


2«Уӕ тырыса сисут гӕмӕх хохы сӕрмӕ,

хъӕр сӕм кӕнут,

уӕ къухӕй сын ацамонут,

уадз ӕмӕ паддзӕхты кулдуарыл бахизой+.

3Ӕз бардзырд радтон Ме ’взӕрстытӕн,

фӕсидтӕн Ме ’хсарджынтӕм,

Мӕ кад стыр цины хос кӕмӕн у, уыдонмӕ,

цӕмӕй Мын сӕххӕст кӕной Мӕ тӕрхон».

4Хӕхты тыхджын уынӕр хъуысы,

цыма ӕнӕнымӕц дзыллӕйы

хъӕлӕба у, уыйау.

Абухынц паддзахӕдтӕ,

ӕмбырдтӕ кӕнынц адӕмтӕ.

Уый Уӕларвӕфсады Бардарӕг фӕсидти

хӕстифтонг ӕфсадмӕ.

5Дард бӕстӕй, арвы кӕронӕй,

ӕрбацӕуынц Дунедарӕг ӕмӕ Йӕ азар,

цӕмӕй ӕгас зӕхх бабын кӕной+.






6Ӕрдиаг кӕнут —

Дунедарӕгӕн Йӕ тӕрхоны бон ӕрӕввахс,

Ӕппӕтхъомыс дӕрӕнгӕнгӕ ӕрцӕудзӕн+.

7Уымӕ гӕсгӕ адӕмӕн

ӕрлӕмӕгъ уыдзысты сӕ цӕнгтӕ,

алкӕмӕн дӕр асӕтдзӕни йӕ ныфс+.

8Стыр тас сыл бахӕцдзӕн,

се уӕнгтӕ срисдзысты,

сӕ буар ӕлхынцъытӕ кӕндзӕни,

сау тухӕн ӕвзардзысты

ӕвгъӕддон сылгоймагау.

Стыр дисы бафтгӕйӕ, кӕрӕдзимӕ кӕсдзысты,

арт уадздзысты сӕ цӕсгӕмттӕ+.

9Дунедарӕджы азары бон ӕрӕввахс —

судзгӕ мастӕй йедзаг!

Уыцы бон бабын уыдзӕни зӕхх,

тӕригъӕдджынтӕ фесӕфдзысты зӕххы цъарӕй+.

10Стъалытӕ ӕмӕ стъалыгуыппартӕ

нал ратдзысты сӕ рухс.

Хур, куыддӕр скӕсӕнӕй йӕ цӕст сдара,

афтӕ ахуысдзӕн,

мӕйы цӕст бакуырм уыдзӕн+.






11«Ӕз бафхӕрдзынӕн дуне

йӕ тӕригъӕдты аххосӕй,

ӕнаккӕгты — сӕ фыдракӕндты тыххӕй.

Кӕрон скӕндзынӕн хъалты сӕрхызтӕн,

ӕрныллӕг кӕндзынӕн

сӕрбӕрзонд ӕфхӕрджыты+.

12Адӕмы нымӕц

афтӕ фӕкъаддӕр кӕндзынӕн,

ӕмӕ ма дзы чи баззайа,

уыдон уыдзысты сыгъзӕринӕй зынаргъдӕр,

уыимӕ — офираг сыгъзӕринӕй»+.

13Ӕрцӕудзӕн ахӕм бон,

ӕмӕ Уӕларвӕфсады Бардарӕг,

Йӕ маст ӕххуырсгӕйӕ,

пиллӕттӕ калгӕйӕ,

ныууигъдзӕни арв,

зӕхх фенкъуысын кӕндзӕн йӕ бынатӕй+.

14Уӕд ӕцӕгӕлӕттӕй алчидӕр

тарст сычъийау, дзӕгъӕл фысау

лидзӕг фӕуыдзӕни йӕхи адӕм, йӕхи бӕстӕм+.

15Фӕлӕ уыдонӕй кӕй ӕрцахсой,

уый ныррӕхойдзысты,

кӕуылдӕриддӕр фӕхӕст уой —

кардӕй йӕ амардзысты.

16Сӕ сабиты сын сӕ цӕсты раз амардзысты,

сӕ хӕдзӕрттӕ хӕлӕттаг фӕуыдзысты,

сӕ устытӕй сын фӕхынджылӕг кӕндзысты+.






17Дунедарӕг зӕгъы:

«Ӕз сын сӕ ныхмӕ сардаудзынӕн,

ӕвзистӕн аргъ чи нӕ кӕны

ӕмӕ сыгъзӕринмӕ уазал ӕнгас чи дары,

уыцы мидиӕгты.+

18Сӕ лӕппуты сын фатӕй ныццӕгъддзысты,

сабитӕн нӕ фӕтӕригъӕд кӕндзысты»+.






19Хуыцау Содом ӕмӕ Гоморрӕйау

ныппырх кӕндзӕни Вавилон —

паддзахӕдты фидыц,

халдейӕгтӕ сӕрыстыр кӕмӕй сты, уый+.

20Никуыуал дзы ничи ӕрцӕрдзӕн,

фӕлтӕрӕй-фӕлтӕрмӕ дзы нал уыдзӕн цӕрӕг.

Араббаг дзы нӕ айтындздзӕни йӕ цатыр,

фыййӕуттӕ дзы сӕ фосимӕ

асадӕн не скӕндзысты ривӕдафон+.

21Уырдӕм ӕрцӕудзысты хъӕддаг сырдтӕ,

йӕ хӕдзӕрттӕ байдзаг уыдзысты уыгтӕй;

ӕрцӕрдзысты дзы страустӕ,

чъыллиппӕй дзы кафдзысты

цӕуӕнгӕс дӕлимонтӕ.+

22Сӕ галуанты рӕйдзысты гиенӕтӕ,

сӕ хиирхӕфсӕн бынӕтты

ниудзысты хъӕддаг куыйтӕ.






14


Израил ӕрбаздӕхдзӕн йӕ бӕстӕм


141Йӕ кӕрон ӕрӕввахс,

бирӕ рӕстӕг ын нал ис.

Дунедарӕг фӕтӕригъӕд кӕндзӕн

Йаковы байзӕддагӕн,

ногӕй та равзардзӕн Израилы адӕмы,

сӕ зӕхмӕ сӕ ӕрбаздахдзӕн.

Ӕндӕрбӕстӕгтӕ сӕм ӕнгом балӕудзысты

ӕмӕ баиу уыдзысты семӕ+.

2Адӕмтӕ сӕ ӕркӕндзысты сӕ фыдыуӕзӕгмӕ

ӕмӕ сын уым, Дунедарӕджы зӕххыл,

нӕлгоймагӕй, сылгоймагӕй, цагъартӕ суыдзысты.

Израилӕгтӕ уацары райсдзысты,

кӕддӕр сын сӕхи уацары чи акодта, уыцы адӕмты

ӕмӕ ӕлдариуӕг кӕндзысты

сӕ кӕддӕры ӕфхӕрджытӕн+.








Вавилоны паддзахы мӕлӕт

3Дунедарӕг кӕрон куы скӕна уӕ цагъардзинадӕн, куы уӕ фервӕзын кӕна уӕ тас ӕмӕ уӕ хъыгӕй, уе ’фхӕрджытӕн цы уӕззау куыстытӕ кодтат, уыдонӕй,
4уӕд сымах уӕлахизы зарӕг ныззардзыстут, Вавилоны паддзахӕн фидис кӕнгӕйӕ:




Не ’фхӕрӕг нал ис,

не стигъӕг бабын ис!+

5Дунедарӕг басаста ӕнӕхуыцӕутты хъомыс,

барджын хицӕутты паддзахлӕдзӕг ныссаста;

6уый хъӕхъхъагӕй алы адӕмты цавта,

иу цӕф сын иннӕйы фӕдыл кодта,

ӕлдариуӕг сын кодта карзӕй,

ӕфхӕрдта сӕ ӕгъатырӕй.

7Ныр зӕхх сулӕфыди иууылдӕр,

цинӕй райы, йӕ цины хъӕр хъуысы!

8Кипаристӕ ӕмӕ ливайнаг кедртӕ

цин кӕнынц ӕмӕ дзурынц дӕу тыххӕй:

«Ды мӕрдвынӕй куы бадӕ,

уӕдӕй фӕстӕмӕ нӕм

ничиуал цӕуы цӕгъдынмӕ»+.






9Мӕрдтыбӕстӕ базмӕлыд,

ӕнхъӕлмӕ кӕсы де ’рбацыдмӕ —

уый райхъал кодта мӕрдты,

зӕххон фӕтӕгты се ’ппӕты дӕр.

Муртаттаг паддзӕхты растын кодта

сӕ паддзахы бадӕнтӕй.

10Иууылдӕр дын дзурдзысты ныр,

ды дӕр махау сӕнӕбон дӕ,

мах хал ахордтай, зӕгъгӕ.

11Мӕрдтыбӕстӕм ӕппӕрст ӕрцыди

де схъӕлдзинад дыууадӕстӕнонты цагъдимӕ.

Уаллӕттӕй дын — гобан,

уаллӕттӕ — дӕ хъӕццул дӕр.






12Уӕ сӕууон стъалы,

мӕнӕ куыд расхъиудтай арвӕй!

Дӕ къӕхты бын адӕмы ссӕстай,

ныр дӕхӕдӕг ныцъцъӕл ӕмӕ ныммур дӕ зӕххыл!+

13Кӕддӕр дӕхимидӕг афтӕ куы дзырдтай:

«Уӕларвмӕ ссӕудзынӕн,

Хуыцауы рафӕлдыст стъалытӕй

бӕрзонддӕр сисдзынӕн мӕ паддзахы бадӕн

ӕмӕ уым, цӕгаты тигъыл,

хуыцӕутты ’хсӕн ӕрбаддзынӕн хохыл;+

14ӕврӕгъты онг ссӕудзынӕн

ӕмӕ Бӕрзонд Хуыцауы ӕмсӕр суыдзынӕн»+.

15Фӕлӕ ды ӕппӕрст ӕрцыдтӕ мӕрдтыбӕстӕм,

зындоны арфмӕ+.

16Чи дӕ уыны, уыдон дӕм ӕдзынӕг кӕсынц

ӕмӕ дыл дисӕй мӕлынц:

«Ай, зӕхх кӕй азарӕй рызти, уый у,

паддзахӕдтӕ-иу чи ныууыгъта,

17дуне-иу ӕдзӕрӕг быдыр

чи фестын кодта,

сахартӕ та — хӕлддзӕгтӕ,

йӕ уацайрӕгтӕн сӕрибар

чи нӕ лӕвӕрдта?»+

18Алы адӕмты паддзӕхтӕ

кад ӕмӕ цытимӕ хуыссынц,

алчи — йӕхи зӕппадзы.

19Дӕу та ингӕны нӕ бавӕрдтой,

аппӕрстой дӕ хус къалиуау.

Мӕрдты ’хсӕн, карды амӕттаг чи баци,

уыдоны астӕу хуыссыс;

дурастӕрд ингӕны дӕ ныппӕрстой,

сӕ къӕхтӕй дын дӕ мард ссӕндынц адӕм.

20Тохы чи фӕмард, уыдонӕй хъауджыдӕр

дӕу ингӕны нӕ бавӕрдзысты,

уымӕн ӕмӕ бабын кодтай дӕ бӕстӕ

ӕмӕ фӕцагътай дӕ адӕмы.

Фыдгӕнӕджы байзӕддӕгтӕ

макуы скӕнӕнт ном,

рохуаты баззайӕнт мыггагмӕ+.

21Ацы паддзахӕн хъуамӕ

йӕ фырттӕ дӕр амӕлой

сӕ фыды азымы тыххӕй,

науӕд та уын иуахӕмы

бацахсдзысты уӕ зӕхх

сӕ сахартӕй байдзаг кӕндзысты ӕгас дуне.











Вавилон бацарӕфтыд

22Уӕларвӕфсады Бардарӕг зӕгъы: «Ӕз сӕ ныхмӕ рацӕудзынӕн ӕмӕ Вавилоны адӕмы бындзагъд ныккӕндзынӕн — цъиуызмӕлӕг дӕр сӕ нал баззайдзӕн, фырт-бындар ӕмӕ сӕм хӕрӕфырт-бындарӕй чи ис, уыдон иууылдӕр бабын уыдзысты.
23Вавилон фестын кӕндзынӕн уызынты бӕстӕ ӕмӕ цъымара, рамӕрздзынӕн ӕй куынӕггӕнӕг уисойӕ», — зӕгъы Уӕларвӕфсады Бардарӕг+.






Ассирийы басаст


24Уӕларвӕфсады Бардарӕг басомы кодта:

«Ӕз сараздзынӕн, цы сфӕнд кодтон, уый.

Цы тӕрхон рахастон, уымӕн ӕнӕ ’рцӕугӕ нӕй.

25Ассириӕгты ныддӕрӕн кӕндзынӕн Мӕ зӕххыл,

бассӕнддзынӕн сӕ Мӕ хӕхтыл,

ӕмӕ уӕд Мӕ адӕм сӕ бӕрзӕйӕ

раппардзысты се ’фсондз,

се уӕхсчытӕ фервӕздзысты сӕ уаргъӕй»+.

26Хуыцау тӕрхон кӕндзӕни зӕххы цъарӕн,

ӕппӕт адӕмтӕм сисдзӕни Йӕ къух.

27Уӕларвӕфсады Бардарӕг рахаста тӕрхон —

чи йӕ аивдзӕн?

Уый систа Йӕ къух —

чи Йын ӕй бауромдзӕн+?






Хуыцауы азар ӕмӕ филистимӕгтӕ


28Паддзах Ахазы амарды аз

уыдис ахӕм рагуац:+

29«Филистимӕгтӕ, ма цин кӕнут,

цы лӕдзӕгӕй уӕ надтой,

уый кӕй ныппырх ис, ууыл,

уымӕн ӕмӕ маргджын калмы уидагӕй

райгуырдзӕнис калм,

уымӕй та — фат-калм.

30Уӕд Мӕ адӕмы мӕгуырдӕртӕ

хӕринагӕй бафсӕддзысты,

гӕвзыччытӕ ӕдас ӕмӕ ӕнӕмӕтӕй цӕрдзысты.

Сымах та Хуыцау сыдӕй амардзӕн,

чи ма уӕ баззайа,

уыдоны та ныццӕгъддзӕн.

31Сахары кулдуар, дзыназ!

Нырдиаг кӕн ды дӕр, сахар!

Фыр тӕссӕй ризут, филистимӕгтӕ,

уымӕн ӕмӕ цӕгатӕрдыгӕй ӕрбаввахс сты

фӕздӕджы къуыбылӕйттӕ —

уый ӕрбацӕуы ӕфсад,

бырсынц ӕмдых-ӕмзондӕй.

32Уӕдӕ цы дзуапп раттын хъӕуы

ацы адӕмы минӕвӕрттӕн?

Уыдонӕн зӕгъын хъӕуы,

Сион сфидар кодта Дунедарӕг,

ӕмӕ дзы Йӕ адӕмы мӕгуыртӕ

сӕ сӕртӕ бафснайдзысты, зӕгъгӕ»+.

Моав дӕрӕнгонд ӕрцыд


151Рагуац Моавы тыххӕй.

Куыд сафтид ис Ар-Моав —

дӕрӕнгонд ӕрцыди иу ӕхсӕвмӕ!

Куыд сафтид ис Кир-Моав,

бацарӕфтыд иу ӕхсӕвмӕ!+

2Моавы цӕрджытӕ ссыдысты

Дивоны кувӕн къуыбыртӕм

ӕмӕ уым еххӕй кӕуынц

Нево ӕмӕ Медевайы сахартыл;

иууылдӕр алвыдтой сӕ сӕртӕ,

адастой сӕ боцъотӕ+.

3Уынгты хилынц сӕхъис пӕлӕзты,

уӕлхӕдзӕрттӕ ӕмӕ фӕзтӕй

се ’рдиаг хъуысы,

цыхцырӕй кӕлы сӕ цӕссыг.

4Богъ-богъ кӕнынц

Хешбон ӕмӕ Елалейы цӕрджытӕ,

сӕ хъӕрахст суанг

Йахацы сахары онг хъуысы.

Моавы хӕстонтӕн дӕр

сӕ ныфс асаст ӕмӕ ӕрдиаг кӕнынц+.

5Мӕ зӕрдӕ дзыназы Моавы хъысмӕтыл;

йӕ адӕм лидзынц Цоары сахармӕ —

Еглат-Шелишимӕ.

Кӕугӕйӕ ссӕуынц Лухиты хъӕуы хӕрдыл;

Хоронаимы сахармӕ фӕндагыл

зӕрдӕхалӕн хъарджытӕ кӕнынц+.

6Байсыстысты Нимримы суадӕттӕ;

хурмӕ баруади кӕрдӕг,

цъӕх зайӕгхалӕн йӕ кой дӕр нал ис.

7Моавы адӕм сӕ фӕллой

Хӕристы дӕлвӕзы фалӕмӕ фӕхӕссынц.

8Адӕмы ӕрдиаг суанг бӕстӕйы арӕнты онг айзӕлы,

Еглаим ӕмӕ Беер-Елимы сахартӕм хъуысы.

9Димоны сахар цы доны был ис,

уый туг фестади, фӕлӕ сыл Ӕз

ноджы фыддӕр фыдбылыз бафтаудзынӕн:

моавӕгтӕй ма чи аирвӕзт,

уыцы бӕстӕйы ма чидӕриддӕр баззади,

уыдоныл Ӕз се ’ппӕтыл дӕр

сардаудзынӕн домбайы.

161Селайӕ Сионы хохмӕ

ӕдзӕрӕг быдырыл арвитут уӕрыччытӕ —

бӕстыхицауӕн лӕварӕн+.

2Уымӕн ӕмӕ Арноны донуайӕнты цур

моаваг чызджытӕ рауай-бауай кӕнынц,

сӕ ахстонӕй кӕй раппӕрстой,

ахӕм удаист лӕппын цъиутау+.

3Бауынаффӕ, зӕгъ, нын кӕн,

исты нын, зӕгъ, ӕрхъуыды кӕн.

Ӕмбисбоны ӕнтӕфы нӕ дӕ базыры бын бакӕн,

ӕхсӕвы тар алцы куыд бааууон кӕны, афтӕ.

4Моавы лигъдӕттӕ уал, зӕгъ,

ацӕрӕнт дӕумӕ;

сӕ фӕдыл чи зилы, уыдоны къухӕй сӕ бахиз.

Ӕфхӕрӕг куынӕуал уа,

гӕныстонгӕнджытӕ куы фесӕфой,

5уӕд ӕрфидар уыдзӕн паддзахдзинад,

ӕмӕ паддзахы бадӕныл, Давиды цатыры,

ӕрбаддзӕни рӕстаг тӕрхонгӕнӕг,

рӕстдзинадыл хӕцӕг+.

6Мах фехъуыстам, Моав куыд ӕнӕввӕрсон у,

йе схъӕл митӕн кӕрон куыд нӕй,

куыд къӕйных ӕмӕ куыд налат у,

куыд тутт сты йӕ хиппӕлой ныхӕстӕ+.

7Уымӕ гӕсгӕ йӕ хъысмӕтыл дзыназы Моав,

ӕгас бӕстӕ кӕуы!

Додой кӕнут ныр,

кир-харесетаг чисмисджын гуылтӕ мысгӕйӕ!+

8Бахус сты Хешбоны сӕндӕттӕ,

Сивмайы сӕнӕфсир дӕр афтӕ.

Адӕмты барджынтӕ йын

йӕ хуыздӕр талатӕ бассӕстой,

афтӕмӕй та уыдон кӕддӕр

суанг Йазеры онг аххӕссыдысты,

дарддӕр та апырх сты ӕдзӕрӕг быдырыл.

Уым фӕйнӕрдӕм райрӕзтысты

ӕмӕ суанг Мард денджызы фаллаг фарсмӕ

бахӕццӕ сты+.

9Уӕдӕ ӕз дӕр Йазеры цӕрджытимӕ

Сивмайы сӕнӕфсирыл кӕудзынӕн.

Хешбон ӕмӕ Елале,

мӕ цӕссыг уыл фӕкалдзынӕн,

уымӕн ӕмӕ тыллӕгӕфснайӕнты

цины хъӕр нал хъуысы сымахӕй+.

10Сойджын зӕххыл цин ӕмӕ хъӕлдзӕгдзинадӕн

фесӕфти сӕ кой дӕр,

сӕндӕттӕй цины зарӕг нал хъуысы.

Сӕндондартӕ сӕн нал дуцынц сӕ сӕндуцӕнты,

кӕрон ӕрцыди цины хъӕртӕн.

11Хъисфӕндырау дзыназы мӕ зӕрдӕ Моавыл,

мӕ уд кӕуы Кир-Хересы хъысмӕтыл+.






12Моавӕгтӕ сӕхи цасфӕнды хъарӕнт

сӕ бӕрзӕндтыл нывӕндтӕ хӕссыныл,

сӕ кувӕндонмӕ цӕуӕнт ӕмӕ кувӕнт —

уыдӕттӕ сын ницыуал баххуыс уыдзысты.





13Моавӕн ацы тӕрхон Дунедарӕг рахаста раджы.
14Ныр та зӕгъы: «Ӕртӕ азы фӕстӕ — нӕдӕр бон раздӕр, нӕдӕр бон фӕстӕдӕр — кадджын Моавыл худинаджы гакк сбаддзӕн. Йӕ бирӕ дзыллӕйӕ ма армыдзаг баззайдзӕн ӕрмӕст»+.

Дамаскы сӕфт ӕмӕ Израилы худинаг

171Рагуац Дамаскы тыххӕй.


Дамаскӕн йе сӕфт ӕрцӕуы —

хӕлддзӕгты кӕри фестдзӕн+.

2Ароеры алыварс сахартӕ

федзӕрӕг уыдзысты.

Ӕрмӕст ма дзы фосы дзугтӕ

ривӕд кӕндзысты ӕмӕ сын тас никӕмӕй уыдзӕн+.

3Ефремы зӕххыл фидаргонд сахар нал баззайдзӕн,

Дамаскы та — паддзӕхтӕ.

Арамы цӕрджытӕй ма чи аирвӕза,

уыдонӕн израилӕгтау фесӕфдзӕни сӕ кад, —

зӕгъы Уӕларвӕфсады Бардарӕг.






4Уыцы бон Йаковы кад ӕрныллӕг уыдзӕн,

смӕллӕг уыдзӕн йӕ нард буар.

5Уыцы заман уыдзӕни тыллӕгӕфснайӕнтау:

хуымгӕрдӕг бафснайы йӕ хортӕ,

ӕмӕ уый фӕстӕ Рефаимы дӕлвӕзы мӕгуыртӕ ӕруидзынц,

цы иугай ӕфсиртӕ ма дзы аззайы, уыдон+.

6Израилы адӕм скуынӕг уыдзысты,

оливӕ бӕлас куы ’рцӕгъдынц,

уӕд ма йӕ цъуппыл дыууӕ-ӕртӕ,

йӕ бинаг къалиутыл иугай гагатӕ

куыд аззайы, уыйау, —

зӕгъы Дунедарӕг, Израилы Хуыцау.+





7Уыцы бон алы адӕймаг дӕр йе ’ргом раздахдзӕни йе Скӕнӕгмӕ, бацагурдзӕн Израилы Уаз Хуыцауы.
8Нал бакӕсдзӕн, йӕхӕдӕг кӕй сарӕзта, уыцы нывондхӕссӕнтӕм, йӕхи къухӕй кӕй скодта, уыцы Ашерӕйы цӕджындзтӕ ӕмӕ будсудзӕнтӕм+.

9Уыцы бон сӕ фидаргонд сахарты цӕрӕг уд нал баззайдзӕн, израилӕгтӕ кӕй ныппырх ӕмӕ федзӕрӕг кодтой, уыцы хиввӕгтӕ ӕмӕ аморӕгты сахартау+.


10Ды ферох кодтай

дӕ ирвӕзынгӕнӕг Хуыцауы,

дӕ Къӕдзӕх ӕмӕ дӕ Фидар

дӕ хъуыдыйы дӕр нал уыди.

Ды скодтай диссаджы дыргъдӕттӕ,

ныссагътай ӕцӕгӕлон сӕнӕфсиры талатӕ+.

11Цы бон сӕ ныссагътай,

уыцы бонӕй фӕстӕмӕ сӕм зылдтӕ,

цӕмӕй сырӕзой ӕмӕ дидинӕг ракалой.

Фӕлӕ дыл тыллӕгӕфснайӕн заман

сау низ йеддӕмӕ ницы бафтдзӕни.






12О, додой! Дзыллӕты уынӕр хъуысы!

Денджызы абухынау — сӕ хъӕр.

Ӕмбу кӕнынц знӕт фурды уылӕнтау+.

13Ӕмбухынц дзыллӕтӕ,

знӕт фурды уылӕнтау.

Фӕлӕ сӕм Хуыцау бартхъирӕн кодта,

ӕмӕ фӕстӕмӕ лидзӕг фесты дардмӕ,

дымгӕ зыгуымы муртӕ хӕхтыл куыд ахӕссы,

зилгӕ уад рыг куыд сыздухы, уыйау.

14Изӕрӕй сыл фыд азар бафтдзӕн,

ӕмӕ сӕ райсоммӕ иу дӕр нал баззайдзӕн.

Ахӕм хъысмӕт кӕсы не стигъджытӕм,

ахӕм амонд — царӕфтыд нӕ чи кодта, уыдонмӕ.

Эфиопийы сӕфт Хуыцауы азарӕй


181Додой йӕ къона,

йӕ базырты дыв-дыв кӕмӕн цӕуы,

Эфиопийы цӕугӕдӕтты фале

цы бӕстӕ ӕрбынат кодта, уымӕн!

2Уыцы бӕстӕй нӕм денджызы уылӕнтыл

хъӕзын бӕлӕгъты рарвыстӕуыд минӕвӕртты.






Цӕугӕут фӕстӕмӕ уӕ бӕстӕм,

рӕувад минӕвӕрттӕ!

Аздӕхут уӕ дӕргъӕлвӕс, уӕ коса адӕммӕ,

хӕстӕгмӕ дӕр ӕмӕ дардмӕ дӕр тас чи ӕфтауы,

тыхджын ӕмӕ уӕлахизгӕнӕг чи у,

цӕугӕдӕттӕ алырдӕмты

йӕ зӕхх кӕмӕн айгӕрстой, уыцы адӕммӕ.





3О, дунейы цӕрджытӕ,


зӕххыл цӕрӕг адӕмтӕ!

Хохы цъуппыл тохы тырыса куы ’рсагъдӕуа,

уӕд-иу ӕм скӕсут!

Сыкъауадындз куы ныууаса,

уӕд-иу ӕй фехъусут!+

4Дунедарӕг мын загъта:

«Ӕз ӕнцад кӕсдзынӕн Мӕ цӕрӕнӕй

къӕвдайы фӕстӕ хъарм уӕлдӕфау,

тыллӕгӕфснайӕнты тӕвд афон

ӕртӕхӕй ӕфсӕст ӕврагъау+.

5Сӕнӕфсир тонын афонӕй раздӕр,

сӕнӕфсиртӕ дидинӕг куы ракалой

ӕмӕ сӕ гагатӕ рӕгъӕд кӕнын куы байдайой,

уӕд сын ӕхсӕдӕн кардӕй

ӕркӕрддзысты сӕ къабузтӕ,

асӕтдзысты сын сӕ зӕнгтӕ

ӕмӕ сӕ аппардзысты.

6Ныууадздзысты сӕ тугдзых мӕргътӕ ӕмӕ сырдтӕн,

ӕмӕ сӕ мӕргътӕ хӕрдзысты сӕрддӕргъы,

сырдтӕ та — зымӕджы».






7Уыцы заман Уӕларвӕфсады Бардарӕгӕн,

цӕугӕдӕттӕ алырдӕмты кӕй айгӕрстой,

уыцы зӕххӕй схӕсдзысты хуынтӕ

дӕргъӕлвӕс ӕмӕ коса адӕм,

хӕстӕгмӕ дӕр ӕмӕ дардмӕ дӕр тас чи ӕфтауы,

тыхджын ӕмӕ уӕлахизгӕнӕг чи у.

Схӕсдзысты сӕ, Уӕларвӕфсады Бардарӕджы ном

цы бынат хӕссы, уырдӕм, Сионы хохмӕ.

191Рагуац Мысыры тыххӕй.




Дунедарӕг рог ӕврагъыл

ӕртӕхдзӕни Мысырмӕ.

Ӕмризӕджы нырриздзысты Йӕ цуры

Мысыры мӕнгхуыцӕуттӕ,

ӕмӕ Мысырӕн асӕтдзӕни йӕ ныфс+.






2Дунедарӕг зӕгъы:

«Ӕз мысырӕгты кӕрӕдзиуыл сардаудзынӕн,

ӕмӕ схӕцдзысты ӕфсымӕр ӕфсымӕримӕ,

сыхаг сыхагимӕ,

сахар сахаримӕ,

паддзахад паддзахадимӕ+.

3Сӕ сӕрӕн нал уыдзысты мысырӕгтӕ,

сӕ фӕндтӕ сын ныссуйтӕ кӕндзынӕн.

Уынаффӕгур фӕрсдзысты

гуымирыты, мӕрдты монты,

мӕрдтӕмсидджыты ӕмӕ дӕсныфӕрсджыты+.

4Ӕз мысырӕгты ратдзынӕн

ӕгъатыр хицауы къухмӕ,

тызмӕг паддзах сын ӕлдариуӕг кӕндзӕни», —

зӕгъы Дунедарӕг, Уӕларвӕфсады Бардарӕг.+






5Денджызы дон стӕнӕг уыдзӕни,

цӕугӕдӕттӕ байсысдзысты, бахуыскъ уыдзысты+.

6Дӕтты дон смаг кӕндзӕн,

Мысыры цӕугӕдӕттӕ стӕнӕг уыдзысты, байсысдзысты;

цъӕнут ӕмӕ хъӕз сау адардзысты+.

7Пыхсбынтӕ ӕмӕ ӕфсиры хуымтӕ бахус уыдзысты

Нилы былгӕрӕтты,

дымгӕ сӕ ныххӕлиу кӕндзӕни,

фӕхӕсдзӕни сӕ дард.

8Ныхъхъынцъым кӕндзысты кӕфахсджытӕ,

сдзыназдзысты, йе ’нгуыр-иу

Нилы чи баппӕрста, уыдон,

нырхӕндӕг уыдзысты,

йӕ кӕфахсӕн хыз-иу доны чи ауагъта, уыдон.

9Гӕнкуыстгӕнджытӕ ницыуал зондзысты сӕ сӕрӕн,

хъуымацуафджытӕн асӕтдзӕни сӕ ныфс.

10Ӕлвисджытӕ нырхӕндӕг уыдзысты,

сӕ ныфс асӕтдзӕн кусӕг адӕмӕн.






11Сӕ зонд фӕцыди Цоаны барджынтӕн!

Фараоны куырыхонтӕ,

йӕ уынаффӕйы лӕгтӕ,

ӕдылы уынаффӕтӕ кӕнынц.

Чи ма уӕ бауӕнддзӕн фараонӕн

йӕхи рагон куырыхон паддзӕхты

байзӕддаг схонын+?

12Цы фесты, фараон, дӕ куырыхонтӕ?

Зӕгъӕнт-ма дын уӕдӕ ӕмӕ базонӕнт,

Уӕларвӕфсады Бардарӕг Мысырӕн

цы тӕрхон рахаста, уый!+

13Сӕ зонд фӕцыди Цоаны барджынтӕн!

Сӕхи сайынц Нофы* барджынтӕ дӕр.

Сӕ хистӕрты зондӕй Мысыры адӕм

рӕдыд фӕндагыл адзӕгъӕл сты+.

14Дунедарӕг сын сӕ сӕрызонд фӕцӕуын кодта,

ӕмӕ мысырӕгты галиу фӕндӕгтӕм аздӕхтой.

Адӕм ӕнӕхъола цоппай кӕнынц,

расыг лӕг йӕ омдзӕджы

куыд фӕрабыр-бабыр кӕны, уыйау+.

15Нал баххуыс кӕндзӕни Мысырӕн

нӕдӕр сӕр, нӕдӕр къӕдзил,

нӕдӕр уӕздан, нӕдӕр сау лӕг+.






Мысыры скаст — Хуыцаумӕ

16Уыцы бон мысырӕгтӕ сылгоймӕгтау ныззыр-зыр кӕндзысты, Уӕларвӕфсады Бардарӕг сӕм Йӕ къух куы сиса, уӕд+.
17Иудейӕгты зӕххӕн-иу ӕрмӕст йӕ койӕ дӕр мысырӕгтӕн сӕ зӕрдӕ бауазал уыдзӕн. Уӕларвӕфсады Бардарӕг сын цы тӕрхон рахаста, уый сӕ кӕмӕнфӕнды йӕ хъуыдыйы куы ’рӕфта — фыр тӕссӕй-иу нырриздзӕн.

18Уыцы заман Мысыры сахартӕй фондз райдайдзысты дзурын ханаанӕгты ӕвзагыл. Уӕларвӕфсады Бардарӕгӕн расомы кӕндзысты, иузӕрдион Ыл кӕй уыдзысты, уый тыххӕй; сахартӕй иу схондзысты Хуры сахар+.

19Уыцы бон Дунедарӕгӕн Мысыры бӕстастӕу ӕвӕрд ӕрцӕудзӕни нывондхӕссӕн, йӕ арӕныл та — Дунедарӕджы уаз дур:+
20Уӕларвӕфсады Бардарӕджы ӕвдисӕн ӕмӕ Йӕ нысан Мысыры зӕххыл.

Мысыры ӕфхӕрд адӕм Дунедарӕгмӕ куы сдзыназой, уӕд сын Уый рарвитдзӕнис ирвӕзынгӕнӕджы, сӕрылхӕцӕджы, ӕмӕ сӕ уый фервӕзын кӕндзӕн.
21Афтӕмӕй Дунедарӕг Йӕхи раргом кӕндзӕни мысырӕгтӕн, ӕмӕ Йӕ уыдон базондзысты ӕмӕ Йын нывӕндтӕ ӕмӕ хойраджы хуынтӕ ӕрхӕсдзысты, сомы Йын ракӕндзысты ӕмӕ сӕ сомытӕ сӕххӕст кӕндзысты+.
22Афтӕмӕй Дунедарӕг Мысыры адӕмыл бафтаудзӕни Йӕ фыдӕх, цӕмӕй сын уый фӕрцы сӕ цард банывыл кӕна. Уыдон Дунедарӕгмӕ се ’ргом сараздзысты, ӕмӕ сын Уый фехъусдзӕни сӕ куывдтытӕ ӕмӕ сын ахъаз бакӕндзӕн+.

23Уыцы заман Мысырӕй Ассирийы ’хсӕн уыдзӕни уӕрӕх фӕндаг, стыр бастдзинӕдтӕ. Ассириӕгтӕ цӕудзысты Мысырмӕ, мысырӕгтӕ та — Ассиримӕ, ӕмӕ мысырӕгтӕ ассириӕгтимӕ иумӕ кувдзысты Дунедарӕгмӕ+.
24Уыцы заман Израил Мысыр ӕмӕ Ассирийӕн суыдзӕни се ’ртыккаг ӕмбал — се ’мдӕндаг. Ӕмӕ Израилы фӕрцы ӕгас зӕхх дӕр арфӕгонд фӕуыдзӕн+.
25Уӕларвӕфсады Бардарӕг сын ахӕм арфӕ ракӕндзӕн: «Арфӕгонд уӕнт Мӕ адӕм — мысырӕгтӕ, Ме сконд адӕм — ассириӕгтӕ ӕмӕ Мӕ исбон — Израил!»

Ассири Мысырыл кӕй фӕуӕлахиз уыдзӕн, уый нысан

201Ассирийы ӕфсады хицау йӕ паддзах Саргоны бардзырдмӕ гӕсгӕ Ашдоды сахармӕ цы аз бабырста ӕмӕ йӕ бацахста,+
2раст уыцы заман Дунедарӕг Амоцы фырт Исайайӕн бафӕдзӕхста: 


«Дӕ сӕхъис пӕлӕз ӕмӕ дӕ дзабыртӕ ралас». Исайа раласта йӕ пӕлӕз ӕмӕ йӕ дзабыртӕ ӕмӕ бӕгънӕг-бӕгъӕввадӕй цыди+.
3Дунедарӕг загъта: «Мӕ цагъар Исайа ӕртӕ азы бӕгънӕг-бӕгъӕввадӕй кӕй цӕуы, уый Мысыр ӕмӕ Эфиопийӕн у ӕвдисӕйнаг:+
4бӕгънӕг ӕмӕ бӕгъӕввадӕй, суанг се ’рбадӕнтӕ дӕр — Мысыры худинагӕн — гом уыдзысты, афтӕмӕй Ассирийы паддзах, Мысыры уацары кӕй райста ӕмӕ Эфиопийы бӕстӕй цы адӕмы ракодта, уыдоны ӕрыгонӕй, зӕрондӕй аскъӕрдзӕни йӕ разӕй+.
5Уӕд зӕрдӕсаст фӕуыдзысты, Эфиопийыл йӕ зӕрдӕ чи дардта ӕмӕ Мысыры хъомыс бӕрзонд ӕвӕрд кӕмӕ уыд, уыцы адӕмтӕ, ӕмӕ сӕ худинаджы хъӕр айхъуысдзӕн».

6Денджызгӕрон бӕстӕты адӕмтӕ дзурдзысты: «Мӕнӕ цы ’рцыди, нӕ зӕрдӕ кӕуыл дардтам, уыдоныл, ӕххуысагур кӕмӕ цыдыстӕм, Ассирийы паддзахӕй нӕ фервӕзын кӕнут, зӕгъгӕ! Куыд ма фервӕздзыстӕм ныр?»

«Байсӕфти Вавилон!»

211Рагуац денджызгӕрон ӕдзӕрӕг бӕстӕйы тыххӕй.


Негевы сӕрты знӕт зилгӕ уад куыд фӕцӕйтӕхы,

уыйау ссӕуы бӕллӕхы уац ӕдзӕрӕг бӕстӕй,

тасӕфтауӕг зӕххӕй+.

2Хуыцау мын фенын кодта

тасуадзӕг цӕстылуайӕн:

«Уӕйгӕнӕг гадзрахатӕй цӕуы,

гӕныстонгӕнӕг стигъы.

Бабырсут, еламӕгтӕ!

Мидиӕгтӕ, ӕрхъула кӕнут!

Ӕз кӕрон скӕндзынӕн адӕмты хъӕрзынӕн»+.






3Мӕ хуылф ӕгасӕй дӕр риссы,

саутухӕны бафтыдтӕн арӕг сылгоймагау.

Цы хъусын, уымӕй арвы цӕфау фӕдӕн,

цы уынын, уымӕй стыр катайы бацыдтӕн+.

4Тас бацыди мӕ зӕрдӕйы,

ӕмризӕджы ризын.

Изӕрмилтӕм-иу зӕрдиагӕй ӕнхъӕлмӕ кастӕн,

ныр мыл уыдон дӕр стыр тас ӕфтауынц.






5Фынг ӕрӕвӕрдтой,

гауызтӕ ӕрытыдтой

ӕмӕ минас кӕнынц.

Ӕвиппайды ныхъхъӕр чындӕуыд:

«Сыстут, барджынтӕ,

байсӕрдут уӕ уартытӕ!»

6Дунедарӕг мын бафӕдзӕхста:

«Цӕугӕ ӕмӕ хъалагъур сӕвӕр —

цы уына, уый-иу хъусын кӕнӕд+.

7Дыгӕйттӕй цӕуӕг барджытӕ куы фена,

ноджы ма — хӕрджытӕ ӕмӕ теуатыл цӕуджытӕ,

уӕд сӕм лӕмбынӕг кӕсӕд,

байхъусӕд-иу лӕмбынӕг».

8Ӕмӕ хъалагъур домбайы рыхт ныккодта:

«О Дунедарӕг! Ӕгас бон фӕдардтон мӕ хъус,

ӕрвылӕхсӕв хъалагъур лӕууыдтӕн,+

9ӕмӕ мӕнӕ рацӕуынц адӕм,

дыгай барджытӕ фӕрсӕй-фӕрстӕм».

Уый фӕстӕ ныхъхъӕр кодта:

«Бабын ис, бабын ис Вавилон!

Йӕ гуымирытӕ базгъӕлӕн сты

ӕмӕ лӕзӕрынц зӕххыл»+.





10Уӕ мӕ адӕм, найгонд чи ӕрцыд мусы! Уӕларвӕфсады Бардарӕгӕй, Израилы Хуыцауӕй, цы фехъуыстон, уый уын ныр хъусын кӕнын+.






Рагуац Дума ӕмӕ Сеиры тыххӕй

11Рагуац Думайы тыххӕй.


Сеирӕй мӕм хъӕр кӕнынц:

«Хъалагъур! Ӕхсӕвӕй ма цас ис?

Ӕхсӕвӕй ма цас ис?»

12Хъалагъур сын дзуапп дӕтты:

«Сӕумӕрайсом у, фӕлӕ ӕхсӕв нӕма фӕци.

Кӕд ма уӕ ноджы бафӕрсын фӕнды,

уӕд-иу ӕрбацӕут ногӕй ӕмӕ фӕрсгӕ кӕнут».





13Рагуац Аравийы тыххӕй.


Аравийы хъӕдты бахсӕвиуат кӕнут,

деданӕгты чырӕтӕ!

14Дойныйӕ мӕлӕг адӕмӕн раттут дон,

Темайы цӕрджытӕ!

Лигъдӕттӕн рахӕссут къӕбӕр!+

15Уымӕн ӕмӕ уыдон лидзынц кардӕй,

ӕлвӕст кард ӕмӕ фатӕй —

хӕсты тымыгъӕй.





16Дунедарӕг мын загъта: «Афӕдзы фӕстӕ — нӕдӕр бон раздӕр, нӕдӕр бон фӕстӕдӕр — Кедары кадӕй ницыуал баззайдзӕн+.
17Йе ’хсарджын фатӕхсджытӕй дӕр бирӕтӕ нӕ аирвӕздзысты». Афтӕ зӕгъы Дунедарӕг, Израилы Хуыцау.

Рагуац хиваст Йерусалимы тыххӕй

221Рагуац Цӕстылуайӕнты дӕлвӕзы тыххӕй.


Дӕ цӕрджытӕ уӕлхӕдзӕрттӕм цы схызтысты?

2Цы схъомпал дӕ, сахар,

дӕ хъӕлӕба, дӕ цины уынӕр куы хъуысы!

Дӕ адӕмӕй чи фӕмард ис,

уыдон кардылӕфтыд нӕ фесты,

тохы быдыры нӕ байсӕфтой сӕ сӕртӕ+.

3Тохы быдырӕй ӕмхуызонӕй

ралыгъдысты дӕ фӕтӕгтӕ,

фӕлӕ уацары бахаудтой,

сӕ иуыл дӕр дзы фат суадзыны сӕр

фыдгулы нӕ бахъуыди, афтӕмӕй.

Дӕ хӕстонтӕй дард чи алыгъд,

уыдон дӕр уацарӕй нӕ фервӕзтысты.

4Уымӕ гӕсгӕ ӕз зӕгъын,

ныууадзут мӕ мӕхи бар.

Ӕз зӕрдӕхалӕн хъарӕг кӕндзынӕн.

Ныфсӕвӕрӕн ныхӕстӕ мын ма кӕнут,

уымӕн ӕмӕ бабын сты мӕ адӕм+.

5Уый у Дунедарӕджы, Уӕларвӕфсады Бардарӕджы, бон

Цӕстылуайӕнты Дӕлвӕзы.

Уый у сахары систӕ дӕрӕнгӕнӕн бон

ӕмӕ хӕхтӕм ӕххуысмӕ дзыназыны бон.

6Еламаг хӕстонтӕ ӕрбабырсынц ӕд сагъадахътӕ,

ӕд тохуӕрдӕттӕ ӕмӕ ӕд бӕхӕфсад.

Киры хӕстонтӕ дӕр

сӕ уартытӕ исынц сӕ агъудтӕй+.

7Дӕ хуыздӕр дӕлвӕзтӕ

байдзаг сты тохуӕрдӕттӕй,

фыдгулы бӕхӕфсад

сахары кулдуары раз ӕрлӕууыд.

8Иудей ӕнӕхай фӕци йӕ фидӕрттӕй.





Уыцы бон ма сымах уӕ ныфс дардтат, Ливайнаг хъӕдӕй фӕлыст галуаны* уын цы хотыхтӕ ӕфснайд уыди, уыдоныл.
9Сымах федтат, Давиды сахары быру бирӕ рӕтты къахыртӕ ӕмӕ пырхытӕ кӕй уыд, уый. Дон ӕфтауц кодтат Дӕллаг Цады+.
10Йерусалимы хӕдзӕрттӕй-иу, фехалӕн дзы кӕй уыд, ахӕмтӕ равзӕрстат ӕмӕ-иу сӕ фехӕлдтат, цӕмӕй сын сӕ хӕлддзӕгтӕй сахары быру бампъузат.
11Быруйы къулрӕбын ног донуат скъахтат ӕмӕ йӕм зӕронд цадӕй дон рауагътат.

Фӕлӕ сымах, ӕппӕт адӕтты тыххӕй рагацау уынаффӕ Чи рахаста, Уымӕ нӕ кастыстут, ӕмӕ уыдӕттӕ раджы заманы Чи сфӕнд кодта, Уымӕ уе ’ргом нӕ раздӕхтат.




12Дунедарӕг, Уӕларвӕфсады Бардарӕг,

сымахӕн фӕдзӕхста,

цӕмӕй уыцы бон сау дарат ӕмӕ дзыназат,

уӕ сӕрыхил алвынат

ӕмӕ уӕ уӕлӕ сӕхъис скӕнат+.

13Фӕлӕ сымах уый бӕсты

хъӕлдзӕгдзинад сарӕзтат;

цин кӕнут, галтӕ ӕмӕ фыстӕ ӕргӕвдут,

дзидза хӕрут, сӕн нуазут ӕмӕ дзурут:

«Цӕй уӕдӕ хӕрӕм ӕмӕ нуазӕм —

уӕддӕр райсом мӕлгӕ кӕндзыстӕм!»+

14Уӕларвӕфсады Бардарӕг мын загъта:

«Ацы тӕригъӕд уын хатыргонд нӕ уыдзӕн

уӕ амӕлӕты бонмӕ дӕр».

Афтӕ загъта Дунедарӕг,

Уӕларвӕфсады Бардарӕг.








Паддзахы фӕткдартӕ Шевна ӕмӕ Елиакимы тыххӕй

15Дунедарӕг, Уӕларвӕфсады Бардарӕг, загъта: «Бацу-ма уыцы Шевнамӕ, паддзахы галуаны фӕткдармӕ, ӕмӕ йын зӕгъ,+


16ам, зӕгъ, цы агурыс,

чи дын, зӕгъ, радта уыцы бар,

ӕмӕ ам, уӕлвӕзы, къӕдзӕхыл,

дӕхицӕн скӕнай зӕппадз,

айнӕджы хуылфы — хӕдзар+?

17Дунедарӕг дӕ ардыгӕй фехсдзӕн, богал,

алырдыгӕй дӕ ӕрбалвасдзӕн,

18къуыбылойау дӕ стухдзӕн

ӕмӕ дӕ пуртийау

ӕгӕрон тыгъд быдырмӕ ныззыввытт ласдзӕн.

Уым ссардзынӕ дӕ мӕлӕт,

ӕмӕ уым баззайдзысты

дӕ диссаджы тохуӕрдӕттӕ дӕр.

Дӕ паддзахы сӕр фӕфидиссаг кодтай!

19Ӕз дӕ уый тыххӕй

раппардзынӕн дӕ бынатӕй,

дӕ кадджын бадӕнӕй дӕ расхойдзынӕн».





20Дунедарӕг загъта: «Уыцы бон Ӕз фӕсиддзынӕн Мӕ цагъар Елиакиммӕ, Хилкиайы фыртмӕ,+
21скӕндзынӕн ыл дӕ кадджын дарӕс, бабӕтдзынӕн ыл дӕ рон ӕмӕ йӕ дӕ бӕсты паддзахы барджынӕй сӕвӕрдзынӕн. Уый Йерусалимы цӕрджытӕ ӕмӕ ӕппӕт иудейӕгтӕн суыдзӕни сӕ фыд.
22Давиды галуаны дӕгъӕлтӕ йын бакӕндзынӕн йӕ къухы, ӕмӕ галуаны дуарӕн йӕ бакӕнын дӕр, стӕй йӕ рахгӕнын дӕр ӕрмӕст Елиакимы бар уыдзӕн+.

23Ӕз ӕй зӕгӕлау бӕстон ныффидар кӕндзынӕн, ӕмӕ йӕ мыггаджы кад бӕрзонд сисдзӕни.

24Фидар зӕгӕлау уромдзӕни ӕмӕ нӕ фӕцудын кӕндзӕн йӕ фыды хӕдзары кад, цудын нӕ бауадздзӕн йӕ байзӕддаджы кад дӕр — цотӕй, цоты цотӕй. Йӕ бар уыдзысты суанг йӕ хӕдзары мигӕнӕтӕ дӕр, чысыл къусӕй дурыны онг».

25«Уыцы бон, — зӕгъы Уӕларвӕфсады Бардарӕг, — фидар ран цы зӕгӕл ныкъкъуырдӕуыд, уый сызмӕлдзӕн ӕмӕ рахаудзӕн, цыдӕриддӕр ыл ауыгъд уыди, уыдон ныппырх-нызгъӕлӕн уыдзысты». Афтӕ зӕгъы Дунедарӕг.

Тир ӕмӕ Сидоны сӕфт

231Рагуац Тиры тыххӕй.


Кӕут, дзыназут, Таршишы наутӕ!

Наулӕууӕн сахар ныппырх ис —

иу бӕстыхай дӕр дзы нал баззад!

Наутӕрджытӕ уыцы хабар фехъуыстой,

Киттимӕй сӕхимӕ куы ’рбаздӕхтысты, уӕд+.

2Ныхъхъус ут, денджызгӕрон цӕрджытӕ,

наудзогты фӕрцы йӕ исбоныл чи ӕфтыдта,

уыцы сидойнаг сӕудӕджертӕ!+

3Денджызы стыр доны сӕрты

ардӕм цыдис алцы, —

Шихоры хор, Йеоры тыллӕг!+

4Ныр дӕ худинаджы хъӕр

айхъуысти, Сидон!

Мӕнӕ цы зӕгъы денджыз, денджызгӕрон фидар:

«Мӕ цотӕй ӕнӕхай фӕдӕн,

раст цыма арыны тухӕнтӕ не ’взӕрстон

ӕмӕ цот нӕ ныййардтон;

раст цыма не схастон лӕппутӕ

ӕмӕ не схъомыл кодтон чызджытӕ».

5Мысырӕгтӕ фыр тӕссӕй нырриздзысты

Тиры сӕфты коймӕ.

6Дзыназут, денджызгӕрон цӕрджытӕ,

лидзгӕут Таршишмӕ!

7Цы ’рцыди уӕ рагон сахар Тирыл,

йӕ цины хъӕр-иу кӕмӕн хъуысти, ууыл?

Ныр сымах рахау-бахау кӕндзыстут,

ӕцӕгӕлон зӕххыл, дард бӕстӕты цӕрдзыстут.

8Чи рахаста ахӕм уынаффӕ Тиры тыххӕй,

паддзахы кады худтӕ-иу чи байуӕрста,

йӕ базаргӕнджытӕ-иу

барджын хицӕуттӕ кӕмӕн систы,

йӕ сӕудӕджертӕ — номджын ӕлдӕрттӕ,

уыцы сахары тыххӕй?

9Ахӕм уынаффӕ рахаста

Уӕларвӕфсады Бардарӕг!

Уый фегад кодта сӕрбӕрзонд

ӕмӕ цытуарзаг чи у, уыдоны,

ӕрныллӕг кодта номджын ӕлдӕртты.

10Таршишы чызг, уӕрӕх цӕугӕдонау

ныр дӕ ных фӕстӕмӕ дӕ хӕдзармӕ сараз,

уымӕн ӕмӕ наулӕууӕн нал ис.

11Дунедарӕг Стыр денджызмӕ

Йӕ къух систа,

денджызгӕрон паддзахӕдтӕ ныууыгъта,

Ханааны фидӕрттӕ ныппырх кӕнын кодта+.

12Уый загъта:

«Ныр дӕ цины хъӕр нал райхъуысдзӕн,

чи фегад ис, уыцы чызг, Сидоны чызг!

Киттимы ’рдӕм адар дӕ фӕндаг!

Ӕцӕг, уым дӕр не ссардзынӕ ӕнцой».





13Гъе уый дын халдейӕгты бӕстӕ! Йӕ кой дӕр нал ис. Ассириӕгтӕ йӕ, ӕдзӕрӕг быдыры цы хъӕддаг сырдтӕ цӕрынц, уыдоны бар бакодтой. Сӕхицӕн мӕсгуытӕ самадтой ӕмӕ йын ныппырх кодтой йӕ фидӕрттӕ, хӕлддзӕгтӕ йӕ фестын кодтой+.




14Дзыназут, Таршишы наутӕ!

Уӕ ныфсы мӕсыг ныппырх ис.

15Ӕрцӕудзӕнис ахӕм рӕстӕг:

ӕвдай азы дӕргъы (иу паддзахы царды ӕмгъуыд)

Тирӕн йӕ кой дӕр нал уыдзӕн.

Фӕлӕ ӕвдай азы фӕстӕ Тиры хъысмӕт уыдзӕн,

хӕтаг сылыл цы зарӕг ис, уыйау:+

16«Райс дыууадӕстӕнон,

сахарыл ӕрзил, рохуаты баззайӕг хъахбай!

Дӕсны ӕрцӕгъд,

зарӕг зарӕджы фӕдыл зар —

чи зоны дӕ ӕрымысой!»





17Ӕвдай азы фӕстӕ Дунедарӕг Тиры сахармӕ ӕркӕсдзӕн, ӕмӕ та сахар йӕ раздӕры ӕфтиаг исдзӕн, уымӕн ӕмӕ та дунейы ӕппӕт паддзахӕдтимӕ ногӕй ӕнӕуаг митыл бафтдзӕн+.
18Фӕлӕ ныр йӕ сӕудӕджеры бакуыст, йе ’фтиаг нывонд кӕндзӕни Дунедарӕгӕн. Къӕбицтӕ ӕмӕ йӕ ӕфтауцуӕттӕм не ’мбырд кӕндзысты, фӕлӕ йӕ дӕтдзысты, Дунедарӕджы раз аргъуыцгӕнгӕ чи цӕры, уыдонӕн, цӕмӕй сӕхи ӕфсадой ӕмӕ цӕуой зынаргъ дарӕсы.

Дунедарӕджы тӕрхон зӕххы цъарӕн


241Дунедарӕг гӕныстон фӕкӕндзӕни зӕхх,

ныззаууат ӕй кӕндзӕн —

зӕхх аивдзӕни йӕ хуыз,

йӕ цӕрджытӕ ныххӕлиу уыдзысты+.

2Иу у сӕ хъысмӕт се ’ппӕтӕн дӕр:

сауджынтӕ ӕмӕ адӕмӕн,

барджынтӕ ӕмӕ дӕлдӕртӕн,

ӕхсинтӕ ӕмӕ унӕуттӕн,

уӕйгӕнджытӕ ӕмӕ ӕлхӕнджытӕн,

цъынды чи дӕтты ӕмӕ хӕс чи дары, уыдонӕн,

пайдайы охыл ӕфстау дӕтджытӕ

ӕмӕ ӕфстау исджытӕн+.

3Бынтондӕр ныггӕныстон

ӕмӕ ныххӕлӕттаг уыдзӕн зӕхх,

уымӕн ӕмӕ афтӕ загъта Дунедарӕг.






4Хъынцъым кӕны, баруади зӕхх,

ӕгас дуне ныттар ис ӕмӕ сӕфы;

зӕххыл цӕрӕг адӕмӕн

сӕ барджын хицӕуттӕ сӕфынц+.

5Зӕхх фегад кодтой йӕ цӕрджытӕ,

сӕ къух систой Хуыцауы ӕгъдауыл,

сзыгъуыммӕ Йын кодтой Йӕ уагӕвӕрдтӕ,

фехӕлдтой мыггагмӕйы фидыд.+

6Уымӕ гӕсгӕ ӕлгъыст ӕрцӕудзӕни зӕхх —

ӕфхӕрд баййафдзысты йӕ цӕрджытӕ;

скуынӕг уыдзысты адӕм,

бирӕ сӕ нал баззайдзӕн+.






7Сӕн байсысти, сӕнӕфсиры зӕнг баруади;

цинӕй чи ради, уыдон ныр хъӕрзынц+.

8Далаты цины хъӕр нал хъуысы,

цингӕнӕг адӕмы хъӕлӕс бамыр ис,

бамынӕг дыууадӕстӕнонты цагъд;+

9цины зарджытимӕ сӕн нал нуазынц адӕм,

мастад кӕны хъӕбӕр нозт дзыхы.

10Федзӕрӕг сахар, ныппырх,

йӕ хӕдзӕрттӕ — ӕхгӕд,

бацӕуӕн сӕм нӕй.

11Уынджы цӕуджытӕ ӕрдиаг кӕнынц —

сӕн нал ис!

Хъӕлдзӕгдзинадӕн нал ис йӕ кой дӕр,

циндзинад фӕлыгъди а бӕстӕй+.

12Сахар ныззаууат,

йӕ кулдуар рафӕлдӕхт.





13Зӕххы цъары адӕмтӕн сӕ уавӕр уыдзӕни, оливӕ бӕлӕстӕ куы ’рцӕгъдынц кӕнӕ ма тыллӕгисӕны фӕстӕ сӕнӕфсирыл цы цупӕлттӕ аззайы, уыдон куы ’ртонынц, уый хуызӕн+.

14Адӕмтӕй ма чи баззайа, уыдон хъӕлӕсыдзагӕй стаудзысты Дунедарӕджы кад, ныгуылӕнӕрдыгӕй сӕ цины хъӕр хъуысдзӕн.

15О скӕсӕны дзыллӕтӕ, кад кӕнут Дунедарӕгӕн! Денджызгӕрӕтты цӕрджытӕ, кад кӕнут Дунедарӕгӕн, Израилы Хуыцауӕн!
16Арвы кӕронӕй нӕм кады зарӕг хъуысы: «Кад уӕд Рӕстӕвзарӕн!»

Фӕлӕ ӕз загътон: «Ме сӕфт ӕрцыди, додойаг фӕдӕн! Гадзрахатӕй цӕуынц уӕйгӕнджытӕ, сӕ гадзрахат фылдӕрӕй-фылдӕр кӕны!»+

17А зӕххы цӕрджытӕм гӕппӕввонгӕй лӕууынц ӕвирхъау тас, хъоргъ ӕмӕ ахсӕн хыз+.
18Ӕвирхъау тасы хъӕр фехъусгӕйӕ, лидзынмӕ чи фӕуа, уый ныххаудзӕни хъоргъы, хъоргъӕй чи сбыра, уый та бахаудзӕн ахсӕн хызы.

Арвы дуӕрттӕ фегом уыдзысты, зӕххы бындуртӕ нынкъуысдзысты+.
19Зӕхх скъуыдтӕ кӕндзӕн, ӕнкъуысдзӕн ӕмӕ ӕмризӕджы риздзӕн.
20Расыг лӕгау дзедзырой кӕндзӕн, ӕнкъуысдзӕни мӕнгӕфсон халагъудау. Йӕ фыдракӕндтӕ йыл сӕ уӕз куы ’руадзой, уӕд афӕлдӕхдзӕн ӕмӕ никуыуал схӕцдзӕн йӕхиуыл+.

21Уыцы заман Дунедарӕг Йӕ азары амӕттаг бакӕндзӕн уӕларвӕфсад дӕр ӕмӕ зӕххон паддзӕхты дӕр.
22Ахӕстытау хъоргъы ӕппӕрст ӕрцӕудзысты иумӕ. Бирӕ бонты сӕ гуыдырӕхгӕдӕй фӕдардзысты, стӕй сӕ бафхӕрдзысты.
23Мӕй ныссырх уыдзӕн ӕмӕ хур къӕмдзӕстыгӕй баззайдзӕн, уымӕн ӕмӕ Уӕларвӕфсады Бардарӕг паддзахиуӕг кӕндзӕни Сионы хохыл, Йерусалимы, ӕмӕ Йӕ кад адӕмы хистӕртӕн раргом кӕндзӕн+.

Арфӕйы зарӕг ӕфхӕрдӕй фервӕзыны тыххӕй




251Дунедарӕг, Ды — мӕ Хуыцау!

Стауын Дӕ — кад Дын кӕнын Дӕ номӕн!

Ды сарӕзтай ӕмбисонды хъуыддӕгтӕ —

цы фӕнд дӕм ӕрцыди рагзаманы,

уый ныр сӕххӕст кодтай, иузӕрдион Хуыцау!+






2Дӕ фӕндӕй сахар дурты цӕнд фестад,

бырухгӕд сахар — хӕлддзӕгтӕ;

ӕнӕхуыцӕуттӕ нал ис сахары,

хӕлддзӕгты бынӕй нал сыстдзӕн мыггагмӕ+.

3Уымӕ гӕсгӕ Дын

кад кӕндзысты хъомысджын адӕмтӕ,

ӕгъатыр адӕмты сахартӕ

аргъуыц кӕндзысты Дӕ разы.

4Мӕгуыргуртӕн, ӕдзухъомтӕн

сӕ тыхсты заман Ды — се ’мбӕхсӕн:

тыгъдызӕйӕ сӕ хъахъхъӕдтай,

ӕнтӕфы-иу сын аууон фестадтӕ.

Тыхгӕнджыты улӕфт —

ӕнгом быруйыл хи ныххуырсӕг уадау;+

5ӕцӕгӕлӕтты рыхын —

ӕнӕдон быдыры ӕнтӕфау.

Фӕлӕ Ды ӕнтӕф атыхтай мигъаууоны,

ӕмӕ нал фехъуысти ӕфхӕрджытӕн сӕ зарын.








Хуыцау сӕххӕст кӕндзӕни Йӕ фӕнд


6Уӕларвӕфсады Бардарӕг ӕппӕт адӕмтӕн

Сионы хохыл куывд скӕндзӕн.

Фынгтӕ зӕхмӕ тасдзысты алы минасӕй,

дзидзайы нард, стӕджы магъз ӕмӕ сӕны дзӕбӕхӕй+.

7Дунедарӕг уыцы хохыл,

ӕппӕт адӕмты цы ’мбӕрзӕн ӕрбатыхта,

цы фӕлм сӕ ӕхгӕны, уый фесафдзӕн;

8мӕлӕтӕн мыггагмӕ скӕндзӕни кӕрон,

алкӕмӕн дӕр йӕ цӕссыгтӕ ныссӕрфдзӕн,

зӕххы цъарыл Йӕ адӕмы

худинагӕй бахиздзӕн.

Афтӕ загъта Дунедарӕг+.






9Уыцы бон дзурдзысты:

«Уый нӕ Хуыцау у!

Нӕ зӕрдӕ Йыл дардтам,

ӕмӕ нӕ фервӕзын кодта!

Уый Дунедарӕг у, Ууыл дардтам нӕ зӕрдӕ!

Уӕдӕ цин кӕнӕм,

цины зарӕг сисӕм,

уымӕн ӕмӕ фервӕзтыстӕм!»+

10Дунедарӕг Йӕ арм дардзӕни Сионыл.

Моав ссӕст ӕрцӕудзӕн,

хъӕмп фаджысы куыд ныссӕндынц, уыйау+.

11Йӕ къухтӕ ма ленкгӕнӕгау цасфӕнды тилӕд —

Хуыцау ӕй уӕддӕр ӕрныллӕг кӕндзӕн —

цыфӕнды тылд кӕнӕд йӕ къухтӕ.

12Дӕ бӕрзонд ӕмӕ фидар систӕ дын рафӕлдахдзӕн,

рыг сӕ фестын кӕндзӕн.

Фидар сахар

261Уыцы бон Иудейы зӕххыл ахӕм зарӕг сисдзысты:


«Нӕ сахар хъомысджын у, фидар!

Хуыцау нӕ фервӕзын кодта,

сахары алыварс сис ӕмӕ сыджытбыру самайӕгау.

2Байгом кӕнут кулдуар,

уадз ӕмӕ мидӕмӕ бацӕуой рӕстаг адӕм,

Хуыцауы иузӕрдион адӕм+.

3Удвидар, ӕнӕфӕцудгӕ чи у,

уыдоны Ды схайджын кӕныс фарнӕй,

уымӕн ӕмӕ Дӕуӕй сты ныфсджын.

4Дунедарӕгыл уӕ зӕрдӕ дарут мыггагмӕ,

уымӕн ӕмӕ Уый не ’нусон Къӕдзӕх у!+

5Уый раппӕрста, уӕлиау чи царди, уыдоны,

бӕрзонд лӕууӕг сахар ныппырх кодта

ӕмӕ йӕ рыджы хай бакодта.

6Ныр къӕхты бын ныцци —

цӕуынц ыл къахӕй мӕгуыртӕ, гӕвзыччытӕ».






7Рӕстаг лӕгӕн йӕ фӕндаг раст у —

Дӕхӕдӕг ӕй кӕныс рӕствӕндаг+.

8Дунедарӕг! Дӕ азар нӕ куы баййафы,

уӕд дӕр ныфсджын вӕййӕм Дӕуӕй.

Дӕумӕ кувӕм, Дӕу мысы алкӕддӕр нӕ уд.

9Мӕ зӕрдӕ Дӕм ӕхсӕв дӕр тырны,

Дӕу агуры сӕумӕрайсом мӕ уд.

Ды зӕххӕн раст тӕрхон куы фӕкӕныс,

уӕд дунейы цӕрджытӕ базонынц

рӕстдзинад цы у, уый+.

10Фыдгӕнӕгӕн йӕ фыдракӕнд барст куы ’рцӕуа,

уӕд, рӕстдзинад цы у, уый нӕ базондзӕн.

Уый нӕ, фӕлӕ та дарддӕр кӕндзӕни фыдмитӕ,

раст адӕм кӕм цӕрынц, уыцы зӕххыл,

Де стырад дын ницӕмӕ ’рдардзӕн.

11О Дунедарӕг!

Ды Дӕ къух бӕрзонд систай,

фӕлӕ йӕ уыдон нӕ уынынц.

Дӕ адӕмы сӕрыл куыд хӕцыс,

уый куы феной,

уӕд фӕхудинаг уыдзысты;

цы арттӕрхон сӕм кӕсы,

уый аныхъуырдзӕн Де знӕгты+.

12О Дунедарӕг!

Ды нын фарн балӕвар кӕндзынӕ.

Нӕ хъуыддӕгтӕ иууылдӕр — Дӕуӕй аразгӕ+.



13О Дунедарӕг, нӕ Хуыцау!


Ӕндӕр хицӕуттӕ дӕр ныл ӕлдариуӕг кодтой,

фӕлӕ ӕрмӕст Дӕ номӕн кӕнӕм кад!+

14Дӕ фыдгултӕн сӕ мӕрдтӕ нӕ райгас уыдзысты,

сӕ хӕрвӕгтӕ нӕ рацӕудзысты ингӕнтӕй,

уымӕн ӕмӕ сӕ Ды быныскъуыд фӕкодтай,

сӕ кой дӕр куыд никуыуал уа, афтӕ+.

15О Дунедарӕг!

Ды сбирӕ кодтай Дӕ адӕмы,

суӕрӕх сын кодтай сӕ арӕнтӕ,

ӕмӕ уымӕй Дӕхи скадджын кодтай+.






16О Дунедарӕг!

Бӕллӕхы заман Дӕу агурынц адӕм,

цӕмӕй сын ахъаз бакӕнай.

Куы сӕ бафхӕрыс, уӕд дӕм

мынӕг хъӕлӕсӕй фӕкувынц.

17Ӕвгъӕддон сылгоймаг аргӕ-арын

куыд фӕтухӕн кӕны,

фыр рыстӕй куыд фердиаг кӕны,

афтӕ уыдыстӕм мах Дӕ цуры, Дунедарӕг+.

18Мах дӕр сылгоймагау уыдыстӕм ӕвгъӕддон,

фӕлӕ дымгӕ йеддӕмӕ ницы ныййардтам.

Нӕ бон нӕу ацы зӕхх фыдӕвзарӕнӕй бахизын,

ног цӕрджытӕ йыл рантысын кӕнын.






19О Дунедарӕг! Райгас уыдзысты Дӕ мӕрдтӕ,

мард буӕрттӕ раздӕхдзысты цардмӕ!

Райхъал ут ӕмӕ цинхъӕр кӕнут,

дӕлдзӕххы цӕрджытӕ!

О Дунедарӕг! Ды дӕ рухстау ӕртӕхау,

ӕмӕ зӕхх мӕрдты раппардзӕни йӕ хуылфӕй+.






20Уӕ мӕ адӕм! Уӕ хӕдзӕрттӕм бахизут,

уӕ дуӕрттӕ сӕхгӕнут ӕмӕ афтӕмӕй,

цалынмӕ Хуыцауы азар аивгъуыйа,

уӕдмӕ уӕхи бафӕсвӕд кӕнут+.

21Дунедарӕг рацӕуы Йӕ цӕрӕнӕй,

цӕмӕй зӕххы цӕрджыты

сӕ фыдракӕндты тыххӕй бафхӕра.

Зӕхх равдисдзӕн,

цы туг ыл ныккалдӕуыд, уый,

нал басусӕг кӕндзӕн йӕ мӕрдты+.

Дунедарӕг ӕрцӕвдзӕни залымы


271Уыцы бон Дунедарӕг

Йӕ уӕззау, стыр ӕмӕ ӕгъатыр кард ӕруадздзӕн

йӕ сӕр ӕфснайынмӕ тындзӕг Левиафаныл*,

ратас-батасгӕнӕг залымыл —

амардзӕни Левиафаны+.






2«Уыцы уӕлахизы бон-иу

алӕмӕты сӕндоныл зарут:+

3Ӕз, Дунедарӕг, дӕн йӕ хъахъхъӕнӕг;

алы уысм ӕй ӕфсадын донӕй,

хъахъхъӕнын ӕй ӕхсӕвӕй-бонӕй —

фыдбылыз ыл ма ӕрцӕуа.

4Мӕ маст ӕм ссыди,

фӕлӕ дзы каконтӕ ӕмӕ сындзытӕ куы фенон,

уӕд сӕ срӕдувдзынӕн,

бынсыгъд сӕ бакӕндзынӕн+.

5Фӕлтау фыдгултӕ Ме ’вджид бакӕнӕнт сӕхи,

Мемӕ бафидауыны зонд сӕм ӕрцӕуӕд,

ӕмӕ бафидауӕнт».






6Сомбон Йаковы байзӕддӕгтӕ

ног уидӕгтӕ ауадздзысты.

Израил ног талатӕ суадздзӕн

ӕмӕ дидинӕг ракалдзӕн,

ӕгас дуне байдзаг уыдзӕн йӕ дыргътӕй+.

7Дунедарӕг кӕд дӕрӕн кодта Израилы адӕмы,

сӕ дӕрӕнгӕнджытӕ сӕ куыд дӕрӕн кодтой, афтӕ?

Кӕд сӕ мардта,

сӕ марджытӕ сӕ куыд мардтой, афтӕ?

8Ӕгӕр сӕ никуы бафхӕрдта,

Йӕхи-иу сыл куы атигъ кодта, уӕд дӕр.

Скӕсӕйнаг дымгӕйау сӕ

иуварс фехста Йӕ карз раулӕфтӕй+.

9Мӕнӕ цӕй фӕрцы ӕрцӕудзӕни барст

Йаковы байзӕддаджы азым,

йӕ тӕригъӕд хатыргонд куы ’рцӕуа,

уӕд уымӕн ахӕм дыргъ уыдзӕни ӕвдисӕн:

сӕ нывондхӕссӕнты дуртӕ

чъырдуртау ныммур кӕндзысты,

нал сӕм баззайдзӕн нӕдӕр Ашерӕйы цӕджындзтӕ,

нӕдӕр будсудзӕн нывондхӕссӕнтӕ+.

10Бырухгӕд сахар баззайдзӕни дзӕгъӕлӕй,

адӕм ныууадздзысты сӕ хӕдзӕрттӕ,

сафтид уыдзысты ӕдзӕрӕг быдырау.

Ривӕд дзы кӕндзысты родтӕ,

зӕххыл хуысдзысты, къалиутӕ ’хсындзысты+.






11Къалиутӕ куы бахус уой,

уӕд сӕм ӕрбацӕудзысты сылгоймӕгтӕ,

сугӕн сӕ ракӕндзысты ӕмӕ сӕ басудздзысты.

Ацы муртаттаг адӕмтӕн

сӕ сӕры зонд нӕма бацыд,

ӕмӕ сын уый тыххӕй се Скӕнӕг

нӕ батӕригъӕд кӕндзӕни,

нӕ сын ныббардзӕни се Сфӕлдисӕг+.





12Израилӕгтӕ, ахӕм бон ӕрцӕудзӕн, ӕмӕ Дунедарӕг ӕфсиртӕ иууылдӕр банай кӕндзӕн, Евфраты донӕй Мысыры арӕныл цы цӕугӕдон ис, уый онг ӕмӕ уӕ иугай ӕрӕмбырд кӕндзӕн.

13Уыцы бон стыр сыкъауадындз ныууасдзӕн, ӕмӕ ӕрцӕудзысты, Ассирийы чи фесӕфти ӕмӕ Мысырмӕ кӕй атардтой, уыдон. Ссӕудзысты Йерусалиммӕ, уаз хохмӕ, ӕмӕ Дунедарӕджы раз сӕ зонгуытыл ӕрхаудзысты+.

Додой сӕ къона расыггӕнаг ефремонтӕн!


281Додой йӕ къона

расыггӕнаг ефремонты рӕсугъд бӕстӕн,

йӕ аив фӕлысты чи баруади, уыцы дидинӕгӕн,

дзаджджын уӕлвӕзӕн —

фыднозты рын сыстади йӕ цӕрджытыл!

2Мӕнӕ сын Дунедарӕг

сӕ ныхмӕ рарвитдзӕни тыхджын ӕфсад

ӕмӕ сӕ уыдон бабын кӕндзысты

тыгъдызӕй, ихуард ӕмӕ сӕфты тымыгъау,

доны хъаймӕтау;+

3расыггӕнаг ефремонты алӕмӕты бӕстӕ

сӕ къӕхты бын банай кӕндзысты.

4Йӕ аив фӕлысты баруайгӕ дидинӕгӕн,

дзаджджын уӕлвӕзӕн йӕ хъысмӕт уыдзӕни,

афонӕй раздӕр цы легъуи сцӕттӕ вӕййы,

уый йе ’ртонӕг куыд аныхъуыры, уый хуызӕн.

5Уыцы бон, Йӕ адӕмӕй ма удӕгасӕй чи баззайа,

уыдонӕн Уӕларвӕфсады Бардарӕг

суыдзӕни сӕ аив дидинхуд,

сӕ алӕмӕты рӕсугъд фӕлыст.

6Тӕрхоны лӕгтӕн Уый суыдзӕни

раст тӕрхоны Уд,

адӕмы раздзӕуджытӕн — ныфс,

цӕмӕй сӕ фыдгулты сӕ сахарты кулдуӕрттӕй

сӕ уӕлныхты айсой+.






Додой сӕ къона расыггӕнаг сауджынтӕ ӕмӕ пехуымпартӕн!


7Сауджынтӕ ӕмӕ пехуымпартӕ

ныррасыг сты сӕнӕй

ӕмӕ цудтытӕ кӕнынц;

карз нозт бануазынц

ӕмӕ сӕ развӕндаг дӕр нал фӕуынынц;

сӕ зонд фӕцыди карз нозтӕй,

сӕ цӕстылуайӕнтӕ раст не сты,

уынаффӕ хӕсгӕйӕ, рӕдийынц+.

8Сӕ фынгтӕ ӕлгъаг омдзӕджы бын фесты —

сыгъдӕг бынат нал баззад.

9Афтӕмӕй та дзурынц мӕнӕй:

«Кӕй ахуыр кӕны уый?

Йӕ пехуымпар ныхӕстӕй нын

зонд амоныныл цы схӕцыд,

цыма дзидзидай сабиты,

хӕрз ӕрӕджы риуӕй кӕй фӕиртӕстой,

уыдоны ахуыр кӕны, уыйау?

10Йӕ иугӕндзон дыгъал-дыгъул,

йӕ ӕдзӕлгъӕд бӕр-бӕр

куы иу ранӕй райхъуысы,

куы иннӕ ранӕй»+.

11Уый тыххӕй Дунедарӕг ацы адӕмимӕ

ӕндӕр ӕвзӕгтыл, ӕцӕгӕлӕтты ӕвзӕгтыл дзурдзӕни+.

12Уый сын раздӕр дзырдта:

«Ацы ран уӕм ӕнхъӕлмӕ кӕсы ӕнцой,

уадз ӕмӕ фӕллад адӕм баулӕфой.

Ацы ран у ӕнцойы бынат».

Фӕлӕ Йӕм уыдон нӕ байхъуыстой.

13Дунедарӕджы ныхас сын сси

дзӕгъӕл дзӕнгӕда,

иугӕндзон дыгъал-дыгъул,

ӕдзӕлгъӕд бӕр-бӕр.

Уымӕ гӕсгӕ сӕ фӕндагыл цӕудзысты

ӕмӕ уӕлгоммӕ ахаудзысты;

уӕнгсаст фӕуыдзысты ӕмӕ къӕппӕджы бахаудзысты,

ахст ӕрцӕудзысты+.






Мӕнг уӕлахизы ныхмӕ


14Дунедарӕджы ныхасмӕ ӕрбайхъусут,

Йерусалимы цӕрджыты ӕнӕввӕрсон барджынтӕ!+

15Сымах уӕхицӕй дзурут,

мӕлӕтимӕ ӕмдзӕхдон систӕм,

мӕрдтыбӕстимӕ бафидыдтам, зӕгъгӕ.

Афтӕ ӕнхъӕл стут,

ӕмӕ бӕллӕх уӕ иувӕрсты ацӕудзӕн,

мӕнгдзинад ӕмӕ фӕлывды дӕлбазыр

кӕй балӕууыдыстут, уый фӕрцы.



16Уымӕ гӕсгӕ Дунедарӕг Хуыцау афтӕ зӕгъы:


«Ӕз Сионы хохыл сӕрӕвӕрӕнӕн

фӕлтӕрд ӕмӕ зынаргъ дур сӕвӕрдзынӕн,

ӕмӕ, йӕ уырнындзинад фидар кӕмӕн у,

уый нӕ фӕтасдзӕн+.

17Уым Мӕ раст тӕрхон ӕрӕвӕрдзынӕн барӕн синагау,

Мӕ рӕстдзинад та — ауыгъд здыйау».

Уе ’мбӕхсӕн — мӕнгдзинад,

фӕлӕ йӕ ихуард ныххафдзӕн,

доны бын фӕуыдзӕн+.

18Уӕд, мӕлӕтимӕ цы цӕдис скодтат,

уый хӕлд ӕрцӕудзӕн,

мӕрдтыбӕстимӕ цы бадзырд сарӕзтат,

уый нӕ фӕлӕудзӕн.

Сау бӕллӕх уыл йӕхи ныццӕвдзӕни фурды уылӕнтау

ӕмӕ уӕ бабын кӕндзӕн.

19Куыддӕр уыл уыцы бӕллӕх сӕмбӕла,

афтӕ йӕ амӕттаг бауыдзыстут;

цӕудзӕни уӕм ӕрвылрайсом,

ӕхсӕв дӕр ӕнцой нӕ зондзыстут,

фыр тӕссӕй риздзыстут йӕ койӕ дӕр.

20Уӕ хуыссӕн ӕгӕр цыбыр уыдзӕн,

цӕмӕй уӕ къӕхтӕ адаргъ кӕнат,

уӕ хъӕццул та — ӕгӕр нарӕг,

цӕмӕй уӕхи ӕрбануӕрдат.

21Дунедарӕг уыл Йӕ бӕллӕх ӕруадздзӕн,

кӕддӕр Перацимы хохыл

кӕнӕ Гивоны уӕлвӕзыл

Йӕ адӕмы знӕгтӕн куыд бакодта, афтӕ,

цӕмӕй ӕмбисонды хъуыддӕгтӕ сараза+.

22Уӕдӕ дзӕгъӕлдзырд мауал кӕнут,

науӕд уӕ рӕхыстӕ ноджы уӕззаудӕр суыдзысты.

Дунедарӕгӕй, Уӕларвӕфсады Бардарӕгӕй, фехъуыстон,

ӕгас зӕххӕн йе сӕфт

нысангонд кӕй у, уый+.






Хуымгӕнӕджы ӕмбисонд


23Лӕмбынӕг ӕрбайхъусут,

цы уын зӕгъдзынӕн, уымӕ!

24Зӕхкусӕг йӕ хуым байтауинаг куы вӕййы,

уӕд ӕй, мыййаг, ӕрвылбон ногӕй бахуым кӕны,

ӕрвылбон ыл ауӕдзтӕ скӕны

ӕмӕ йӕ похци бакӕны?

25Нӕ! Йӕ хуым похци куы бакӕны,

уӕд дзы иу хайы байтауы хъонтхора,

иннӕ хайы байзӕры тмин,

ӕртыккаг хайы рӕнхъытӕй ныссадзы мӕнӕу,

цыппӕрӕмы — хъӕбӕрхор.

Уыдонӕн сӕ алыварс — хуымы кӕрӕтты —

байтауы нӕлмӕнӕу.

26Уыцы зонд зӕхкусӕгӕн

Хуыцауӕй лӕвӕрд у,

Уый йын амоны хуым кӕныны фӕтк.

27Хъонтхора дӕндагджын тулӕнӕй нӕ най кӕнынц,

тминыл нӕ ауадзынц чъеурийы цӕлхытӕ —

дзӕккортӕй сӕ ныххойынц.

28Хортӕ та, куыннӕ ныцъцъӕл,

куыннӕ ныммур уой,

афтӕ сӕ банай кӕнынц,

чъеурийы цӕлхытыл

бӕхтӕ баифтындзынц, афтӕмӕй.

29Уыцы зонд зӕхкусӕгӕн

Уӕларвӕфсады Бардарӕгӕй лӕвӕрд у.

Уымӕн та Йӕ фӕндтӕ,

Йӕ уынаффӕтӕ ӕмбисонды диссаг сты,

Йӕ уӕлзондӕн ӕмбал нӕй+.

Йерусалимы диссаджы фервӕзт


291«Додой дӕ къона, Ариел,

Давид кӕм цардис, уыцы сахар!

Рӕстӕг рацӕудзӕн, афӕдзы фӕдыл афӕдз,

бӕрӕгбӕттӕ кӕрӕдзийы ивдзысты+.

2Фӕлӕ Ӕз бауынгӕг кӕндзынӕн Ариелы;

уый хъӕрздзӕни ӕмӕ дзыназдзӕни,

нывондхӕссӕн Мын фестдзӕни!

3Алырдыгӕй дыл ӕрхъула кӕндзынӕн,

дӕ алыварс хӕцӕн мӕсгуытӕ сараздзынӕн,

сыджытбырутӕ самайдзынӕн дӕ ныхмӕ+.

4Афӕлдӕхдзынӕ зӕххыл,

рыджы бынӕй дӕ хъӕлӕс рӕстмӕ

хъуысгӕ дӕр нал кӕндзӕн,

мӕрдтӕмсидӕг дӕлдзӕхӕй кӕй рахоны,

раст уыцы ӕндӕрджы дыгъал-дыгъулау уыдзӕни.

5Фӕлӕ дӕ бирӕ фыдгултӕ

суыдзысты зӕххы рыгау,

ӕгъатыр ӕрдонгтӕ —

дымгӕмӕ цы зыгуым ныддардтой, уыйау.

Уыцы хабар ӕрцӕудзӕнис ӕваст, цӕстыфӕныкъуылдмӕ.

6Уӕларвӕфсады Бардарӕг дыл

Йӕ азар ныххуырсдзӕни ӕрвнӕрдау,

зӕххӕнкъуыстау, ӕвирхъау тыхджын уынӕрау,

уадтымыгъау, тыгъдызӕйау,

алцы ныхъуырӕг артау+.

7Ӕнӕнымӕц адӕмты ’фсӕдтӕ

тох кӕнынц Ариелы ныхмӕ,

ӕрхъула йыл кодтой,

йӕ фидӕрттӕм ын бырсынц —

фынау, ӕхсӕвы фыдфынау

ӕрбайсӕфдзысты уыдон+.

8Фӕлӕ ӕххормаг адӕймаг йӕ фыны

йӕхи хӕргӕйӕ куыд фӕуыны,

куы райхъал вӕййы, уӕд та

сыдӕй куыд фӕмӕлы,

дойныйӕ чи бастайы, уый йӕ фыны

дон куыд фӕнуазы,

куы райхъал вӕййы, уӕд та

дойныйӕ куыд фӕцӕймӕлы,

уыйау уыдзӕни сӕ хъысмӕт,

Сионы хохы ныхмӕ чи схӕца,

уыцы адӕмтӕн дӕр».






9Дистӕ кӕнут, фыр дисӕй бандзыг ут,

уӕхи бакуырм кӕнут ӕмӕ куырмӕджы бадут!

Ныррасыг стут, ӕрмӕст сӕнӕй нӕ;

цудтытӕ кӕнут, ӕрмӕст карз нозтӕй нӕ+.

10Дунедарӕг уыл тарф фынӕй бафтыдта,

уӕ цӕстытӕ уын сӕхгӕдта, пехуымпартӕ,

уӕ сӕртӕ уын батыхта, зонынджынтӕ+.





11Сымахӕн цавӕрфӕнды рагуац дӕр мыхуырӕй ӕхгӕд чиныджы хуызӕн у. Ахӕм чиныг, кӕсын чи зоны, уымӕ куы раттынц, бакӕс-ма йӕ, зӕгъгӕ, уӕд уый фӕзӕгъы: «Нӕй йын кӕсӕн, мыхуырӕй ӕхгӕд у»+.
12Кӕсын чи нӕ зоны, ахӕммӕ йӕ куы раттынц, ды-ма йӕ бакӕс, зӕгъгӕ, уӕд уый та фӕзӕгъы: «Ӕз кӕсын нӕ зонын». 


13Дунедарӕг загъта:


«Ацы адӕм Мын кад кӕнынц дзыхы ныхасӕй,

ӕрмӕстдӕр се ’взагӕй,

сӕ зӕрдӕ та дард у Мӕнӕй.

Кувынц Мӕм, ӕрмӕст ӕгъдау

афтӕ кӕй домы, уымӕн+.

14Уӕдӕ сын Ӕз дӕр бакӕндзынӕн

ӕнӕфенгӕ митӕ, —

сӕ куырыхонтӕн фесӕфдзӕни сӕ уӕлзонд,

се ’мбаргӕтӕн фӕцыдӕр уыдзӕн сӕ зонд»+.








Дунедарӕгӕй басусӕг кӕнӕн ницы ис


15Додой сӕ къона,

Дунедарӕгӕй арф чи ӕмбӕхсы,

йӕ сусӕгвӕндтӕ аууон кӕныныл чи архайы,

сӕ хъуыддӕгтӕ талынджы чи кӕны

ӕмӕ афтӕ чи дзуры:

«Чи нӕ фендзӕн?

Чи нӕ базондзӕн?»+

16Куыд ӕнӕзонд стут!

Дурынгӕнӕгӕн куыд ис ӕлыг схонӕн?

Кӕнӕ исты дзаума

йе скӕнӕгӕй куыд хъуамӕ зӕгъа,

уый мӕ не скодта, зӕгъгӕ?

Дурын дурынгӕнӕгӕй куыд хъуамӕ зӕгъа,

уый мурдӕр ницы ’мбары, зӕгъгӕ+?






Израил фӕстӕмӕ йӕ къахыл слӕудзӕн


17Хӕрз чысыл рӕстӕг ма,

ӕмӕ Ливаны хъӕд фестдзӕни дыргъдон,

дыргъдон та фестдзӕни хъӕд.

18Уыцы бон къуырматӕ фехъусдзысты

тухгӕ чиныджы ныхӕстӕ,

куырмыты цӕстытыл нал баддзӕн фӕлм,

ӕмӕ суындзысты+.

19Сӕрныллӕджытӕн Дунедарӕг

ног циндзинад ӕрхӕсдзӕн,

мӕгуыртӕн сӕ зӕрдӕ барайдзӕн

Израилы Стыр Хуыцауы фӕрцы+.

20Уӕд сӕ кой дӕр нал уыдзӕн ӕфхӕрджытӕн,

се сӕфт ӕрцӕудзӕни фидисгӕнджытӕн,

бабын уыдзысты, фыдбылызтӕ аразынмӕ

чи бӕллы, уыдон,

21стӕй, йӕ ныхӕстӕй раст лӕджы

чи базылын кӕны,

тӕрхоны мидӕг тӕрхонгӕнӕджы

раст дзурын чи нӕ фӕуадзы

ӕмӕ ӕназымы мӕнг ӕвдисӕйнӕгты руаджы

азымджыны бынаты чи сӕвӕры, уыдон+.

22Уымӕ гӕсгӕ Дунедарӕг, Авраамы Ирвӕзынгӕнӕг,

Йаковы хӕдзарвӕндаджы тыххӕй зӕгъы:

«Уӕд Израил къӕмдзӕстыг нал уыдзӕн,

йӕ цӕсгомы хуыз нал фӕлидздзӕн+.

23Сӕ цоты се ’хсӕн куы феной —

Ӕз кӕй сарӕзтон, уыцы хъуыддаг —

уӕд Мӕ уаз номӕн скад кӕндзысты,

нымайдзысты Йаковы уаз Хуыцауы,

аргъуыц кӕндзысты Израилы Хуыцауы раз.

24Уӕд, галиу фӕндӕгтыл чи адзӕгъӕл,

уыдонмӕ ӕмбаргӕ зонд ӕрцӕудзӕн,

ӕнӕсӕттонтӕ коммӕ кӕсын базондзысты».

Мысыримӕ цӕдис аразӕн нӕй!


301«Хивӕнд цот, додой сӕ къона! —

зӕгъы Дунедарӕг. —

Фӕндтӕ, уынаффӕтӕ кӕнынц Ме ’вастӕй,

цӕдисонтӕ скӕнынц сӕхицӕн,

фӕлӕ Мӕ Уды амындӕй нӕ.

Афтӕмӕй тӕригъӕд тӕригъӕдыл ӕфтауынц.

2Мӕ пехуымпары ӕвастӕй ацӕуынц Мысырмӕ,

фараон нӕ сӕрыл рахӕцдзӕн,

йӕ базыры бын нӕ бакӕндзӕн, зӕгъгӕ+.

3Фӕлӕ фӕхудинаг уыдзысты ахӕм сӕрылхӕцӕгимӕ,

сӕгад уыдзысты Мысыры базыры бын+.

4Сӕ паддзахы барджынтӕ

ныридӕгӕн Цоаны сахармӕ бахӕццӕ сты,

сӕ минӕвӕрттӕ та — Ханесмӕ+.

5Фӕлӕ фӕхудинаг уыдзысты се ’ппӕт дӕр,

уымӕн ӕмӕ уыцы бӕстӕйы адӕмӕй

нӕдӕр ӕххуыс фендзысты,

нӕдӕр — пайда;

ӕрмӕст фӕхудинаг ӕмӕ фӕфидиссаг уыдзысты»+.






6Рагуац Негевы цӕрӕгойты тыххӕй:

«Уӕззау ӕргъӕмтты бын тӕссаг фӕндагыл

хуссармӕ фӕцӕуынц хайуантӕ.

Сӕ размӕ ӕвиппайды фӕвӕййынц

домбӕйттӕ, маргджын кӕлмытӕ

ӕмӕ фат-кӕлмытӕ.

Адӕм хӕрджытӕ ӕмӕ теуатыл

ласынц хъӕздыг лӕвӕрттӕ, хӕзнатӕ —

пайда кӕмӕй нӕ фендзысты,

уыцы адӕмӕн лӕварӕн.

7Мысырмӕ бынтон дзӕгъӕлы у сӕ каст,

ницы дзы рауайдзӕн ӕппындӕр.

Уымӕ гӕсгӕ Ӕз Мысыры схуыдтон

ӕнӕзмӕлгӕ Рахав*+.






8Уӕдӕ цу, фӕйнӕджы гӕбаз райс

ӕмӕ йыл, цыдӕриддӕр дын загътон, уыдӕттӕ ныффыс.

Уадз ӕмӕ уыцы фыст баззайа мыггагмӕ+.

9Ацы адӕм хиваст сты,

фӕлывд цот Мын сты,

Дунедарӕджы Ӕгъдаумӕ хъусын сӕ нӕ фӕнды.

10Уыдон зонынджынтӕн фӕзӕгъынц,

мауал, дам, дзурут рагуацтӕ,

пехуымпартӕн та — мауал, дам, нын хъусын кӕнут

рагацау рӕстдзинад,

кӕнут нын козбау ныхӕстӕ,

дзурут нын зӕрдӕхцон цӕстылуайӕнтӕ.+

11Рӕстдзинады фӕндагӕй, дам,

иуварс ахизут ӕмӕ нын

Израилы Уаз Хуыцауӕн

Йӕ кой дӕр мауал кӕнут.

12Уымӕ гӕсгӕ Израилы Уаз Хуыцау афтӕ зӕгъы:

„Сымах уӕхи кӕй атигъ кодтат ацы ныхасыл,

тыхми ӕмӕ мӕнгдзинадыл уӕ зӕрдӕ кӕй дарут,

13уымӕ гӕсгӕ, бӕрзонд быру куы аскъуыйы

ӕмӕ йын ӕвиппайды рафӕлдӕхынӕй

тас куыд вӕййы,

уыйау уыдзӕни сымах хъуыддаг дӕр

уӕ азымы тыххӕй+.

14Уӕ хъысмӕт уыдзӕн,

ӕлыгӕй конд дурын

ӕнауӕрдонӕй куыд ныппырх кӕнынц, уый хуызӕн —

дурын базгъӕлӕнтӕ вӕййы,

ӕмӕ дзы иу сӕстаг дӕр ахӕм нал баззайы,

къонайы артӕй зынг цӕмӕй райсай,

донуатӕй дон цӕмӕй сисай“»+.






15Афтӕ зӕгъы Дунедарӕг Хуыцау,

Израилы Уаз Хуыцау:

«Фӕстӕмӕ куы раздӕхиккат

ӕмӕ куы ӕрӕнцаиккат,

уӕд фервӕзиккат.

Уӕ зӕрдӕ Мыл куы дариккат,

куы Мыл ӕууӕндиккат,

уӕд уаиккат хъомысджын».

Фӕлӕ сымах уый нӕ фӕнды

16ӕмӕ дзурут, зӕгъгӕ,

бӕхтыл алидздзыстӕм.

Уӕдӕ алидздзыстут ӕцӕгдӕр!

Дзурут, зӕгъгӕ, фӕтары уыдзыстӕм дугъон бӕхтыл.

Гъемӕ уӕ фӕсте чи асура,

уыдон уӕ баййафдзысты.

17Иу лӕджы тасӕй уӕ

лидзӕг фӕуыдзысты мин лӕджы,

фондз лӕджы тасӕй та афтӕ лидздзыстут,

ӕмӕ ма уӕ чи баззайа,

уый уыдзӕни хохы цъуппыл сагъд наухъилау

кӕнӕ къуылдымы сӕрыл сагъд тырысайау+.






18Фӕлӕ Дунедарӕг нӕ тагъд кӕны

уӕ бафхӕрыныл, уромы Йӕхи;

фӕнды Йӕ сымахӕн ныббарын,

фӕтӕригъӕд уын кӕнын.

Уымӕн ӕмӕ Дунедарӕг

раст тӕрхоны Хуыцау у.

Тӕхудиаг сты,

йӕ зӕрдӕ Йыл чи дары, уыдон!+








Дунедарӕг Йӕ адӕмы хъӕдгӕмттӕ байгас кӕндзӕн


19Сионы хохыл цӕрджытӕ, Йерусалимы адӕм,

бирӕ нӕ калдзыстут уӕ цӕссыг.

Хуыцау уын ныббардзӕни,

куы Йӕм сдзыназат, уӕд.

Куыддӕр уын фехъуса уӕ дзыназын,

афтӕ уын дзуапп ратдзӕни.

20Дунедарӕг уӕ бафсаддзӕни

хъыджы дзулӕй, хъизӕмары донӕй.

Фӕлӕ уӕ Зондамонӕг

Йӕхи нал ӕмбӕхсдзӕн сымахӕй,

уӕ Зондамонӕджы уӕхи цӕстӕй фендзыстут.

21Уӕ фӕндагыл галиуӕрдӕм

кӕнӕ рахизӕрдӕм куы здӕхат,

уӕд уӕ фӕсчъылдымӕй фехъусдзыстут:

«Мӕнӕ ацы фӕндагыл ацӕут!»

22Уӕд уын фенад уыдзысты

уе ’взистахуырст гуымирытӕ,

стӕй зӕриндонытылд гуымирытӕ.

Ӕлгъыст фӕут, зӕгъгӕ, зӕгъдзыстут

ӕмӕ сӕ фехсдзыстут бырӕттау+.

23Хуыцау уын уӕ хоры хуымтӕн ратдзӕни къӕвда,

стӕй уӕ бафсаддзӕни дзаджджын тыллӕгӕй,

ныккӕнӕн дӕр нӕ уыдзӕни уӕ хортӕн+.

24Уӕ галтӕ ӕмӕ уӕ хӕрджытӕ —

уӕ хуымтӕ уын чи бакусы, уыдон —

хӕрдзысты, бел ӕмӕ сагойӕ

дымгӕмӕ кӕй ныддардтой,

ахӕм холлаг, хуырхӕгимӕ хӕццӕйӕ.

25Фыдгултӕ цагъды куы фӕуой,

сӕ фидӕрттӕ куы ныппырх уой,

уыцы бон хӕхтӕ ӕмӕ уӕлвӕзтӕй

азгъордзысты суадӕттӕ, къададӕттӕ+.

26Мӕй сӕрттивдзӕни хурау,

хур та, цы у, уымӕй авд хатты рухсдӕрӕй,

авд боны дӕргъы цы рухс ратты,

уый йын цыма иу бонмӕ

ӕрӕмбырд уыдзӕн, уыйау.

Уыцы бон Дунедарӕг

бабӕтдзӕни Йӕ адӕмы цӕфтӕ,

байгас сын кӕндзӕни сӕ хъӕдгӕмттӕ+.








Хуыцау тӕрхон кӕны Ассирийӕн


27Дардӕй ӕрбаввахс кӕны Дунедарӕджы ном!

Йӕ маст судзы пиллон артау,

ничи йын бафӕраздзӕн.

Йӕ ком — йемыдзаг мастӕй,

Йе ’взаг — алцы ныхъуырӕг артау+.

28Йӕ раулӕфт — абухгӕ фурдау,

куы раивылы ӕмӕ дзы лӕг

йӕ къубалы онг куы аныгъуылы, уыйау.

Уый адӕмты сӕфты сасирӕй балуардзӕн;

адӕмтыл бакӕндзӕни дзылар

ӕмӕ сӕ уый рӕдыд фӕндагмӕ сараздзӕн+.

29Сымахӕн та азӕлдзысты уӕ зарджытӕ,

уӕ уаз бӕрӕгӕхсӕв куыд уыдис, афтӕ.

Цинӕй райдзӕни уӕ зӕрдӕ,

Хуыцауы хохмӕ, Израилы фидармӕ,

уадындзӕй цӕгъдгӕ чи ссӕуы, уыйау+.

30Уӕд ныййазӕлдзӕни

Дунедарӕджы нӕргӕ хъӕлӕс;

Йӕ хъомыс равдисдзӕни Йӕ фыр мӕстӕй

пиллонкалгӕ арт, тыгъдызӕй ӕмӕ ихуарды хуызы+.

31Ассири ӕмризӕджы нырриздзӕн

Дунедарӕджы хъӕрӕй,

Йӕ лӕдзӕджы цӕфӕй.

32Йӕ лӕдзӕджы алы цӕфимӕ дӕр

айзӕлдзӕни далатӕ ӕмӕ хъисфӕндырты цагъд.

Дунедарӕг Ассирийы ныхмӕ

схӕцдзӕни Йӕхӕдӕг

ӕмӕ сӕ ныддӕрӕн кӕндзӕни.






33Рагӕй цӕттӕ у,

паддзах кӕм басудздзӕн, уыцы бынат;

арф ӕмӕ уӕрӕх у уый,

бирӕ цӕхӕр, бирӕ суг ис йӕ мидӕг.

Дунедарӕджы раулӕфтӕй ныггуыпп кӕндзӕни,

цыма йыл сондон ӕркалдӕуыд, уыйау+.

Додой йӕ къона, Мысырӕй ӕххуысӕнхъӕл чи у, уымӕн


311Додой сӕ къона, Мысырмӕ ӕххуысагур чи цӕуы,

се ’нӕнымӕц тохуӕрдӕттыл,

сӕ тыхджын бӕхӕфсадыл йӕ зӕрдӕ чи дары,

Израилы Уаз Хуыцаумӕ та йе ’ргом чи не здахы,

Дунедарӕджы уынаффӕ чи нӕ агуры, уыдонӕн!+

2Афтӕмӕй куырыхон у Уый:

фыдбылыз ӕруадздзӕн ӕмӕ Йӕ фӕнд нӕ аивдзӕн.

Уый сыстдзӕни ӕнӕхуыцӕутты,

фыдгӕнджытӕн ӕххуыс чи куры, уыдоны ныхмӕ.

3Мысырӕгтӕн нӕй Хуыцауимӕ абарӕн,

уыдон адӕмӕй уӕлдай ницы сты,

сӕ бӕхтӕ дӕр Уд нӕ, буар сты.

Дунедарӕг сӕм Йӕ къух сисдзӕн,

ӕмӕ фӕкӕлдзӕни сӕрылхӕцӕг,

кӕй сӕрыл хӕца, уый дӕр афӕлдӕхдзӕн,

ӕмӕ бабын уыдзысты иумӕ+.








Дунедарӕг Йерусалимы сахар Йӕхӕдӕг фервӕзын кӕндзӕн ассириӕгтӕй


4Дунедарӕг мын загъта:

«Домбай йӕ амӕттаджы сӕрмӕ куыд фӕрыхы,

суанг йӕ ныхмӕ бирӕ фыййӕуттӕ

куы ’рӕмбырд вӕййынц, уӕд дӕр

сӕ хъӕрӕй ӕмӕ сӕ уынӕрӕй куыннӕ фӕтӕрсы,

афтӕ Уӕларвӕфсады Бардарӕг дӕр

тох кӕндзӕни Сионы сӕраппонд,

ацы хохы сӕрвӕлтау+.

5Маргъ йӕ ахстоны сӕрмӕ

ратӕх-батӕх куыд байдайы,

йӕ лӕппынты бӕллӕхӕй бахизыны охыл,

афтӕ Уӕларвӕфсады Бардарӕг дӕр

бахиздзӕни Йерусалим,

бахъахъхъӕндзӕн ӕй, ныббардзӕн ын

ӕмӕ йӕ фервӕзын кӕндзӕн»+.



6Израилы байзӕддӕгтӕ, уе ’ргом раздахут, афтӕ тынг Кӕмӕй адард стут, Уымӕ!
7Сымах уӕхицӕн ӕвзист ӕмӕ сыгъзӕрин гуымирытӕ скодтат ӕмӕ фӕтӕригъӕдджын стут. Фӕлӕ ӕрцӕудзӕн ахӕм бон, ӕмӕ сӕ уе ’ппӕт дӕр аппардзыстут+.




8«Ассириӕгтӕн се сӕфт ӕрцӕудзӕни кардӕй,

фӕлӕ адӕймаджы кардӕй нӕ;

карды амӕттаг фӕуыдзысты,

фӕлӕ уый адӕмы кард нӕ уыдзӕн.

Лидзӕг фӕуыдзысты кардӕй,

сӕ сахъ хӕстонтӕ суыдзысты цагъартӕ+.

9Фыр тӕссӕй сӕ паддзах дӕр лидзӕг фӕуыдзӕн,

йӕ дӕлдӕртӕ — ӕфсады хицӕуттӕ —

ӕмризӕджы нырриздзысты

иудейаг тырысайы уындӕй!» —

зӕгъы Дунедарӕг,

Сионы хохыл Йӕ арт Кӕмӕн судзы,

Йӕ къона Йерусалимы Кӕмӕн ис, Уый+.

Израилы фидӕны рӕстаг паддзах


321Рӕхджы уын уыдзӕни рӕстаг Паддзах,

ӕмӕ уӕд паддзӕхтӕ

рӕстдзинадмӕ гӕсгӕ хицауиуӕг кӕндзысты+.

2Алчидӕр сӕ йӕ адӕмӕн уыдзӕни,

сис дымгӕйӕ куыд бахизы,

уӕлхӕдзар — тыгъдызӕйӕ,

суадӕттӕ хус быдыры куыд бахъӕуынц,

бӕрзонд къӕдзӕхы аууон ӕдзӕрӕг ран

фӕллад лӕгӕн куыд баххуыс кӕны, уыйау+.

3Уӕд адӕмӕн сӕ цӕстытӕ

райдайдзысты уынын,

хъустӕ — хъусын+.

4Рӕузондты сӕры бацӕудзӕни зонд,

гуылӕвзӕгтӕ райдайдзысты раст дзурын.

5Ӕдылыдзӕфӕй, кадджын у, зӕгъгӕ, нал дзурдзысты

фӕлитойы нал хондзысты ӕууӕнкджын.

6Уымӕн ӕмӕ ӕнӕхуыцау

ӕнӕхуыцау ныхӕстӕ кӕны,

фыдвӕндтӕ кӕны йӕхимидӕг,

ӕнӕхуыцау сты йӕ митӕ,

Дунедарӕджы тыххӕй тӕригъӕд дзуры,

ӕххормагӕн комдзаг хӕлӕг кӕны,

дойныйӕ мӕлӕгӕн — дон+.

7Фӕлитой адӕймаг фыдбылыз аразӕг у,

тӕрхоны раз йӕ налат ӕвзаг суадзы

ӕмӕ мӕгуыр лӕджы бабын кӕны рӕстӕй.

8Ӕууӕнкджын лӕгӕн та

йӕ фӕндтӕ дӕр ӕфсармджын сты.

Алы хъуыддаджы дӕр сыгъдӕг у йӕ цӕсгом.






Фӕдзӕхст Йерусалимы сылгоймӕгтӕн


9Ӕнӕсагъӕс сылгоймӕгтӕ

ӕмӕ ӕнӕмӕт чызджытӕ,

ӕрбайхъусут-ма, цы уын зӕгъон, уымӕ!+

10Иу афӕдз ӕмӕ къорд боны фӕстӕ

фыр тӕссӕй нырриздзыстут, ӕнӕмӕттӕ!

Уымӕн ӕмӕ нӕдӕр сӕнӕфсиртонӕнтӕ ралӕудзысты,

нӕдӕр — тыллӕгӕфснайӕнтӕ.

11Ӕмризӕджы ризут, ӕнӕмӕттӕ!

Тӕрсут, ӕнӕмӕттӕ!

Уӕ дарӕстӕ раласут

ӕмӕ уӕ уӕлӕ сӕхъистӕ скӕнут.

12Фыр адӕргӕй хойут уӕ риутӕ!

Кӕут рӕсугъд хуымтӕ

ӕмӕ сӕнӕфсиры зад талайыл!

13Кӕут Мӕ адӕмы хуымтыл:

каконтӕ ӕмӕ сындзыты бын фӕуыдзысты.

Кӕут, уымӕн ӕмӕ хӕдзӕртты

бамыр уыдзӕни цин,

сахары мидӕг хъӕлдзӕгӕн

йӕ кой, йӕ хъӕр дӕр нал уыдзӕн+.

14Уымӕн ӕмӕ галуан дӕр сафтид,

сахар дӕр федзӕрӕг уыдзӕн.

Ныккӕлдзысты Офел* ӕмӕ хъахъхъӕнӕн мӕсыг,

ӕмӕ дзы мыггагмӕ ӕрбынат кӕндзысты

хъӕддаг хӕрджытӕ,

ривӕд дзы кӕндзысты фосы дзугтӕ,

15цалынмӕ ныл Дунедарӕг бӕрзондӕй

Йӕ Уды арфӕ не ’руадза, уӕдмӕ.

Ӕмӕ уӕд ӕдзӕрӕг быдыр фестдзӕни дыргъдон,

дыргъдон та хъӕды хуызӕн суыдзӕн+.

16Уӕд Хуыцауы раст тӕрхон

ӕрфидар уыдзӕн алы ран дӕр,

ӕдзӕрӕг быдыры уа ӕви дыргъдоны.

17Уӕд раст тӕрхоны фӕрцы

мыггагмӕ ӕрбынӕттон уыдзысты фарн,

ӕнцой ӕмӕ ӕдасдзинад.

18Мӕ адӕм цӕрдзысты фӕрнджын ран,

ӕдас, ӕнӕмастӕй.

19Их-иу куы ныууара —

ӕрмӕстдӕр хъӕды бӕлӕстыл.

Сахары цӕрджытӕ-иу

дӕлвӕзмӕ ӕрхиздзысты ӕдасӕй,

ӕнӕкъуылымпыйӕ+.

20Тӕхудиаг уыдзыстут:

байтаудзыстут донӕфсӕст хуымтӕ иууылдӕр,

алы ран хиздзыстут уӕ галтӕ

ӕмӕ уӕ хӕрджыты.

Фидӕны ӕдас замантӕ Сионы хохыл


331Додой дӕ къона, гӕныстонгӕнӕг,

ныронг гӕныстойнаг чи нӕма фӕци!

Додой дӕ къона, фӕлитой стигъӕг,

ныронг стигъджыты амӕттаг чи нӕма баци!

Дӕрӕн кӕнын ӕмӕ стигъын

куынӕуал фӕразай,

уӕд дын дӕхи дӕр ныддӕрӕн кӕндзысты,

дӕхи дӕр дын бастигъдзысты+.






2Дунедарӕг, тӕригъӕд бакӕн,

мах нӕ зӕрдӕ Дӕуыл дарӕм,

ӕрвылрайсом нӕ цонджы хъару басгуых,

фыд заман нӕ фервӕзын кӕн!

3Дӕ хъӕлӕсы ныннӕрдӕй

адӕмтӕ лидзӕг фесты,

Дӕ бынатӕй сыстадтӕ —

фӕйнӕрдӕм ныххӕлиу сты.

4Мӕтыхтау уын уыдон

уӕ фӕллоймӕ бырстой,

мӕтыхты ӕвзӕнау ыл сӕхи цавтой+.






5Цытджын у Хуыцау, уӕлӕрвты цӕрӕг!

Сионы хохыл ӕрфидар кӕндзӕн

Йӕ раст тӕрхон+.

6Уый уыдзӕни уӕ царды фидар бындур,

фӕрныгӕй уын ратдзӕн ирвӕзындзинад,

уӕлзонд ӕмӕ зонынад,

Хуыцауы тас уе стырдӕр хӕзна суыдзӕн.






7Йерусалимы цӕрджытӕ

хъӕр кӕнынц уынгты,

фидыды минӕвӕрттӕ

сӕхи кӕуынӕй марынц+.

8Фӕндӕгтӕ сафтид сты,

цӕуӕг сыл нӕй.

Фыдгулты паддзах йӕ ныхас фӕсайдта,

гадзрахатӕй ныл рацыд,

фидыды ӕвдисӕнтӕ ницӕмӕ ӕрдардта.

Нӕ адӕм ӕм нымады дӕр не сты+.

9Зӕхх ныххус ис, хъӕрзы.

Ливан уӕнтӕхъилӕй баруад,

Шарон ӕдзӕрӕг фестад,

Башан ӕмӕ Кармелы бӕлӕстӕн

сӕ сыфтӕр азгъӕлд+.






10Дунедарӕг зӕгъы:

«Ныр Ӕз растдзынӕн, слӕудзынӕн

ӕмӕ Ме ’ппӕт хъомыс раргом кӕндзынӕн+.

11Хосӕнхъӕлӕй хъӕмп ныййардзыстут.

Уӕхи комулӕфт уын артау уӕхи басудздзӕн.

12Адӕмтыл удӕст чъыры бон акӕндзӕн,

бынсыгъд бауыдзысты хӕмпӕлгӕрдӕгау+.

13Дард Мӕм стут ӕви хӕстӕг —

иууылдӕр ӕрбайхъусут

ӕмӕ Мын Мӕ хъомыс базонут!»






14Сионы тӕригъӕдджынтӕ фӕтарстысты,

ӕмризӕджы барызтысты ӕмӕ загътой:

«Ӕнауӕрдон артӕн чи бафӕраздзӕн?

Ӕнӕхуысгӕ пиллоны мидӕг цӕрын

кӕй бон бауыдзӕн?»+

15Ӕрмӕстдӕр уый бон,

йӕ хъуыддӕгтӕ раст кӕмӕн сты,

ӕдзух йе ’взаг рӕстдзинад кӕмӕн дзуры,

мулк скӕныны охыл искӕй чи не ’фхӕры,

гӕртӕмттӕ чи нӕ исы, туг ныккалыны

уынаффӕтӕ чи нӕ хӕссы,

хӕрам митӕ ӕнӕуынон кӕмӕн сты+.

16Ахӕм уаг кӕмӕдӕриддӕр уа,

уыдонӕн сӕ цӕрӕнуӕттӕ уыдзысты бӕрзонд,

ӕдас ран — хӕхты фидӕртты.

Къӕбӕр ӕмӕ сӕ доны мӕт никуы уыдзӕн.






Дунедарӕг — нӕ Паддзах


17Уӕхи цӕстӕй фендзыстут

уӕ цытджын Паддзахы,

фендзыстут парахат бӕстӕ.

18Ӕрмӕстдӕр ма

уӕ мысинӕгты баззайдзысты

ацы ныхӕстӕ: «Мӕнӕ не ’фхӕрджытӕ»,

«Мӕнӕ хъалонисджытӕ»,

«Мӕнӕ, нӕ фидӕрттыл нын

йӕ цӕст чи ӕрӕвӕрдта, уыдон».

19Никуыуал фендзыстут

уыцы къӕйных адӕмы,

нал сын фехъусдзыстут се ’нахуыр,

сӕ зынӕмбарӕн ӕвзаг+.






20Уӕ цӕст ахӕссут Сионыл,

нӕ бӕрӕгбӕтты сахарыл,

ӕмӕ фендзыстут Йерусалим,

йӕ фӕрнджын бынат,

йе ’нӕфенкъуысгӕ Уаз цатыр.

Уымӕн йӕ цӕджындзтӕ

никуы ӕрцӕудзысты къахт,

никуы атондзӕн йӕ бӕндӕнтӕй иу дӕр.






21Уыцы сахар фыдгулӕй бахизынӕн

нал бахъӕудзӕн йӕ алыварс

цӕугӕдӕттӕ ӕмӕ уӕрӕх къанӕуттӕ кӕнын,

Дунедарӕг ӕй хъахъхъӕндзӕн Йӕхӕдӕг.

Фыдгулты бӕлӕгътӕ ӕмӕ наутӕй

сахармӕ иу дӕр ӕввахс не ’рбацӕудзӕн.






22Уымӕн ӕмӕ Дунедарӕг

нӕ Тӕрхонгӕнӕг у,

нӕ Уагӕвӕрӕг, нӕ Паддзах!

Фыдгулӕй нӕ бахиздзӕн.






23Нӕ бӕстӕ у денджызы науау,

йӕ бӕндӕнтӕ — лӕмӕгъ,

сӕ бон нал у наухъилтӕ бауромын,

наупӕлӕзтӕ ныттынг кӕнын.

Фӕлӕ ӕрцӕудзӕн ахӕм заман,

ӕмӕ, фыдгултӕй цы бирӕ фӕллой баззайа,

уый дихгонд ӕрцӕудзӕн нӕ адӕмыл,

суанг ма къуылыхтӕ дӕр

райсдзысты се ’фтиаджы хай.

24Бӕстӕйы цӕрджытӕй

ничиуал рахъаст кӕндзӕн,

ӕдзухъом, рынчын дӕн, зӕгъгӕ.

Се ’ппӕтӕн дӕр барст ӕрцӕудзӕни сӕ азым.

Едомы сӕфт


341Ӕввахс ӕрбалӕуут,

алы адӕмтӕ, алы знӕмтӕ!

Лӕмбынӕг ӕрбайхъусут!

Ӕрбайхъусӕд ӕгас дуне,

ӕппӕт зӕхх йӕ цӕрджытимӕ!+

2Дунедарӕджы маст ссыгъд ӕппӕт адӕмтӕм,

ӕппӕт дзыллӕтӕм.

Йӕ азары амӕттаг сӕ бакодта,

мӕлӕты тӕрхон сын рахаста.

3Сӕ мӕрдтӕ баззайдзысты уӕлӕуыл

ӕмӕ сысмаг уыдзысты,

хӕхтӕ ныуудӕсдзысты сӕ туджы+.

4Стъалытӕ бастъӕлдзысты,

уӕлӕрвтӕ батымбыл уыдзысты

тухгӕ чиныгау,

сӕ мидӕг цыдӕриддӕр ис,

уыдон иууылдӕр ӕрызгъӕлдзысты,

сӕнӕфсир ӕмӕ легъуийы хус сыфтӕрау+.

5Уӕлӕрвты кардӕлвӕстӕй

лӕууы Дунедарӕг,

тӕрхон кӕнынмӕ ӕрхиздзӕн Едоммӕ,

Йӕ азары амӕттаг бакӕнинаг кӕй у,

уыцы адӕммӕ+.

6Туг ӕмӕ сой лӕдӕрсдзысты

Дунедарӕджы кардӕй,

фыстӕ ӕмӕ сӕгътӕ ’ргӕвдгӕйӕ

куыд вӕййы, афтӕ.

Уымӕн ӕмӕ Дунедарӕг

кусарт кӕндзӕни Боцрайы сахары,

бирӕ ӕргӕвстытӕ уыдзӕн Едомы зӕххыл+.

7Семӕ афӕлдӕхдзысты хъӕддаг галтӕ дӕр,

родтӕ ӕмӕ хъомылтӕ.

Зӕхх ныддымсдзӕни сӕ тугӕй,

ныттыппыр уыдзӕни сӕ фиуӕй+.

8Уый уыдзӕни Дунедарӕджы мастисӕн бон,

Сионы фыдгултӕн се сӕфты заман+.

9Едомӕн йӕ дӕттӕ фестдзысты писи,

йӕ мӕр — сондон.

Афтӕмӕй йӕ зӕхх иууылдӕр

фестдзӕни судзгӕ писи,+

10судздзӕн ӕппынӕдзух,

бон дӕр ӕмӕ ӕхсӕв дӕр.

Йӕ фӕздӕг калдзӕн ӕнусты,

мыггагӕй-мыггагмӕ уыдзӕни ӕдзӕрӕг,

лӕджы къах ыл никуыуал ауайдзӕн+.

11Фестдзӕни зымтӕ ӕмӕ уызынты бӕстӕ,

сидахъхъытӕ ӕмӕ сынтыты цӕрӕн.

Дунедарӕг ӕй абардзӕни бӕндӕнӕй

ӕмӕ йын йӕ арӕнтыл алырдыгӕй

ӕрӕвӕрдзӕн арӕндуртӕ,

цӕмӕй мыггагмӕ уа гӕныстон ӕмӕ ӕдзӕрӕг+.

12Иу дӕр нал баззайдзӕн Едомы уӕздӕттӕй,

йе ’лдӕрттӕ бабын уыдзысты иууылдӕр.

13Каконтӕ, сындзкъутӕр

ӕмӕ ичъийы бын фӕуыдзысты

сӕ галуантӕ, сӕ фидӕрттӕ.

Фестдзысты мӕрдтыбирӕгъты цӕрӕнтӕ,

страусты бадӕнтӕ+.

14Уым кӕрӕдзиуыл ӕмбӕлдзысты

хъӕддаг гӕдытӕ ӕмӕ гиенӕтӕ,

хъӕддаг сӕгътӕ уым кӕрӕдзимӕ сиддзысты.

Ӕхсӕвдзу ӕндӕргтӕ дзы

уадздзысты сӕ фӕллад+.

15Ахстон дзы скӕндзӕни калм,

ӕйчытӕ дзы ӕрӕфтаудзӕн

ӕмӕ-иу сыл ӕрбаддзӕн.

Цъиусуртӕ дзы ӕмбырд кӕндзысты+.

16Дунедарӕджы чиныгмӕ ӕркӕсут

ӕмӕ базонат: уыдон иууылдӕр

къайгай уыдзысты уым.

Уымӕн ӕмӕ сын уый

Дунедарӕгӕн Йӕхи фӕдзӕхст у,

ӕрӕмбырд сӕ кӕндзӕн Йӕ Уды фӕрцы.

17Алкӕй тыххӕй дӕр дзы хал сӕппардзӕн

ӕмӕ бӕндӕнӕй абардзӕн Едомы зӕххӕй.

Ӕмӕ уыцы хӕйттӕ ӕнусты уыдзысты сӕ бар,

цӕрдзысты дзы мыггагӕй-мыггагмӕ.

Фидӕны фарн


351Райӕд фыр цинӕй ӕдзӕрӕг быдыр

ӕмӕ хус зӕхх,

ӕрнӕг тыгъдад цинхъӕр кӕнӕд ӕмӕ

дидинфӕз фестӕд!

2Дидинӕг ракалӕд, цины хъӕр самайӕд,

ма уӕд йӕ абухгӕ цинӕн кӕрон!

Лӕвӕрд ын ӕрцӕуӕд Ливаны нӕргӕ кад,

фестӕд Кармелау, Шаронау рӕсугъд!






Уадз ӕмӕ адӕм сӕхи цӕстӕй феной

не Скӕнӕг Хуыцауы кад ӕмӕ цыт!+






3Хъару та бауадзут уӕ лӕмӕгъ ӕмӕ ӕдых цӕнгты,

ӕндон фестӕнт уӕ ризгӕ уӕрджытӕ!+

4Ныфссаст чи у, дзурут сын: фидар лӕуут,

мацӕмӕй тӕрсут, уӕ Хуыцау ӕрцӕуы,

фыдгултӕй райсдзӕн уӕ маст,

ӕрцӕуы — сӕрибар уын ратдзӕн+.






5Уӕд куырмытӕн

байгом уыдзысты сӕ цӕстытӕ,

байгом уыдзысты къуырматӕн сӕ хъустӕ;+

6асӕррӕтт кӕндзӕни сагау къуылых,

гоби чи уыди, уый цины хъӕр сисдзӕн.






Фестдзӕни суадӕтты гуырӕн сыгъд быдыр,

тыгъд быдыр — цӕугӕдӕтты бӕстӕ+.

7Тӕвд змис кӕм уыди, уым фестдзӕни цад,

хуыскъ зӕххы та суадӕттӕ кӕлдзӕн.

Мӕрдтыбирӕгътӕн сӕ цӕрӕн кӕм уыд —

цъӕх-цъӕхид фӕз фестдзӕн,

уым зайдзӕн цъӕнут ӕмӕ хъӕз.

8Уыдзӕни уӕрӕх фӕндаг уым,

Уазвӕндаг — йӕ ном.

Ӕнӕсыгъдӕг ыл йӕ къах не ’рӕвӕрдзӕн,

уый ӕрмӕстдӕр Йӕ агурӕгӕн уыдзӕн,

ӕмӕ ӕдылы дӕр нӕ фӕдзӕгъӕл уыдзӕн,

фыццаг хатт куы цӕуа, уӕд дӕр+.

9Никуы фендӕуыдзӕн уыцы фӕндагыл

домбай кӕнӕ ’ндӕр тугдзых сырд.

Дунедарӕг кӕй фервӕзын кодта,

уыцы адӕм ыл цӕудзысты ӕрмӕстдӕр.






10Дунедарӕг сӕрибар кӕмӕн радта, уыдон

здӕхдзысты уыцы фӕндагыл Сионмӕ.

Азӕлдзӕн дардыл сӕ цинхъӕр,

мыггагмӕ сӕ цӕстытӕй ивылдзӕн цин.

Алцӕмӕй уыдон уыдзысты райгонд,

ферох кӕндзысты сӕ хъыг ӕмӕ маст+.

Ассириӕгтӕ бырсынц Йерусалиммӕ

361•Езекиайы паддзахдзинады цыппӕрдӕсӕм аз Ассирийы паддзах Санхериб Иудейы фидар сахарты ныхмӕ хӕцынмӕ ралӕууыд ӕмӕ сӕ бацахста.
2Ассирийы паддзах Лахишӕй Йерусалиммӕ паддзах Езекиамӕ бирӕ ӕфсадимӕ арвыста йӕ хистӕр дзагдары. Уый ӕрлӕууыди, Чъырӕйцӕгъдӕджы быдырмӕ фӕндагыл Уӕллаг цадӕй цы дондзӕуӕн цӕуы, уый дзыхмӕ+.
3Уырдӕм ӕм рацыдысты Хилкиайы фырт Елиаким — паддзахы галуаны бӕрнон, Шевна — нымӕрдар, Асафы фырт Йоах — азфыссӕг+.

4Ассирийы паддзахы хистӕр дзагдар сын афтӕ: «Езекиайӕн зӕгъут, Ассирийы цытджын паддзах дӕ фӕрсы, ахӕм ныфс дӕм кӕцӕй ис, зӕгъгӕ.
5Афтӕ дӕм кӕсы, ӕмӕ мӕ тохвӕлтӕрд ӕмӕ хъомысджын ӕфсады ныхмӕ дӕ афтид ныхӕсты фӕрцы исты сарӕхсдзынӕ? Кӕмӕй дӕ ис ахӕм ныфс, ӕмӕ мӕ ныхмӕ ралӕууай?
6Дӕ зӕрдӕ Мысырыл, йӕ къухӕй йыл чи ӕрӕнцой кӕна, уымӕн йӕ къухы чи сныхсдзӕн, уыцы хъӕзы цъӕл зӕнгыл дарыс. Уыйау у фараон, Мысыры паддзах, ныфсджын дзы чидӕриддӕр у, уыдонӕн+.
7Намӕ мын афтӕ куы зӕгъай, нӕ Дунедарӕг Хуыцауӕй ныфсджын стӕм, уӕд Уый дӕр Чи у? Ды, Езекиа, Кӕй кувӕн къуыбыртӕ ӕмӕ нывондхӕссӕнтӕ аивтай, Уый? Иудей ӕмӕ Йерусалимы адӕмӕн цӕй тыххӕй бафӕдзӕхстай, ӕрмӕстдӕр Йерусалимы цы нывондхӕссӕн ис, ууыл хӕссут нывӕндтӕ, зӕгъгӕ+?
8Гъемӕ уӕдӕ ме ’лдаримӕ, Ассирийы паддзахимӕ, бафидау, ӕмӕ дын уый ратдзӕни дыууӕ мин бӕхы, кӕд сын барджытӕ ссарай, уӕд.
9Уый зон, ӕмӕ ме ’лдары ӕфсады хицӕуттӕн сӕ лӕмӕгъдӕрыл дӕр нӕ фӕуӕлахиз уыдзынӕ, Мысыры бӕхӕфсад куы ’рбакӕнай, уӕд дӕр.
10Афтӕ ӕнхъӕл дӕ, ӕмӕ Дунедарӕджы ӕвастӕй ӕрбабырстон уӕ зӕхмӕ, йӕ ныддӕрӕн кӕнынмӕ? Дунедарӕг мын загъта, цӕугӕ уыцы зӕхмӕ ӕмӕ йӕ ныддӕрӕн кӕн, зӕгъгӕ».

11Елиаким, Шевна ӕмӕ Йоах бахатыдысты Ассирийы паддзахы дзагдармӕ: «Немӕ, дӕ цагъартимӕ, арамейаг ӕвзагыл дзур, уымӕн ӕмӕ йӕ мах ӕмбарӕм. Иудейагау нӕм ма дзур, цӕмӕй нӕм сахары сисӕй адӕм ма хъусой»+.

12Паддзахы дзагдар загъта: «Афтӕ ’нхъӕл дӕ, ӕмӕ мӕ ме ’лдар ӕрмӕст де ’лдармӕ ӕмӕ дӕумӕ рарвыста? Уалӕ сисыл чи бады, уыцы адӕммӕ дӕр мӕ рарвыста, уымӕн ӕмӕ рӕхджы иумӕ хӕрдзыстут уӕ фаджыс ӕмӕ нуаздзыстут уӕ доныхуыпп».

13Стӕй паддзахы дзагдар дзуттагау хъӕрӕй загъта: «Ӕрбайхъусут Ассирийы цытджын паддзахы ныхасмӕ!
14Афтӕ зӕгъы паддзах. Езекиа уӕ ма фӕрӕдийын кӕнӕд! Уымӕ сымах фервӕзын кӕныны хъару нӕй.
15Дунедарӕгӕй дӕр уын зӕрдӕ ма ’вӕрӕд, ма дзурӕд, фервӕзын нӕ кӕндзӕн ӕмӕ ацы сахар Ассирийы паддзахы къухтӕм лӕвӕрд не ’рцӕудзӕн, зӕгъгӕ.
16Ма хъусут Езекиамӕ, уымӕн ӕмӕ Ассирийы паддзах зӕгъы, мемӕ бафидаут ӕмӕ уӕхи раттут мӕ къухмӕ, ӕмӕ уӕ алчидӕр хӕра йӕ сӕнӕфсир ӕмӕ йӕ легъуитӕй, нуаза йӕ цъайы донӕй,+
17цалынмӕ уӕм не ’рбацӕуон ӕмӕ уӕ нӕ акӕнон уӕ зӕххы халдих зӕхмӕ, дзул ӕмӕ сӕн, дыргътӕ ӕмӕ сӕндӕттӕ кӕм ис, уыцы зӕхмӕ+.
18Ӕрмӕст уӕ ма фӕрӕдийын кӕнӕд Езекиа, ма дзурӕд, Дунедарӕг нӕ фервӕзын кӕндзӕни, зӕгъгӕ. Адӕмты хуыцӕуттӕй искӕмӕн бантыст йӕ адӕмы Ассирийы паддзахы азарӕй бахизын?
19Кӕм сты Хамат ӕмӕ Арпады хуыцӕуттӕ? Цы фесты Сефарваимы хуыцӕуттӕ? Самарийы сахар, мыййаг, бахызтой мӕ фыдӕхӕй+?
20Ацы бӕстӕты ӕппӕт хуыцӕуттӕй кӕмӕн бантыст йӕ бӕстӕ мӕ фыдӕхӕй фервӕзын кӕнын? Уӕдӕ Дунедарӕг дӕр куыд хъуамӕ бахиза мӕ азарӕй Йерусалимы сахар?»+

21Иууылдӕр ӕм хъуыстой ӕнӕ хъыпп, ӕнӕ сымӕй, иу ныхас дӕр не схауди сӕ дзыхӕй, уымӕн ӕмӕ сын паддзах Езекиа бафӕдзӕхста, мацы-иу ӕм сдзурут, зӕгъгӕ.
22Паддзах Езекиамӕ скъуыдтӕ дарӕсы ӕрбаздӕхтысты Хилкиайы фырт Елиаким — паддзахы галуаны бӕрнон, Шевна — нымӕрдар, Асафы фырт Йоах — азфыссӕг ӕмӕ йын Ассирийы паддзахы ныхӕстӕ рафӕзмыдтой.

371•Езекиа уыцы ныхӕстӕ куы фехъуыста, уӕд йӕ дарӕс фӕйнӕрдӕм арӕдывта, скодта сӕхъис ӕмӕ Дунедарӕджы хӕдзармӕ бацыд.
2Йӕ галуаны бӕрнылӕг Елиакимы, нымӕрдар Шевнайы ӕмӕ хистӕр сауджынты, сӕ уӕлӕ сӕхъистӕ, афтӕмӕй арвыста Амоцы фыртмӕ, пехуымпар Исайамӕ+.
3Уыдон ын загътой: «Езекиа афтӕ зӕгъы: ацы бон нӕ Хуыцау бафхӕрдта нӕ тӕригъӕдты тыххӕй. Нӕ фыдох ӕмӕ нӕ худинаджы заман ралӕууыд. Арын афон ӕрхӕццӕ ис, фӕлӕ ныййарынӕн хъару нӕй+.
4Ассирийы паддзах йӕ хистӕр дзагдары ӕрбарвыста цардӕгас Хуыцауӕн фидистӕ кӕнынмӕ. Тӕхуды ӕмӕ Дунедарӕг, дӕ Хуыцау, куы фехъусид, куыд ӕй фауынц, уый! Гъемӕ скув, удӕгас ма нӕ чи баззад, уыдоны тыххӕй»+.

5Паддзах Езекиайы дӕлдӕртӕ Исайамӕ бацыдысты ӕмӕ йын паддзахы ныхӕстӕ рафӕзмыдтой.
6Исайа сын загъта:

«Уӕ хицауӕн зӕгъут, Дунедарӕг дын, зӕгъ, фӕдзӕхсы, Ассирийы паддзахы дӕлдӕртӕ Мӕн цы ныхӕстӕй фаудтой, уыдонӕй ма тӕрс+.
7Ӕз ын йӕ фӕнд аивын кӕндзынӕн. Ахӕм хабар фехъусдзӕн, ӕмӕ фӕстӕмӕ аздӕхдзӕн йӕ бӕстӕм, ӕмӕ йӕ Ӕз йӕхи зӕххыл карды амӕттаг бакӕндзынӕн».




Ассириӕгты ног ӕртхъирӕнтӕ

8Ассирийы паддзахы сӕйраг уырдыгыстӕг аздӕхти фӕстӕмӕ, ӕмӕ йӕм фӕндагыл фӕхабар чындӕуыд, Санхериб Лахишы сахар ныууагъта, зӕгъгӕ. Йӕ паддзахы баййӕфта Ливнӕйы сахары ныхмӕ хӕцгӕйӕ+.

9Санхерибмӕ фӕхабар чындӕуыд, Эфиопийы паддзах Тирхака йӕ ныхмӕ хӕцынмӕ рацыди, зӕгъгӕ. Иудейаг паддзах уый куы фехъуыста, уӕд иудейаг паддзах Езекиамӕ минӕвӕрттӕ арвыста,
10цӕмӕй йын зӕгъой: «Сайгӕ дӕ кӕны дӕ Хуыцау, дӕ зӕрдӕ Кӕуыл дарыс, Уый, Йерусалим Ассирийы паддзахы къухтӕм нӕ бахаудзӕн, зӕгъгӕ дын кӕй дзуры, уымӕй.
11Ӕнӕфехъусгӕ нӕ фӕуыдаис, Ассирийы паддзӕхтӕ ӕппӕт бӕстӕтӕн цытӕ бакодтой ӕмӕ сӕ куыд бабын кодтой, уый. Уӕд ма ды та куыд аирвӕздзынӕ?
12Ау, мӕ фыдӕлтӕ кӕй ныццагътой, уыцы адӕмты — Гозан, Харан, Рецеф ӕмӕ, Телассары чи ис, уыцы Едены цӕрджыты — сӕ хуыцӕуттӕ фервӕзын кодтой+?
13Кӕм сты ныр Хамат ӕмӕ Арпады паддзӕхтӕ? Цы фесты Сефарваимы, Хенайы ӕмӕ Иввайы паддзӕхтӕ?»+




Езекиайы куывд

14Езекиа минӕвӕртты къухӕй фыстӕг райста ӕмӕ йӕ бакаст. Уый фӕстӕ Дунедарӕджы хӕдзармӕ бацыд ӕмӕ йӕ Дунедарӕджы раз райхӕлдта.
15Езекиа Дунедарӕгмӕ скуывта:
16«Уӕларвӕфсады Бардарӕг, Израилы Хуыцау, херувимтыл Ӕнцайӕг! Ды дӕ дунейы ӕппӕт паддзахӕдты иунӕг Хуыцау. Ды сфӕлдыстай арв ӕмӕ зӕхх+.
17О Дунедарӕг, ӕркӕс нӕм! Ӕркӕс нӕм ӕмӕ фехъус, Санхериб Дӕуӕн, цардӕгас Хуыцауӕн, цы фидистӕ кӕны, уый+.
18Ӕцӕгдӕр, о Дунедарӕг, Ассирийы паддзӕхтӕ ныггӕныстон кодтой ӕппӕт ацы бӕстӕтӕ,
19басыгътой сын сӕ хуыцӕутты. Фӕлӕ уыдон хуыцӕуттӕ нӕ уыдысты. Адӕймаг сӕ хъӕд ӕмӕ дурӕй скодта, ӕмӕ ассириӕгты бон уымӕн баци сӕ ныппырх кӕнын+.
20Ды нӕ, Дунедарӕг, нӕ Хуыцау, фервӕзын кӕн Ассирийы паддзахӕй. Уадз ӕмӕ ӕппӕт зӕххон паддзахӕдтӕ дӕр базоной, Ды, Дунедарӕг, иунӕг Хуыцау кӕй дӕ, уый»+.

21Амоцы фырт Исайа арвыста Езекиамӕ, цӕмӕй йын рафӕзмой Дунедарӕджы, Израилы Хуыцауы, ныхӕстӕ: «Ды Мӕм ӕххуысагур скуывтай Ассирийы паддзах Санхерибы ныхмӕ,
22ӕмӕ йын Ӕз загътон: 



„Ӕлгъ дыл кӕндзысты

ӕмӕ дыл худдзысты Сионы хохы цӕрджытӕ,

Йерусалимы адӕм.






23Кӕй фаудтай ды,

Кӕмӕн фӕкодтай фидистӕ?

Кӕуыл хъӕр кодтай,

Кӕмӕ кастӕ ӕнӕввӕрсон цӕстӕй?

Израилы Стыр Хуыцаумӕ.

24Дӕ цагъартӕн бафӕдзӕхстай Мӕн фауын.






Дӕхи стыдтай, мӕ бирӕ бӕхӕфсадимӕ, дам,

схызтӕн хӕхты бӕрзӕндтӕм, Ливаны рӕгътӕм.

Ныццагътон, дам, ын йӕ бӕрзонд кедр бӕлӕстӕ,

йӕ хуыздӕр кипаристӕ.

Схызтӕн, дам, ын йӕ бӕрзонддӕр хохмӕ,

бацыдтӕн йӕ хуыздӕр хъӕдмӕ+.

25Ме знаджы зӕххыл дам-иу мӕхицӕн

скъахтон цъайтӕ мӕ дойны сӕттынӕн.

Мысырӕн, дам, йӕ цӕугӕдӕттӕ та

байсысын кӕндзынӕн мӕ къӕхты бын.






26Фӕлӕ-ма зӕгъ,

дӕ хъустыл никуы ӕрцыдис,

Ӕз уыдӕттӕ незаманты кӕй стӕрхон кодтон, уый?

Ныр сӕ ӕххӕст кӕнын,

ды сахартӕ куыд гӕныстон кӕныс,

куыд сӕ пырх кӕныс, уыцы хуызы+.

27Сӕ цӕрджытӕн сӕ уд сӕ хъуырмӕ сси,

ризӕг сыл бахӕцыд,

худинаджы гакк сыл сбадти.

Систы сыгъд быдыры кӕрдӕгау —

куыддӕр схӕцы, афтӕ бахус вӕййы.

Кӕнӕ уӕлхӕдзӕртты тыд мӕнӕуау —

бахус вӕййы, ӕфсир нӕма рафтауы, афтӕмӕй+.

28Цыдӕриддӕр дӕм фӕндтӕ фӕзыны —

зонын дын сӕ рагацау.

Зонын, Мӕ разы куыд къӕйных дӕ, уый дӕр+.

29Дӕ къӕйных ӕмӕ де схъӕлдзинады кой

Мӕ хъустыл кӕй ауад,

уый тыххӕй дын дӕ фындзыл

цӕг бакӕндзынӕн,

дӕ дзыхы — идоны къӕбӕлтӕ

ӕмӕ дӕ, кӕуылты ӕрбацыдтӕ,

ууылты фӕстӕмӕ аздахдзынӕн“+.






30Дӕуӕн та, Езекиа, мӕнӕ нысан:

ацы аз хӕрут,

хӕдӕвзӕрдӕй цы хор ӕрзади, уый,

иннӕ аз дӕр хӕрдзыстут,

йӕхигъӕдӕй цы хор ӕрзайа, уый,

ӕртыккаг аз та-иу байтаут

ӕмӕ бафснайут уӕ хортӕ,

скӕнут сӕндӕттӕ ӕмӕ хӕрут сӕнӕфсир+.

31Уӕд та, Иудӕйы байзӕддагӕй чи фервӕза,

уыдон ауадздзысты арф уидӕгтӕ

ӕмӕ ратдзысты хъӕздыг тыллӕг+.

32Уыцы байзӕддаг

рацӕудзӕн Йерусалимӕй, Сионы хохӕй.

Уыцы хъуыддаг ӕрцӕудзӕн,

Уӕларвӕфсады Бардарӕг уыл ӕнувыд кӕй у,

уый фӕрцы+.



33Уымӕ гӕсгӕ ма дын Ӕз, Дунедарӕг, ноджыдӕр зӕгъын:




Ассирийы паддзах

нӕ бафтдзӕни ацы сахармӕ,

иу фат дӕр ыл не суадздзӕн,

нӕ йӕм бацӕудзӕни кард ӕмӕ уартимӕ,

нӕ йын самайдзӕн йӕ алыварс сыджытбыру+.

34Ардӕм кӕуылты ӕрбацыд,

ууылты аздӕхдзӕни фӕстӕмӕ.

Нӕ йын бантысдзӕн ацы сахармӕ бабырсын.

Уый зӕгъын Ӕз — Дунедарӕг!

35Ӕз бахъахъхъӕндзынӕн ацы сахар,

фервӕзын ӕй кӕндзынӕн Мӕхи

ӕмӕ Мӕ цагъар Давиды сӕраппонд».








Дунедарӕджы зӕд цӕгъды ассириӕгты

36Уӕд ассириӕгты рӕсӕнуатмӕ бацыди Дунедарӕджы ӕрвыст удхӕссӕг ӕмӕ сӕ амардта сӕдӕ ӕстай фондз мин хӕстоны. Райсомӕй се ’ппӕты дӕр ссардтой мардӕй+.

37Ӕмӕ уӕд фӕстӕмӕ аздӕхт Ассирийы паддзах Санхериб ӕмӕ баззади Ниневийы.+
38Йӕ хуыцау Нисрохы кувӕндоны кувгӕ куыд кодта, афтӕмӕй йӕ кардӕй амардтой йӕ фырттӕ Адрамелех ӕмӕ Сарецер ӕмӕ алыгъдысты Арараты бӕстӕм. Йӕ фӕстӕ паддзах сси йӕ фырт Есар-Хаддон+.

Езекиайы фӕрынчын ӕмӕ йе сдзӕбӕхы ӕвдисӕйнаг

381•Уыцы бонты Езекиа фӕци мӕлӕтдзаг рынчын. Амоцы фырт, пехуымпар Исайа йӕм ӕрбацыд ӕмӕ загъта: «Дунедарӕг дын фӕдзӕхсы, дӕ хӕдзаронтӕн, дам, ныууадз ныстуан, уымӕн ӕмӕ мӕлӕтдзаг низӕй нал сдзӕбӕх уыдзынӕ».

2Езекиа къулы ’рдӕм азылди ӕмӕ Дунедарӕгмӕ скуывта:
3«О Дунедарӕг! Рох Дӕ ма уӕд, иузӕрдион Дыл кӕй уыдтӕн, уый. Зӕрдиагӕй Дӕм хъуыстон, ӕдзух Дын Дӕ фӕндон ӕххӕст кодтон».

Ӕмӕ ныккуыдта+.



4-5Уӕд Дунедарӕг Исайайӕн бафӕдзӕхста, Езекиамӕ бацу ӕмӕ йын Мӕ номӕй, Давиды Хуыцауы номӕй, зӕгъ: «Дӕ куывд дын фехъуыстон, федтон дын дӕ цӕстысыг дӕр ӕмӕ ма дын дӕттын фынддӕс азы цӕрӕнбон+.
6Ассирийы паддзахы фыдӕхӕй фервӕзын кӕндзынӕн дӕу дӕр ӕмӕ ацы сахар дӕр. Ӕз бахъахъхъӕндзынӕн Йерусалим.+
7Мӕнӕ дын нысан, Хуыцау Йӕ дзырд кӕй сӕххӕст кӕндзӕн, уый тыххӕй.
8Ныртӕккӕ паддзах Ахазы конд асиныл дӕс къӕпхӕны бӕрц фӕстӕмӕ ссӕуын кӕндзынӕн хуры аууон».

Ӕмӕ хур фӕстӕмӕ ссыди, цы дӕс къӕпхӕныл ӕрхызти, уыдоныл+.






Езекиайы бузныджы зарӕг

9Езекиа йӕ низӕй куы сдзӕбӕх, уӕд ныффыста ацы куывд:


10«Мӕхицӕн загътон,

мӕ царды тӕккӕ ӕмбисы мӕ

мӕрдтыбӕсты къӕсӕрыл бахизын хъӕуы.

11Дзырдтон, нӕ фендзынӕн Дунедарӕджы,

нӕ фендзынӕн Дунедарӕджы а дунейыл,

нал рацӕудзынӕн адӕмы ’хсӕнмӕ+.

12Мӕ цӕрӕнуат мын ахӕсдзысты

йӕ бынатӕй фыййауы мусонгау.

Тынуафӕг йӕ тын куыд батухы,

афтӕ батухдзынӕн мӕ цард.

Ды мын ӕй алыг кӕндзынӕ,

тынуафӕг цӕттӕ тын куыд алыг кӕны, уыйау.

Бон ӕмӕ ӕхсӕв ӕнхъӕлмӕ кастӕн,

кӕрон мын кӕд скӕндзынӕ, уымӕ+.

13Мӕхицӕн ныфсытӕ ӕвӕрдтон райсоммӕ,

кӕд фӕдзӕбӕх уаин, зӕгъгӕ,

фӕлӕ мын низ домбайау ме стӕг саста.

О, бон ӕмӕ ӕхсӕв ӕнхъӕлмӕ кастӕн,

кӕрон мын кӕд скӕндзынӕ, уымӕ+.

14Мӕ хъӕлӕс уыди

зӕрватыччы цъиу-цъиуы,

бӕлоны хъуырруйы хуызӕн.

Арвы бӕрзондмӕ кастӕн ныфссастӕй

ӕмӕ куывтон: „О Дунедарӕг! Нал фӕразын,

фӕдзӕхсын дыл Мӕхи!“+

15Ӕндӕр цы загътаин?

Йӕхӕдӕг мын сарӕзта,

ныфс мын цӕмӕй бавӕрдта, уый.

Ӕмӕ ныр ӕнцад ӕрвитдзынӕн

мӕ царды бонтӕ,

мӕ уды хъизӕмар мысгӕйӕ.

16О Дунедарӕг! Афтӕ цӕрынц адӕм,

уыдӕтты мидӕг — йӕ царды мидис мӕ удӕн.

Ды мӕ сдзӕбӕх кӕндзынӕ,

цард мын балӕвар кӕндзынӕ.

17Мӕ хъизӕмар мын хорзӕрдӕм фӕци.

Ингӕны къӕсӕрӕй мӕ раздӕхтай,

мӕ тӕригъӕдтӕ мын

Дӕ фӕсчъылдыммӕ фехстай дард+.

18Мӕрдтыбӕсты Дын ничи скад кӕндзӕн,

мард чи у, уый нӕ ныззардзӕн Дӕ кадӕн.

Ингӕнмӕ чи ныххиза,

уый Дыл нӕ бафӕдзӕхсдзӕн йӕхи+.

19Ӕрмӕстдӕр ӕгас чи у,

уый Дын скӕндзӕни кад мӕнӕ мӕнау абон.

Фыд дзурдзӕн йӕ цотӕн,

цӕмӕй Дыл фӕдзӕхсой сӕхи+.

20Дунедарӕг мӕ фервӕзын кӕндзӕн,

ӕмӕ, цалынмӕ цӕрӕм,

уӕдмӕ хъисфӕндыртӕй цӕгъддзыстӕм

Йӕ Кувӕндоны».








Езекиайы адзӕбӕх

21Исайа загъта: «Ӕрбахӕссӕнт легъуиты хустӕ, йӕ хӕфдзастыл ын сӕ ӕрӕвӕрӕнт, ӕмӕ уӕд сдзӕбӕх уыдзӕн».

22Езекиа бафарста: «Цӕмӕй базондзынӕн, ногӕй та Дунедарӕджы Кувӕндонмӕ бацӕуын мӕ бон суыдзӕн, уый?»

Вавилоны паддзахы минӕвӕрттӕ ӕмӕ Езекиа

391•Уыцы заман Баладаны фырт Меродах-Баладан, Вавилоны паддзах, фехъуыста, Езекиа кӕй фӕрынчын ӕмӕ йӕ низӕй кӕй сдзӕбӕх ис, уыцы хабар ӕмӕ йын лӕвӕрттӕ ӕрбарвыста фыстӕгимӕ.
2Езекиайӕн ӕхсызгон уыди минӕвӕртты ӕрбацыд. Равдыста сын йӕ хӕзнадоны ӕвзист ӕмӕ сыгъзӕринтӕ, йӕ хӕрздӕфгӕнӕнтӕ, зынаргъ сой, йӕ хотыхты ӕфтауцуат ӕмӕ йе ’ппӕт ӕвӕрӕнтӕ, йӕ хӕлц. Цы нӕ сын равдыста Езекиа, ахӕмӕй йӕм ницыуал баззад йӕ галуаны дӕр ӕмӕ йӕ паддзахады дӕр+.

3Уӕд пехуымпар Исайа бацыди паддзах Езекиамӕ ӕмӕ йӕ фӕрсы: «Цы дын дзырдтой уыцы адӕм? Кӕцӕй дӕм ӕрбацыдысты?»

Езекиа загъта: «Дард бӕстӕй мӕм ӕрбацыдысты, Вавилонӕй».

4Исайа та йӕ ноджыдӕр фӕрсы: «Дӕ галуаны цы федтой?» Езекиа йын дзуапп радта: «Ницы сӕ басусӕг кодтон. Мӕ галуаны ӕмӕ ме ’вӕрӕнты цыдӕриддӕр ис, уый сын равдыстон».

5Уӕд Исайа загъта Езекиайӕн: «Байхъус, уӕдӕ, Уӕларвӕфсады Бардарӕг цы зӕгъы, уымӕ!
6Ралӕудзӕн ахӕм заман, ӕмӕ дӕ галуаны цыдӕриддӕр ис, дӕ фыдӕлтӕ ныронг цыдӕриддӕр исбон самал кодтой, уый Вавилонмӕ ласт ӕрцӕудзӕн, иу мисхалы бӕрц дӕр дын дзы нал ныууадздзысты, — зӕгъы Дунедарӕг. —+
7Цы фырттӕ ма дын рантыса, уыдоны дӕр дын ахӕсдзысты Вавилонмӕ ӕмӕ сӕ уым паддзахы галуаны бафтаудзысты лӕггад кӕныныл»+.

8Езекиа загъта: «Дунедарӕджы дзырд рӕстдзӕвин у». Йӕ ныхасыл ма бафтыдта: «Фӕлӕ ма уӕддӕр, цалынмӕ ӕз цӕрон, уӕдмӕ ӕдас уӕд нӕ бӕстӕ, йӕ фарн ма фесӕфӕд!»

«Дунедарӕгӕн фӕндаг скӕнут»


401Уӕ Хуыцау афтӕ зӕгъы:

«Ныфс бауадзут, ныфс,

Мӕ адӕмы зӕрдӕйы!+

2Йерусалиммӕ рӕвдаугӕ дзурут.

Зӕгъут ын, дӕ уацары бонтӕ, зӕгъ,

фӕцыбыр сты,

дӕ азым дын барст ӕрцыди.

Уымӕн ӕмӕ Дунедарӕджы къухӕй

дывӕр ӕфхӕрд баййӕфта йӕ тӕригъӕдты тыххӕй!»+






3Хъуысы фидиуӕджы хъӕлӕс:

«Ӕрцӕттӕ кӕнут Бардарӕгӕн фӕндаг

ӕдзӕрӕг быдыры,

сӕмраст кӕнут нӕ Хуыцауӕн Йӕ цӕуӕнтӕ+.

4Алы дӕлвӕз дӕр йӕхиуыл схӕцӕд,

алы хох, алы къуыбыр дӕр ӕрныллӕг уӕд,

гакъӕттӕ сӕмраст уӕнт,

къуыппытӕ, дзыхъхъытӕ слӕгъз уӕнт.

5Ӕмӕ Дунедарӕджы кад раргом уыдзӕн,

ӕмӕ Йӕ алы адӕймаг дӕр фендзӕн!

Дунедарӕг Йӕхӕдӕг загъта афтӕ»+.






6Цавӕрдӕр хъӕлӕс мын загъта:

«Рахабар кӕн дӕ адӕмӕн!»

Ӕз бафарстон: «Цы сын рахабар кӕнон?»

«Адӕймаг кӕрдӕджы хуызӕн у,

рӕсугъдӕй та — быдираг дидинӕджы ӕнгӕс.

7Кӕрдӕг бахус вӕййы,

дидинджытӕ баруайынц,

Дунедарӕг сыл куы бафу кӕны, уӕд.

О, адӕм кӕрдӕджы хуызӕн сты.

8Кӕрдӕг бахус вӕййы,

дидинджытӕ баруайынц,

фӕлӕ нӕ Хуыцауы дзырд та

баззайдзӕн ӕнустӕм»+.






9Бӕрзонд хохмӕ схиз, Сионы сахар,

фарны уац хӕссӕг!

Дӕ хъӕлӕсы дзаг ныхъхъӕр кӕн,

фарны уац хӕссӕг Йерусалим!

Ныхъхъӕр кӕн, ӕппындӕр мацӕмӕй тӕрс!

Мӕнӕ — уӕ Хуыцау, зӕгъгӕ,

зӕгъ Иудейы сахартӕн!

10Ӕрцӕуы Дунедарӕг Хуыцау —

Уӕлахиздзау, хъомысджын ӕлдариуӕггӕнӕг.

Йӕ хъомыс дӕр ӕмӕ Йӕ хъуыддӕгтӕ дӕр

Йӕхи бар сты+.

11Йӕ адӕмы Йӕ фӕдыл хондзӕни,

уӕрыччыты йӕ къухмӕ чи сисы,

йӕ хъӕбысы сӕ чи хӕссы,

сӕ мадӕлты сын йӕ фӕдыл

рӕвдаугӕ хъӕлӕсӕй чи хоны,

уыцы хорз фыййауы хуызӕн+.






Хуыцау стыр у, гуымирытӕ та ницы сты


12Денджыз армыдзаггай

равдӕлон кӕнын кӕй бон у?

Кӕй бон у уылынгӕй

уӕлӕрвтӕ абарын?

Зӕххы сыджыт чи бацӕуын кӕндзӕни

къӕртайы мидӕг?

Хӕхтӕ ӕмӕ къуылдымтӕ

чи сбардзӕни тӕрӕзтыл+?

13Дунедарӕджы Удӕн фӕндагаразӕг чи уыд?

Чи Йын уыди уынаффӕгӕнӕг?

Ахуыр Ӕй чи кодта+?

14Кӕимӕ уынаффӕ кӕны,

чи Йын амоны зонд,

раст фӕндагыл Ӕй чи аразы?

Чи Йын дӕтты зонындзинӕдтӕ,

уӕлзонды фӕндаг Ын чи амоны+?

15Адӕмтӕ — доны ’ртах къӕртайы,

тӕразы уӕлӕ — рыджы мур.

Миты тъыфылау фелвасдзӕни

денджызы сакъадӕхтӕ.

16Ливаны хъӕды бӕлӕстӕ фаг не сты

Дунедарӕджы аккаг нывонд басудзынӕн,

йӕ цӕрӕгойтӕ та — иууылсудзинагӕн.+

17Ӕппӕт адӕмтӕ дӕр ницы сты Йӕ разы —

ницыдзинадӕй, афтиддзинадӕй

къаддӕрыл нымад сты Уымӕ+.

18Уӕдӕ кӕимӕ абаринаг стут Хуыцауы?

Кӕм ссардзыстут Уый хуызӕн+?





19Ӕрмдӕсныйы арӕзт джиппыуагъд хуыцаугонд? Зӕрингуырд ӕй скӕны сыгъзӕринӕй, сфӕлынды йӕ ӕвзист рӕхыстӕй.

20Йӕ къух кӕмӕн нӕ амоны, уый та ахӕм лӕвар бакӕнынӕн равзары, ӕмбигӕ чи нӕ кӕны, ахӕм хъӕды лыггаг, ссары арӕхстджын ӕрмдӕсны, ӕмӕ йын уыцы хъӕдӕй скӕнын кӕны хуыцаугонд, йӕ бынаты фидар чи лӕууа, ахӕм+.




21Ау, ницы ’мбарут? Ницы фехъуыстат?

Нӕ уын загъдӕуыди тӕккӕ райдианӕй?

Зӕхх Чи скодта, уый уын ӕнӕзонгӕ у?

22Зӕххы зиллаккӕн йӕ сӕрмӕ бады Уый.

Зӕххыл чи цӕры, уыдон

цъырцъырӕгтӕй уӕлдай не сты.

Уый та уӕлӕрвтӕ айтыгъта уӕздан уӕфтӕй,

ӕрцарӕзта сӕ цатырау,

цӕмӕй сӕ быны уа цӕрӕн+.

23Зӕххон барджынтӕ ӕмӕ тӕрхонгӕнджытӕ

Йӕ цуры ницы сты, ӕмӕ сӕ бабын кӕндзӕн+.

24Куыддӕр сӕхиуыл уӕлӕмӕ схӕцой ӕмӕ зӕгъой,

мӕнӕ ныр нӕ къӕхтыл

фидар слӕууыдыстӕм, зӕгъгӕ,

афтӕ сыл Дунедарӕг

дымгӕ радымын кӕндзӕн,

ӕмӕ бахус уыдзысты.

Уаддымгӕ сӕ ахӕсдзӕни зыгуымау.






25«Уӕдӕ Мӕ кӕй халдихыл нымайут,

Мемӕ чи бары йӕхи?» — зӕгъы Стыр Хуыцау.

26Уӕ цӕстытыл схӕцут уӕлӕмӕ,

скӕсут уӕлӕрвтӕм ӕмӕ ахъуыды кӕнут,

Чи сӕ сфӕлдыста, Ууыл.

Чи сфӕлдыста уый бӕрц стъалытӕ?

Чи сӕ базмӕлын кодта ӕнӕнымӕц ӕфсадау?

Уый сӕ алкӕцымӕ дӕр дзуры йӕ номӕй.

Иумӕ дӕр сӕ нӕ фӕвӕййы ӕнӕ фӕсидгӕ+.






27Израилы адӕм, Йаковы байзӕддӕгтӕ,

куыд дзурут сымах,

Дунедарӕг Хуыцау ныл нӕ тыхсы,

ферох нӕ кодта, зӕгъгӕ+?

28Ау, ницы зонут? Нӕ фехъуыстат,

ӕнӕмӕлгӕ Дунедарӕг —

Дунедарӕг Хуыцау —

фӕллайгӕ ӕмӕ фӕлмӕцгӕ кӕй нӕ кӕны, уый+?

29Фӕлмӕст ӕмӕ стад лӕгӕн

Йӕхӕдӕг куы дӕтты хъомыс+.

30Ӕрыгон лӕппутӕ дӕр бастайынц,

сӕдых вӕййынц, сӕ къӕхтыл нал фӕлӕууынц.

31Фӕлӕ Дунедарӕгыл йӕ зӕрдӕ чи дары,

уыдонӕн ӕфтдзӕни сӕ хъаруйыл

ӕмӕ цӕргӕсау айтынг кӕндзысты сӕ базыртӕ.

Згъордзысты ӕмӕ фӕллад нӕ зондзысты,

уайдзысты ӕмӕ нӕ бастайдзысты+.

Дунедарӕг скӕсӕнӕй ӕрбакӕны ирвӕзынгӕнӕджы


411«Ӕдзӕмӕй Мӕм хъусут,

денджызы сакъадӕхтӕ

ӕмӕ денджызгӕрон зӕххытӕ!

Сӕ хъарутӕ ӕрбамбырд кӕнӕнт адӕмтӕ,

ӕрбацӕуӕнт ӕмӕ зӕгъӕнт,

тӕрхоны раз ӕрлӕууӕм иумӕ, зӕгъгӕ!+






2Скӕсӕны Чи растын кодта рӕстӕвзары,

Чи йӕ рацӕуын кодта Йӕ фӕдыл?

Йӕ дӕлбар ын бакодта адӕмты,

йӕ къӕхты бын — паддзӕхты.

Уый сӕ йӕ кардӕй фӕнык фестын кодта,

йӕ фатӕй сӕ ныззыгуым кодта+.

3Йӕ разӕй сӕ ӕдӕрсгӕ айста,

йӕ къӕхтӕ зӕххыл дӕр нӕ ныдзӕвынц.






4Ацы хабӕрттӕ Кӕй фӕрцы ӕрцӕуынц,

уый Чи у?

Уый у, адӕмты фӕлтӕртӕн

райдианӕй нырмӕ дунейы рухс

Чи фенын кӕны, уыцы Хуыцау.

Ӕз Дунедарӕг дӕн.

Райдианы дӕр Ӕз дӕн

ӕмӕ фӕстаг заман дӕр Ӕз уыдзынӕн»+.





5Денджызгӕрон сахарты цӕрджытыл,


ацы цаутӕ фенгӕйӕ, ризӕг бахӕцыд,

зӕххы цъары алы кӕрӕтты дӕр

адӕм базыр-зыр кодтой.

Ӕрбангом сты, иумӕ ӕрбамбырд сты.





6Кӕрӕдзийӕн ӕххуыс кӕнынц, ныфсытӕ ӕвӕрынц, фидар лӕуу, зӕгъгӕ.
7Ӕрмдӕсны разӕнгард кӕны згъӕртайынгӕнӕджы, хъӕсдарӕгыл згъӕр сыф тъӕпӕнгӕнӕджы. Зӕгъы йын, хорз у, зӕгъгӕ, ӕмӕ йӕ зӕгӕлтӕй ныффидар кӕны, куыннӕ фенкъуыса, афтӕ+.






Ма тӕрс, Израил, Дунедарӕджы цагъар


8«Израилы адӕм, Йаковы байзӕддӕгтӕ!

Ӕз уӕ равзӕрстон лӕггад кӕнынмӕ,

Мӕ хӕлар Авраамы фӕстагӕттӕ!+

9Фӕсидтӕн уӕм ӕмӕ уӕ

дунейы алы кӕрӕттӕй ӕрӕмбырд кодтон,

загътон уын, Мӕ цагъартӕ стут, зӕгъгӕ.

Ӕз уӕ равзӕрстон ӕмӕ уыл Мӕхи

нӕ атигъ кӕндзынӕн.

10Тӕрсгӕ ма кӕнут, Ӕз уемӕ дӕн!

Уӕ зӕрдӕ мацӕмӕ ӕхсайӕд,

уымӕн ӕмӕ Ӕз уӕ Хуыцау дӕн!

Уӕ зӕрдӕйы уын бауадздзынӕн ныфс,

баххуыс уын кӕндзынӕн

ӕмӕ уӕ бахъахъхъӕндзынӕн

Мӕ хъомысджын къухӕй.

11Лӕбургӕ уӕм чи кӕны —

иууылдӕр худинаг ӕмӕ аллайаг фӕуыдзысты.

Уемӕ чи быцӕу кӕны —

заууатмӕ ӕрцӕудзысты ӕмӕ бабын уыдзысты.

12Уӕ фыдгулты уӕ цӕсты кӕронӕй дӕр

нал фендзыстут.

Уӕ ныхмӕ чи хӕцы,

уыдон зыбыты ницӕмӕ ӕрцӕудзысты.

13Уымӕн ӕмӕ Ӕз — Дунедарӕг, уӕ Хуыцау.

Уӕ рахиз къухыл уын хӕцын ӕмӕ уын зӕгъын,

ма тӕрсут, Ӕз уе ’ххуысгӕнӕг дӕн, зӕгъгӕ.

14Ма тӕрсут, Израилы адӕм,

Йаковы байзӕддӕгтӕ!

Къуыдыргалмау ӕнӕбон куы уат,

уӕд дӕр Ӕз уӕ фарсмӕ дӕн

ӕмӕ уын баххуыс кӕндзынӕн.

Ӕз — Дунедарӕг, Израилы Стыр Хуыцау —

ссӕрибар кӕндзынӕн сымах+.

15Ӕз уӕ сарӕзтон найгӕнӕн дзоныгъ,

цыргъдӕндагджын, ӕмӕ банай кӕндзыстут,

ныххафдзыстут хӕхтӕ ӕмӕ уӕлвӕзтӕ,

рыг сӕ фестын кӕндзыстут.

16Дымгӕмӕ сӕ ныддардзыстут,

ӕмӕ сӕ дымгӕ ахӕсдзӕн,

уаддым сӕ ныххӕлиу кӕндзӕн.

Ӕмӕ уӕд бацин кӕндзыстут Дунедарӕгыл,

стаудзыстут Израилы Стыр Хуыцауы».






17Дунедарӕг загъта:

«Мӕ мӕгуыр, Мӕ гӕвзыкк адӕм

дойныйӕ мӕлынц ӕмӕ дон нӕ арынц,

донмондагӕй се ’взаг сӕ комы ныххус ис.

Фӕлӕ сӕ Ӕз — Дунедарӕг,

Израилы Хуыцау — фехъусдзынӕн,

сӕ тыхсты сӕ нӕ ныууадздзынӕн.

18Хӕхтыл сын рауадздзынӕн цӕугӕдӕттӕ,

дӕлвӕзты сын фестын кӕндзынӕн суадӕттӕ,

ӕдзӕрӕг быдыры сын айтындздзынӕн цад,

сыгъд зӕххы азгъордзысты къададӕттӕ+.

19Ӕдзӕрӕг быдыры

ныссадздзынӕн кедртӕ,

акъацитӕ, миртытӕ, оливӕ бӕлӕстӕ,

тыгъд быдыры — кипаристӕ, цымтӕ

ӕмӕ тӕрс бӕлӕстӕ,+

20цӕмӕй феной ӕмӕ базоной,

ӕркӕсой ӕмӕ бамбарой:

Дунедарӕджы,

Израилы Стыр Хуыцауы, конд сты».








Мӕнгхуыцӕуттӕ ницы сты


21«Уӕ хъаст ӕрбахӕссут, —

зӕгъы Дунедарӕг. —

Бӕлвырдгӕнӕнтӕ равдисут», —

зӕгъы Йаковы Паддзах. —

22Уӕ хуыцӕуттӕ нын ӕрхӕссӕнт

бӕлвырд ӕвдисӕйнӕгтӕ,

рагацау фехъусын кӕнӕнт,

фидӕны цы ӕрцӕудзӕн, уыдӕттӕ.

Сӕ ныхӕстӕ кӕд сӕххӕст уой,

уӕд сыл баууӕнддзыстӕм.

23Зӕгъут нын, фидӕны цы ӕрцӕудзӕни

хорзӕй дӕр ӕмӕ фыдӕй дӕр, уый,

ӕмӕ уӕд базондзыстӕм,

сымах ӕцӕгдӕр хуыцӕуттӕ кӕй стут,

ӕмӕ уын аргъуыц кӕндзыстӕм.

24Фӕлӕ сымах уӕхӕдӕг дӕр ницы стут,

ӕмӕ уӕ митӕ дӕр ницы сты.

Чи уӕ нымайы, уый та ӕлгъаг у+.






25Ӕз рӕстӕвзары ракодтон цӕгатӕй,

ӕмӕ ӕрбацӕуы. Скӕсӕнӕй Мӕм кувы.

Цъыфау йӕ къӕхты бын ссӕнды барджынты,

дурынгӕнӕг ӕлыг куыд фӕнӕмы, афтӕ+.

26Сымахӕрдыгӕй рагацау чи загъта

уыцы рӕстӕвзары тыххӕй,

цӕмӕй мах дзӕвгар фӕстӕдӕр

балхынцъ кӕнӕм, раст загъта, зӕгъгӕ?

Ничи загъта, ничи фехъусын кодта.

Уӕ ныхӕстӕ уын хъусгӕ дӕр ничи фӕкодта+.

27Иунӕг Ӕз загътон Сионы сахарӕн,

Йерусалимы цӕрджытӕн, мӕнӕ уӕм

фарны уац хӕссӕджы ӕрвитын, зӕгъгӕ+.






28Афтӕмӕй Ӕз адӕмтыл афӕлгӕсыдтӕн,

ӕмӕ се ’хсӕн иу хуыцау дӕр нӕ разынд,

зондӕй кӕй бафӕрсой, ахӕм.

Никӕй сӕм федтон,

кӕй бафӕрсон, ахӕм хуыцау.

29Афтӕмӕй, сӕхӕдӕг дӕр — ницы,

сӕ митӕ дӕр — ницӕйаг;

сӕ гуымирытӕ дымгӕйӕ уӕлдай не сты, ницы сты.

Хуыцауы цагъар — адӕмтӕн рухсхӕссӕг


421Дунедарӕг загъта:

«Мӕнӕ Мӕ Лӕггадгӕнӕг — Йемӕ дӕн Ӕз,

Ме ’взӕрст, Мӕ ахсджиаг.

Мӕ Удӕй Йӕ схайджын кӕндзынӕн,

ӕмӕ адӕмтӕн фехъусын кӕндзӕни

Мӕ раст тӕрхон+.

2Быцӕу ӕмӕ хъӕр нӕ кӕндзӕн,

уынгты Йын Йӕ хъӕлӕс нӕ фехъусдзысты.

3Хъӕзы фаст зӕнг не ’рбасӕтдзӕн

ӕмӕ ахуыссынӕввонг цырагъ

нӕ бамынӕг кӕндзӕн.

Ӕцӕг, Уый раст тӕрхон рахӕсдзӕн.

4Не сӕдых уыдзӕни, нӕ бастайдзӕни,

цалынмӕ зӕххыл раст тӕрхон ӕрфидар кӕна, уӕдмӕ.

Йӕ амындтытӕм Ын ӕнхъӕлмӕ кӕсдзысты

денджызгӕрон зӕххытӕ».



5Афтӕ зӕгъы Дунедарӕг Хуыцау,


уӕлӕрвтӕ Чи сфӕлдыста ӕмӕ сӕ Чи айтыгъта,

зӕхх ӕмӕ йыл цыдӕриддӕр ис, уыдон сфӕлдисӕг,

зӕххыл цӕрӕг адӕмӕн царды комулӕфт Чи ратты,

чидӕриддӕр зӕххыл цӕры,

уыдонӕн царды комулӕфт

Чи балӕвар кӕны, Уый:+

6«Ӕз, Дунедарӕг, фӕсидтӕн Дӕумӕ,

Дӕ къухыл Дын хӕцдзынӕн

ӕмӕ Дӕ хиздзынӕн фыдбылызӕй.

Ды — Мӕ Фидыд адӕмимӕ —

ӕппӕт адӕмтӕн рухс дӕ+.

7Куырмытӕн байгом кӕндзынӕ сӕ цӕстытӕ,

ахӕстыты ракӕндзынӕ сӕ талынг ахӕстӕттӕй+.

8Ӕз Дунедарӕг дӕн.

Уый Мӕ ном у,

ӕмӕ Мӕ кад никӕмӕн ратдзынӕн,

Мӕ намыс гуымирытӕн нӕ балӕвар кӕндзынӕн+.

9Раздӕр цы загътон, уый сӕххӕст ис.

Ныр та зӕгъдзынӕн ног ныхас,

зӕгъдзынӕн ӕй рагагъоммӕ,

цалынмӕ нӕма сӕххӕст ис, уӕдмӕ».








Ног зарӕг скӕнут Хуыцауы кадӕн


10Дунедарӕджы кадӕн ныззарут ног зарӕг!

Стаут Ӕй, денджыздзаутӕ,

денджызы цӕрӕгойтӕ ӕмӕ ӕппӕт бӕстӕтӕ,

зӕххы алы кӕрӕтты!+

11Зарӕнт Ын ӕдзӕрӕг быдыры сахартӕ,

Кедары байзӕддаджы хъӕутӕ,

хӕхбӕсты адӕм хӕхты цъуппытӕй!+

12Кад скӕнӕнт Дунедарӕгӕн,

стауӕнт ӕй алы бӕстӕты!








Хуыцау нал уромы Йӕ маст


13Дунедарӕг рацӕудзӕни гуыппырсарау,

разӕнгард уыдзӕни хӕцынмӕ.

Уӕлахизы хъӕр ныккӕндзӕн

ӕмӕ Йӕ хъомысӕй

ныффалгӕрон кӕндзӕни Йе знӕгты+.

14Дунедарӕг зӕгъы:

«Дзӕвгар фӕурӕдтон Мӕхи, ницы дзырдтон.

Фӕлӕ ныр арӕг сылгоймагау

хъӕрахст кӕнын, тыхулӕфтгӕнгӕ+.

15Сафтид кӕндзынӕн

хӕхтӕ ӕмӕ уӕлвӕзтӕ,

сӕ зайӕгхал сын бахус кӕндзынӕн,

байсысын кӕндзынӕн цӕугӕдӕттӕ,

басур кӕндзынӕн цадтӕ+.

16Куырмыты акӕндзынӕн,

нырмӕ кӕй нӕ зыдтой, ахӕм фӕндагыл,

ӕнӕзонгӕ фӕндӕгтыл сӕ акӕндзынӕн.

Сӕ размӕ сын тар ныррухс кӕндзынӕн,

сӕ фӕндӕгтӕ сын слӕгъз кӕндзынӕн.

Гъе афтӕ сыл ауддзынӕн,

нӕ сӕ ныууадздзынӕн+.

17Уӕд, йӕ зӕрдӕ гуымирытыл чи дардта,

сымах нӕ хуыцӕуттӕ стут, зӕгъгӕ, сын

табу чи кодта,

уыдон худинаджы бын фӕуыдзысты

ӕмӕ алидздзысты»+.








Израил, Дунедарӕджы цагъар, куырм ӕмӕ къуырма у


18Уӕ хъустӕ байгом кӕнут, къуырматӕ,

уӕ цӕстытӕ байгом кӕнут, куырмытӕ,

цӕмӕй уынат!+

19Афтӕ ’нхъӕл стут,

ӕмӕ Дунедарӕг куырм ӕмӕ къуырма у?

Уый, Йӕхицӕн лӕггадгӕнӕгӕн кӕй равзӕрста

ӕмӕ Йӕ минӕвар кӕй скодта,

уыдон сты куырм ӕмӕ къуырма+.

20Сымах бирӕ бӕргӕ федтат,

фӕлӕ фиппайгӕ ницы кодтат,

уӕ хъустӕ гом бӕргӕ уыдысты,

фӕлӕ сӕ хъусгӕ нӕ кодтат+.






21Дунедарӕджы бафӕндыди

Йӕ рӕстдзинад ӕрфидар кӕнын —

Йӕ бӕрзонд, Йӕ кадджын Ӕгъдау,

сымах бафхӕргӕйӕ, равдисын.

22Уымӕн уӕ ныггӕныстон кодтой ӕмӕ бастыгътой,

бадут ахӕстӕтты ӕмӕ хъоргъыты,

уӕ фыдгулты амӕттаг баистут,

ахастой уӕ, ӕмӕ уӕ ничи ссӕрибар кӕны,

ничи домы фыдгултӕй,

ацы адӕмы фӕстӕмӕ рауадзут, зӕгъгӕ+.

23Уыдӕттӕм уӕ йӕ хъус куыд ничи ӕрдардта,

йӕ фидӕныл уӕ куыд ничи ахъуыды кодта?






24Стигъджыты ӕмӕ абырджыты амӕттаг

чи бакодта Израилы адӕмы,

Йаковы байзӕддаджы?

Уый Дунедарӕг уыд! —

Йӕ разы кодтам тӕригъӕдджын митӕ.

Йӕ амынд фӕндӕгтыл нӕ цыдыстӕм,

Йе ’гъдау Ын не ’ххӕст кодтам.

25Уӕд уыл Йӕ маст акалдта,

ӕвирхъау хӕсты амӕттаг уӕ бакодта.

Йӕ судзгӕ-уыраугӕ арт уыл

алырдыгӕй ӕртыхсти,

ӕмӕ йӕ нӕ фиппайдтат,

арыдта уӕ, ӕмӕ йӕ нӕ хатыдыстут+.

Хуыцау ирвӕзын кӕны Йӕ адӕмы


431Фӕлӕ уын ныр, Израилы адӕм,

Йаковы байзӕддӕгтӕ,

уе сфӕлдисӕг Дунедарӕг зӕгъы:

«Ма тӕрсут, Ӕз уӕ ссӕрибар кӕндзынӕн!

Ӕз уӕм басидтӕн уӕ номӕй,

уымӕн ӕмӕ Мӕн стут!+

2Доны сӕрты ахизын уӕ куы хъӕуа,

уӕд уыдзынӕн уемӕ,

цӕугӕдӕтты сӕрты куы хизат,

уӕд нӕ фӕдӕлдон уыдзыстут.

Арты сӕрты хизгӕйӕ, уӕхи басудздзыстут

ӕмӕ уӕ арт нӕ ацараудзӕн+.

3Уымӕн ӕмӕ Ӕз Дунедарӕг дӕн,

уӕ Хуыцау, Израилы Стыр Хуыцау.

Уӕ балхӕнынӕн радтон Мысыр,

ноджы ма — Эфиопи ӕмӕ Сева+.

4Ахӕм зынаргъ Мын стут,

афтӕ бирӕ уӕ уарзын,

ӕмӕ уын уӕ сӕрвӕлтау ратдзынӕн

иннӕ адӕмты, ӕнӕхъӕн дуне.

5Мацӕмӕй тӕрсут, уымӕн ӕмӕ Ӕз уемӕ дӕн

ӕмӕ уе ’ппӕты дӕр ӕрӕмбырд кӕндзынӕн

скӕсӕнӕй дӕр ӕмӕ ныгуылӕнӕй дӕр+.

6Цӕгатӕн зӕгъдзынӕн: „Ӕри Мын сӕ!“

Хуссарӕн та: „Мауал Мын сӕ уром!“

Дардӕй Мын ӕрбакӕнут Мӕ фыртты,

зӕххы кӕрӕттӕй — Мӕ чызджыты,

7Мӕ ном чидӕриддӕр хӕссы, уыдоны,

Мӕ кадӕн кӕй сфӕлдыстон,

кӕй рантысын кодтон,

фӕлгонц кӕмӕн радтон,

ӕппӕт уыдоны».






8Размӕ рацӕуӕнт Мӕ адӕм,

цӕстытӕ кӕмӕн ис,

фӕлӕ сӕ уынгӕ чи нӕ кӕны,

хъустӕ кӕмӕн ис,

фӕлӕ сӕ хъусгӕ чи нӕ кӕны!+

9Иумӕ ӕрӕмбырд уӕнт адӕмтӕ,

ӕртыгуыр уӕнт дзыллӕтӕ!

Фӕлӕ уыцы хъуыддаг кӕй ӕрцӕудзӕн,

уый сӕ рагацау чи загъта?

Ӕрбакӕнӕнт сӕхицӕн ӕвдисӕнтӕ

ӕмӕ сӕхи сраст кӕнӕнт,

цӕмӕй хъусджытӕ зӕгъой, раст сты, зӕгъгӕ!+






10Дунедарӕг зӕгъы:

«Сымах Ме ’вдисӕнтӕ стут.

О, сымах ӕмӕ Мӕ цагъар, Ме ’взӕрст.

Мӕ хъуыддӕгтӕн стут ӕвдисӕнтӕ,

цӕмӕй Мӕ базонат, цӕмӕй баууӕндат,

Ӕз Иунӕг Стыр Хуыцау кӕй дӕн

ӕмӕ ӕндӕр Хуыцау

Мӕ разӕй дӕр кӕй никуы уыд

ӕмӕ Мӕ фӕстӕ дӕр кӕй никуы уыдзӕн, ууыл+.

11Дунедарӕг ӕрмӕстдӕр Ӕз дӕн!

Мӕн йеддӕмӕ Ирвӕзынгӕнӕг ничи у!+

12Ӕз рагагъоммӕ загътон,

кӕй уӕ фервӕзын кӕндзынӕн, уый тыххӕй

ӕмӕ уын ӕй фехъусын кодтон.

Гъеныр Мын стут ӕвдисӕнтӕ,

уымӕн ӕмӕ базыдтат,

Ӕз Хуыцау кӕй дӕн, уый.

13Ӕз райдианӕй нырмӕ дӕр

гъе уыцы Хуыцау дӕн.

Мӕ къухӕй никӕй бон бауыдзӕни байсын.

Мӕ фӕнд дӕр никӕй бон у аивын»+.








Хуыцау Йӕ адӕмы ракӕндзӕни Вавилонӕй


14Афтӕ зӕгъы Дунедарӕг,

Израилы Стыр Хуыцау, уӕ Ирвӕзынгӕнӕг:

«Сымах сӕраппонд Ӕз

Вавилонмӕ арвыстон тыхгӕнӕг

ӕмӕ фӕлидзӕг кӕндзынӕн уе ’фхӕрджыты.

Удаистӕй халдейӕгтӕ лидздзысты,

ныр сӕ цины хъӕртӕ кӕцӕй хъуысынц,

уыцы наутыл.

15Ӕз Дунедарӕг дӕн, уе Стыр Хуыцау,

Израилы Сфӕлдисӕг, уӕ Паддзах!»





16Дунедарӕг зӕгъы:


«Ӕз Мӕ адӕмӕн денджызы бынты,

бӕрзонд уылӕнты ’хсӕнты,

кӕддӕр айгӕрстон фӕндаг+.

17Фӕсте сӕ тохуӕрдӕттӕ ӕмӕ бӕхтыл

цы тыхджын ӕфсад сырдта, уый бабын ис.

Ӕрхаудысты ӕмӕ сӕ бон нал баци сыстын.

Сӕ зынг ахуыссыд, судзгӕ цырагъ

куыд ӕрмынӕг вӕййы ӕмӕ ахуыссы, уыйау.

18Фӕлӕ сымах нӕ сагъӕс кӕнут

уыцы рагон цауыл — ферох ӕй кодтат.

19Ныр уӕ сӕраппонд аразын ног хъуыддаг.

Хурау бӕрӕг куы у, кӕй ӕрцӕудзӕн, уый,

уӕд ӕй нӕ фиппайут?

Ӕдзӕрӕг быдыры уын

айгӕрддзынӕн фӕндаг,

сыгъд быдырты уын

рауадздзынӕн цӕугӕдӕттӕ+.

20Кад Мын кӕндзысты тугдзых сырдтӕ,

мӕрдтыбирӕгътӕ ӕмӕ страустӕ,

уымӕн ӕмӕ сыгъд быдыртыл

рауадздзынӕн цӕугӕдӕттӕ,

цӕмӕй Ме ’взӕрст адӕмы бафсадон донӕй+.

21Уыцы адӕмы Ӕз сфӕлдыстон Мӕхицӕн,

ӕмӕ Мын дунейыл айхъуысын кӕндзысты

Мӕ кад, Мӕ ном».








Хуыцау Израилы адӕмӕн бары сӕ тӕригъӕдтӕ


22Дунедарӕг загъта

Израилы адӕмӕн, Йаковы байзӕддагӕн:

«Сымах нӕ куывтат Мӕнмӕ,

нӕ хъизӕмар кодтат Мӕн тыххӕй+.

23Уӕ фыстӕй Мын нӕ хастат иууылсудзинаг,

ницы нывӕндтӕ Мын кодтат Мӕ кадӕн.

Нӕ уӕ домдтон Мӕхицӕн хойраджы хуынтӕ,

нӕ уӕ тыхсын кодтон,

буд Мын судзут, зӕгъгӕ.

24Ӕвзистӕй Мын не ’лхӕдтат

хӕрздӕфгӕнӕн буд,

нӕ Мӕ ’фсӕстат уӕ нывӕндты нардӕй.

Фӕлӕ Мӕ уыйхыгъд

фыдӕбоны хай кодтат уӕ тӕригъӕдтӕй,

ӕвӕрдтат Мыл уӕ азымы уӕззау уӕргътӕ+.

25Фӕлӕ уын Ӕз

Мӕхи сӕраппонд барын уӕ фыдракӕндтӕ,

уӕ тӕригъӕдтӕ уын

нӕ бадардзынӕн уӕ цӕстмӕ+.






26Цӕй ӕмӕ иумӕ тӕрхоны раз ӕрлӕууӕм,

ӕмӕ уӕхи сраст кӕнут уӕ раныхасӕй!+

27Уӕ фыдӕл Йаков дӕр ракодта тӕригъӕд,

уӕ раздзӕуджытӕ рацыдысты Мӕ ныхмӕ+.

28Уымӕ гӕсгӕ уын Ӕз уӕ сауджынты

сӕгад кӕндзынӕн,

Йаковы байзӕддаджы

Мӕ азары хай бакӕндзынӕн,

Израилы ныффидиссаг кӕндзынӕн».






44


Хуыцауы ӕвзӕрст Израил


441Ныр Мӕм ӕрбайхъусут, Мӕ цагъартӕ —

Йаковы байзӕддӕгтӕ,

Ме ’взӕрстытӕ — Израилы адӕм!+

2Афтӕ уын зӕгъын Ӕз, Дунедарӕг,

уе Сфӕлдисӕг, мады гуыбыны уӕ

Чи равзӕрын кодта

ӕмӕ уын ӕххуыс Чи кӕндзӕни, Уый:

ма тӕрсут, Мӕ цагъартӕ, Йаковы байзӕддӕгтӕ,

Ме ’взӕрстытӕ — Йешурун!

3Донмӕ бӕллӕджы Ӕз донхорыг скӕндзынӕн,

ӕнӕ донӕй баруайӕджы бафсаддзынӕн донӕй.

Уӕ мыггаджы уын Мӕ Уды фарнӕй

схайджын кӕндзынӕн,

Мӕ арфӕ уын ӕруадздзынӕн

уӕ фӕстагӕттыл+.

4Кӕрдӕджы ӕхсӕнты сӕ сӕртӕ сдардзысты

донбыл зайӕг гӕды бӕлӕстау.

5Сӕ иу дзурдзӕн, ӕз Дунедарӕджы дӕн,

иннӕ йӕхи схондзӕн Йаковы номӕй,

ӕртыккаг ма йӕ къухыл дӕр ныффысдзӕн,

Дунедарӕджы дӕн, зӕгъгӕ,

ӕмӕ йӕ схондзысты Израил.






6Афтӕ зӕгъы Дунедарӕг,

Израилы Паддзах, йӕ Ирвӕзынгӕнӕг,

Уӕларвӕфсады Бардарӕг:

«Ӕз дӕн фыццаг ӕмӕ фӕстаг,

Мӕн йеддӕмӕ нӕй Хуыцау.+

7Кӕй ис абарӕн Мемӕ?

Йӕхи Мын раргом кӕнӕд уый,

хъӕрӕй зӕгъӕд,

фӕд-фӕдыл цаутӕ радзурӕд:

Ӕз рагон адӕмы куы сфӕлдыстон,

уӕдӕй нырмӕ цытӕ ӕрцыд

ӕмӕ цытӕ ӕрцӕудзӕн фидӕны,

зӕгъӕд сӕ.

8Ӕппындӕр мацӕмӕй тӕрсут.

Уӕхӕдӕг Мын ӕвдисӕн стут —

цы хабӕрттӕ цӕуы ныртӕккӕ,

ӕппӕт уыдон уын рагагъоммӕ

исты Ӕз нӕ дзырдтон?

Мӕн йеддӕмӕ чи у Хуыцау?

Ӕндӕр Къӕдзӕх нӕ зонын Ӕз»+.








Гуымирытӕм кувын ӕдылы ми у

9Гуымирытӕ чи аразы, уыдон иууылдӕр ницӕйӕгтӕ сты. Афтӕ уарзон сын чи у, уыдонӕй ӕппындӕр кӕй ницы пайда ис, уымӕн сӕхӕдӕг ӕвдисӕн. Сӕ гуымирытӕ ницы уынынц ӕмӕ ницы зонынц. Уымӕ гӕсгӕ сыл худинаджы ном сбаддзӕн+.
10Чи аразы йӕхицӕн хуыцау ӕмӕ, бынтондӕр пайда кӕмӕй нӕ уыдзӕн, уыцы гуымиры джиппы чи уадзы+?
11Чидӕриддӕр ӕм бакува — ӕнӕмӕнг фегад уыдзысты, уымӕн ӕмӕ уыцы гуымиры саразӕг адӕймаг у. Уӕдӕ уыцы адӕм иумӕ ӕрӕмбырд уӕнт ӕмӕ тӕрхоны раз ӕрлӕууӕнт. Фӕтӕрсдзысты ӕмӕ сӕ худинаджы кой айхъуысдзӕн+.

12Дӕсны куырд ӕфсӕйнаджы мур райсы, зынджытыл ӕй ӕртайын кӕны ӕмӕ йӕ дзӕбугӕй хойын райдайы. Йе ’ппӕт хъарутӕ йыл бахардз кӕны, бафӕллайы, бастайы, къӕбӕр ӕмӕ доны хъӕстӕ нӕ фӕвӕййы, цалынмӕ уыцы ӕфсӕйнаджы мурӕй фӕрӕт саразы, уӕдмӕ.

13Хъӕддӕсны синагӕй рабары ӕмӕ цыргъагӕй ӕрхӕххытӕ кӕны хъӕды лыггагыл, стӕй йӕ сартӕй къахын райдайы, цалынмӕ дзы адӕймаджы аив сурӕт рауайы, уӕдмӕ. Уый фӕстӕ йӕ кувӕн бынаты сӕвӕры.
14Уыцы сурӕт саразыны тыххӕй ракалы кедр, йе та равзары тулдз кӕнӕ ӕндӕр исты фидар бӕлас, йе та ныссадзы нӕзы бӕлас ӕмӕ банхъӕлмӕ кӕсы, цалынмӕ йын хъӕды бӕлӕсты ӕхсӕн уарынтӕм дзӕбӕх нӕ сырӕзы, уӕдмӕ.
15Адӕймаг уыцы бӕлӕстӕн сӕ сугӕй арт скӕны йӕхи батавын ӕмӕ дзул сфыцынӕн, иннахӕм — уыцы бӕлӕстӕн сӕ хъӕдӕй скӕны хуыцауы сурӕт, цӕмӕй ӕрзоныг кӕна йӕ разы ӕмӕ гуымирымӕ кува.
16Афтӕмӕй бӕласӕн йӕ иу хай ӕрцӕуы арты сыгъд, ӕмӕ адӕймаг уыцы артыл йӕхицӕн сфыцы дзидза, скӕны физонӕг. Йӕ фаг куы бахӕры ӕмӕ куы бахъарм вӕййы, уӕд фӕзӕгъы, куыд дзӕбӕх бахъарм дӕн арты фарсмӕ, зӕгъгӕ.
17Хъӕдӕрмӕгӕй ма цы баззайы, уымӕй та адӕймаг йӕхицӕн скӕны гуымиры ӕмӕ йӕм йӕ уӕрджытыл бакувы, ды мӕ хуыцау дӕ ӕмӕ мӕ фервӕзын кӕн, зӕгъгӕ.

18Ахӕмтӕ ӕппындӕр ницы зонынц ӕмӕ ӕмбарынц: Уый сын сӕхгӕдта сӕ цӕстытӕ, цӕмӕй ма уыной, сӕ зӕрдӕтӕ — цӕмӕй ма хатой+.
19Ахӕм адӕймагӕн йӕ хъуыдыйы дӕр нӕй, нӕ зоны ӕмӕ не ’мбары, науӕд зӕгъид: «Уый цы ми кӕнын? Бӕласӕн йе ’мбис арты басыгътон, зынгыл сфыхтон дзул, скодтон физонӕг ӕмӕ бахордтон. Цы ма дзы баззади, уымӕй та ацы ӕлгъаг дзаума куыд аразын? Куыд хъуамӕ бакувон хъӕды лыггагмӕ?»

20Раст цыма, дымгӕ цы рыг систа, уый фӕсте суры ӕмӕ йӕ ӕрцахсынмӕ хъавы. Йе ’дылы зондӕй йӕ фӕндагӕй адзӕгъӕл ис. Куыд фервӕза, уый нӕ зоны, ӕмӕ йӕ бон нӕу зӕгъын: «Уый мӕ къухы ӕцӕгдзинадӕй куы ницы ис!»+






Кир — Дунедарӕджы ӕрвыст фыййау


21Дунедарӕг зӕгъы:

«Уӕ зӕрдыл ӕй бадарут, Йаковы байзӕддӕгтӕ,

Израилы адӕм, Мӕ цагъартӕ кӕй стут,

уый уӕ рох ма уӕд.

Ӕз уӕ сфӕлдыстон, Мӕ цагъартӕ стут.

Мӕнӕй рох никуы уыдзынӕ, Израил+.

22Мигъау уын ӕрбайсӕфтон уӕ азымтӕ,

ӕврагъау — уӕ тӕригъӕдтӕ.

Раздӕхут Мӕм — Ӕз уӕ Ирвӕзынгӕнӕг дӕн»+.






23Цингӕнгӕ зарут, уӕлӕрвтӕ!

Цинхъӕр кӕнут, зӕххы ӕрфытӕ,

фӕзмӕнт уӕ, заргӕ,

хӕхтӕ ӕмӕ хъӕды ӕппӕт бӕлӕстӕ!

Уымӕн ӕмӕ Дунедарӕг

ссӕрибар кодта Йаковы байзӕддаджы,

Израилы руаджы

Йӕхи ӕргом кӕны, тӕмӕнкалгӕ+.






24Афтӕ зӕгъы Дунедарӕг,

уӕ мады гуыбыны уӕ Чи равзӕрын кодта, Уый,

уӕ Ирвӕзынгӕнӕг:

«Ӕз Дунедарӕг дӕн,

ӕппӕт дӕр Чи сфӕлдыста, Уый.

Уӕлӕрвтӕ Ӕз айтыгътон,

Зӕхх Мӕ хъомысӕй Ӕз ӕрцарӕзтон+.

25Мӕнгпехуымпарты Ӕз багӕды кӕнын,

дӕсныфӕрсджытӕй ӕдылытӕ аразын,

куырыхонтӕн сӕ зонд сафын+.

26Мӕ цагъарӕн сфидар кӕнын

йӕ пехуымпар ныхас,

сӕххӕст кӕнын Ме ’рвыст лӕгты дзырд.

Ныр Йерусалимӕн зӕгъын,

дӕ мидӕг та ӕрцӕрӕнт адӕм, зӕгъгӕ.

Иудейы сахартӕн дӕр зӕгъын,

ногӕй та арӕзт ӕрцӕудзыстут,

уӕ кӕлддзӕгты бынаты

ног хӕдзӕрттӕ сараздзынӕн, зӕгъгӕ+.

27Ӕнӕбын денджызӕн зӕгъын: „Басур у,

дӕ уылӕнтӕ дын байсысын кӕндзынӕн“+.

28Кирӕн зӕгъын:

„Мӕ адӕмӕн фыййау уыдзынӕ“.

Уый Мын сӕххӕст кӕндзӕни

Ме ’ппӕт фӕндтӕ дӕр.

Йерусалимӕн зӕгъдзӕни:

„Ногӕй дӕ рацараздзысты!“

Кувӕндонӕн зӕгъдзӕни:

„Амад ӕрцӕудзынӕ!“»+

Кир — Хуыцауы байсӕрст


451Дунедарӕг зӕгъы Йӕ байсӕрст Кирӕн:

«Ӕз дын дӕ рахиз къухыл фидар хӕцдзынӕн.

Дӕ дӕлбар дын бакӕндзынӕн адӕмты,

паддзӕхтӕн байсдзынӕн сӕ хъомыс

ӕмӕ-иу дын байгом кӕндзынӕн алы дуар,

алы кулдуар+.

2Мӕхӕдӕг цӕудзынӕн дӕ разӕй

ӕмӕ дын дӕ развӕндагыл

зӕххӕмвӕз скӕндзынӕн алы хох,

ныссӕтдзынӕн алы ӕрхуы дуар,

ныппырх сын кӕндзынӕн

се ’фсӕн ӕхгӕнӕнтӕ+.

3Дӕ къухмӕ ратдзынӕн дунейы мулк,

арф ӕмбӕхст хӕзнатӕ.

Ӕмӕ уӕд фендзынӕ,

Ӕз Дунедарӕг кӕй дӕн, Израилы Хуыцау,

ӕмӕ дӕм дӕ номӕй кӕй дзурын, уый+.

4Нӕ Мӕ зыдтай, фӕлӕ дӕм Ӕз

Мӕ цагъартӕ ӕмӕ Ме ’взӕрстыты —

Йаковы байзӕддаджы, Израилы адӕмы сӕраппонд —

фӕсидтӕн дӕ номӕй

ӕмӕ дӕ скадджын кодтон+.

5Ӕз Дунедарӕг дӕн,

Мӕн йеддӕмӕ Хуыцау нӕй.

Ӕмӕ дын Ӕз радтон паддзахы бартӕ,

кӕд Мӕ нӕ зыдтай, уӕддӕр+.

6Уадз ӕмӕ

скӕсӕнӕй ныгуылӕнмӕ иууылдӕр базоной,

Мӕн йеддӕмӕ ӕндӕр Хуыцау кӕй нӕй, уый.

Ӕз — Дунедарӕг+.

7Ӕз фӕлдисын рухс дӕр ӕмӕ тар дӕр.

Фарн дӕр ӕмӕ фыдбылыз дӕр

Мӕнӕй рацӕуынц.

Ӕз Дунедарӕг дӕн,

ӕппӕт уыдӕттӕ Чи аразы, Уый+.






8Уӕлейӕ дӕлӕмӕ

арвӕй зӕхмӕ ӕркӕлӕд раст тӕрхон!

Ӕрцӕуӕд сӕрибары дуг!

Иумӕ суадзӕнт тау

раст тӕрхон ӕмӕ сӕрибар!

Уыдӕттӕ фӕлдисын Мӕхӕдӕг — Дунедарӕг!»








Хуыцау цы аразы, уый иууылдӕр Йӕхи бар у


9Додой йӕ къона,

йе Скӕнӕджы ныхмӕ чи рацӕуы,

домгӕ Йӕ чи кӕны!

Уый ницы у, дурыны саст

ӕмӕ зӕххы рыджы йеддӕмӕ.






Ӕлыджы мур

куыд хъуамӕ бафауа дурынгӕнӕджы,

уый цы ми кӕныс, зӕгъгӕ?

Дурын дӕр йӕ саразӕгӕн

куыд хъуамӕ бафидис кӕна,

къухтӕ дын нӕй, ӕви, зӕгъгӕ+?

10Додой йӕ къона,

йӕ фыдӕн афтӕ чи зӕгъы,

дунейы рухс мын цӕмӕн фенын кодтай,

йӕ мадӕн та —

цӕмӕн мӕ ныййардтай, зӕгъгӕ!






11Афтӕ зӕгъы Дунедарӕг,

Израилы Стыр Хуыцау, йе Сфӕлдисӕг:

«Мӕ адӕм цы бауыдзысты,

уый тыххӕй Мӕ цы фӕрсут

ӕмӕ Мын цы амонут,

Мӕхи сфӕлдыстӕн цы кӕнон, уый?

12Ӕз сарӕзтон зӕхх,

сфӕлдыстон ыл адӕймаджы.

Мӕхи къухтӕй айтыгътон уӕлӕрвтӕ

ӕмӕ уӕларвӕфсадӕн бафӕдзӕхстон

Ме ’гъдау ӕххӕст кӕнын+.






13Ӕз басидтӕн Кирмӕ,

сразӕнгард ӕй кодтон

Мӕ фӕнд сӕххӕст кӕнынмӕ

ӕмӕ йын йӕ развӕндаг слӕгъз кӕндзынӕн.

Уый Мын ногӕй сараздзӕни Мӕ сахар,

уацарӕй ссӕрибар кӕндзӕни Мӕ адӕмы,

мызд ӕмӕ лӕвӕрттӕ

нӕ бацагурдзӕн, афтӕмӕй», —

зӕгъы Уӕларвӕфсады Бардарӕг.+








Хуыцау ауды Йӕ адӕмыл


14Дунедарӕг загъта:

«Мысыры фӕллӕйттӕ дӕр,

стӕй, Эфиопийы сӕудӕджерты къухы

цы мулк бафтыд, уыдон дӕр

сымахӕн лӕвӕрд ӕрцӕудзысты, Мӕ адӕм,

ӕмӕ, севайӕгтӕ, бӕзӕрхыг адӕм,

уӕ цагъартӕ суыдзысты,

ӕрбацӕудзысты уӕм рӕхысбӕстытӕй

ӕмӕ уӕ разы ӕрзоныг кӕндзысты.

Уӕ Хуыцаумӕ уын скувдзысты

ӕмӕ зӕгъдзысты,

ӕрмӕстдӕр сымахӕн ис Хуыцау

ӕмӕ Уый йеддӕмӕ

ӕндӕр Хуыцау нӕй, зӕгъгӕ»+.






15Ды ӕцӕгдӕр Хуыцау дӕ,

цӕстӕй фенӕн Кӕмӕн нӕй, Уый,

Израилы Хуыцау, Ирвӕзынгӕнӕг.

16Ӕмӕ, гуымирытӕ чи аразы,

уыдоныл се ’ппӕтыл дӕр худинаджы гакк сбаддзӕн,

аллайаг фӕуыдзысты

ӕмӕ ӕрӕджиау сӕхиуыл ӕрхуддзысты,

афтӕмӕй бабын уыдзысты+.

17Фӕлӕ Дунедарӕг мыггагмӕ

фервӕзын кӕндзӕн Израилы адӕмы.

Тъымы-тъыматӕм дӕр никуы фегад

ӕмӕ фӕхудинаг уыдзысты+.








Хуыцау сиды ӕппӕт адӕмтӕм


18Дунедарӕг Хуыцау

сфӕлдыста арв ӕмӕ зӕхх.

Зӕххыл ӕрӕвӕрдта Йӕ фидар ӕгъдау.

Афтидӕй йӕ нӕ ныууагъта,

фӕлӕ йын сныв кодта,

цӕмӕй йыл ӕрцӕрой Йе сконд адӕм.

Ӕмӕ уыцы Хуыцау зӕгъы:

«Ӕз Дунедарӕг дӕн,

Мӕн йеддӕмӕ ничи у Дунедарӕг.

19Сусӕгӕй кӕнӕ талынг рӕтты

никуы дзырдтон.

Йаковы хӕдзарвӕндагӕн нӕ дзырдтон,

дзӕгъӕлы Мӕ агурут, зӕгъгӕ.

Ӕз Дунедарӕг дӕн, рӕстдзинад Чи дзуры

ӕмӕ ӕцӕгдзинад Чи ӕргом кӕны, Уый+.






20Ӕрцӕут, ӕрбамбырд ут иууылдӕр,

адӕмтӕй ма сӕрӕгасӕй чи баззади, уыдон!

Ӕнӕфенд сты,

йӕ хъӕдын хуыцаугонды

йӕ дӕларм чи рахӕсс-бахӕсс кӕны

ӕмӕ, адӕймаджы ирвӕзын

цы хуыцау нӕ кӕны, уымӕ кувджытӕ+.

21Уӕ кӕрӕдзийы афӕрсут,

баныхас кӕнут ӕмӕ Мын зӕгъут,

абон цытӕ цӕуы,

уый тыххӕй незаманты рагацау чи загъта,

Уый Ӕз — Дунедарӕг — нӕ уыдтӕн, ӕви?

Мӕн йеддӕмӕ ничи у Хуыцау —

рӕстӕвзар ӕмӕ ирвӕзынгӕнӕг Хуыцау+.

22Уе ’ргом Мӕм раздахут, ӕппӕт дзыллӕтӕ,

ӕмӕ фервӕзат, уымӕн ӕмӕ Ӕз дӕн Хуыцау,

Мӕн йеддӕмӕ ӕндӕр Хуыцау нӕй.

23Мӕхицӕй сомы кӕнын,

Мӕ дзыхӕй рӕстдзинад кӕй цӕуы

ӕмӕ Мӕ дзырдӕн аивӕн кӕй нӕй,

уый тыххӕй:

Мӕ разы ӕрзоныг кӕндзӕн алы адӕймаг,

алы ӕвзаг сомы кӕндзӕни Мӕнӕй+.

24Мӕн тыххӕй дзурдзысты,

ӕрмӕстдӕр Дунедарӕгмӕ ис рӕстдзинад

ӕмӕ хъомыс, зӕгъгӕ».






Дунедарӕгмӕ фыдгулы цӕстӕй чи каст,

уыдон иууылдӕр ӕрхуддзысты сӕхиуыл

ӕмӕ Йӕм ӕрбацӕудзысты.

25Уый сраст ӕмӕ скадджын кӕндзӕн

Израилы байзӕддӕгты се ’ппӕты дӕр.

Израилы Хуыцау ӕмӕ вавилойнаг гуымирытӕ


461Йӕ уӕрджытыл ӕрхауд Бел,

афӕлдӕхти Нево.

Хуыцаугӕндты хайуантыл сӕвӕрдтой

ӕмӕ сӕ аластой.

Раздӕр уӕхӕдӕг кӕй хастат,

уыдон ӕгӕр уӕззау разындысты

фӕллад хайуантӕн+.

2Афӕлдӕхтысты мӕнг хуыцӕуттӕ,

сӕхи нал фӕрӕзтой ӕмӕ сӕ уӕрджытыл

ӕрхаудысты дыууӕйӕ дӕр,

ӕмӕ афтӕмӕй уацармӕ ласт ӕрцыдысты+.






3Дунедарӕг зӕгъы:

«Ӕрбайхъусут-ма, Йаковы хӕдзарвӕндаг,

Израилы адӕмӕй ма сӕрӕгасӕй чи баззади,

уыдон иууылдӕр!

Гуыргӕ-гуырын Мӕ къухтӕм кӕй райстон,

сӕ райгуырдӕй фӕстӕмӕ

Мӕ къухтыл кӕй хӕссын, уыдон+.

4Уӕ зӕронды бонтӕм дӕр

Ӕз уыцы Хуыцау уыдзынӕн,

уӕ сӕрыхил куы сурс уа,

уӕд дӕр уыл Ӕз ауддзынӕн.

Ӕз уӕ сфӕлдыстон,

ӕмӕ уыл Ӕз Мӕ арм дардзынӕн,

ауддзынӕн уыл ӕмӕ уӕ хиздзынӕн фыдбылызӕй+.






5Кӕй халдих Мӕ схондзыстут?

Кӕимӕ Мӕ абардзыстут,

мӕнӕ уый ӕнгӕс у, зӕгъгӕ+?





6Сӕ чыссӕтӕй скалынц сӕ сыгъзӕринтӕ, тӕразыл абарынц ӕвзист ӕмӕ баххуырсынц згъӕртайынгӕнӕджы, цӕмӕй сын сӕ скӕна хуыцау. Сӕ хуыцау куы сцӕттӕ вӕййы, уӕд йӕ разы сӕ зонгуытыл ӕрхауынц ӕмӕ йӕм бакувынц+.
7Уый фӕстӕ йӕ сӕ уӕхсчытыл ахӕссынц ӕмӕ йӕ ӕрӕвӕрынц, рагацау ын цы бынат ӕрцӕттӕ кӕнынц, уым. Уый фӕлӕууы ӕнцад, йӕ бынатӕй ӕнкъуысгӕ дӕр нӕ кӕны, адон ӕм хъӕрахст кӕнынц, фӕлӕ сын уый ницы дзуапп ратты, фыдбылызӕй сӕ нӕ фервӕзын кӕны+.




8Ӕмӕ уыдӕттӕ ма рох кӕнут, хивастытӕ,

уӕ зӕрдыл сӕ дарут!



9Уӕ зӕрдыл ӕрлӕууын кӕнут,


тӕккӕ райдианы, незаманты,

цытӕ сарӕзтон, уый.

Ӕз Хуыцау дӕн,

Мӕн йеддӕмӕ нӕй Хуыцау,

Мӕн хуызӕн никуы ис ӕндӕр.

10Исты ӕрцӕуинаг хабары тыххӕй

дзӕвгар раздӕр фӕзӕгъын,

ахӕм ӕмӕ ахӕм хабар ӕрцӕудзӕни, зӕгъгӕ.

Ӕз кӕддӕриддӕр сӕххӕст кӕнын Мӕ фӕнд,

Мӕ мидзӕрдӕйы цы фӕзӕгъын, уый+.

11Скӕсӕнӕй, дард бӕстӕй,

фӕсидтӕн цӕргӕсмӕ,

Мӕ фӕнд Мын чи сӕххӕст кӕндзӕн,

уыцы лӕгмӕ.

Ӕз, рагагъоммӕ цы загътон,

уый сӕххӕст кӕндзынӕн,

цы скарстон, уымӕн ӕнӕ ’рцӕугӕ нӕй+.

12Ӕрбайхъусут-ма Мӕм, хивастытӕ,

йӕ амондӕй дардмӕ чи лидзы, уыдон:

13уӕ сӕрибары дуг уын ӕрбаввахс кодтон,

дард нал у.

Рӕхджы рахӕцдзынӕн

Сионы хохы сӕраппонд,

Израил суыдзӕни Мӕ фӕлындӕн+.

Вавилон йӕ хъал цардӕй ӕнӕхай фӕци


471Дӕ паддзахы бадӕнӕй ӕрхиз,

ӕнӕрцӕф ӕхсин Вавилон,

ӕмӕ рыджы сбад зӕххыл, Халдейы чызг.

Нырӕй фӕстӕмӕ дӕ нал хондзысты

тӕнтъихӕг ӕмӕ буцхаст+.

2Ӕрмгуыроймӕ ӕрӕвнал ӕмӕ ссын райдай!

Дӕ кӕрдӕн сис,

дӕ фӕччитыл схӕц,

дӕ уӕрджытӕ байгом кӕн

ӕмӕ дӕтты сӕрты хиз!+

3Уадз ӕмӕ дӕ буар разына,

ӕмӕ дын дӕ худинаг уыной.

Ӕз Мӕ маст райсдзынӕн,

никӕуыл бацауӕрддзынӕн»+.






4Нӕ Ирвӕзынгӕнӕг — Израилы Стыр Хуыцау,

Йӕ ном — Уӕларвӕфсады Бардарӕг.






5«Ӕнӕ хъыпп-сыппӕй бад, Халдейы чызг,

аууонмӕ айс дӕхи.

Амӕй фӕстӕмӕ дӕ нал хондзысты

паддзахӕдты ӕхсин.

6Ӕз смӕсты дӕн Мӕ адӕммӕ,

уыдоны, Мӕ исбон, фидиссаг фӕкодтон

ӕмӕ дын сӕ афтӕмӕй радтон дӕ къухмӕ.

Ды сыл ницӕмӕй бацауӕрстай —

зӕрӕдтыл дӕр ма дӕ уӕззау ӕфсондз сӕвӕрдтай+.

7Дзырдтай, ӕнусмӕ уыдзынӕн ӕхсин,

фӕлӕ, райсом цы уыдзӕни,

ууыл хъуыды дӕр нӕ кодтай+.






8Уӕдӕ Мӕм ныр ӕрбайхъус,

буцахуыр, ӕнӕмӕт ӕхсин,

афтӕ чи зӕгъы: „Мӕнӕн ӕмбал нӕй,

ӕз идӕдзӕй никуы баззайдзынӕн,

мӕ цот мӕ разӕй мӕрдтӕм нӕ бацӕудзысты“+.

9Уыцы бӕллӕхтӕ ӕмбойны

дӕ хай уыдзысты:

дӕ цот ӕмӕ дӕ мойы быныл баззайдзынӕ.

Дӕ бирӕ хинтӕ ӕмӕ кӕлӕнтӕ дӕр дын

ницыуал баххуыс уыдзысты.






10Фыдмитӕ кодтай ӕмӕ ницӕмӕй тарстӕ,

дзырдтай, ничи мӕ уыны, зӕгъгӕ.

Дӕ куырыхон зонд ӕмӕ дӕ

дӕ зонындзинӕдтӕ фӕсайдтой,

дӕ мидзӕрдӕйы, мӕнӕн ӕмбал нӕй, зӕгъгӕ,

куы дзырдтай, уӕд.

11Фӕлӕ фыдбылызы амӕттаг бауыдзынӕ.

Зонгӕ дӕр ӕй нӕ бакӕндзынӕ,

кӕцӕй дӕм фӕзындзӕн, уый.

Дӕ фӕсонӕрхӕджы дӕр нӕй,

ахӕм бӕллӕх дыл ӕрцӕудзӕн ӕнӕнхъӕлӕджы+.

12Гъемӕ уӕдӕ кӕлӕнтӕ кӕн

ӕмӕ дӕсны фӕрс,

де ’взонгӕй нырмӕ уыцы куыстыл ахуыр дӕ.

Чи зоны ӕмӕ дын исты ахъаз фӕуой,

ӕмӕ дӕ исчи фӕтӕрса.

13Дӕ уынаффӕгӕнджытӕй пайда нӕй,

ӕмӕ ныр та, арв чи сгары, уыдон —

стъалыдӕснытӕ — ӕрбалӕууӕнт дӕ уӕлхъус

ӕмӕ дӕ хизӕнт фыдбылызӕй,

ӕрцӕуинаг дыл цы у,

уый мӕйногмӕ гӕсгӕ дзургӕйӕ.






14Фӕлӕ уыдон хъӕмпӕй уӕлдай не сты:

арты басыгъдысты,

сӕхи дӕр нӕ бахызтой артӕй.

Зынджы мур дӕр нал аззад хи ахъарм кӕнынӕн,

артӕн йӕ кой дӕр нал ис

йӕ фарсмӕ абадынӕн+.

15Ахӕм пайда дын фӕуыдзысты,

де ’взонгӕй фӕстӕмӕ кӕимӕ куыстай,

сӕудӕджергӕнгӕйӕ, уыдон.

Алчи сӕ къӕмдзӕстыгӕй

йӕ фӕндагыл ацӕудзӕн,

дӕ мӕт сӕ нӕ уыдзӕн».

Ног рагуац


481Ӕрбайхъусут, Йаковы байзӕддӕгтӕ,

Израилы ном чи хӕссы

ӕмӕ Иудӕйы артӕй рацӕугӕ чи у, уыдон!

Сымах ард фӕхӕрут Дунедарӕгӕй,

уӕ Хуыцауыл нымайут Израилы Хуыцауы,

фӕлӕ Йыл не стут иузӕрдион,

не стут рӕстгӕнӕг+.

2Дзурут, зӕгъгӕ, уаз сахарӕй рацыдыстӕм

ӕмӕ нӕ зӕрдӕ дарӕм Израилы Хуыцауыл.

Йӕ ном — Уӕларвӕфсады Бардарӕг.






3Рагацау цы дзырдтон,

Мӕ дзыхӕй цы рацыди, уый сӕххӕст.

Ныр дӕр, цы фӕзӕгъын,

уый сӕххӕст вӕййы уайтагъд+.

4Хиваст стут, уый зыдтон:

уӕ бӕрзӕйы нуӕрттӕ — ӕндон,

уӕ ных — ӕрхуы+.

5Ӕмӕ уын уымӕн дзырдтон рагагъоммӕ,

цӕмӕй афтӕ ма зӕгъат,

уыцы хъуыддаг нӕ гуымирытӕ сарӕзтой,

хъӕд ӕмӕ ӕфсӕйнагӕй кӕй скодтам, уыдон+.

6Мӕ ныхӕстӕ кӕй сӕххӕст сты,

уымӕн уӕхӕдӕг — ӕвдисӕн,

уӕдӕ куыннӕ сӕттут?






Ныр та Ӕз рагацау зӕгъын,

сымахӕй ӕмбӕхст чи у,

чи нӕма раргом, уыцы фидӕны тыххӕй+.

7Уыцы хабар раджы дӕр

ӕмӕ ӕрӕджы дӕр не ’рцыди,

фӕлӕ ӕрцӕудзӕни рӕхджы,

уымӕ гӕсгӕ йӕ сымах нӕма фехъуыстат

ӕмӕ уӕ бон зӕгъын нӕу,

нӕхӕдӕг дӕр ӕй зыдтам, зӕгъгӕ.






8Сымах ницы фехъуыстат,

ницы зыдтат уый тыххӕй.

Ӕцӕг, уӕ хъустӕ рагӕй нырмӕ дӕр ӕхгӕд сты.

Ӕз рагацау зыдтон, фӕлитой кӕй стут,

суанг уӕ мады гуыбынӕй

фыдзыкъуыр кӕй рахастат, уый.






9Фӕлӕ Мӕ ном ӕмӕ Мӕ кады сӕраппонд

урӕдтон Мӕ маст, хӕцыдтӕн Мӕхиуыл

ӕмӕ уӕ нӕ бабын кодтон.

10Ныр уӕ батайын кодтон,

фӕлӕ ӕвзисты хуызӕн нӕ —

хъизӕмӕртты куынцгомы уӕ сфӕлтӕрдтон+.

11Мӕхи сӕраппонд,

ӕрмӕстдӕр Мӕхи сӕраппонд

ирвӕзын кӕнын сымах —

Мӕ ном фегад кӕнын нӕ бауадздзынӕн.

Мӕ кад никӕмӕн ратдзынӕн+.






12Ӕрбайхъусут Мӕм, Йаковы байзӕддӕгтӕ,

кӕмӕ фӕсидтӕн, уыцы Израил!

Уый Ӕз дӕн! Ӕз — Фыццаг,

ӕмӕ Ӕз — Фӕстаг!+

13Ӕз ӕрӕвӕрдтон зӕххы бындуртӕ,

уӕлӕрвтӕ дӕр айтыгътон Мӕ къухӕй.

Фӕсиддзынӕн сӕм — ӕмӕ иумӕ

ӕрлӕудзысты Мӕ разы+.






14Уе ’ппӕт дӕр ӕрбамбырд ут ӕмӕ байхъусут!

Мӕн йеддӕмӕ рагацау чи фехъусын кодта,

ныр цы ӕрцӕудзӕн, уый?

Ӕз ацы лӕджы бауарзтон

ӕмӕ Мын уый сӕххӕст кӕндзӕни Мӕ фӕндон —

Вавилонӕн цы тӕрхон рахастон, уый.

Халдейӕгтӕн фенын кӕндзӕни Мӕ хъомыс+.

15Ӕз Мӕхӕдӕг рагацау загътон уый тыххӕй,

фӕсидтӕн ӕм ӕмӕ йӕ скӕндзынӕн уӕлахиздзау+.

16Ӕрлӕуут-ма Мӕ разы ӕмӕ байхъусут!

Райдианы дӕр Ӕз ӕргом дзырдтон.

Уыцы цауты райдианӕй фӕстӕмӕ

Ӕз уым дӕн.

Ныр мӕ Йӕ фӕдзӕхст

сӕххӕст кӕнынмӕ ӕрвитынц

Дунедарӕг Хуыцау ӕмӕ Йӕ Уд+.






17Афтӕ зӕгъы Дунедарӕг,

уӕ Ирвӕзынгӕнӕг, Израилы Уаз Хуыцау:

«Ӕз Дунедарӕг дӕн, уӕ Хуыцау,

ӕмӕ уӕ размӕ хонын уӕ царды фӕндагыл,

ахуыр уӕ кӕнын,

ахъаз уын цы фӕуыдзӕн, ууыл.

18Тӕхуды ӕмӕ Мын Мӕ фӕдзӕхстытӕ

куы ӕххӕст кодтаиккат!

Уӕд уӕ амонд ивылдаид фурдау,

уӕ фарн та — абухгӕ денджызау+.

19Даргъ-уӕрӕх ацыдаид уӕ мыггаг,

денджызы змисау

ныббирӕ уыдаид уӕ байзӕддаг

ӕмӕ сӕфты къахыл нӕ ныллӕууыдаиккой,

никуы фесӕфтаид Мӕ разы сӕ ном»+.











Рацӕут Вавилонӕй!


20Рацӕут Вавилонӕй,

лидзгӕ кӕнут халдейӕгтӕй,

цинимӕ хъусын кӕнут ацы фарны уац,

хӕццӕ йӕ кӕнут зӕххы цъары алы кӕрӕттӕм,

дзурут: «Дунедарӕг фервӕзын кодта Йӕ цагъары,

Йаковы байзӕддаджы!»+






21Дунедарӕг сӕ кӕны сыгъд быдыртыл,

фӕлӕ дойныйӕ нӕ мӕлынц —

дуры гуыбынӕй дӕр рауадзы дон,

акъӕртт сын кӕны айнӕг къӕдзӕх,

ӕмӕ дзы дон фемӕхсы!+






22«Ӕнаккӕгтӕ ӕнцой нӕ фендзысты!» —

зӕгъы Дунедарӕг.

Дунедарӕджы цагъары зарӕг


491Ӕрбайхъусут мӕм, денджызгӕрон сахартӕ,

лӕмбынӕг ӕрбайхъусут, дардбӕстаг адӕмтӕ!

Дунедарӕг мӕм фӕсидти мӕ мады гуыбынмӕ,

дунейы рухс нӕма федтон,

афтӕ мӕм сдзырдта мӕ номӕй+.

2Радта мын цыргъ ӕвзаг,

карды комы хуызӕн,

ӕмӕ мӕ Йӕ дӕлбазыр бакодта.

Сарӕзта мӕ цыргъ фат

ӕмӕ мӕ Йӕ фатдоны бафснайдта+.






3Загъта мын: «Ды Мӕ цагъар дӕ, Израил,

дӕ фӕрцы скадджын кӕндзынӕн Мӕхи»+.

4Ӕз та ӕнхъӕлдтон,

дзӕгъӕлы тухӕнӕй марын мӕхи,

мӕ хъарутӕ ӕнӕхъуаджы хардз кӕнын.

Фӕлӕ мӕ Дунедарӕг сраст кӕндзӕни,

хорз мын ракӕндзӕни мӕ Хуыцау.






5Ныр мын, мӕ мады гуыбыны мӕ

Чи равзӕрын кодта ӕмӕ мӕ уӕдӕй фӕстӕмӕ

Йӕхицӕн лӕггадгӕнӕг Чи скодта,

уыцы Дунедарӕг фӕдзӕхсы,

цӕмӕй Йӕм раздахон Йаковы байзӕддаджы,

ӕрбакӕнон Ӕм Израилы адӕмы.

Ӕз кадджын дӕн Дунедарӕджы цӕсты.

Мӕ Хуыцау мӕ скодта хъомысджын.






6Загъта мын:

«Ды — Мӕ лӕггадгӕнӕг,

фӕлӕ ма, уымӕй уӕлдай,

Ды Йаковы раздӕры хъомыс раздахдзынӕ.

Ӕз афтӕ бакӕндзынӕн,

ӕмӕ ды рухс суыдзынӕ адӕмтӕн,

цӕмӕй, Мӕнӕй цы ирвӕзындзинад рацыд,

уый аххӕсса зӕххы кӕрӕттӕм»+.






7Афтӕ зӕгъы Дунедарӕг,

Израилы Ирвӕзынгӕнӕг, се Стыр Хуыцау,

Йе ’фхӕрд адӕмӕн,

иннӕ адӕмтӕ кӕй ницӕмӕ дарынц,

ӕлгъ кӕуыл кӕнынц,

тыхгӕнджыты цагъар чи у, уыдонӕн:

«Паддзӕхтӕ фендзысты,

кӕй ссӕрибар стут, уый

ӕмӕ уӕ разы ӕрлӕудзысты.

Ӕлдӕрттӕ уын бакувдзысты

иузӕрдион Дунедарӕджы фӕрцы,

сымах Чи равзӕрста, уыцы Стыр Хуыцауы,

Израилы Стыр Хуыцауы фӕрцы»+.








Дунедарӕг басабыр кӕндзӕн ӕмӕ батӕригъӕд кӕндзӕн Йӕ адӕмӕн


8Афтӕ зӕгъы Дунедарӕг Йӕ цагъарӕн:

«Ӕрцӕудзӕн ахӕм фарны заман,

фервӕзыны бон,

ӕмӕ Дӕ Ӕз фехъусдзынӕн

ӕмӕ Дын баххуыс кӕндзынӕн.

Ӕз Дӕ бахиздзынӕн фыдбылызӕй,

Мӕ адӕмӕн скӕндзынӕн Мӕ фидыд.

Ды сӕ ногӕй ӕрцӕрын кӕндзынӕ

сӕ гӕныстоны зӕххыл,

байуардзынӕ сын цӕрӕнуӕттӕ, сӕ бынтӕ+.

9Ахӕстытӕн зӕгъдзынӕ,

ӕддӕмӕ рацӕут, зӕгъгӕ,

тары чи бады, уыдонӕн зӕгъдзынӕ,

рухсмӕ рацӕут, зӕгъгӕ.






Сӕ фӕндагыл ницы хъуаг баййафдзысты,

суанг уӕлвӕзты дӕр ницӕуыл батыхсдзысты+.

10Нӕ мӕлдзысты стонг ӕмӕ дойныйӕ,

хур дӕр сӕ нӕ судздзӕн.

Уымӕн ӕмӕ сын Ӕз тӕригъӕд кӕндзынӕн,

хондзынӕн сӕ Мӕ фӕдыл

ӕмӕ сӕ кӕндзынӕн суадӕтты цурмӕ+.

11Сӕ фӕндагыл сын

ӕмраст-ӕмлӕгъз скӕндзынӕн хӕхтӕ.

12Уыдон ӕрбацӕудзысты

дунейы алы кӕрӕттӕй: дард скӕсӕнӕй,

цӕгатӕй, ныгуылӕнӕй — денджызы ’рдыгӕй

ӕмӕ хуссарӕй — Синимы зӕххӕй»+.






13Цин кӕн, уӕларв!

Цинӕй рай, зӕхх!

Цинхъӕр кӕнут, хӕхтӕ!

Дунедарӕг барӕвдыдта Йӕ удхайраг адӕмы,

батӕригъӕд сын кодта+.








Дунедарӕгӕй рох нӕу Йерусалим!


14Ныр Сионы сахары адӕм та дзырдтой,

Дунедарӕг нӕ ныууагъта,

Нӕ Хуыцауӕй ферох стӕм, зӕгъгӕ+.

15Фӕлӕ Дунедарӕг загъта:

«Мад йӕ дзидзидай хъӕбулы

куыд хъуамӕ ферох кӕна,

куыннӕ хъуамӕ фӕтӕригъӕд кӕна,

цы сабийы ныййардта, уымӕн?

Чи зоны ӕмӕ уый ферох кӕна йӕ сабийы,

фӕлӕ Ӕз нӕ ферох кӕндзынӕн сымах+.

16Дӕ ныв дын скодтон, Йерусалим,

Мӕ армытъӕпӕнтыл.

Дӕ систӕ ӕдзух лӕууынц Мӕ цӕстыты раз.

17Дӕ цӕрджытӕ дӕм батагъд кӕндзысты,

цӕмӕй дӕ ног саразой,

дӕ халджытӕ ӕмӕ дӕ гӕныстонгӕнджытӕ та

ацӕудзысты, сӕхи дӕ айсдзысты.

18Алырдӕм-ма афӕлгӕс!

Дӕ адӕм дӕм ӕмбырд кӕнын байдыдтой.

Цардӕгас дӕн Ӕз, — зӕгъы Дунедарӕг, —

фӕлындӕнтау бацин кӕндзынӕ

се ’ппӕтыл дӕр,

ног чындзау сӕ сфӕлынддзынӕ дӕхи+.






19Дӕ хӕлддзӕгтӕ, дӕ заууаты зӕхх

ныр фӕкъуындӕг уыдзысты уыдонӕн,

дӕ гӕныстонгӕнджытӕн та дӕ арӕнтыл

сӕ кой, сӕ хъӕр дӕр нал уыдзӕн+.

20Ды уыдтӕ, йӕ цот кӕмӕн бабын сты,

уыцы сылгоймаджы хуызӕн.

Фӕлӕ дӕм рӕхджы дӕ ног цот — ног адӕм —

хатдзысты, ам нын къуындӕг у

ӕмӕ нын цӕрынӕн зӕххытӕ ратт, зӕгъгӕ+.

21Ды дӕхинымӕр дзурдзынӕ,

адоны мын чи ныййардта,

мӕ цот куы бабын сты,

ӕмӕ ӕнӕзӕнӕг куы уыдтӕн, зӕгъгӕ.

Мӕн уацары куы акодтой,

уӕд адоны чи схаста?

Ӕз зыбыты иунӕг куы уыдтӕн,

уӕд адон кӕцӕй фесты?»






22Афтӕ зӕгъы Дунедарӕг Хуыцау:

«Ӕз Мӕ къухӕй адӕмтӕн равдисдзынӕн нысан,

ӕрсадздзынӕн Мӕ тырыса,

цӕмӕй йӕ алы адӕмтӕ уыной,

ӕмӕ дын дӕ фырттӕ ӕмӕ дӕ чызджыты

сисой сӕ къухтӕм ӕмӕ се уӕхсчытӕм

ӕмӕ дын сӕ ӕрбахӕссой+.

23Паддзӕхтӕ дӕ ӕфсаддзысты хойрагӕй,

ус-паддзӕхтӕ дын суыдзысты дыджызӕтӕ.

Ныллӕг дын-иу акувдзысты,

сдӕрдзысты дын дӕ зӕвӕтты рыг,

ӕмӕ уӕд базондзынӕ:

Ӕз Дунедарӕг дӕн,

ӕмӕ Мыл йӕ зӕрдӕ чи дары,

уыдон фыдӕнхъӕл нӕ фӕуыдзысты»+.






24Тыхджыны ӕфтиаг чи байсдзӕни?

Хъомысджыны уацайрӕгты чи суӕгъд кӕндзӕни+?

25Дунедарӕг зӕгъы:

«Хъомысджын уацары кӕй акӕна,

уыдон сӕрибаргонд ӕрцӕудзысты,

тыхджынӕн дӕр йе ’фтиаг байсдзысты.

Уымӕн ӕмӕ дӕ фыдгултимӕ

Мӕхӕдӕг тох кӕндзынӕн

ӕмӕ дын фервӕзын кӕндзынӕн дӕ фыртты+.

26Де ’фхӕрджытӕн

бахӕрын кӕндзынӕн сӕхи фыд,

бафсаддзынӕн сӕ сӕхи тугӕй,

раст цыма ног сӕн бануӕзтой, афтӕ,

ӕмӕ уӕд алчидӕр базондзӕн,

Ӕз Дунедарӕг кӕй дӕн,

дӕ Ирвӕзынгӕнӕг ӕмӕ дӕ Сӕрибаргӕнӕг,

Йаковы хъомысджын Хуыцау»+.

Адӕмы азым


501Афтӕ зӕгъы Дунедарӕг:

«Кӕд уын Ӕз уӕ мады арвыстон,

уӕд кӕм ис йӕ ахицӕны фыстӕг?

Кӕд уӕ Ӕз ауӕй кодтон,

уӕд-ма Мын бацамонут,

кӕмӕй цы хӕсджын дӕн,

цӕмӕй йын сымах ауӕй кӕнон!

Уӕдӕмӕ сымах уӕ тӕригъӕдтӕ,

уӕ фыдракӕндты тыххӕй

уӕйгонд ӕрцыдыстут+.

2Куы уӕм-иу ӕрцыдтӕн,

уӕд-иу уӕ Мӕ размӕ куыд ничи рацыд?

Куы уӕм-иу бадзырдтон,

уӕд-иу Мын дзуапдӕттӕг куыд ничи фӕцис?

Сымах ӕнхъӕл стут,

ӕмӕ Мӕ къух фӕцыбыр ис,

Ӕз сӕдых дӕн ӕмӕ

сымах фервӕзын кӕнынхъом нал дӕн.

Фӕлӕ Ӕз Ме ’ртхъирӕнӕй

басур кӕнын денджыз,

цӕугӕдӕттӕ фестын кӕнын сыгъд быдыр,

ӕмӕ сӕ кӕсӕгтӕ бамбийынц ӕнӕ донӕй,

дойныйӕ ныххӕдмӕл вӕййынц+.

3Ӕз арв баталынг кӕнын,

сӕудары сӕхъисӕй йӕ бамбӕрзын»+.






Дунедарӕджы цагъары хъизӕмӕрттӕ


4Дунедарӕг Хуыцау мын радта

куырыхонты ӕвзаг,

цӕмӕй-иу ӕз мӕ дзыхы ныхасӕй

барӕвдауон фӕллад лӕджы.

Ӕрвылрайсом мӕ райхъал кӕны,

цӕмӕй Йӕм зыдӕй хъусон

Йӕ ахуыргӕнинагау+.

5Мӕ хъустӕ мын байгом кодта,

ӕмӕ Йӕм байхъуыстон,

мӕхи нӕ фӕтылиф кодтон.

6Ме рагъ бадардтон,

нӕмгӕ мӕ чи кодта, уыдонмӕ,

мӕ роцъо та —

мӕ зачъе мын чи тыдта, уыдонмӕ.

Мӕхи нӕ аздӕхтон,

хынджылӕг мӕ чи кодта, уыдонӕй,

Мӕ цӕсгом нӕ бамбӕрзтон,

тутӕ мыл куы кодтой, уӕд+.

7Фӕлӕ Дунедарӕг Хуыцау — ме ’ххуысгӕнӕг.

Ӕмӕ нӕ фӕкъӕмдзӕстыг дӕн,

мӕ цӕсгом ныхъхъӕбӕр кодтон ӕхсонау

ӕмӕ нӕ фегад уыдзынӕн+.

8Ӕрӕввахс ис мӕ Фарсхӕцӕг,

мӕ раст зӕрдӕйы Ӕвдисӕн.

Чи бахӕсдзӕн йӕ ныфс

мӕныл дау кӕнынмӕ?

Чи ӕрлӕудзӕни мемӕ тӕрхоны раз?

Рацӕуӕд-ма!+

9Дунедарӕг Хуыцау — ме ’ххуысгӕнӕг.

Чи мӕ рафаудзӕн?

Се ’ппӕт дӕр алӕбырдзысты уӕлӕдарӕсау,

рӕмпӕг сӕ бахӕрдзӕн+.



10Сымахӕй чи тӕрсы Дунедарӕгӕй,


чи уӕ кӕсы Йӕ цагъары коммӕ?

Йӕ фӕндаг мӕйдары кӕмӕн у

ӕмӕ рухсы цъыртт чи нӕ уыны,

уый йӕ зӕрдӕ дарӕд Дунедарӕгыл,

ныфсхаст уӕд йӕ Хуыцауӕй!

11Уе ’ппӕтӕн дӕр, артӕндзарджытӕ,

судзгӕ фаттӕй ифтонг чи у,

уыдонӕн Дунедарӕг зӕгъы:

«Бахизут уӕ арты цӕхӕрмӕ ӕмӕ,

цы фӕттӕ ссыгътат, уыдоны пиллонмӕ!

Гъе уый уын уӕ хъысмӕт — Мӕхи нывгонд.

Уӕ адзал уыдзӕни ӕвирхъау».

Хуыцау фервӕзын кӕндзӕни Йӕ адӕмы


511«Ӕрбайхъусут-ма Мӕм,

раст хъуыддӕгтӕ аразыныл йӕхи чи хъары

ӕмӕ Мӕнмӕ чи кувы, уыдон!

Скӕсут-ма,

цы къӕдзӕхӕй уӕ ӕркарстӕуыд, уымӕ!

Ныккӕсут-ма,

цы донуатӕй уӕ скъахтӕуыд, уымӕ дӕр!

2Бакӕсут-ма уӕ фыдӕл Аврааммӕ

ӕмӕ уӕ мадӕл Саррӕмӕ!

Аврааммӕ куы басидтӕн,

уӕд ӕнӕбындар уыд,

фӕлӕ Йын Ӕз раарфӕ кодтон,

ӕмӕ йӕ байзӕддаг ныббирӕ сты+.



3Ныр Дунедарӕг барӕвдаудзӕни Сионы,


ногӕй йын рацараздзӕни йӕ хӕлддзӕгтӕ,

ӕдзӕрӕг быдыр фестын кӕндзӕни дзӕнӕт,

сыгъд быдыр та — Дунедарӕджы дыргъдон.

Цинӕй дзы райдзысты адӕм,

кад кӕндзысты Хуыцауӕн

ӕмӕ Йын зардзысты+.






4Ӕрбайхъусут Мӕм, Мӕ адӕм,

Ӕрбайхъусут Мӕм, Мӕ дзыллӕ!

Ӕз уын ӕрӕвӕрдзынӕн Ӕгъдау,

Мӕ амындтытӕ

рухсдӕттӕг суыдзысты адӕмтӕн+.






5Мӕ рӕстдзинад ӕрӕввахс ис.

Ме ’ххуыс уӕм фӕхӕццӕ кӕны.

Мӕ хъомыс адӕмтӕн

уыдзӕни фидауынгӕнӕг.

Денджызгӕрон сахартӕ Мыл

сӕхи бафӕдзӕхсдзысты,

Мӕ хъомысӕй уыдзысты ныфсджын+.

6Афӕлгӕсут-ма уӕлӕрвтыл!

Ӕркӕсут-ма зӕхмӕ дӕр!

Уӕлӕрвтӕ ӕрбайсӕфдзысты фӕздӕгау,

зӕхх дӕр алӕбырдзӕн дарӕсау,

йӕ цӕрджытӕн сыскъуыйдзӕни сӕ мыггаг.

Ӕцӕг, Ӕз цы ирвӕзындзинад дӕттын,

уымӕн йӕ фарн нӕ фесӕфдзӕни мыггагмӕ дӕр,

Мӕ рӕстдзинадӕн сӕфӕн нӕй+.






7Ӕрбайхъусут Мӕм,

Мӕ рӕстдзинад Мын чи зоны,

Ме ’гъдау йӕ зӕрдӕйы фыст кӕмӕн у, уыдон!

Искӕй фидистӕй ма тӕрсут,

искӕй ӕлгъыстытӕ уыл тас ма ’фтауӕнт!+

8Уӕ фыдгултӕ бабын уыдзысты,

рӕмпӕг дарӕс куыд бахӕры,

къуыдыргалм та — къуымбил, уый хуызӕн»+.








Арв ӕмӕ зӕхх сфӕлдисӕг Хуыцау — Израилы ирвӕзынгӕнӕг


9Раст-ма, раст, Дунедарӕг!

Равдис Дӕ хъомыс!

Раст-ма, рагзаманты-иу куыд растадтӕ, афтӕ!

Ды акъӕртт кодтай Рагавы.

Скъуыхтӕ кодтай залымы+.

10Басур кодтай денджыз,

йӕ бынты йын, йе ’рфыты, айгӕрстай фӕндаг,

кӕй фервӕзын кодтай, уыцы адӕмӕн+.






11Дунедарӕг кӕй ссӕрибар кӕна,

уыдон цингӕнгӕ ӕрбаздӕхдзысты Сионмӕ,

ӕнусон цин ӕнхъӕвздзӕни сӕ сӕрмӕ.

Цинӕй райдзысты,

мӕт ӕмӕ хъынцъымӕн та

сӕ кой дӕр нал уыдзӕн+.






12«Ӕз, Ӕз Мӕхӕдӕг куы дӕн уӕ Ныфс,

уӕд цӕмӕй тӕрсут адӕймагӕй,

уый мӕлӕты фос куы у,

тихалӕгӕй уӕлдай куы ницы у+?

13Цӕмӕн ферох кодтат Дунедарӕджы,

уе Скӕнӕджы, уӕлӕрвтӕ Чи айтыгъта

ӕмӕ зӕхх Чи сарӕзта, Уый?

Фыр тӕссӕй цы ризут тыхгӕнджыты раз,

цы сӕ бон у, цы уын ракӕндзысты?

Уадз ӕмӕ абухой!+

14Рӕхджы ссӕрибар уыдзысты ахӕстытӕ,

ныггӕнды сыдӕй нӕ амӕлдзысты.

15Уымӕн ӕмӕ Ӕз Дунедарӕг дӕн,

уӕ Хуыцау, денджыз Чи сызмӕнты,

Чи йӕ сабухын кӕны, Уый.

Уӕларвӕфсады Бардарӕг — Мӕ ном+.

16Ӕз айтыгътон уӕлӕрвтӕ

ӕмӕ фидар сарӕзтон зӕхх.

Ӕмӕ Сионы цӕрджытӕн зӕгъын,

сымах Мӕ адӕм стут!

Фӕдзӕхсын уын, адӕмы рӕгъмӕ

куыд хӕссат Мӕ уынаффӕтӕ.

Ӕмӕ уӕ Ӕз Мӕ базыры бын бакӕндзынӕн».








Уӕлӕмӕ сыст, Йерусалимы чызг!


17Раст-ма, раст, Йерусалимы чызг,

слӕуу дӕ къӕхтыл!

Дунедарӕг дын радта Йӕ фыдӕхы нуазӕн.

Ануӕзтай йӕ ӕмӕ, цудтытӕгӕнгӕ,

фӕцӕйцыдтӕ дӕ адзалы фӕндагыл+.

18Цы цот дын рацыд,

уыдонӕй ничи ӕрлӕууыд дӕ фарсмӕ,

ничи сӕ ныххӕцыд ӕнцойӕфсон дӕ къухыл.

19Ӕрцыди дыл дывӕр бӕллӕх,

ӕмӕ дын чи батӕригъӕд кӕндзӕн,

чи дын фӕфидар кӕндзӕни дӕ зӕрдӕ? —

Бӕстӕ ныггӕныстон ис,

адӕмӕй та чи сыдӕй амарди,

чи кардылӕфтыд баци+.

20Дӕ цот рафтыдысты,

тигътыл ныффӕлдӕхтысты

ӕмӕ удхар кӕнынц,

сӕгуыт ахсӕн хызы куыд фӕудхар кӕны, афтӕ.

Ахӕм ӕвирхъау уавӕры сыл

сӕмбӕлди Дунедарӕджы азар,

Хуыцауы фыдӕх.

21Гъемӕ уӕдӕ ӕрбайхъусут,

сӕны хъӕстӕ чи нӕ фӕци,

афтӕмӕй расыгау цух-мухтӕ чи кӕны, уыдон!

22Афтӕ зӕгъы Дунедарӕг, уӕ Хуыцау,

Йӕ адӕмы Мастисӕг:

«Уӕ къухӕй уын фӕстӕмӕ исын Мӕ азар

ӕмӕ Мӕ фыдӕхы нуазӕн.

Нырӕй фӕстӕмӕ уын ӕй нал дӕтдзынӕн+.

23Ратдзынӕн ӕй уе ’фхӕрджыты къухмӕ,

афтӕ уын чи дзырдта,

ныддӕлгом ут зӕххыл

ӕмӕ уыл къахӕй балӕгӕрдӕм.

О, сымах-иу ныддӕлгом стут сӕ разы,

ӕмӕ-иу уыдон,

надвӕдыл цӕуӕгау,

алӕгӕрстой уӕ чъылдымтыл».

521Раст-ма, раст, Сион,

ӕмӕ равдис дӕ кӕддӕры хъомыс!

Ӕрбакӕн дӕ уӕлӕ дӕ кады фӕлыстытӕ,

уаз сахар Йерусалим!

Нырӕй фӕстӕмӕ дӕ кулдуарӕй мидӕмӕ

нал бахиздзӕн иунӕг ӕнӕсунӕтгонд

ӕмӕ, чи фӕчъизи ис, уый дӕр+.

2Дӕ рыгтӕ ’рцӕгъд

ӕмӕ дӕхиуыл уӕлӕмӕ схӕц, Йерусалим!

Дӕ рӕхыстӕ де уӕнгтӕй раппар,

Сионы уацайраг чызг!

3Уымӕн ӕмӕ Дунедарӕг афтӕ зӕгъы:

«Уӕйгӕнӕггаг уӕ сӕрмӕ ницы райстон

ӕмӕ ӕлхӕнӕггаг дӕр

уӕ сӕрыл ницы ратдзынӕн,

афтӕмӕй уӕ ссӕрибар кӕндзынӕн».

4Дунедарӕг Хуыцау афтӕ зӕгъы:

«Кӕддӕр Мӕ адӕм ацыдысты Мысырмӕ,

цардысты дзы ӕрцӕуӕггӕгты цардӕй.

Фӕстӕдӕр сын ассириӕгтӕ дӕр

сӕ уд сӕ хъуырмӕ скодтой, ӕфхӕрдтой сӕ.

5Ӕмӕ Мын цы кӕнгӕ у ныр?

Мӕ адӕмы Мын акодтой лӕвар,

сӕ хицӕуттӕ дзыназынц, — зӕгъы Дунедарӕг, —

ӕмӕ Мын ӕппынӕдзух, ӕрвылбон

фауынц Мӕ ном+.

6Уымӕ гӕсгӕ ӕрцӕудзӕн ахӕм бон,

ӕмӕ Мӕ адӕм бамбардзысты,

Ӕз Чи дӕн, уый.

Базондзысты, кӕддӕр Йӕ ном „Ӕз дӕн“

Чи схуыдта, Уый Ӕз кӕй дӕн!»








Цины хабар: хаст адӕмы ӕрбаздӕхт Йерусалиммӕ


7Куыд рӕсугъд, куыд аив сты

йӕ къахдзӕфтӕ,

хӕхты бӕрзӕндтыл фарны уац, цины уац

ӕмӕ сӕрибары уац чи хӕссы, уымӕн!

Сионӕн зӕгъы: «Дӕ Хуыцау дӕ Паддзах у!»+

8Дӕ хъахъхъӕнджытӕ сӕ хъӕлӕсы дзаг

цинхъӕр кӕнынц,

уымӕн ӕмӕ сӕхи цӕстӕй уынынц,

Дунедарӕг Сионмӕ куыд ӕрбаздӕхы, уый.

9Уӕлахизы хъӕр, цины хъӕр кӕнут иумӕ,

Йерусалимы хӕлддзӕгтӕ!

Дунедарӕг батӕригъӕд кодта Йӕ адӕмӕн,

ссӕрибар кодта Йерусалим+.

10Дунедарӕг Йӕ уаз хъомыс равдыста

адӕмтӕн се ’ппӕтӕн.

Дунейӕн йӕ иу кӕронӕй йӕ иннӕ кӕронмӕ

иууылдӕр уыдзысты ӕвдисӕн,

нӕ Хуыцау нӕ куыд фервӕзын кодта, уымӕн+.






11Цӕугӕут, цӕугӕут! Рацӕут уырдыгӕй!

Уӕхи хизут, сыгъдӕг цы нӕу,

ахӕм истӕуыл бандзӕвынӕй!

Ӕцӕгӕлон адӕмы ’хсӕнӕй рацӕут

ӕмӕ уӕхи ссыгъдӕг кӕнут,

уымӕн ӕмӕ Дунедарӕджы Кувӕндонӕн

йӕ мигӕнӕнтӕ сымах хӕсдзыстут!+

12Сындӕг-иу рацӕут,

тындзгӕ цыдӕй нӕ, фӕлӕ.

Ма-иу разгъорут, уымӕн ӕмӕ уыл разӕй дӕр

ӕмӕ фӕсте дӕр

ауддзӕни

Дунедарӕг,

Израилы Хуыцау+.








Дунедарӕджы цагъары хъизӕмӕрттӕ ӕмӕ кад


13Дунедарӕг зӕгъы: «Мӕ цагъар

суыдзӕни куырыхон хъуыддӕгтӕ аразӕг.

Скадджын уыдзӕн, схиздзӕн уӕлӕмӕ,

сбӕрзонд уыдзӕн+.

14Бирӕтӕ Йӕм кастысты дисгӕнгӕйӕ:

адӕймаджы хуызӕн дӕр нал уыди,

Йӕ буар Ын афтӕ ныггуылмызтӕ кодтой.

15Фӕлӕ Уый стыр дисы бафтаудзӕни

бирӕ адӕмты.

Паддзӕхтӕ багомыг уыдзысты Йӕ разы,

уымӕн ӕмӕ сӕхи цӕстӕй фендзысты,

цӕй тыххӕй сын никуыма загъдӕуыд, уый,

бамбардзысты,

цы никуыма фехъуыстой, уый»+.

531Махӕй цы фехъуыстой, ууыл чи баууӕндыд

ӕмӕ кӕмӕн раргом ис Дунедарӕджы хъару+?

2Хуыцауы раз Уый байрӕзти,

сыгъд быдыры тала

тыхамӕлттӕй куыд сӕвзӕры,

йӕ хус уидаг фӕлурс тау куыд суадзы, уыйау.

Уындӕй диссаг, кондӕй ӕрдхӕрӕн, зӕгъгӕ,

афтӕ зӕгъӕн Дзы нӕ уыд.

Федтам Ӕй, ӕмӕ Йын

нӕ цӕст Ыл цӕмӕй ӕрӕвӕрдтаиккам,

ахӕм бакаст нӕ уыд+.

3Адӕм Ӕй ницӕмӕ ӕрдардтой,

сӕ чъылдым Ӕм раздӕхтой.

Рис ӕмӕ Йыл низтӕ

сӕ фӕд ныууагътой.

Уӕдӕ Йыл мах дӕр былысчъилтӕ кодтам

ӕмӕ Йӕм не ’ргом не раздӕхтам,

мисхалы бӕрц дӕр Ын нӕ аргъ кодтам+.






4Афтӕмӕй нын Уый райста

нӕ рынтӕ,

ахаста нын нӕ хъыгтӕ,

мах та афтӕ ӕнхъӕл уыдыстӕм,

цыма Йын Хуыцау Йӕхи бафхӕрдта,

ӕрцавта Йӕ ӕмӕ Йӕ удхарӕй мардта+.

5Уӕззау цӕфтӕ йыл ӕруади

нӕ фыдракӕндты тыххӕй,

сау хъизӕмар бавзӕрста нӕ азымы тыххӕй.

Нӕ фарны сӕраппонд баййӕфта ӕфхӕрд,

фӕлӕ мах Йӕ хъӕдгӕмтты фӕрцы

сдзӕбӕх стӕм+.

6Иууылдӕр уыдыстӕм дзӕгъӕл фыстау,

ӕмӕ нӕ алчидӕр аздӕхт йӕхи фӕндагыл,

Дунедарӕг та Ууыл сӕвӕрдта

не ’ппӕты азым+.






7Карз Ӕй ӕфхӕрдтой,

фӕлӕ Уый ӕдзӕмӕй лӕууыди,

ӕргӕвдынмӕ кӕй ракӕнынц, уыцы уӕрыккау,

ӕлвынгӕ кӕй фӕкӕнынц, уыцы фысау.

Хъыпп-сыпп дӕр не скодта+.

8Ӕрцахстой Йӕ

ӕмӕ Йын раст тӕрхон нӕ рахастой.

Айстой Йын Йӕ цард,

Йӕ адӕмы фыдракӕндты тыххӕй

Йӕ амардтой.

О, фӕлӕ адӕмӕй

Йӕ хъысмӕт кӕй ӕндӕвта+?

9Куы амарди, уӕд Ӕй

ӕнаккӕгтимӕ, фыдгӕнджытимӕ иу ран

хъуамӕ баныгӕдтаиккой,

кӕд фыдгӕнӕг нӕ уыд,

кӕд Йӕ дзыхӕй мӕнг ныхас дӕр

никуы схауди, уӕддӕр+.

10Дунедарӕджы фӕндӕй уыди Йӕ удхар,

Уый Йын схай кодта хъизӕмӕрттӕ.






Тӕригъӕды нывондӕн Ӕй куы ӕрхӕссай,

уӕд фендзӕни Йӕ цоты, бирӕ фӕцӕрдзӕн

ӕмӕ Дунедарӕджы фӕндон сӕххӕст кӕндзӕн.

11Бирӕ хъизӕмӕрттӕ бавзаргӕйӕ,

фендзӕни рухс ӕмӕ сцин кӕндзӕн.

Дунедарӕг Дзы зӕгъы:

«Мӕ тӕрхоны фӕрцы Уый,

Рӕстгӕнӕг, Мӕ цагъар,

бирӕты сраст кӕндзӕн,

сӕккой сын кӕндзӕни сӕ азым+.

12Уымӕ гӕсгӕ Йын бирӕтимӕ ратдзынӕн хай,

хъомысджынтимӕ байуардзӕни ӕфтиаг,

уымӕн ӕмӕ Йӕхицӕн равзӕрста мӕлӕт.

Фыдгӕнджыты хыгъдмӕ Йӕ бахастӕуыд,

афтӕмӕй та Йӕхимӕ райста

бирӕты тӕригъӕд,

фыдгӕнджытӕн сси хатыркурӕг».

Хуыцау ныххатыр кӕндзӕн Йӕ адӕмӕн


541«Сцин кӕн, ӕнӕзӕнӕг,

сывӕллон чи никуы ныййардта, уый!

Цинхъӕр кӕн, арӕг сылгоймаджы хъизӕмӕрттӕ

чи нӕ бавзӕрста, уый!

Кӕй ныууагътой, уымӕн фылдӕр цот

уыдзӕни моймӕдзыдӕй».

Афтӕ загъта Дунедарӕг Сионы сахарӕн+.

2«Дӕ цатыры бынат фӕпарахатдӕр кӕн,

йе ’мбӕрзӕнтӕ йын фӕуӕрӕхдӕр кӕн,

ма бацауӕрд.

Йе ’лвасӕн бӕндӕнтӕ йын фӕдаргъдӕр кӕн,

зӕгӕлмихтӕ сӕ бынӕтты ныффидар кӕн.

3Дӕ байзӕддӕгтӕ сбирӕ уыдзысты,

афсӕрдзысты хуссармӕ ӕмӕ цӕгатӕрдӕм,

сӕ дӕлбар бакӕндзысты алы адӕмты,

ӕрцӕрдзысты гӕныстон сахарты».



4Ма тӕрс! Нырӕй фӕстӕмӕ


нал хӕсдзынӕ ӕгады ном.

Мацӕмӕйуал ӕфсӕрмы кӕн!

Нал дыл сбаддзӕни фидиссаджы ном.

Де ’взонджы худинаг дӕ ферох уыдзӕни,

дӕ идӕдзы бонты фидистӕ

дӕ зӕрдыл дӕр нал ӕрӕфтдзысты+.

5Уымӕн ӕмӕ Сфӕлдисӕг — дӕ Сӕрыхицау,

Йӕ ном — Уӕларвӕфсады Бардарӕг.

Дӕ Ирвӕзынгӕнӕг у Израилы Стыр Хуыцау,

ӕгас зӕххы Хуыцау — афтӕ Йӕ хонынц+.



6Ды уыдтӕ, удхайраг чи фӕвӕййы,


ахӕм уагъд усы хуызӕн.

Фӕлӕ дӕм ныр фӕстӕмӕ сиды Дунедарӕг,

дӕ Хуыцау, ӕмӕ зӕгъы:

«Фыццаг уарзоныл чи бахъоды кӕндзӕн+?

7Уысмы бӕрц дӕ ныууагътон,

фӕлӕ дӕ бирӕ уарзын

ӕмӕ дӕ ӕрхондзынӕн фӕстӕмӕ+.

8Мӕ маст дӕм куы ссыгъди,

уӕд дыл Мӕхи атигъ кодтон,

фӕлӕ дын ныр мыггагмӕ ныббардзынӕн.

Афтӕ зӕгъы Дунедарӕг, дӕ Ирвӕзынгӕнӕг+.



9Нойы заман доны хъаймӕт куы фӕци,


уӕд куыд расомы кодтон,

зӕххыл доны хъаймӕт нал уыдзӕни,

зӕгъгӕ, афтӕ сомы кӕнын ныр дӕр,

нал дӕм смӕсты уыдзынӕн

ӕмӕ дӕм нал бартхъирӕн кӕндзынӕн+.

10Хӕхтӕ сӕ бынатӕй фенкъуысдзысты,

уӕлвӕзтӕ нырриздзысты,

фӕлӕ дӕумӕ цы хорз зӕрдӕ дарын,

уымӕн ивӕн нӕй,

цы фарн дын балӕвар кодтон,

уымӕн та — сӕфӕн.

Уый дын зӕгъын Ӕз,

уарзгӕ дӕ Чи кӕны, уыцы Дунедарӕг»+.








Хуыцауы зӕрдӕбавӕрд Йерусалимӕн


11Уӕ, бецау, тымыгъты амӕттаг чи баци,

хъыгӕй йемыдзаг чи у, уыцы сахар!

Ӕз дын дӕ сисы дуртӕ самайдзынӕн

зынаргъ ӕмӕ ӕнӕхӕлгӕ змӕстимӕ,

бындур та сын сӕвӕрдзынӕн сапфирӕй.



12Дӕ систы дӕндаг-рӕгътӕ дын


скӕндзынӕн лалӕй,

дӕ кулдуӕрттӕ — изумрудӕй,

дӕ алыварс быру та дын сфӕлынддзынӕн

алы зынаргъ дуртӕй.

13Дӕ байзӕддӕгты дын се ’ппӕты дӕр

сахуыр кӕндзӕн Дунедарӕг,

ӕгӕрон уыдзӕн сӕ фарн+.

14«Дӕ рӕстад сфидар уыдзӕн;

ӕфхӕрд цы у, уый нӕ базондзынӕ,

ферох дӕ уыдзӕн тас.

15Бабырсинаг-иу дӕм чи уа,

уымӕн Ӕз фӕндаг нал ратдзынӕн,

ӕмӕ-иу йӕхӕдӕг бабын уыдзӕн.



16Хӕцӕнгарз саразынӕн


арт чи бандзары,

уыцы куырд дӕр Ме ’сконд у.

Афтӕ — уыцы хӕцӕнгарзӕй

адӕмы чи цӕгъды, уый дӕр.

17Дӕ ныхмӕ рацӕуыны охыл

хӕцӕнгарз саразын дӕр никӕмӕнуал бантысдзӕн.

Суанг тӕрхоны мидӕг дӕр дӕ зылынгӕнӕгӕн

дӕхӕдӕг йӕхи базылын кӕндзынӕ.

Ахӕм хъысмӕт саккаг кодтон Ӕз

Мӕ лӕггадгӕнӕг адӕмӕн —

Мӕхӕдӕг дзурдзынӕн сӕ сӕрыл

ӕмӕ сӕ сраст кӕндзынӕн», —

зӕгъы Дунедарӕг+.

Скувут Хуыцаумӕ — фервӕзын уӕ кӕна


551«Дойны кӕмӕн у — ардӕм рацӕуӕнт ӕмӕ нуазӕнт!

Ӕхца уӕ кӕмӕ нӕй — ардӕм рацӕуӕнт ӕмӕ

лӕвар исӕнт сӕн ӕмӕ ӕхсыр!

Ӕхца фидын сын нӕ хъӕуы+.

2Уе ’взистӕй цӕмӕн дӕттут,

къӕбӕры аккаг уын цы нӕу, уый сӕрмӕ?

Уӕ хъиамӕтӕй дӕр цӕмӕн фидут,

уе стонг уын цы нӕ сафы, ууыл?

Мӕ коммӕ куы кӕсат,

уӕд уӕ хойраг уыдзӕни фӕрнӕйдзаг,

уӕ удтӕ ӕфсаддзыстут хӕрзад хӕринагӕй+.

3Ӕрбайхъусут Мӕм ӕмӕ Мӕм ӕрбацӕут!

Кӕсут Мӕ коммӕ ӕмӕ цӕрат!

Ӕз мыггагмӕ бафидаудзынӕн уемӕ ӕмӕ,

Давидӕн зӕрдӕ цы хорзӕхтӕй бавӕрдтон,

уыдон бахай кӕндзынӕн сымахӕн дӕр+.

4Адӕмты раз Ӕз Мӕ цагъары

скодтон Ме ’вдисӕн,

адӕмтӕн — фӕтӕг ӕмӕ зондамонӕг.

5Сымах фӕрцы Мӕ ныр базондзысты

алы адӕмтӕ.

Фӕдзурдзыстут, кӕй нӕ зыдтат

ӕмӕ уын уӕхи чи нӕ зыдта,

уыцы адӕмтӕм,

ӕмӕ уӕм цӕудзысты ӕвӕстиатӕй,

уымӕн ӕмӕ фендзысты,

Ӕз, Дунедарӕг, уӕ Хуыцау,

Израилы Стыр Хуыцау,

сымах куыд скадджын кодтон, уый»+.






6Агурут Дунедарӕджы ӕмӕ Йӕ ссардзыстут,

кувут Ӕм, уымӕн ӕмӕ уӕм ӕрӕввахс ис!+

7Ӕнаккаг йӕ хъуыддӕгтӕ ныууадзӕд,

хӕлд — йӕ фӕндтӕ.

Раздӕхӕнт Дунедарӕгмӕ — ныббардзӕн сын,

раздӕхӕнт нӕ Хуыцаумӕ — бирӕбараг у Уый.






8Дунедарӕг зӕгъы: «Мӕ хъуыдытӕ

сымах хъуыдыты хуызӕн не сты,

сымах гӕнӕнтӕ та — Мӕ гӕнӕнты хуызӕн.

9Зӕххы сӕрмӕ арв цас бӕрзонд у,

уый бӕрц бӕрзонддӕр сты

Мӕ гӕнӕнтӕ дӕр сымах гӕнӕнтӕй,

Мӕ хъуыдытӕ та — уӕ хъуыдытӕй+.






10Къӕвда кӕнӕ мит куы рауары,

уӕд арвмӕ фӕстӕмӕ нӕ аздӕхы,

цалынмӕ зӕххӕн йӕ дойны басӕтты, уӕдмӕ.

Ӕмӕ афтӕмӕй зӕхх свӕййы сойджын,

ӕмӕ йыл ӕрзайы хортӕ —

тауинагӕн дӕр ӕмӕ хойрагӕн дӕр.

11Гъе ахӕм хъысмӕт ис,

Ӕз цы ныхас фӕзӕгъын, уымӕн дӕр.

Пайда не ’рхӕсгӕйӕ Мӕм

фӕстӕмӕ нӕ раздӕхы,

фӕлӕ Мын сӕххӕст кӕны Мӕ фӕндон,

саразы, цӕй тыххӕй йӕ рарвыстон, уый»+.








Сӕрибар адӕмы цин


12Рацӕудзыстут цинимӕ,

арвитдзысты уӕ фарнимӕ.

Фӕндагыл уын зардзысты

хӕхтӕ ӕмӕ уӕлвӕзтӕ,

ӕмдзӕгъд уын кӕндзысты

быдыры ӕппӕт бӕлӕстӕ+.

13Сындзкъутӕры бӕсты

ӕрзайдзӕни кипарис,

пысырайы бӕсты та — мирт.

Ӕмӕ уый уыдзӕни Дунедарӕджы кадӕн,

уыдзӕни мыггагмӕйы ӕвдисӕйнаг,

ӕнӕфехалгӕ нысан+.

Ӕцӕгӕлон адӕмты тыххӕй


561Дунедарӕг зӕгъы:

«Хӕссут раст уынаффӕтӕ, раст тӕрхон,

уымӕн ӕмӕ уӕ тагъд рӕстӕджы

фервӕзын кӕндзынӕн

ӕмӕ уын Мӕ рӕстдзинад раргом кӕндзынӕн+.

2Тӕхудиаг сты,

Мӕ уынаффӕтӕ Мын чи ӕххӕст кӕны,

фидар сыл чи хӕцы,

сабаты уагӕвӕрдтӕ халын чи нӕ уадзы

ӕмӕ ӕнӕгъдау мийӕ йӕхи чи хизы, уыдон»+.






3Дунедарӕджы адӕмы ’хсӕн чи ӕрцард

ӕмӕ семӕ чи баиу,

уыцы ӕцӕгӕлӕттӕй мачи зӕгъӕд,

Дунедарӕг мӕ

Йӕ адӕмы ’хсӕнӕй асуринаг у, зӕгъгӕ!

Сахъат евнухтӕй дӕр мачи дзурӕд,

уый мӕнӕ хуыскъ бӕласы къуыдыр йеддӕмӕ,

куы ницы дӕн, зӕгъгӕ!+

4Уымӕн ӕмӕ Дунедарӕг

евнухты тыххӕй дӕр зӕгъы:

«Мӕ сабаты уагӕвӕрдтӕ Мын

чи ӕххӕст кӕны,

Мӕ уагӕвӕрдтӕ йӕ уды рӕбинаг кӕмӕн сты,

5уымӕн Мӕ Хӕдзары ныссадздзынӕн цырт

ӕмӕ йыл ныффысдзынӕн йӕ ном.

Мӕ фырттӕ ӕмӕ Мын Мӕ чызджытӕй

суыдзӕни ахсджиагдӕр.

Ӕз ын ратдзынӕн,

мыггагмӕ чи нӕ фесӕфдзӕн, ахӕм ном.

6Уӕдӕ ӕцӕгӕлӕттӕй дӕр Дунедарӕгимӕ

чи баиу ис, лӕггад Ын кӕныны охыл,

Дунедарӕджы ном чи уарзы, йӕхи Йын цагъар чи скодта

ӕмӕ Йын Йӕ сабаты уагӕвӕрдтӕ

чи ӕххӕст кӕны,

Мӕ уагӕвӕрдтӕ йӕ уды рӕбинаг кӕмӕн сты,

7уыдоны Ӕз се ’ппӕты дӕр фӕхондзынӕн

Мӕ уаз хохмӕ.

Мӕ кувӕн хӕдзары сын балӕвар кӕндзынӕн

цин ӕмӕ Мын барст уыдзысты,

Мӕ нывондхӕссӕныл Мын

цы иууылсудзинӕгтӕ ӕрхӕссой

ӕмӕ Мын цы кусӕрттӕ акӕной, уыдон.

Ӕмӕ Мын уӕдӕй фӕстӕмӕ адӕмтӕ

Мӕ Хӕдзар хондзысты

ӕппӕт адӕмты кувӕн хӕдзар»+.






8Алы бӕстӕтыл чи ныххӕлиу ис,

уыцы израилӕгты фӕстӕмӕ

сӕхи зӕхмӕ Чи ӕрбакодта, Уый,

Дунедарӕг Хуыцау, зӕгъы:

«Ӕцӕгӕлӕттӕй уемӕ чи баиу,

уыдоныл ма Ӕз ноджыдӕр бафтаудзынӕн»+.






Адӕмы зондцух раздзӕуджытӕ


9Ӕрбацӕут, хъӕддаг сырдтӕ,

хъӕды цӕрӕгойтӕ, ӕрбацӕут ӕмӕ хӕрут!+






10Мӕ адӕмы раздзӕуджытӕ

иууылдӕр куырм сты, ницы ’мбарынц.

Иууылдӕр сты гоби куыйтау —

сӕ бон срӕйын дӕр нӕу.

Хуыссын бирӕ уарзынц ӕмӕ сӕхи ауагътой,

фынӕйӕ сӕнттӕ цӕгъдынц+.

11Куыйтау зыд ӕмӕ кӕрӕф сты,

ӕфсис нӕ зонынц.

Адӕмы хъӕр кӕмӕ нӕ хъуысы,

уыцы фыййӕуттау сӕ алчи

тыхсы ӕрмӕст йӕхи удыл, йӕхи пайдайыл+.






12Сидынц: «Цомут ӕмӕ абон

дзӕбӕх нынцъухӕм сӕн ӕмӕ махсымӕ,

райсом та дзы ноджы хуыздӕр

фӕкӕсдзыстӕм нӕхимӕ!»+

Рӕстаджы хъысмӕт


571«Раст адӕймаг амӕлы,

ӕмӕ йыл ничи бахъынцъым кӕны,

Хуыцаумӕ кувӕг цардӕй ахицӕн вӕййы,

ӕмӕ йӕ ничи бамбары, цӕмӕн.

Рӕстуды иуварс айстӕуы фыддзинадӕй,

2ӕмӕ ӕрӕнцайы.

Раст фӕндагыл чи цӕуы,

уыдон сӕ удтӕн ӕнцой ссардзысты+.






3Мӕ цуры ӕрлӕуут,

къулбадӕг усы лӕппутӕ,

хӕтаг лӕг ӕмӕ хъахбай сылгоймаджы цот!+

4Сымах кӕмӕй хынджылӕг кӕнут?

Ӕвзӕр дзыхӕй кӕмӕ дзурут,

уе ’взаг кӕмӕ суагътат?

Сымах стут фыдгӕнджыты цот,

фӕлитойты байзӕддаг.

5Алы пӕлӕхсар бӕласы бын

ӕнӕуаг митӕ кӕнут уӕ мӕнгхуыцӕуттимӕ,

ноджы ма къӕдзӕхты бын комы нарджыты,

тӕрфыты, кусарт кӕнут уӕ сабиты+.






6Къададӕтты дойнаг дуртӕ —

уӕ хай, уӕ амонд.

Уыдонӕн ӕрбахӕссут сӕн,

лӕвар сын кӕнут хойраджы хуынтӕ.

Ӕмӕ Ӕз уыдӕттӕй

райгонд куыд хъуамӕ уон?



7Уӕ Израил! Бӕрзонд хохыл сарӕзтай


де ’нӕуаг кувӕн бынат

ӕмӕ йыл хӕссыс нывӕндтӕ.

8Дӕ хӕдзары миддуар

ӕмӕ дӕ тарвӕзты цур

ӕрӕвӕрдтай дӕ табуйаг нысӕнттӕ.

Мӕныл дӕхи атигъ кодтай

ӕмӕ араст вӕййыс дӕ кувӕн бынатмӕ,

ноджы йӕ фӕпарахатдӕр кодтай.

Бафидыдтай, ӕнӕуаг митӕ кӕнын

кӕимӕ уарзыс, уыдонимӕ

ӕмӕ сын сӕ кувӕн бынӕттыл фӕлгӕсыс+.

9Мӕнгхуыцау Молохӕн

снывонд кодтай сӕрдӕн сой,

сарӕзтай йын бирӕ хӕрздӕфгӕнӕнтӕ.

Мӕрдтыбӕсты онг абалц кӕнын кодтай дӕ минӕвӕртты.

10Бирӕтӕ федтай ӕмӕ-иу бастадтӕ,

фӕлӕ никуы загътай,

мӕ ныфс асасти, зӕгъгӕ.

Бирӕ ма дын ӕнтыст

ӕмӕ дӕ хъару нӕ сӕфти.





11Афтӕ тынг кӕмӕй фӕтарстӕ,


ӕмӕ Мӕныл дӕ зӕрдӕ сивай,

хъуыды дӕр Мӕ мауал кӕнай?

Дзӕвгар рӕстӕг дын

Мӕхи кӕй нал раргом кодтон,

ӕдзӕмӕй кӕй фӕлӕууыдтӕн,

уый тыххӕй Мӕ нал тӕрсыс+?

12Гъемӕ дын Ӕз раргом кӕндзынӕн,

дӕ митӕ куыд раст сты, уый.

Ӕмӕ уӕд бӕрӕг уыдзӕни,

цы пайда дын ӕрхӕссой, уый.

13Дзыназын куы байдайай,

уӕд дӕм бакӕсдзыстӕм,

кӕддӕра дӕ куыд фервӕзын кӕндзысты

дӕ бирӕ гуымирытӕ.

Се ’ппӕты дӕр дымгӕмӕ ныддардзысты,

Йӕ зӕрдӕ Мӕныл чи дары,

уыдоны хай бауыдзӕни зӕхх,

Мӕ уаз хох бауыдзӕни сӕ исбон»+.








Хуыцау ӕфхӕрд адӕмыл ауды


14Дунедарӕг зӕгъы:

«Мӕ адӕмӕн айгӕрдут фӕндаг!

Айгӕрдут ӕмӕ йӕ слӕгъз кӕнут,

иунӕг цӕлхдур дӕр ыл ма ныууадзут!»






15Афтӕ зӕгъы Бӕрзонд, Кадджын,

Мыггагмӕцӕрӕг, Уаз Чи хуыйны, Уый:

«Ӕз цӕрын уаз бӕрзӕндты,

фӕлӕ ма ноджы — састзӕрдӕтимӕ

ӕмӕ сӕрныллӕгтимӕ.

Састзӕрдӕтӕн раттын ныфс,

сӕрныллӕгтӕн сӕ зӕрдӕтӕ райгас кӕнын+.

16Мыггагмӕ сӕ азымджын нӕ кӕндзынӕн,

мӕсты нӕ кӕндзынӕн ӕдзухдӕр,

науӕд адӕм, Ме сконд адӕм,

бынтондӕр рафтдзысты Мӕ разы+.

17Зыд ӕмӕ кӕрӕф кӕй уыдысты,

уый тыххӕй сыл Мӕ маст калдтон,

цагътон сӕ ӕмӕ сӕ фыр мӕстӕй

Мӕхи ӕмбӕхстон,

фӕлӕ уӕддӕр кодтой,

сӕхи цы фӕндыди, уый+.

18Цытӕ кодтой, уый Ӕз дзӕбӕх уыдтон.

Фӕлӕ сӕ ныр сӕ къахыл слӕууын кӕндзынӕн

ӕмӕ сӕ раст фӕндагыл сараздзынӕн.

Цы мӕстытӕ бавзӕрстой,

уыдоны фӕстӕ сӕ барӕвдаудзынӕн,

ныфс сӕ бауадздзынӕн+.

19Ӕз афтӕ бакӕндзынӕн,

ӕмӕ Мӕ дзыхы ныхасӕй дӕр стаудзысты.

Ратдзынӕн сын амонд ӕмӕ фарн —

дард чи у, уыдонӕн дӕр,

ӕмӕ, хӕстӕг чи у, уыдонӕн дӕр.

Се ’ппӕты дӕр сӕ къахыл слӕууын кӕндзынӕн», —

афтӕ зӕгъын Ӕз — Дунедарӕг+.





20Ныр ӕнаккӕгтӕ та сты,


ӕнӕнцой денджызы хуылфӕй сурмӕ

лами ӕмӕ алы цъыф чи раппары,

уыцы знӕт уылӕнтау.






21«Ӕнаккӕгтӕ ӕнцой нӕ фендзысты», —

афтӕ зӕгъы мӕ Хуыцау+.

581Дунедарӕг загъта:

«Хъӕр кӕн дӕ тых, дӕ бонӕй,

сыкъауадындзау азӕлӕд дӕ хъӕлӕс!

Мӕ адӕмӕн, Йаковы байзӕддӕгтӕн,

бауайдзӕф кӕн сӕ фыдракӕндтӕ

ӕмӕ сӕ тӕригъӕдты тыххӕй!+

2Уыдон Мӕ алы бон дӕр фӕрсынц,

цы фӕндӕгтӕм сӕ хонын, уыдонӕй.

Цыма рӕстгӕнджытӕ сты ӕмӕ Мын

Мӕ уагӕвӕрдтыл фидар хӕцынц,

уыйау Мӕ домынц,

цӕмӕй тӕрхон кӕнон сӕ сӕраппонд,

цӕмӕй лӕууон сӕ фарсмӕ.

3Хъаст кӕнынц, Дӕ сӕраппонд, дам,

ком куы дарӕм,

ӕмӕ нӕм Ды кӕсгӕ дӕр куы нӕ кӕныс,

сӕрныллӕг нӕхи куы кӕнӕм,

ӕмӕ нӕ Ды хъуыды дӕр куы нӕ кӕныс, зӕгъгӕ.

Фӕлӕ сымах, ком даргӕйӕ,

ӕрмӕст уӕхи фӕнд тӕрут,

уе ’ххуырстыты иууылдӕр тухӕнӕй марут+.

4О, ком даргӕйӕ,

хыл ӕмӕ хъаугъа самайут

ӕмӕ тымбыл къухӕй нӕмут уе ’ххуырстыты.

Ӕмӕ уын афтӕмӕй куыд хъуамӕ фехъусон

уӕ ком дарыны куывдтытӕ?

5Ау, ӕмӕ Ӕз цы комдарӕн равзӕрстон, уый ахӕм у,

адӕймаг йӕхи сӕрныллӕг куы фӕкӕны, уӕд?

Хъамылау сӕркъулӕй цӕуын,

сӕхъисыл кӕнӕ фӕнычы хуыссын —

гъе уый хонут комдарӕн,

Дунедарӕгӕн ӕхцон чи у, ахӕм бон+?






6Мӕнӕ уын, Ӕз цы комдарӕн равзӕрстон, уый:

уацайрӕгтӕн сӕ хъадамантӕ ныссӕтт,

се ’фсондз сын сис сӕ бӕрзӕйӕ,

ӕфхӕрд адӕмӕн ратт сӕрибар

ӕмӕ макӕйуал бассӕнд+.

7Дӕ къӕбӕр адих кӕн стонгимӕ,

рахау-бахаугӕнӕг мӕгуыры дӕ хӕдзармӕ бахон,

гомгӕрцц адӕймагыл уӕлӕдарӕс скӕн.

Дӕ адӕмӕй ӕххуысхъуаг чи у,

уымӕй дӕхи ма аиуварс кӕн+.

8Гъеуӕд уӕ фарн сӕрттивдзӕн сӕууон хурау,

ӕмӕ байгас уыдзысты уӕ хъӕдгӕмттӕ.

Уӕ хорз хъуыддӕгтӕ цӕудзысты уӕ разӕй,

ӕмӕ уыл Ме стыр арфӕ ’рцӕудзӕн+.

9Уӕд-иу Мӕм скувут,

ӕмӕ уын уӕ куывд айсдзынӕн.

Ӕххуысагур Мӕм куы сдзыназат,

уӕд уын дзуапп ратдзынӕн,

Ӕз мӕнӕ дӕн, зӕгъгӕ.

Хынджылӕггаг куы никӕйуал кӕнат,

хахуыртӕ куынӕуал хӕссат,

10ӕххормагӕн уӕ уд дӕр

куынӕ бавгъау кӕнат

ӕмӕ ӕфхӕрд адӕймаджы куы барӕвдауат,

уӕд уӕ талынг ныррухс уыдзӕни,

ӕмӕ бонрӕфты хурау

тӕмӕнтӕ калдзӕни уӕ рухс.

11Уӕдӕй фӕстӕмӕ Ӕз, Дунедарӕг,

ӕдзухдӕр цӕудзынӕн уӕ разӕй.

Сыгъд быдыры-иу уӕ бафсаддзынӕн,

дӕтдзынӕн уын хъару.

Ӕмӕ уӕд суыдзыстут донӕфсӕст дыргъдон

ӕмӕ ӕнӕбайсысгӕ суадонау+.

12Уӕд ногӕй сараздзыстут,

раджы пырхон чи ӕрцыд,

уыцы бӕстыхӕйттӕ,

рагон бындуртыл сараздзыстут

ног агъуыстытӕ,

ӕмӕ уӕ ӕппӕлдзысты, адон,

сахары быруйы гӕмттӕ чи бампъызта

ӕмӕ адӕмы сӕраппонд хӕлӕттаг бынӕттӕ

ногӕй чи рацарӕзта, уыдон сты, зӕгъгӕ»+.






Уаз сабат нымайыны тыххӕй


13Дунедарӕг зӕгъы:

«Сабат Мӕ уаз бон кӕй у,

уый уӕ макуы ферох уӕд, ӕмӕ йӕ нымайут.

Нымайут ӕй цытджын бӕрӕгбоныл

ӕмӕ уӕхиуыл хӕцут, сабатбон

мацы хъуыддаг кӕнут.

Кад ын скӕндзыстут уымӕй дӕр,

стӕй, уыцы бон уӕ алы зӕрдиаг фӕндтӕ

куы аиргъӕват, ноджы ма

ӕдзӕлгъӕд ныхӕстӕ дӕр куынӕ кӕнат, уӕд+.

14Ӕмӕ уӕд Мӕхӕдӕг суыдзынӕн

уӕ цины суадон.

Сисдзынӕн уӕ алы бӕрзӕндтӕм

ӕмӕ уын саккаг кӕндзынӕн,

кӕддӕр уӕ фыдӕл Йаковӕн

цы исбон балӕвар кодтон, уый».



Афтӕ загъта Дунедарӕг+.

Пехуымпары уайдзӕф йӕ адӕмӕн


591Дунедарӕджы къух нӕ фӕцыбыр —

ис Ӕм сымах фервӕзын кӕныны хъомыс.

Уӕдӕ уӕзхъус дӕр нӕ нӕу —

ӕххуысагур Ӕм куы скувиккат,

уӕд уӕ ӕнӕмӕнг фехъусид+.

2О, фӕлӕ уӕ фыдракӕндтӕ

ӕмдзӕхгӕр быруйау уырдыг слӕууыдысты

сымах ӕмӕ уӕ Хуыцауы ’хсӕн.

Йе ’ргом уӕ аздӕхта уӕ тӕригъӕдты тыххӕй

ӕмӕ уӕ нал хъусы!+

3Уымӕн ӕмӕ уӕ къухтӕ — тугӕйдзаг,

уӕ былалгъыл ӕдзух — фӕлывд,

фӕлитой ныхӕстӕ+.






4Рӕстдзинады сӕрыл чи сдзура,

йӕ фарс чи рахӕца,

иу ахӕм сӕм нӕ разынд.

Сӕ зӕрдӕ дарынц сӕ ницӕйаг,

сӕ мӕнг ныхӕстыл.

Сӕхи хъарынц фыдбылызтӕ, бӕллӕхтӕ аразыныл+.

5Сӕ къухы цӕфтӕ — гуыппытӕ

маргджын кӕлмыты ӕйчытау мӕлӕтдзаг сты:

уыдонӕй чи сахода, уый амӕлдзӕн,

чи сӕ асӕтта, уыдонмӕ та сӕ хуылфӕй

рабырдзысты маргджын кӕлмытӕ.

Цыма хӕлуарӕджы тынтӕ уафынц,

уыйау сты сӕ митӕ,

6фӕлӕ уыцы тынтӕй

нӕдӕр уӕлӕдарӕс скӕнӕн ис,

нӕдӕр ӕмбӕрзӕн бауафӕн.

Уыдон сты фыдгӕнӕг адӕм, тыхгӕнджытӕ+.

7Дугъы фӕцӕйуайынц фыдбылыз аразынмӕ,

ӕназым туг ныккалынмӕ.

Сӕ сагъӕстӕ, сӕ фӕндтӕ сты ӕнаккаг —

бастигъын, ныппырх кӕнын+.

8Фидыды фӕндаг нӕ зонынц,

раст хъуыддӕгтӕ нӕ аразынц.

Цӕуынц галиу фӕндӕгтыл ӕмӕ уымӕ гӕсгӕ

фарн не ссардзысты сӕхӕдӕг дӕр.






9Раст хъуыддӕгтӕ кӕй нӕ кӕнӕм,

уымӕ гӕсгӕ нӕ сӕрыл нӕ хӕцы Хуыцау дӕр.

Рухсмӕ бӕлгӕйӕ,

саудалынджы, уырзӕй сгаргӕйӕ, хилӕм.

10Куырмытау быруйы ӕнцӕйтты цӕуӕм.

Рухс бонрӕфты фӕцӕйкӕлӕм,

талынджы цӕуӕгау.

Нӕ цардӕн йӕ тӕккӕ тӕмӕны

мардау стӕм+.

11Иууылдӕр ниуӕм ӕрсытау,

хъуыр-хъуыр кӕнӕм бӕлӕттау.

Ӕнхъӕлмӕ кӕсӕм Дунедарӕджы тӕрхонмӕ,

нӕ хъизӕмӕрттӕй нӕ

кӕд фервӕзын кӕндзӕн, уымӕ,

фӕлӕ нӕм ӕмгӕрон нал цӕуы+.

12Нӕ фыдракӕндтӕ сбирӕ сты Дӕ разы,

комдзог ныл цӕуынц нӕ тӕригъӕдтӕ;

уӕз ныл кӕнынц нӕ фыдракӕндтӕ,

зонӕм нӕ азым:

13Дунедарӕгыл нӕ зӕрдӕ сивтам,

мӕнг ныхӕстӕ дзырдтам,

нӕ Хуыцауы фӕдыл цӕуын нӕ разы кодтам;

гадзрахатмӕ, ӕгъатыр митӕм сидтыстӕм,

мысыдыстӕм, хъусын кодтам мӕнгдзинад.

14Раст тӕрхонӕн нӕм

йӕ кой дӕр нал ис,

нӕ рӕстад фесӕфтам,

фӕзы фӕкалди рӕстдзинад;

ӕууӕнк цы у, уый нал зонӕм.

15Рӕстдзинад нал ис,

фыдракӕндӕй йӕхи чи хизы,

уый та искӕй амӕттаг свӕййы.






Дунедарӕг федта, раст тӕрхон кӕй нал ис, уый,

ӕмӕ Йын ӕхсызгон нӕ уыди.

16Стыр дисы бафтыд,

сӕрылхӕцӕг кӕй нӕ разынд, ууыл.

Ӕмӕ Йын уӕд Йӕхи къух ӕрхаста уӕлахиз,

Йӕ раст тӕрхон Ын баххуыс кодта+.

17Йӕ раст тӕрхон у згъӕрхӕдонау,

Йӕ ирвӕзын кӕныны хъомыс та — такайау.

Фыдгӕнджыты бафхӕрынӕн цы тӕрхон рахаста,

уым Йӕхи ӕрбатыхта пӕлӕзау+.

18Ӕмӕ Йӕ тӕрхоны амӕттаг бакӕндзӕн,

Йӕ ныхмӕ чи рацыди, уыдоны,

Йӕ маст райсдзӕн Йе знӕгтӕй,

денджызгӕрон сахарты цӕрджыты

бафхӕрдзӕни се ’наккаг хъуыддӕгты тыххӕй+.

19Уӕд ныгуылӕн ӕмӕ скӕсӕны адӕмтыл

тас бафтаудзысты Дунедарӕджы ном,

Йӕ кады хабӕрттӕ.

Тыхгӕнджытӕ цӕугӕдонау куы ’рбагуылф кӕной,

уӕд сӕ Дунедарӕг

ныффалгӕрон кӕндзӕн уадау.

20«О, ӕрцӕудзӕн Ирвӕзынгӕнӕг Сионмӕ,

Йаковы байзӕддӕгтӕм,

йӕ фыдракӕндтӕ чи ныууагъта,

уыдонмӕ», — зӕгъы Дунедарӕг+.






21«Мӕнӕ Мӕ фидыды нысан семӕ.

Ӕз дӕ схайджын кодтон Мӕ Удӕй,

Дӕ дзыхы дын бавӕрдтон Мӕ ныхӕстӕ,

ӕмӕ уыцы ныхӕстӕ ныр мыггагмӕ уыдзысты

дӕхи, дӕ байзӕддӕгты ӕмӕ сӕ фӕстагӕтты былалгъыл», — зӕгъы Дунедарӕг+.

Йерусалимы сахарӕн йӕ фидӕны кад


601Дунедарӕг зӕгъы:

«Сыст, сӕрттив, Йерусалим, —

ссыгъди дӕ рухс,

дӕ сӕрмӕ тӕмӕнтӕ калы

Дунедарӕджы кад!+

2Ӕппӕт дуне нытталынг уыдзӕн.

Сау мылазон тары бын фӕуыдзысты алы адӕмтӕ.

Ӕрмӕст дӕ сӕрмӕ рухс тӕмӕн

скалдзӕни Дунедарӕджы кад+.

3Адӕмтӕ ӕрӕмбырд уыдзысты дӕ рухсмӕ,

сӕ паддзӕхты ӕрфӕнддзӕн

дӕ тӕмӕнкалгӕ рухс фенын+.

4Афӕлгӕс-ма алырдӕм!

Адӕмтӕ се ’ппӕт дӕр ӕмбырдтӕ кӕнынц,

ӕрбацӕуынц дӕм.

Дӕ фырттӕ дӕм ӕрбацӕуынц дардӕй,

сӕ хъӕбысы ӕрбахӕссынц дӕ чызджыты+.

5Куы сӕ фенай,

уӕд дӕ цӕсгом барухс уыдзӕн.

Фыр цинӕй дӕ зӕрдӕ нырриздзӕни,

арвыл абаддзӕн.

Адӕмты хъӕздыг фӕллӕйттӕ

дӕ къухы бафтдзысты,

денджызы сӕрты дӕм ӕрбахӕццӕ уыдзысты+.

6Теуаты чырӕты бын фӕуыдзынӕ.

Ӕрбатӕрдзысты дын сӕ

Мидиан ӕмӕ Ефӕйы бӕстӕтӕй.

Савайы бӕстӕй дын ӕрбаласдзысты

сыгъзӕрин ӕмӕ буд

ӕмӕ кад кӕндзысты Дунедарӕгӕн+.

7Ӕрбатӕрдзысты дӕм Кедары бӕстӕй

лыстӕг фос,

дӕу уыдзысты Невайоты фырытӕ.

Мӕ зӕрдӕмӕ сӕ чи фӕцӕуа,

уыдоны Мын ӕвӕрдзыстут

Мӕ нывондхӕссӕныл, ӕмӕ Ӕз

Мӕ Кувӕндон скадджын кӕндзынӕн+.






8Уый цы ’рбатӕхы ӕврӕгътау,

сӕ бынӕттӕм здӕхӕг бӕлӕттау+?

9Уый денджызы сакъадӕхты цӕрджытӕн

Ӕз сдӕн сӕ зӕрдӕдарӕн, се ’нхъӕлцау,

ӕмӕ дын Таршишы наутӕ

дардӕй ӕрбаласынц дӕ фыртты.

Ноджы ма ӕрбаласынц ӕвзист, сыгъзӕрин,

цӕмӕй Йӕ ном ссарой Дунедарӕгӕн —

дӕ Хуыцауӕн, Израилы Стыр Хуыцауӕн,

уымӕн ӕмӕ дӕ Уый скадджын кодта+.






10Ӕндӕрбӕстӕгтӕ дын ног

самайдзысты дӕ систӕ,

сӕ паддзӕхтӕ дын кӕндзысты лӕггад.

Куы-иу Мӕ смӕсты кодтай,

уӕд дӕ кодтон Мӕ фыдӕхы амӕттаг,

фӕлӕ дын ныр ныххатыр кӕндзынӕн,

фӕфӕлмӕн дӕм уыдзынӕн+.

11Нырӕй фӕстӕмӕ

дӕ кулдуӕрттӕ никуыуал рахгӕндзынӕ,

ӕхсӕв дӕр ӕмӕ бон дӕр уыдзысты гом,

цӕмӕй дӕм ӕнӕсцухӕй ласой

адӕмты хъӕздыг фӕллӕйттӕ,

уыдоны разӕй та дӕм цӕуой сӕ паддзӕхтӕ+.

12Дӕуӕн лӕггад кӕнын цы адӕмты

ӕмӕ цы паддзахӕдты нӕ бафӕнда,

уыдон быныскъуыд фӕуыдзысты+.

13Ливанӕй дын ӕрбаласдзысты

диссаджы хорз хъӕдӕрмӕг:

кипарис, тӕгӕр ӕмӕ кедр,

цӕмӕй Мын рӕсугъд сфӕлындой

Мӕ Кувӕндон — Мӕ къахӕвӕрӕн.

14Ӕфхӕргӕ дӕ чи кодта

ӕмӕ дӕ чи ницӕмӕ дардта,

уыдоны фырттӕ дӕм ӕрбацӕудзысты

ӕмӕ дӕ разы сӕ зонгуытыл ӕрхаудзысты.

Схондзысты дӕ Дунедарӕджы,

Израилы Стыр Хуыцауы сахар — Сион.+

15Нырӕй фӕстӕмӕ нал уыдзынӕ,

дзӕгъӕлӕй чи баззад

ӕмӕ фыдгулы цӕстӕй кӕмӕ кастысты,

йӕ иувӕрсты кӕмӕн цыдысты, ахӕм сахар.

Ӕз дӕ скадджын кӕндзынӕн мыггагмӕ,

цин дыл кӕндзысты фидӕны фӕлтӕртӕ.

16Адӕмтӕ ӕмӕ дыл паддзӕхтӕ ауддзысты,

мад йӕ дзидзидай сабийы

йӕ риуы ’хсырӕй куыд фӕхӕссы, уыйау.

Ӕмӕ уӕд базондзынӕ,

Ӕз Дунедарӕг кӕй дӕн,

дӕ Ирвӕзынгӕнӕг ӕмӕ дӕ Сӕрибаргӕнӕг,

Йаковы хъомысджын Хуыцау+.






17Ӕрхуыйы бӕсты дӕ

ифтонг кӕндзынӕн сыгъзӕринӕй,

ӕфсӕйнаджы бӕсты — ӕвзистӕй,

хъӕдӕрмӕджы бӕсты — ӕрхуыйӕ,

дурты бӕсты та — ӕфсӕйнагӕй,

дӕ хицау суыдзӕни рӕстад.

18Дӕ зӕхх никуыуал бавзардзӕн тыхми,

гӕныстон ӕмӕ заууатмӕ

никуыуал ӕрцӕудзӕн.

Дӕ систӕ дын суыдзысты ирвӕзынгӕнӕг,

дӕ кулдуӕрттӕ та — кад хӕссӕг+.

19Хур ӕмӕ мӕй нал уыдзысты

дӕ рухсгӕнджытӕ,

фӕлӕ дын Дунедарӕг Хуыцау уыдзӕни

мыггагмӕйы рухс ӕмӕ кад+.

20Дӕ рухс никуыуал ахуысдзӕн,

хур ӕмӕ мӕйы аныгуылды фӕстӕ

куыд вӕййы, уыйау,

уымӕн ӕмӕ дын Дунедарӕг уыдзӕни

мыггагмӕйы рухс,

ӕмӕ дӕ саударӕн бонтӕн ӕрцӕудзӕн кӕрон+.

21Дӕ адӕм уыдзысты рӕстгӕнджытӕ, ӕмӕ,

цы зӕхх сфӕлдыстон,

дыргъдонау кӕй сарӕзтон,

уый мыггагмӕ уыдзӕни сӕ исбон.

Ӕмӕ Мӕ кады ном айхъуысдзӕн адӕмтыл+.

22Чысыл къордӕй

рантысын кӕндзынӕн минтӕ,

цауд адӕмы скӕндзынӕн хъомысджын.

Афон куы ’рцӕуа, уӕд Ӕз, Дунедарӕг,

уыцы хъуыддаг сараздзынӕн уадидӕгӕн».

Пехуымпар хъусын кӕны фарны уац


611Мӕныл ис Дунедарӕг Хуыцауы Уд,

уымӕн ӕмӕ Мӕ Хуыцау байсӕрста

мӕгуыртӕн фарны уац фехъусын кӕнынмӕ,

састзӕрдӕты сдзӕбӕх кӕнынмӕ,

уацайрӕгтӕ ӕмӕ ахӕстытӕн,

се ссӕрибары рӕстӕг кӕй ралӕууыд,

уый зӕгъынмӕ+.

2Рарвыста мӕ, Дунедарӕгӕн Йӕ хорзӕхы аз

кӕй ралӕууыд ӕмӕ Йӕ адӕмы маст фыдгултӕй

кӕй райсдзӕн, уый фехъусын кӕнынмӕ.



Рарвыста мӕ хъынцъымгӕнджыты зӕрдӕ


фӕфидар кӕнынмӕ,+

3Сионы сахары хъынцъымгӕнджытӕн

сӕ зӕрдӕ барухс кӕнынмӕ.

Нырӕй фӕстӕмӕ-иу фӕнычы бӕсты

сӕ сӕртыл кады худтӕ ’ркӕндзысты,

цӕссыджы бӕсты-иу цины сойӕ

байсӕрддзысты сӕхи,

сӕхъисы бӕсты-иу кады пӕлӕз скӕндзысты.

Адӕмтӕ фендзысты,

сӕ хъомыс Хуыцауӕй кӕй у, уый

ӕмӕ сӕ бардзысты,

Дунедарӕг Едемы дыргъдоны кӕй ныссагъта,

уыцы бӕлӕстимӕ.

Ӕмӕ Дунедарӕгӕн Йӕ кады ном

айхъуысдзӕни дунейыл+.






4О, сымах ногӕй рацараздзыстут,

незамантӕй нырмӕ

хӕлддзӕгты бын чи баззад, уыцы сахартӕ+.






5Ӕрбацӕудзысты уӕм ӕндӕрбӕстӕгтӕ

ӕмӕ уын хиздзысты уӕ фосы дзугтӕ,

кусдзысты уын уӕ хуымты

ӕмӕ уын зилдзысты уӕ сӕндӕттӕм.

6Уӕхӕдӕг та суыдзыстут

Дунедарӕджы нымад сауджынтӕ,

нӕ Хуыцауы лӕггадгӕнджытӕ.

Адӕмты хъӕздыгдзинӕдтӕ уыдзысты уӕхи,

иууылдӕр уыдзысты сымах+.

7Уӕ фыдгултӕй ӕгад ми ӕмӕ фидисӕй

цас бавзӕрстат, уымӕй дыууӕ ахӕмы

фылдӕрӕй райсдзыстут хӕрзтӕ.

Цинӕй райдзыстут уӕ зӕххыл,

мыггагмӕ цӕрдзыстут зӕрдӕрухсӕй+.






8Дунедарӕг зӕгъы:

«Ӕз уарзын рӕстдзинад,

ӕнӕуынон Мын сты

тыхгӕнджытӕ, стигъджытӕ.

Мӕ адӕмыл уыдзынӕн иузӕрдион

ӕмӕ сӕ ӕнӕмӕнг схорзӕхджын кӕндзынӕн.

Семӕ сараздзынӕн мыггагмӕйы фидыд.+

9Ӕмӕ сӕ цотӕн алы адӕмтыл

айхъуысдзӕни сӕ хорзы кой,

сӕ байзӕддӕгтӕ скадджын уыдзысты

алы знӕмты астӕу.

Чи-иу сӕ фена, уыдон ӕмбардзысты,

Дунедарӕг арфӕ кӕмӕн ракодта,

ахӕм адӕм кӕй сты, уый»+.






Адӕмы арфӕйы зарӕг


10Цинӕй райӕм,

цин кӕнӕм Дунедарӕгыл, нӕ Хуыцауыл.

Ирвӕзындзинадӕй нӕ дарӕсау сфӕлыста,

рӕстдзинадӕй нӕ ’рбатыхта пӕлӕзау.

Афтӕ усгурыл дӕр кады худ ӕркӕнынц,

йӕ усагыл — чындзы фӕлыст+.






11Зӕххыл зайӕгойтӕ билцъ куыд суадзынц

ӕмӕ куыд байрӕзынц,

уыйау Дунедарӕг ӕппӕт адӕмтӕн

равдисдзӕн Йӕ рӕстдзинад ӕмӕ Йӕ кад.

621Сионы сӕраппонд ӕз хъусӕй нӕ лӕудзынӕн,

Йерусалимы сӕрвӕлтау нӕ басабыр уыдзынӕн,

цалынмӕ сӕуӕхсидау нӕ сӕрттива йӕ рӕстад,

судзгӕ цырагъау — йӕ ирвӕзындзинад.






2Ӕппӕт адӕмтӕ дӕр фендзысты,

Дунедарӕг дын Йӕ раст тӕрхоны фӕрцы

цы хӕрзты бацыд, уый.

Ӕппӕт паддзӕхтӕ дӕр дын

фендзысты дӕ кад.

Дунедарӕг дын ратдзӕни ног ном

ӕмӕ дӕм уыцы номӕй

дзурдзысты иууылдӕр+.

3Дунедарӕг Хуыцауы къухы уыдзынӕ

паддзахы худы хуызӕн+.

4Нырӕй фӕстӕмӕ дӕ нал нымайдзысты

дзӕгъӕл сахарыл,

дӕ зӕхх дӕр дын нал схондзысты

«ӕдзӕрӕг быдыр».

Уый нӕ, фӕлӕ дын дӕхи хондзысты

«Хуыцауы уарзон»,

дӕ зӕхх та — «моймӕдзыд»!

Уымӕн ӕмӕ

Дунедарӕджы зӕрдӕмӕ фӕцӕудзынӕ,

ӕмӕ Йын дӕ зӕхх суыдзӕни бинойнагау+.

5Лӕппу чызгимӕ куыд баиу вӕййы,

афтӕ баиу уыдзӕни демӕ дӕ Саразӕг,

усгур йӕ усагыл куыд бацин кӕны,

афтӕ дыл бацин кӕндзӕни дӕ Хуыцау+.

6«Йерусалим, дӕ систы сӕрыл дын

сӕвӕрдтон хъахъхъӕнджытӕ

ӕмӕ загътон,

цӕмӕй сӕ хъӕлӕс хъуыса

ӕхсӕв дӕр ӕмӕ бон дӕр».






Йерусалимы сахары макуы ӕрмынӕг уӕд,

Дунедарӕджы чи нымайы,

уыдоны хъӕлӕс!

7Ма ныхъхъус ут, кувут Дунедарӕгмӕ,

цалынмӕ Йерусалимы сахар

ногӕй сараза,

цалынмӕ, йӕ кады ном

дунейыл кӕмӕн айхъуыса,

ахӕм сахар дзы сараза, уӕдмӕ!





8Дунедарӕг ард бахордта


Йе стыр хъомысӕй:

«Дӕ хойраг дын нал ратдзынӕн

дӕ фыдгултӕн, цы сӕныл бафыдӕбон кодтай,

уый дын нал нуаздзысты ӕцӕгӕлӕттӕ+.

9Тыллӕг чи бафснайы,

хӕргӕ дӕр дзы уыдон кӕндзысты

ӕмӕ Дунедарӕджы стаудзысты.

Сӕн дӕр, сӕнӕфсир чи тоны,

уыдон Мӕ Кувӕндоны кӕртыты нуаздзысты».






10Йерусалимы цӕрджытӕ, цӕугӕут,

ахизут уӕ сахары кулдуарыл

ӕрцӕттӕ кӕнут адӕмӕн фӕндаг,

слӕгъз ӕй кӕнут,

йӕ дуртӕй йӕ ссыгъдӕг кӕнут,

адӕмтӕн уӕ тырыса сисут нысанӕн!+






11Дунедарӕг фехъусын кодта ӕгас дунейӕн:

«Фехъусын кӕнут Сионы сахарӕн,

дӕ ирвӕзыны сахат ӕрбаввахс ис, зӕгъгӕ!

Дунедарӕг ӕрбацӕуы

ӕмӕ схорзӕхджын кӕндзӕн Йӕ адӕмы»+.






12Уыцы адӕмы схондзысты,

Дунедарӕг кӕй фервӕзын кодта,

уыцы уаз адӕм.

Дӕу та схондзысты,

Дунедарӕг дзӕгъӕл кӕй нӕ ныууагъта,

уыцы бӕллиццаг сахар.

Муртаттӕгты тӕрхоны бон


631«Уый сырх-сырхид дарӕсы

Чи рацӕуы Едомы сахар Боцрайӕ?

Уый Чи у уыцы хъомысджын,

Чи рацӕуы уыцы барджын къахдзӕфтӕй

Йӕ дарӕсы мидӕг?»



«Уый Ӕз дӕн —


рӕстдзинад Дзурӕг ӕмӕ

хъомысджын Ирвӕзынгӕнӕг!»+



2«Ӕмӕ Дӕ дарӕс афтӕ сырх цӕмӕн у,


раст цыма сӕндуцӕны сӕн лӕмӕрстай,

уый хуызӕн?» —

3«О, Ӕз иунӕгӕй лӕмӕрстон сӕн,

адӕмтӕй Мӕ фарсмӕ ничи ӕрбалӕууыд.

Ӕмӕ Ӕз Мӕ фыр мӕстӕй се ’ппӕты дӕр

ссӕстон мӕ къӕхты бын,

лӕмӕрстон сӕ сӕнӕфсиры цупӕлттау.

Сӕ туг Мыл-иу ӕрбакалд

ӕмӕ Мын мӕнӕ самӕста Мӕ дарӕс+.

4Ӕрцыди Мӕ адӕмы ссӕрибар кӕныны

ӕмӕ сын сӕ фыдгултӕй

сӕ маст райсыны заман+.



5Ӕз кастӕн, ӕмӕ Мын чи баххуыс кодтаид,


иу ахӕм нӕ разынд,

дисы дӕр ма бацыдтӕн,

Мӕ фарсмӕ куыд ничи ӕрбалӕууыди, зӕгъгӕ.

Фӕлӕ Мын баххуыс кодта Мӕхи хъомыс,

Мӕ маст Мын радта хъомыс+.

6Ӕмӕ уӕд фыр мӕстӕй Мӕ къӕхты бын

ныссӕстон алы адӕмты,

ныффалгӕрон сӕ кодтон

ӕмӕ сын сӕ туг акалдтон зӕххыл»+.








Адӕм кувынц Хуыцаумӕ


7Мӕ зӕрдыл дарын Дунедарӕджы хӕрзтӕ,

Дунедарӕджы кад.

Уый Израилӕн бацыди бирӕ хӕрзты

ӕмӕ сӕ ныронг дӕр дӕтты рӕдауӕй.






8Афтӕ зӕгъы: «Адон Мӕхи адӕм сты,

сайын чи нӕ зоны, ахӕм сывӕллӕттӕ».

Ӕмӕ Дунедарӕг у нӕ Ирвӕзынгӕнӕг.

9Нӕ хъынцъымы нӕ никуы ныууагъта,

Йӕ зӕды-иу нӕм рарвыста ӕххуысмӕ.

О, фыдау ныл ауды незамантӕй нырмӕ.

Уарзы нӕ ӕмӕ нӕ ирвӕзын кӕны бӕллӕхӕй+.






10Фӕлӕ мах Йӕ ныхмӕ рацыдыстӕм,

Йӕ Сыгъдӕг Уды хъыджы бацыдыстӕм,

ӕмӕ нӕм уӕд Уый дӕр сызнаг ис

ӕмӕ райдыдта нӕ ныхмӕ хӕцын+.

11Махӕн нӕ зӕрдыл

ӕрлӕууыдысты рагзамантӕ,

Моисейы хабӕрттӕ, ӕмӕ ныдздзынӕзтам:

«Денджызы хуылфӕй нӕ

Йӕ адӕмы фыййауимӕ Чи ракодта,

Уый цы фӕцис?

Кӕм ис, Моисейы Йӕ Сыгъдӕг Удӕй

Чи схайджын кодта,+

12фӕндагыл ӕй Йӕ хъомысджын базыры бын Чи бакодта,

йӕ разӕй йын денджызы дӕттӕ

фӕйнӕрдӕм Чи фӕцӕуын кодта

ӕмӕ уымӕй Йӕхицӕн мыггагмӕ

ном Чи скодта, Уый+?

13Денджызы бынты акодта Йӕ адӕмы,

ӕмӕ сӕ къах дӕр никуы скъуырдтой,

раст цыма бӕх тыгъд быдыры

фӕцӕйцыд, уый хуызӕн.

14Фыййау йӕ фосы дзуг дӕлвӕзы ’рдӕм

ривӕд кӕнынмӕ куыд рауадзы,

уыйау Дунедарӕджы Уд дӕр

Йӕ адӕмы ракодта тӕссаг ранӕй

ӕмӕ сын радта ӕдасдзинад ӕмӕ ӕнцой».

Афтӕ ракодтай Ды Дӕ адӕмы

ӕмӕ уымӕй скадджын кодтай Дӕ ном!






Тӕригъӕдджынты лӕгъстӕтӕ


15Ӕркӕс уӕларвӕй,

Дӕ кадджын ӕмӕ Дӕ уаз бынатӕй!

Кӕм ис Дӕ уарзондзинад, Дӕ хъомыс?

Куы ницыуал Дын уынӕм Дӕ бирӕ хӕрзтӕй,

Дӕ хорзӕхтӕй!+

16Фӕлӕ Ды куы дӕ нӕ Фыд!

Авраам нӕ зоны мах, Йаков дӕр — афтӕ.

О Дунедарӕг, Ды дӕ нӕ Фыд!

Дӕ ном мыггагмӕ дӕр у «нӕ Ирвӕзынгӕнӕг»+.

17О Дунедарӕг, цӕмӕн нӕ бауагътай

Дӕ фӕндаджы иувӕрсты ацӕуын?

Цӕмӕн ӕруагътай уый,

ӕмӕ Дыл нӕ зӕрдӕ сивӕм,

мауал Дӕ тӕрсӕм?

Ӕркӕс нӕм, Дӕ цагъартӕм, Дӕхи адӕммӕ!

18Ацы зӕхх бирӕ рӕстӕг нӕ уыди

Дӕ адӕмы исбон,

уымӕн ӕмӕ Дын фыдгултӕ

фӕчъизи кодтой Дӕ Кувӕндон.

19Ӕмӕ систӕм ахӕм адӕм,

цыма Ды никуы уыдтӕ нӕ паддзах,

цыма Дын мах никуы зыдтам Дӕ ном+.






64


Дунедарӕг, хъизӕмӕрттӕй нӕ бахиз!


641Тӕхуды ӕмӕ куы байгом кӕнис уӕлӕрвтӕ,

куы ’рхизис дӕлӕмӕ,

цӕмӕй хӕхтӕ ӕмризӕджы нырризой!+

2Фӕзын нӕм, зынг пыхсыл куыд сирвӕзы

кӕнӕ дон куыд рафыцын кӕны, уыйау!

Уадз ӕмӕ Дын Дӕ фыдгултӕ базоной Дӕ ном,

Дӕ койӕ ӕмризӕджы нырризой адӕмтӕ!

3Ӕнӕнхъӕлӕджы тасӕфтауӕг хъуыддӕгтӕ

куы арӕзтай ӕмӕ-иу уӕларвӕй куы ’рхызтӕ,

уӕд-иу ӕмризӕджы ныррызтызты хӕхтӕ.

4Ды иунӕг Хуыцау дӕ,

йӕ зӕрдӕ Дыл чи дардта,

уыдонӕн бирӕ хӕрзты Чи бацыд, Уый.

Ӕндӕр хуыцауы тыххӕй

нӕдӕр фехъуыстӕуыд,

нӕдӕр ӕй цӕстӕй фендӕуыд+.

5Ды хӕлар цӕстӕй кастӕ рӕстгӕнджытӕм,

Дӕ фӕдзӕхстытӕ Дын чи нӕ рох кодта,

уыдонмӕ.

Фӕлӕ нӕм смӕсты дӕ,

уымӕн ӕмӕ незамантӕй фӕстӕмӕ

Дӕ цӕсты раз кодтам тӕригъӕдджын хъуыддӕгтӕ.

Фервӕзын нӕ кӕн!+






6Мах иууылдӕр фӕчъизи стӕм,

чъизи дарӕсау — не ’ппӕт рӕстдзинад.

Бахус стӕм сыфтӕрау,

нӕ фыдракӕндтӕ нӕ сӕ уӕлныхты

систой уадау ӕмӕ нӕ фӕхӕссынц+.






7Ӕххуысагур дӕр Дӕм ничиуал кувы.

Ӕмӕ нӕм Ды дӕр нал ӕвдисыс Дӕ цӕсгом.

Ныууагътай нӕ, ӕмӕ сӕфты къахыл

ныллӕууыдыстым нӕ фыдмиты тыххӕй+.

8О, фӕлӕ, Дунедарӕг, Ды нӕ Фыд дӕ!

Мах ӕлыг стӕм, Ды та — не Скӕнӕг.

Скодтай нӕ Дӕхи къухтӕй+.

9Ӕгӕр нӕм ма мӕсты кӕн, Дунедарӕг,

мыггагмӕ Дӕ зӕрдыл ма дар нӕ азым.

Ӕркӕс-ма нӕм,

мах иууылдӕр Дӕ адӕм куы стӕм!

10Дӕ уаз сахартӕ федзӕрӕг сты.

Федзӕрӕг ис Сион,

гӕныстон фестад Йерусалим.

11Нӕ фыдӕлтӕ Дын кад кӕм кодтой,

уыцы Кувӕндон арты хай баци,

йӕ хӕзнатӕ стигъджыты баисты+.

12О Дунедарӕг, ӕппӕт уыдӕттӕ Дӕм

ӕгъгъӕд нӕ кӕсынц, ӕви?

Кӕдмӕ лӕудзынӕ хъусӕй

ӕмӕ нӕ афтӕ тынг кӕдмӕ ӕфхӕрдзынӕ?

Хуыцау хорзӕхджын кӕны Йӕ иузӕрдионты ӕмӕ ӕфхӕры, йӕ зӕрдӕ Йыл чи сивта, уыдоны


651«Ӕз раргом дӕн, чи Мӕм нӕ куывта, уыдонмӕ.

Чи Мӕ нӕ агуырдта, уыдон Мӕ ссардтой.

„Мӕнӕ дӕн, мӕнӕ!“ — дзырдтон,

Мӕхи чи нӕ уыд, уыцы адӕммӕ.

2Алы бон дӕр мӕ цӕнгтӕ ивӕзтон,

ӕнаккаг митӕ чи кодта

ӕмӕ йӕхи фӕнд чи тардта,

Мӕ уыцы ӕгоммӕгӕс адӕммӕ+.

3Ӕнӕсцухӕй Мӕ ӕргом ӕфхӕрынц

сӕ митӕй.

Сӕ кувӕн къохты сӕ мӕнгхуыцӕуттӕн

хӕссынц нывӕндтӕ,

ӕмбӕрзӕн дурӕй ӕхгӕд уӕлхӕдзӕрттыл

судзынц буд,+

4бадынц зӕппӕдзты

ӕмӕ ӕхсӕвиуат кӕнынц лӕгӕтты.

Хӕрынц хуыйы фыд,

сӕ мигӕнӕнты дарынц ӕлгъаг, нӕфӕтчиаг бас+.

5Чи сыл амбӕлы, уымӕн фӕзӕгъынц,

ӕрлӕуу, хӕстӕг мӕм ма ’рбацу,

дӕуӕй хъауджыдӕр ӕз сыгъдӕг дӕн.

Ацы адӕм Мын Мӕ маст рафыцын кодтой,

ӕмӕ алы бон дӕр судзы

ӕнӕахуысгӕ пиллон артау.






6Се ’наккаг митӕ Мӕм фыст сты,

ӕмӕ Ӕз нӕ банцайдзынӕн,

цалынмӕ сӕ Мӕ маст райсон, уӕдмӕ+.

7Бафхӕрдзынӕн сӕ сӕхи

ӕмӕ сӕ фыдӕлты азымы тыххӕй.

Уыдон хӕхтӕ ӕмӕ уӕлвӕзтыл сыгътой буд

ӕмӕ Мын уымӕй ӕгад кодтой Мӕ ном.

Гъемӕ ныр ӕфхӕрд баййафдзысты

се ’ппӕт хъуыддӕгты тыххӕй дӕр».

Афтӕ зӕгъы Дунедарӕг.





8Ноджы ма Дунедарӕг зӕгъы:


«Ӕфхӕрд сӕнӕфсиры зӕнгыл дӕр

рӕгъӕд цупал куы разыны, донджын цупал,

уӕд ын йӕ тонӕгӕн фӕзӕгъынц:

„Ма йӕ ацъӕл кӕн,

уымӕн ӕмӕ уый арфӕгонд у“.

Афтӕ бакӕндзынӕн Ӕз дӕр

Мӕ цагъарты сӕраппонд,

се ’ппӕты нӕ фесафдзынӕн+.

9Мӕ хӕхбӕстӕ исбонӕн кӕмӕн радтон,

уыцы Йаков ӕмӕ Иудӕйӕн

фидӕнмӕ сбирӕ кӕндзынӕн сӕ байзӕддӕгты.

Ме ’взӕрст цагъартӕн уыцы хӕхбӕстӕ

суыдзысты фыдӕй-фыртмӕйы исбон,

ӕмӕ дзы цӕрдзысты мыггагмӕ.

10Мӕ кувӕг адӕмы лыстӕг фосӕн

Шарон уыдзӕни хизӕнуат,

се стуртӕн та Ахоры дӕлвӕз — ривӕддон+.

11Сымах та, Мӕныл йӕхи чи атигъ кодта,

Мӕ уаз хох кӕмӕй ферох ис,

Гадӕн фынгтӕ чи ӕвӕры,

Менийӕн, алы хъацӕнтӕ кӕуыл ис,

ахӕм сӕнӕй кӕхцытӕ чи байдзаг кӕны, уыдоны,

12Ӕз карды амӕттаг бакӕндзынӕн,

сӕргӕвддзысты уӕ фосау!

Уымӕн ӕмӕ уӕм Ӕз сидтӕн,

фӕлӕ дзуапп нӕ лӕвӕрдтат,

дзырдтон, фӕлӕ сымах нӕ хъуыстат,

ӕнӕуынон Мын цы хъуыддӕгтӕ сты,

уыдоныл бафтыдыстут»+.





13Уымӕ гӕсгӕ Дунедарӕг зӕгъы:


«Мӕ цагъартӕн уыдзӕни хӕринаг,

сымах та сыдӕй мӕлдзыстут.

Мӕ цагъартӕн уыдзӕни нуазинаг,

сымах та мӕлдзыстут дойныйӕ+.

14Мӕ цагъартӕ цинӕй райдзысты,

зардзысты сӕ зӕрдӕйы дзӕбӕхӕн,

сымах та хъыгзӕрдӕйӕ ӕрдиаг кӕндзыстут,

дзыназдзыстут ныфссастӕй+.

15Ме ’взӕрстытӕ уӕ номӕй

пайда кӕндзысты ӕлгъыстӕн,

Дунедарӕг Хуыцау уӕ мӕлӕты хай бакӕндзӕн,

Йӕ цагъартӕн та ратдзӕни ног ном+.






16Зӕххыл арфӕ чидӕриддӕр кура,

уый скувдзӕн иузӕрдион Хуыцаумӕ,

зӕххыл чидӕриддӕр ард хӕра,

уый сомы ракӕндзӕн иузӕрдион Хуыцауӕй».






Хуыцау Йӕ адӕмӕн зӕрдӕ ӕвӕры ног арв ӕмӕ ног зӕххӕй


Дунедарӕг зӕгъы:

«Уӕ хъизӕмӕрттӕ уӕ ферох уыдзысты,

уӕ цӕстӕй дӕр сӕ нал фендзыстут+.

17Мӕнӕ фӕлдисын ног арв ӕмӕ ног зӕхх.

Раздӕры арв ӕмӕ зӕхх нал ӕрымысдзыстут,

нал ӕрлӕудзысты уӕ зӕрдыл+.

18Цин кӕнут, цинӕй райут мыггагмӕ,

ныр цы фӕлдисын, уыдӕттыл.

Ӕз аразын цины сахар Йерусалим,

йӕ цӕрджыты зӕрдӕ йын дзаг кӕнын

рухс амондӕй.

19Мӕхӕдӕг дӕр цин кӕндзынӕн Йерусалимыл,

цинӕй райдзынӕн Мӕ адӕмыл.

Никуыуал сын ничи фехъусдзӕни сӕ дзыназын,

сӕ кӕуын хъӕлӕс+.

20Уым никуыуал ахуысдзӕни сабийы зынг,

иу ацӕргӕ дӕр дзы нал амӕлдзӕни,

цалынмӕ хӕрз зӕронд бауа, уӕдмӕ.

Сӕдӕаздзыдӕй чи амӕла,

уымӕй дзурдзысты,

цардхъуаг уыди, зӕгъгӕ.

Ӕнус чи нӕ фӕцӕра, уымӕй,

ӕлгъыст фӕци, зӕгъгӕ, дзурдзысты.

21Араздзысты хӕдзӕрттӕ ӕмӕ сӕ цӕрдзысты.

Садздзысты сӕнӕфсиры талатӕ

ӕмӕ сӕхицӕн тондзысты сӕнӕфсир+.

22Хӕдзӕрттӕ нӕ араздзысты ӕмӕ

дыргъдӕттӕ нӕ кӕндзысты ӕцӕгӕлӕттӕн.

Ме ’взӕрст адӕм цӕрдзысты,

бӕлас цас цӕры, уый бӕрц,

цӕрдзысты сӕ къухты фӕллойӕ+.

23Ӕнӕхъуаджы нал уыдзӕни сӕ фӕллой,

ӕвгъӕддон сылгоймӕгтӕ

сӕ сабитӕн нал тӕрсдзысты

ӕлгъыст фидӕнӕй,

уымӕн ӕмӕ Хуыцауӕй арфӕгонд уыдзысты

сӕхӕдӕг дӕр ӕмӕ сӕ байзӕддаг дӕр+.

24Ӕз-иу сӕ фехъусдзынӕн,

нӕма-иу Мӕм скувдзысты, афтӕ.

Сӕ курдиат-иу нӕма зӕгъдзысты,

афтӕ-иу сын ӕй сӕххӕст кӕндзынӕн+.

25Иумӕ хиздзысты бирӕгъ ӕмӕ уӕрыкк.

Домбай стурау хӕрдзӕни хъӕмп,

калм та цӕрдзӕни зӕххы рыгӕй.

Фыдракӕнд ӕмӕ зиан ничи кӕндзӕни

Мӕ уаз хохыл».

Афтӕ зӕгъы Дунедарӕг+.

Хуыцауы нӕ хъӕуынц тӕригъӕдджынты нывӕндтӕ


661Афтӕ зӕгъы Дунедарӕг:

«Уӕларв Мӕ бадӕн у,

зӕхх — Мӕ къӕхтӕвӕрӕн.

Цавӕр хӕдзар Мын хъуамӕ саразат сымах?

Кӕм ис Мӕн аккаг ӕрӕнцайӕн бынат+?

2Ӕз Мӕхи къухӕй сфӕлдыстон алцы,

афтӕмӕй фӕзындысты ӕппӕт уыдӕттӕ! —

зӕгъы Дунедарӕг. —

Састзӕрдӕ ӕмӕ сӕрныллӕг,

Мӕ ныхасмӕ тӕрсгӕ-ризгӕйӕ чи хъусы,

уый Мын у адджын+.






3Сымах та иуӕрдыгӕй

Мӕнӕн гал ӕргӕвдут,

иннӕрдыгӕй та уӕ гуымирыйӕн

адӕймаг-нывонд хӕссут.

Иуӕрдыгӕй Мӕнӕн фыс кусарт кӕнут,

иннӕрдыгӕй та куыдзы ӕфцӕг сӕттут.

Иуӕрдыгӕй Мӕнӕн хуын хӕссут,

иннӕрдыгӕй та хуыйы хъуырӕй туг уадзут.

Иуӕрдыгӕй Мӕнӕн буд судзут,

иннӕрдыгӕй та уӕ хуыцаугондӕн табу кӕнут.

Равзӕрстат уӕхи фӕндӕгтӕ,

уӕ зӕрдӕ рухс кӕны уе ’лгъаг митӕй+.

4Гъемӕ фыр тӕссӕй

ӕмризӕджы куыд ризат,

афтӕ уӕ бафхӕрдзынӕн Ӕз дӕр.

Уымӕн ӕмӕ уӕм сидтӕн,

ӕмӕ Мын дзуапп нӕ радтат,

дзырдтон уӕм, ӕмӕ Мӕм нӕ байхъуыстат.

Ме ’вастӕй ныххӕцыдыстут фыдракӕндтыл,

кодтат, Мӕнӕн фӕндон цы нӕу, уыдӕттӕ»+.






Хуыцау — Йерусалимы ныфс


5Дунедарӕджы ныхасы раз

аргъуыц чи кӕны,

уыдон ӕрбайхъусӕнт, цы уын зӕгъы, уымӕ:

«Уӕхи Мӕ адӕмыл кӕй нымайут, уый тыххӕй

цӕстысындз фестадыстут уе ’фсымӕртӕн,

ӕмӕ уӕ се ’мгӕрон нал уадзынц.

Хынджылӕг кӕнынц,

уӕдӕ-ма, дам, уын Дунедарӕг

Йӕ кад раргом кӕнӕд, ӕмӕ мах фенӕм,

кӕддӕра уын уӕ зӕрдӕ

цӕмӕй барухс кӕндзӕни!

Ӕз уын зӕгъын,

уыдон хорзау нал фӕуыдзысты.



6Сахарӕй хъуысы тохуынӕр,


Кувӕндонӕй — фӕдисхъӕр!

Уый Дунедарӕг Йӕ фыдгултыл

бафтыдта Йӕ фыдӕх.






7-8Ӕнхъӕлцау сылгоймаг

куыд хъуамӕ ныййара йӕ сабийы,

удхар куынӕ бавзара, уӕд?

Чи кӕд фехъуыста кӕнӕ федта ахӕм хабар?

Кӕннод иу бонмӕ

кӕд фӕзынди иставӕр бӕстӕ

ӕмӕ ӕваст кӕд айдзаг ис адӕмӕй?

Фӕлӕ Сион, куыддӕр йӕ арын афон ралӕууыд,

афтӕ йӕ фыртты ныридӕгӕн ныййардта+.

9Куыд ӕнхъӕл кӕнут?

Ӕз — Дунедарӕг: цы райдайон,

уый кӕронмӕ нӕ ахӕццӕ кӕндзынӕн?

Ӕз — уӕ Хуыцау —

ныййарыны хъомыс кӕмӕн раттон,

уымӕн йӕ зӕнӕгдоныл

гуыдыр сӕвӕрдзынӕн?






10Цинӕй райут Йерусалимимӕ,

цин ыл кӕнут,

чидӕриддӕр ӕй уарзы, уыдон!

Йемӕ бацин кӕнут,

йӕ зӕрдӕ йыл кӕмӕн рысти, уыдон!

11Сымах хайджын уыдзыстут

йӕ ныфсӕй, йӕ фарнӕй,

уӕ мондӕгтӕ исдзыстут йӕ бирӕ бӕркадӕй.

12Ӕз — Дунедарӕг —

сӕххӕст кӕндзынӕн Мӕ дзырд.

Йерусалимы сахарӕн

сбирӕ кӕндзынӕн йӕ фарн,

йемыдзаг ӕй бакӕндзынӕн

адӕмты фӕллойӕ,

раст ыл цыма дон раивылдзӕни, уыйау.

Ӕмӕ уӕхи ӕнкъардзыстут,

хъӕбысы кӕнӕ уӕрджытыл кӕй фӕрӕвдауынц,

уыцы сабитау+.

13Ӕз уӕ барӕвдаудзынӕн мадау,

ӕмӕ Йерусалимы фарнӕй

уыдзыстут фӕрнджын+.

14Уыдӕттӕ куы бавзарат,

уӕд барухс уыдзӕни уӕ зӕрдӕ.

Уалдзыгон кӕрдӕг куыд базмӕлы,

афтӕ базмӕлдзӕн уе уӕнгты туг».

Дунедарӕг Йӕ цагъарты

фервӕзын кӕндзӕн Йӕ хъомысджын къухӕй,

Йӕ фыдгулты Йӕ азары хай бакӕндзӕн.

15Фӕзындзӕни пиллонкалгӕ,

Йӕ тохуӕрдӕттимӕ сыл уадау

Йӕхи ныццӕвдзӕн

ӕмӕ сыл ӕгъатырӕй ныккалдзӕни

ӕхсидгӕ масты цӕхӕр+.

16Дунедарӕг арт ӕмӕ кардӕй

тӕрхон кӕндзӕн адӕмӕн,

ӕмӕ Дунедарӕджы цӕфӕй

бирӕтӕ сӕ мӕлӕт ссардзысты+.






17«Йӕхи мӕнг хуыцӕуттыл чи фӕдзӕхсы

ӕмӕ, ссыгъдӕг уӕм, зӕгъгӕ,

иу иннӕйы фӕдыл уыцы хуыцӕуттӕн

йӕ кувӕн къохты нывӕндтӕ чи хӕссы,

хуытӕ, мыстытӕ ӕмӕ ӕндӕр ӕлгъаг фосы фыд

чи хӕры, уыдон иууылдӕр бабын уыдзысты, — зӕгъы Дунедарӕг. —+

18Ӕз сын зонын сӕ хъуыддӕгтӕ ӕмӕ сӕ хъуыдытӕ,

ӕмӕ цӕуын алы адӕмты,

алы ’взӕгтыл чи дзуры,

уыдоны ӕрӕмбырд кӕнынмӕ.

Ӕрцӕудзысты уыдон

ӕмӕ Мын фендзысты Мӕ кад+.



19Мӕ адӕмӕй чи фервӕза, уыдоны скӕндзынӕн Мӕ минӕвӕрттӕ. Арвитдзынӕн сӕ алы адӕмтӕм, алы бӕстӕтӕм: Таршишмӕ, Пулмӕ ӕмӕ Лудмӕ, Мешехмӕ ӕмӕ Рошмӕ, Тувалмӕ ӕмӕ Йаванмӕ, ноджы ма алы дард сакъадӕхтӕм, Мӕ кой Мын кӕм никуы фехъуыстой ӕмӕ Мын Мӕ кад кӕм никуы федтой, уыцы бӕстӕтӕм, ӕмӕ адӕмӕн дзурдзысты Мӕ кады тыххӕй.

20Алы адӕмтӕй уын ӕрбакӕндзысты ӕфсымӕртӕ бӕхтыл, хӕргӕфсытыл ӕмӕ уадӕмдзу теуатыл, ӕрбаласдзысты сӕ тохуӕрдӕтты ӕмӕ лӕгуӕрдӕтты. Ӕрбакӕндзысты сӕ Мӕ уаз хохмӕ, Йерусалиммӕ, ӕмӕ сӕ балӕвар кӕндзысты Мӕнӕн, Дунедарӕгӕн, израилӕгтӕ Мын Мӕ Кувӕндонмӕ сыгъдӕг мигӕнӕны хуын куыд ӕрбахӕссынц, раст уый хуызӕн+.

21Ӕз уыдонӕй иуӕй-иуты равзардзынӕн, цӕмӕй мын уыдон сауджынтӕ ӕмӕ левиттау лӕггад кӕной, — зӕгъы Дунедарӕг+.




22Цы ног арв ӕмӕ ног зӕхх сфӕлдисон,

уыдон ӕдзух Мӕ цӕсты раз куыд уыдзысты,

уыйау уӕ байзӕддӕгтӕ дӕр ӕмӕ уӕ ном дӕр.

Уый уын зӕгъын Ӕз — Дунедарӕг+.

23Уӕд Мӕм алы мӕйног ӕмӕ ӕрвылсабат

иууылдӕр цӕудзысты,

ӕмӕ-иу сӕ алчидӕр

зоныг кӕндзӕни Мӕ разы.

24Фӕссахармӕ-иу куы рацӕуой,

уӕд та-иу, ӕлгъгӕнгӕйӕ, афӕлгӕсдзысты,

йе ’ргом Мӕ чи аздӕхта, уыдоны мӕрдтыл.

Уыдоны хъизӕмарӕн кӕрон нӕ уыдзӕни:

нӕдӕр сӕ къуыдыргалм искуы ныммӕлдзӕн,

нӕдӕр, цы арты мидӕг судзынц,

уый искуы ахуысдзӕн»+.









* 3:12 Ацы стих иуӕй-иу тӕлмацтӕ нымайынц Хуыцауы комкоммӕ ныхасыл.

* 7:3 Шеар-Йашув — дзуттагау амоны «чи ма баззайа, уый ӕрбаздӕхдзӕн».

* 7:14 Ома Хуыцау немӕ ис.

* 8:1 «Магер-Шалал-Хаш-Баз» нысан кӕны: «Тагъд тӕлӕт кӕнынмӕ, рӕвдз стигъынмӕ».

* 19:13 Ноф — Мемфис.

* 22:8 Ливайнаг хъӕдӕй фӕлыст галуан 3 Паддзахӕдты чиныгмӕ гӕсгӕ йӕ заманы саразын кодта паддзах Соломон (3 Пад 7:2; 10:16—17), ӕвӕрд дзы уыди фондзсӕдӕ сыгъзӕрин уарты.

* 27:1 Левиафан — денджызон мамм рагон семитаг мифологийы, ацы ран у Тиры символ.

* 30:7 Куыд Псаломты чиныджы (88:1), стӕй Иовы чиныджы (26:12), афтӕ ам дӕр Рахав у, Дунедарӕг кӕуыл фӕуӕлахиз, уыцы кӕфхъуындар. Ацы ран Рахав — Мысыры аллегорион фӕлгонц.

* 32:14 Йерусалимы хай, Мӕскуыйы Кремлӕн цы ахадындзинад ис, уымӕн дӕр — ахӕм.

Аарон

Моисейы хистӕр ӕфсымӕр, Левийы хӕдзарвӕндагӕй. Хуыцау Моисейы къухӕй израилӕгтӕн Ӕгъдау куы радта, уӕд хистӕр сауджынӕй снысан кодта Аароны.

Сауджынтӕн сӕ хӕстӕ бӕрӕг кодта Хуыцау Йӕхӕдӕг. Хуыцауы тӕрхонмӕ гӕсгӕ, сауджын уӕвӕн уыдис ӕрмӕст Аароны байзӕддӕгтӕн.

Ног Фӕдзӕхсты комкоммӕ загъдӕуы, Аароны хистӕрсауджынад, Йесо Чырыстийы ног, «Мелхиседекы цытноммӕ гӕсгӕ», хистӕрсауджынадимӕ абаргӕйӕ, ӕнӕххӕст кӕй у. Рац 6:20; 29:29; Дзут 5:6; 7:11







Авраам, Аврам

Хуыцау кӕй равзӕрста ӕмӕ фидыд кӕимӕ сарӕзта, дзуттаг адӕмы уыцы фыццаг патриарх. Раздӕр хуындис Аврам, фӕлӕ йын фӕстӕдӕр Хуыцау радта ног ном — Авраам. Уыди цӕугӕцардгӕнӕг.

Хуыцауы дзырдӕй ныууагъта йӕ райгуырӕн бӕстӕ ӕмӕ ӕрцарди дард Ханааны — Хуыцау ын ныфс бавӕрдта ацы зӕхх йӕ байзӕддӕгтӕн раттынӕй. Авраам ӕмӕ йӕ бинойнаг Саррӕ бирӕ фыдӕвзарӕнтӕ баййӕфтой, бирӕ рӕстӕг фенхъӕлмӕ кастысты сӕ фырт Исаакы райгуырдмӕ.

Исаакӕй уӕлдай ма Авраамӕн уыдис ӕндӕр фырт дӕр — Измаел, райгуырдис ын Саррӕйы лӕггадгӕнӕг сылгоймаг Агарӕй. Уыди ма йын ӕндӕр цот дӕр.

Исаакы фырт Йаков сси Израилы дыууадӕс хӕдзарвӕндаджы фыдӕл.

Библийы Авраам у Хуыцауыл иузӕрдион, цыфӕндыйӕ дӕр Йе ’ппӕт бардзырдтӕ ӕххӕст кӕнынмӕ цӕттӕ чи уыди, ахӕм адӕймаг. Райд 11:27; 12:9; 15:1-21; 17:5; Ром 4:3; Дзут 11:8-19







Адӕймаджы Фырт

Дзуттаг дзырдбаст «бен-адам», арамейагау — «бар-энош», комкоммӕ тӕлмацгондӕй нысан кӕны «адӕймаджы фырт», ома «адӕймаг», «мӕлӕтӕн лӕвӕрд». Хуыцау раргом вӕййы пехуымпар Езекиелмӕ ӕмӕ йӕ хоны «адӕймаджы фырт». Пехуымпар Даниил Адӕймаджы Фырт хоны, Хуыцау ӕппӕт дзыллӕты йӕ дӕлбар Кӕмӕн бакӕндзӕн, уыцы ӕрцӕуинаг Паддзах Мессиайы. Евангелийы Йесо Чырысти Йӕхи арӕх фӕхоны Адӕймаджы Фырт ӕмӕ уымӕй, ӕвӕццӕгӕн, амоны Даниилы развӕлгъау дзырдмӕ. Рац 11:5; Пс 8:5; Езек 2:1; Дан 7:13-14; Мт 8:20; 19:28; Мк 2:10; Хъуыд 7:56







Алелуйа

Дзуапхъӕр, рагон дзуттаг дзырд («халелуйа»), нысан кӕны «стаут Хуыцауы». Арӕх ӕмбӕлдис рагон дзуттӕгты куывдтытӕ ӕмӕ гимнты. Пс 147:9; 148:1,14; 149:1,9; 150:1,6; Ӕрг 19:1-6







Аммен

Рагон дзуттаг дзырд «аммен» нысан кӕны «ӕцӕг» кӕнӕ «ӕцӕгдзинад», «афтӕ уӕд», «ӕнӕмӕнг». Арӕх дзы пайда кӕнынц куывды кӕронбӕттӕны. Дзырд «аммен»-ӕй райдайӕн кӕнӕ фӕуӕн ис уацамынд кӕнӕ куывд.

Искӕй ныхасӕн ацы дзырдӕй дзуапп дӕтгӕйӕ, адӕймаг ӕвдисы, йемӕ ӕххӕстӕй разы кӕй у, уый. Ным 5:22; Фӕл 27:15-26; Йер 11:15; Ром 1:25; Ӕрг 3:14







Анакы байзӕддӕгтӕ

Израилӕгты ӕрбацӕуыны размӕ Хевронмӕ хӕстӕг Ханааны цӕрӕг адӕмтӕй иу. Уӕйгуыты байзӕддаг, Анакы фӕдонтӕ, уыдысты ӕнахуыр тыхджын ӕмӕ бӕрзонд. Фӕл 9:2; Нун 11:21-22







Апостол

Рагон бердзенаг ӕвзаджы ацы дзырд нысан кӕны «ӕрвыст» («минӕвар», «уацхӕссӕг»). Евангелийы афтӕ хонынц, Йесо Чырысти кӕй равзӕрста ӕмӕ Фарны Уац амонынмӕ кӕй арвыста, уыцы адӕймаджы. Апостол уӕвын тынг бӕрнон ӕмӕ кадджын хъуыддаг уыдис: кӕд Чырысти уӕларвон Паддзах у, уӕд апостол та — Йӕ ӕххӕстбарджын минӕвар зӕххыл.

Фыццаджыдӕр афтӕ хонынц Чырыстийы ӕввахсдӕр дыууадӕс ахуыргӕнинаджы, Йӕ зӕххон царды Йемӕ чи цыди, уыдоны. Фӕстӕдӕр йӕхи апостол хонын райдыдта Павел дӕр — Чырысти Йӕ амӕлӕт ӕмӕ райгасы фӕстӕ лӕггад кӕнынмӕ кӕмӕ фӕсидтис, уый. Гӕнӕн ис, афтӕ хуыдтой Фарны Уацы иннӕ амонджыты дӕр, зӕгъӕм, Варнавӕйы. Мт 10:1-20; Хъуыд 14:14; Гал 1:11-19







Арамейаг ӕвзаг

Хӕстӕгдӕр у рагон дзуттаг ӕвзагмӕ (фӕстӕдӕр — ивритмӕ), къаддӕр хион у араббаг ӕвзагӕн.

Ч. Р. агъ. VI ӕнусы уыдис ӕппӕт Хӕстӕг Скӕсӕны дипломати ӕмӕ сӕудӕджерады сӕйраг ӕвзаг. Рагон Фӕдзӕхсты иуӕй-иу чингуыты хӕйттӕ — Езр 4:8—6:18; 7:12-26; Йер 10:11; Дан 2:4—7:28 — фыст сты арамейаг ӕвзагыл.

Йесо Чырыстийы зӕххон царды заман арамейаг ӕвзаг Палестинӕйы уыдис иудейӕгты дзургӕ ныхасы сӕйраг хуыз.







Аргъуан

Бердзенаг дзырд «экклесиа» нысан кӕны «ӕмбырд». Йесо Чырысти кӕй уырны, уыцы дзыллӕйы дӕр Ног Фӕдзӕхсты хонынц аргъуан. Аргъуантӕ ма хуыйнынц, иу ран чи цӕры ӕмӕ Хуыцаумӕ кувын, Сыгъдӕг Фыст ахуыр кӕнын ӕмӕ бастдзинад аразыны тыххӕй иумӕ чи ӕрӕмбырд вӕййы, уырнджыты уыцы къордтӕ дӕр. Мт 16:18; Хъуыд 8:1; 20:28; Ром 16:4; Кол 1:24







Аргъуыд

Дины сӕйрагдӕр ӕгъдӕуттӕй иу: донмӕ ныххызт нысан кодта адӕймаджы ссыгъдӕг кӕнын ӕмӕ йӕ Хуыцауы бар бакӕнын. Ног Фӕдзӕхсты ныхас цӕуы аргъуыды дыууӕ хуызыл: Аргъауӕг Иуане фыццаг аргъуыдта, йӕ тӕригъӕдтыл чи ӕрфӕсмон кодта ӕмӕ Хуыцауы фӕндон ӕххӕст кӕныныл чи ныллӕууыд, уыцы адӕймӕгтыл. Уый фӕстӕ Йесо Чырысти Йӕхӕдӕг Иорданы цӕугӕдоны аргъуыд райста Иуанейӕ, ӕмӕ Йыл Сыгъдӕг Уд уӕларвӕй Йӕхи ӕруагъта. Уыцы рӕстӕг райдыдта Йесойы лӕггад Мессиайы хуызы. Йесо Чырыстийы амӕлӕт ӕмӕ райгасы фӕстӕ аргъуыды мидис фӕарфдӕр ис: адӕймаг йӕ къух сисы йӕ раздӕры тӕригъӕдджын цардыл, ома тӕригъӕдӕн амӕлы, фӕлӕ райгас вӕййы Чырыстиимӕ иумӕ ног цард кӕнынӕн. Ног Фӕдзӕхсты «Йесойы аргъуыд» нысан кӕны Йесойы хъизӕмӕрттӕй фӕхайджын уӕвын, «Удӕй аргъуыд» та — адӕймагыл Сыгъдӕг Уд Йӕхи кӕй ӕруагъта ӕмӕ адӕймаг Удӕй кӕй схайджын ис, уый. Мк 1:5,7-12; Хъуыд 10:47; Кол 2:12







Аси

Ромаг провинци, ныртӕккӕйы Чысыл Азийы (Турчы) хай. Йӕ сӕйраг сахар уыдис Эфес (афтӕ у нырыккон транслитерацийы). Азийӕн, куыд дунейы хайӕн, йӕ ном равзӕрдис ацы провинцийы номӕй, фӕлӕ дыууӕ номы кӕрӕдзиимӕ хӕццӕ кӕнын нӕ хъӕуы. Хъуыд 19:26; Ӕрг 1:4







Ассири

Рагон тыхджын импери ныры Иракы зӕххыл, йӕ сӕйраг сахар — Ниневи. Ч. Р. агъ. 722 азы ассириӕгтӕ басастой Цӕгатаг Израилаг паддзахад ӕмӕ израилӕгтӕй бирӕты уацары райстой. Уый фӕстӕ Ассирийы империйы иннӕ хӕйтты цӕрджыты ӕвӕндонӕй ӕрцӕрын кодтой Израилы зӕххыл. Уыдон-иу, Израилы зӕххыл ма цӕргӕйӕ чи баззадис, уыцы израилӕгтимӕ бинонтӕ скодтой. Ассириӕгтӕ бабырстой Иудеймӕ (Хуссайраг паддзахадмӕ) дӕр, фӕлӕ сын ӕй басӕттын нӕ бантыст. Фӕстӕдӕр Ниневийы сахары баййӕфта Хуыцауы азар, ӕмӕ йӕ бынтон ныппырх чындӕуыд знӕгты къухӕй. 4 Пад 18:9; 19:36; Наум 1:3







Ӕвдисӕйнаг

Исты ныффидар кӕныны, уырнынад тыхджындӕр кӕныны, фидӕн раргом кӕныны тыххӕй Хуыцау цы архайд кӕнӕ диссаг саразы, уый. Райд 9:12; Рац 3:12; Фӕт 6:17; Мт 12:39-40







Ӕгъдау

Рагдзуттаг «Торӕ», ома «Ӕгъдау», у, Хуыцау Йӕ адӕмӕй цавӕр цард ӕмӕ кадмӕ ӕнхъӕлмӕ кӕсы, уый тыххӕй ахуырад. Хуыцау Моисейӕн радта Ӕгъдау, цӕмӕй йӕ уый Израилы адӕммӕ фӕхӕццӕ кӕна. Ацы ахуырад ӕмӕ йӕ ралӕвар кӕныны истори Рагон Фӕдзӕхсты ӕвдыст сты, сӕйрагдӕр, Ӕгъдау дӕр ма кӕй фӕхонынц, уыцы Фондзчиныгоны (Библийы фыццаг фондз чиныджы). Ӕгъдау лӕвӕрдта израилӕгтӕн бӕстон уынаффӕтӕ сӕ дин ӕмӕ ӕхсӕнадон царды тыххӕй, бӕрӕг сын кодта сӕ хидарыны нормӕтӕ. Ног Фӕдзӕхсты апостол Павел дзуры, зӕгъгӕ, адӕмӕн сӕ бон нӕу Ӕгъдауы ӕппӕт домӕнтӕ сӕххӕст кӕнын, стӕй Ӕгъдауӕн йӕхимӕ дӕр нӕй, адӕмы сӕ тӕригъӕдты тыххӕй ӕфхӕрдӕй чи фервӕзын кӕна, ахӕм хъомыс. Уымӕ гӕсгӕ Ног Фӕдзӕхсты Ӕгъдауы ныхмӕ ӕвӕрд у фарн. Райд 26:5; Рац 24:12; Пс 1:2; 18:8; Мт 5:17; Гал 4:21; Ром 2:12-13,25; 3:20







Ӕгъдаузонӕг

Хуыцау Израилӕн цы Ӕгъдау радта, уый хорз чи зоны, ахӕм адӕймаг. Ӕгъдаузонӕгӕн йӕ куыст уыдис Ӕгъдау рафыссын, иртасын, пайда дзы кӕнын ӕмӕ йӕ адӕмӕн амонын ӕмӕ ӕмбарын кӕнын. Ахӕм адӕймӕгтӕн дзуттӕгты дзыллӕйы ӕхсӕн уыдис стыр кад ӕмӕ бархъомыс. Фӕлӕ фӕдзӕхстытӕ ӕххӕст кӕныны тыххӕй цы уагӕвӕрдты ӕмбырдгонд сарӕзтой, уый хуымӕтӕг иудейӕгтыл сӕвӕрдта тынг уӕззау уаргъ. Уый тыххӕй Йесо Чырысти азымы дардта ӕгъдаузонджыты (уыдонмӕ хаудысты, ӕвӕццӕгӕн, чиныгзонджытӕ дӕр). Мт 22:35; 23:23; Лк 10:25







Ӕлгъыст (ӕлгъыстаг), анафемӕ

Хуыцауы номыл сафинаг цы у, уый: Хуыцауӕн нывонды хуызы-иу хъуамӕ бындзагъд ӕмӕ пырхгонд ӕрцыдаиккой хӕстон тӕлӕтыл нымад адӕм, цӕрӕгойтӕ ӕмӕ дзауматӕ. Уымӕй уӕлдай ма Ног Фӕдзӕхсты апостол Павел ӕлгъыст хоны, Евангели раст чи не ’мбарын кӕны ӕмӕ Йесо Чырыстийы йӕ зӕрдӕмӕ чи нӕ исы, уыдоныл Хуыцауӕй хъоды бакӕнын. Нун 6:17-20; 1 Кор 16:22; Гал 1:8-9







Ӕнӕсунӕт

Библийы ацы дзырдӕй хонынц муртаттаг адӕмы, лӕппуйы ӕмӕ нӕлгоймаджы кӕройнаг буар лыг кӕныны ӕгъдау кӕмӕ нӕ уыдис, уыдоны, зӕгъӕм, филистимӕгты. Ацы дзырд ма ӕмбӕлы ахӕм дзырдбӕстыты: «ӕнӕсунӕт зӕрдӕтӕ», «ӕнӕсунӕт хъустӕ» ӕмӕ ӕнд., — афтӕ хонынц, Бардарӕджы фӕдыл чи нӕ цӕуы, уыдоны. Лев 26:41; Фӕт 14:3; Езек 44:7; Хъуыд 7:51; Ром 3:30; Гал 2:7







Ӕргомад

Хуыцау адӕмӕн йӕ фӕнд раргом кӕны алы хуызты: уӕларвӕй ӕрыхъуысгӕ хъӕлӕсы, зӕдты, пехуымпарты, цӕстылуайӕнты, Сыгъдӕг Фысты фӕрцы. Хуыцауы фӕндон ӕвдисӕг мадзӕлттӕ иууылдӕр иумӕ хуыйнынц ӕргомад. Рац 25:21; Пс 18:8; 118:130; Ис 56:1; Дан 10:1; Мт 2:12; Ром 14:24-26; Ӕрг 1:1







Ӕрдызт

Ӕрдызт нӕлгоймаг. Рагзаманты бирӕ адӕмтӕм паддзахы усдон хъахъхъӕдтой ӕрдызт лӕгтӕ (уӕвгӕ, дзуттӕгтӕм ахӕм ӕгъдау нӕ уыдис). Уыдон-иу арӕх сбарджын сты паддзахы галуаны ӕмӕ-иу бацахстой бӕрзонд бынӕттӕ, уымӕ гӕсгӕ дзырд «ӕрдызт» сси ӕмбарынад «паддзахы дӕлдӕр»-ы синоним. 4 Пад 25:19; Ест 2:3; Хъуыд 8:27-39







Ӕрхуы денджыз

Афтӕ хуындис, Кувӕндоны кӕрты донӕй йедзагӕй цы стыр бӕрцуат лӕууыдис, уый. Сауджынтӕ дзы пайда кодтой сӕ къухтӕ ӕмӕ сӕ къӕхтӕ ӕрӕхсынӕн. 3 Пад 7:23-26; 2 Азф 4:2-5,10







Баал

Арвнӕрынгӕнӕг хуыцау — Палестинӕйы цӕрӕг хананейӕгтӕ израилӕгты ӕрцыды размӕ рагзаманты кӕмӕ куывтой, уыцы хуыцӕуттӕй иу.

Ацы дзырды фыццаг нысаниуӕг у «хицау, ӕлдар». Бӕстӕйы цы бынӕттон цӕрджытӕ баззадис, уыдоны фӕзмгӕйӕ-иу израилӕгтӕ дӕр Баалӕн арӕх кад кодтой. Уый нымад уыдис Хуыцауы раз адӕмӕн се стырдӕр фыдракӕндтӕй иуыл. Фӕт 2:13; 10:6; 1 Пад 7:3-4; 12:10; Ром 11:4







Барвӕндӕй лӕвар, барвӕндӕй хаст хуын, мысайнӕгтӕ

Адӕймаг барвӕндӕй Кувӕндонмӕ кӕй хаста, уыцы хор, оливӕйы сой, сӕн кӕнӕ ӕхца — мысайнӕгтӕ. Рац 35:29; 36:3; Езр 3:5; 8:28; Пс 118:108







Бардарӕг

Бирӕ тӕлмацты ацы дзырд ӕвдисы, Хуыцау Моисей ӕмӕ израилӕгтӕн Йӕхи цы номӕй раргом кодта, уый — «Яхве». Ацы дзуттаг дзырд куыд дзургӕ у, уый бӕрӕг нӕу. Хатгай-иу дзырд «бардарӕг» уыдис хуымӕтӕджы сидӕн дӕр — афтӕ-иу сдзырдтой кадджын кӕнӕ бархъомыс адӕймагмӕ («хицау»). Рац 3:15; 6:2; Фӕл 6:4; Мт 8:2







Бардарӕджы бон, фӕстаг бон

Рагзаманты израилӕгтӕ нымадтой, зӕгъгӕ, уый у, Хуыцау Израилы знӕгты кӕд бафхӕрдзӕн ӕмӕ Йӕ адӕмы кӕд фервӕзын кӕндзӕн, уыцы бон. Фӕлӕ фӕстӕдӕр йӕ нысаниуӕг аивта, ӕмӕ пехуымпарты развӕлгъау ныхӕсты нымад у, Бардарӕг дзыллӕты историмӕ кӕд бавналдзӕн ӕмӕ дунейӕн тӕрхон кӕнынмӕ кӕд ӕрцӕудзӕн, уыцы боныл.

Ног Фӕдзӕхсты загъдӕуы, Хуыцау уыцы бон Йесо Чырыстийы къухӕй ӕппӕт дунейӕн тӕрхон кӕй кӕндзӕн.

Ацы бон ма хуыйны Фӕстаг бон кӕнӕ Тӕрхоны бон дӕр. Ис 13:6,9; Езек 13:5; Иоел 1:15; Ам 5:18,20; Авад 1:15; Соф 1:7,14; Ин 6:39; 11:24; Хъуыд 2:20







Бӕрзӕндтӕ

Ханаанаг дины кувӕндӕттӕ; фылдӕр хатт сӕ арӕзтой обӕутты цъуппытыл, фӕлӕ-иу уыдысты стыр бӕлӕсты бын ӕмӕ дӕлвӕзты дӕр. Ацы кувӕндӕтты цӕджындзтӕ ӕвӕрдтой ус-хуыцау Астартӕйы номыл ӕмӕ йын хастой нывӕндтӕ. Зӕхх цӕмӕй бирӕ тыллӕг дӕтта, уый тыххӕй-иу уыцы кувӕндӕтты кодтой хӕлд ӕмӕ хъахбай митӕ. Уыцы хъуыддаг ӕлгъаг уыди Бардарӕджы раз ӕмӕ пехуымпарты уылты бирӕ хӕттыты хъусын кодта карз фауӕн ныхас. Лев 26:30; 3 Пад 3:2-4; 4 Пад 23:1-28; Йер 7:31







Буд

Экзотикон зайӕгойы хус писи, ӕмбырд ӕй кӕнынц бӕлӕстыл; куы йӕ ссудзай, уӕд йӕ фӕздӕг кӕны ӕхсызгон хӕрздӕф. Буд уыдис зынаргъ. Фембӕлды Цатыры, фӕстӕдӕр та Йерусалимы Кувӕндоны «буд судзын» уыди нывонд кӕныны хицӕн хуызыл нымад. Ахӕм хӕрздӕфгӕнӕнӕнтӕ ма хонынц фимиам дӕр. Рац 30:34; Лев 2:1,15; Мт 2:11; Ӕрг 8:4







Вавилон

Рагон Хӕстӕг Скӕсӕны стырдӕр сахар, Дыууӕдонастӕу ныры хуссайраг Иракы зӕххыл, рагзаманты тыхджындӕр империтӕй иуы сӕйраг сахар. Вавилоны куывтой бирӕ алыхуызон хуыцӕуттӕм. Ч. Р. агъ. 586 азы вавилойнӕгтӕ бацахстой Иудӕйы Хуссайраг паддзахад (Иудей), ныппырх кодтой Йерусалим ӕмӕ Кувӕндон, уацары райстой бирӕ иудейӕгты ӕмӕ сӕ ӕрцӕрын кодтой Вавилоны паддзахады зӕххытыл. Ног Фӕдзӕхсты заманмӕ Вавилон пырхгонд ӕрцыдис, уымӕ гӕсгӕ дзырд «вавилон» нысан кӕны хӕйрӕджы паддзахад; ӕвӕццӕгӕн, уыимӕ бастой Ром дӕр — Йерусалим чи басаста, муртаттаг культтӕ ӕмӕ бирӕ ӕнӕуагдзинӕдты артдзӕст чи уыдис, уыцы ног стыр империйы сӕйраг сахар. 4 Пад 25:1-22; Ӕрг 18







Веелзевул

Сайтаны (хӕйрӕг дӕр ӕй хонынц), Хуыцауы знаг ӕмӕ дӕлимонты раздзоджы нӕмттӕй иу. Ацы ном, ӕвӕццӕгӕн, баст у Ханааны муртаттаг адӕмы сӕйраг хуыцау Баалы номимӕ. 4 Пад 1:6; Лк 11:15







Галаад

Махиры фырт, Менассиайы фырты фырт. Уымӕй уӕлдай ма, Галаад, зӕгъгӕ, афтӕ хуындис Израилы иу хай Иорданы скӕсӕнварс, уыдис хӕхбӕстӕ, ӕмӕ дзы цардысты Рувим ӕмӕ Гады хӕдзарвӕндӕгтӕ, стӕй Менассиайы хӕдзарвӕндаджы ӕмбис. Райд 31:21-25; 31:47-48; Фӕл 3:13-15; Нун 17:1







Галилей

Израилы цӕгатварс ӕмбӕхсӕн сахартӕй иуы — Кедешы — алыварс зӕхх; уыдис Иссахары, Неффалимы, Зевулоны ӕмӕ Асиры хӕдзарвӕндӕгты бар. Вавилойнаг уацары заман уым цы дзуттӕгтӕ баззадис, уыдон сӕмхӕццӕ сты ӕрцӕуӕг муртаттӕгтимӕ, фӕстӕдӕр ма сӕм бафтыдысты арамейаг, финикиаг ӕмӕ бердзенаг ӕрлидзджытӕ, уымӕ гӕсгӕ ацы бынат арӕх нымадтой муртаттагыл. Йесо Чырысти Йӕ зӕххон царды фылдӕр хай арвыста Галилейы, ам бирӕ уацамынд кодта ӕмӕ амыдта. Нун 20:7; 21:32; 4 Пад 15:29; Мт 4:23; Ин 1:46; 7:52







Галилейы денджыз

Иорданы донгуырӕн, стыр ӕдзӕхх цад Галилейы. Библийы ацы цадӕн ис ӕндӕр нӕмттӕ дӕр — Геннисареты цад, Киннерет, Тивериады денджыз. У кӕсагджын, вӕййы дзы ӕцӕг уаддымгӕтӕ, уымӕ гӕсгӕ йӕ арӕх хуыдтой денджыз дӕр. Библийы ӕмбӕлынц ацы цады алыхуызон нӕмттӕ. Ным 34:11; Мт 4:18; Лк 5:1; Ин 21:1







Гееннӕ, Хинномы дӕлвӕз

Бердзенаг дзырд «гееннӕ» равзӕрдис дзуттаг дзырд «ге-хинном»-ӕй («Хинномы дӕлвӕз»). Хуыдтой ма йӕ «Хинномы фыртты дӕлвӕз» дӕр. Ацы бынат ис Йерусалимӕй дарддӕр, хуссар-скӕсӕнӕрдыгӕй. Рагзаманты уым куывтой Баалмӕ кӕнӕ Молохмӕ, арӕх сын хастой лӕгнывӕдтӕ.

Иудейаг паддзах Иосиа нӕ уагъта ахӕм нывӕндтӕ хӕссын, фӕлӕ та-иу муртаттаг культтӕ сног сты. Пехуымпар Йеремиа развӕлгъау дзырдта, Йерусалимы цӕрджытӕ уыцы дӕлвӕзы знӕгты къухӕй мард кӕй ӕрцӕудзысты ӕмӕ ӕнӕныгӕдӕй уым кӕй баззайдзысты. Гӕнӕн ис, ӕмӕ пехуымпар Исайа дӕр кодта уыцы дӕлвӕзы кой, тӕригъӕдджынтӕ рӕстудтӕн сӕ цӕстыты раз ӕфхӕрд цы ран ӕрцӕудзысты, ууыл куы дзырдта, уӕд. Уыцы бынат йедзаг уыдзӕн, тӕригъӕдджынтӕн сӕ буар чи ӕвдӕрздзӕн, ахӕм зынг ӕмӕ уаллӕттӕй. Уымӕ гӕсгӕ гееннӕ хонын райдыдтой, ӕнӕахуысгӕ арт кӕм судзы, ахӕм бынат тӕригъӕдджынты ӕфхӕрынӕн. Ацы нысаниуӕджы дзырд «гееннӕ» ӕмбӕлы Ног Фӕдзӕхсты. Заманты кӕрон иууылдӕр Тӕрхонмӕ куы райгас уой, уӕд тӕригъӕдджынтӕ ӕппӕрст ӕрцӕудзысты гееннӕйы. Нун 15:8; 4 Пад 23:10; 2 Азф 28:3; Ис 66:24; Йер 19:6-9; Мт 5:22; 10:28; Мк 9:43; Лк 12:5; Йак 3:6







Гуымиры, быдыргъ

Дурын кӕнӕ хъӕдын ныварӕзт; адӕм хуыцауы хуызы кӕмӕ куывтой, ахӕм сурӕтгонд кӕнӕ ӕндӕр предмет. Рац 20:4; Фӕт 17:3; Ис 40:19-20; Хъуыд 7:41







Давид

Хуыцау кӕй равзӕрста ӕмӕ Саулы фӕстӕ Израилы паддзах кӕй скодта, уый.

Паддзах сси Ч. Р. агъ. 1000 азмӕ ӕввахс ӕмӕ Израилӕй рауайын кодта стыр паддзахад, Йерусалим та йын скодта йӕ сӕйраг сахар.

Уый уыдис разагъды хӕстон ӕмӕ уыимӕ стыр поэт дӕр, Рагон Фӕдзӕхсты Псаломты — Хуыцауы стауӕн зарджыты — автортӕй иу.

Давид иузӕрдионӕй лӕггад кодта Хуыцауӕн, ӕмӕ йын уый тыххӕй Хуыцау зӕрдӕ бавӕрдта, йӕ амӕлӕты фӕстӕ Израилы паддзахиуӕг ӕрмӕст йӕ байзӕддӕгтӕ кӕй кӕндзысты. Паддзахы бынаты Давиды раивта йӕ фырт Соломон. Израилы пехуымпартӕ развӕлгъау дзырдтой, зӕгъгӕ, дунейыл рӕстагӕй паддзахиуӕг Чи хъуамӕ кӕна, уыцы Мессиа (бердзенагау «Христос») дӕр уыдзӕнис Давиды байзӕддаг. Уымӕ гӕсгӕ Чырыстийы дӕр хуыдтой Давиды Фырт (Байзӕддаг). 1 Пад 16:13; 17:12-58; 2 Пад 7; Пс 88:4-5; Мт 22:41-45







Давиды сахар

Йерусалимы рагондӕр хай, Сионы хохы фахсыл амад фидар, паддзах Давид бынӕттон цӕрджытӕй, йевусӕгтӕй, кӕй байста, уый. Лукайы Евангелийы Давиды сахар хуындӕуы Вифлеем дӕр — Давид уым кӕй райгуырдис, уымӕ гӕсгӕ. 2 Пад 5:6-9; Лк 2:11







Давиды фырт

Комкоммӕ паддзах Давиды байзӕддаг. Иудейӕгтӕ афтӕ хуыдтой Мессиайы (Чырыстийы), уымӕн ӕмӕ сӕ уырныдта, Мессиа паддзах Давиды мыггагӕй кӕй уыдзӕн, уый. Йер 23:5; Мт 1:20; Мт 20:30; Лк 20:41-44







Дӕлимон, фыдмон

Хӕйрӕджы дӕлбар чи у, ахӕм мон. Адӕм-иу тарстысты дӕлимонтӕй, уымӕн ӕмӕ уыдонӕн сӕ бон у ацы дунейы архайын, зӕгъӕм, адӕймаджы мидӕг бацӕуын ӕмӕ йыл бынтон сбарджын уӕвын. Фӕлӕ ацы дунейы сӕйраг бартӕ Хуыцаумӕ кӕй сты, уымӕ гӕсгӕ-иу Йесо Хуыцауы тыхӕй адӕмы дӕлимонтӕй ссӕрибар кодта, стӕй уыцы хъомысӕй схайджын кодта Йӕ ахуыргӕнинӕгты дӕр. 1 Пад 16:14; Лк 11:19; Хъуыд 19:15-16; 1 Кор 10:20







Дӕс сахары

Галилейы денджызӕй хуссарӕрдӕм ӕмӕ скӕсӕнӕрдӕм цы дӕс сахары уыдис (ӕрмӕст Дамаск уыдис цӕгатӕрдыгӕй), уыдоны цӕдис. Цардысты дзы, сӕйрагдӕр, муртаттӕгтӕ. Сахартӕ хуындысты: Скифополь, Гиппос, Дамаск, Гадарӕ, Рафанӕ, Канафӕ, Пеллӕ, Дион, Герасӕ, Филадельфиа. Фӕстӕдӕр ацы цӕдис фестырдӕр ис, бацыдысты йӕм бынӕттон 14 кӕнӕ 18 сахары. Мк 7:31







Дзуар

Йесо Чырыстийы заман Ромаг империйы тӕккӕ уӕззаудӕр фыдракӕндтӕ саразӕг адӕймӕгты мӕлӕтмӕ раттыны тыххӕй цы арӕзтагӕй пайда кодтой, уый. Конд уыдис зӕххы сагъд цӕджындз ӕмӕ йыл цӕхгӕрмӕ фидаргонд хъӕдӕй. Дзуарыл байтындзыны тӕрхон-иу кӕмӕн рахастой, уыдоны-иу дзуарыл бабастой кӕнӕ зӕгӕлтӕй ныххуыдтой ӕмӕ-иу сӕ хъизӕрмаргӕнгӕйӕ афтӕмӕй ныууагътой. Ахӕм мӕлӕт нымад уыдис ӕппӕты ӕвирхъаудӕр ӕмӕ ӕгаддӕрыл. Дзуарыл байтындзыны тӕрхон-иу кӕмӕн рахастӕуыд, уый хъуамӕ йӕ дзуар йӕхӕдӕг хастаид. Уый у «хи дзуар хӕссын»-ы комкоммӕ нысаниуӕг. Йесо Чырысти дзуарыл тыгъд куы ӕрцыдис, уӕд Чырыстийы фӕрцы ацы марӕнгарз сси ирвӕзын ӕмӕ цардмӕ здӕхыны нысан. Мт 10:38; Лк 23:26; 1 Кор 1:17-18







Динари

Ромаг ӕвзист ӕхца, ӕххуырст кусӕджы боны мызд. Лк 20:24







Донгонд дзулты бӕрӕгбон

Бӕрӕг ӕй кодтой дзуттаг къӕлиндары фыццаг мӕй авивы (хуындис ма нисан дӕр), 15-ӕм бонӕй 21-ӕм бонмӕ, ӕмӕ-иу райдыдта Куадзӕны хӕдфӕстӕ. Къуырийы дӕргъы израилӕгтӕ мысыдысты, Хуыцау сӕ Мысырӕй ӕваст куыд ракодта, уый. Хӕдзары хъуамӕ ма уыдаид ӕнхъизӕнджын хойрӕгтӕ, стӕй ӕнхъизӕнджын дзул дӕр хӕрӕн нӕ уыди. Бӕрӕгбоны фыццаг ӕмӕ ӕвдӕм бонты кодтой уазӕмбырдтӕ ӕмӕ хастой ӕмбӕлгӕ нывӕндтӕ. Ног Фӕдзӕхсты заман Куадзӕн ӕмӕ Донгонд дзулты бон нымад уыдысты иу бӕрӕгбоныл. Рац 12:14-20; 13:3-10; 23:15; 34:18; Лев 23:6-8; Ным 28:17-25; Фӕл 16:3-4,8; Мк 14:1,12; Лк 22:1







Елеоны хох

Ныллӕггомау хох Йерусалимы скӕсӕйнаг сисмӕ хӕстӕг; уырдыгӕй тынг рӕсугъдӕй зыны ӕгас сахар дӕр. Хонынц ма йӕ Сойджын хох дӕр. Йӕ рӕбын, Гефсиманы дыргъдоны, зади оливӕ бӕлӕстӕ. Ам ӕрцыдысты Библийы историйы бирӕ цаутӕ: зӕгъӕм, Езекиел хохы сӕрмӕ федта Хуыцауы кад сахарӕй ацӕугӕ, Захариа развӕлгъау дзырдта, Бардарӕджы Боны цаутӕ ацы бынатӕй кӕй райдайдзысты, Чырысти ацы ран кодта заманты кӕроны кой ӕмӕ ардыгӕй ссыди уӕларвмӕ. Езек 11:23; Зах 14:4; Мт 24:3







Ермон

Израилы бӕрзонддӕр хох, ис бӕстӕйы цӕгатварс. Фӕл 3:8-9; 4:48; Нун 11:3; Пс 41:7; 88:13; 132:3







Ефод

Дины фӕтк ӕххӕст кӕнгӕйӕ, сауджынтӕ кӕй дардтой, ахӕм ӕнӕдыс уӕлӕдарӕс. Зӕгъӕм, скодтой-иу ӕй, Хуыцауы фӕндон базонын-иу куы хъуыдис, уӕд. «Фӕтӕгты чиныджы» та ефоды кой ис хӕдзарон хуыцаугӕндтимӕ (терафимтимӕ) — гӕнӕн ис ӕмӕ ныхас цӕуы гуымирыйы дарӕсыл. Рац 28:6; Лев 8:7; 1 Пад 2:18; Фӕт 17:5; 1 Азф 15:27







Зӕд

Уӕлӕрдзон гоймаг, лӕггад кӕны Хуыцауӕн ӕмӕ Йын Йӕ бардзырдтӕ хӕццӕ кӕны адӕммӕ, ӕххуыс кӕны ӕмӕ хъусын кӕны Хуыцауы фӕндон.

Равзӕрдис рагонд дзуттаг дзырд «малах»-ӕй (бердзенагау — «ангелос»), нысан кӕны «уацхӕссӕг». Афтӕ-иу схуыдтой адӕймаджы дӕр. Библийы иуӕй-иу уӕлдай кадджындӕр зӕдты хонынц сӕ нӕмттӕй — Михаел, Габриел.

Зӕдты иу хай растадис Хуыцауы ныхмӕ ӕмӕ Йӕ коммӕ нал кастис, сайтаны фарс рахӕцыдысты. Ахӕмты хонынц сӕфт зӕдтӕ. Райд 16:7-11; 19:1-29; 22:11-12; Пс 148:2; Лк 1:8-20; 2 Пет 2:4; Дзут 1:13-14







Зындон, дӕлдзӕх

Хӕстӕг Скӕсӕны бирӕ адӕмты уырнынадмӕ гӕсгӕ, мӕрдтыбӕстӕ ис зӕххы арфы, ӕмӕ сӕ амӕлӕты фӕстӕ адӕм се ’гас дӕр — куыд рӕстудтӕ, афтӕ тӕригъӕдджынтӕ дӕр — ныххизынц уырдӕм. Дзуттаг Библийы ацы дуне фӕхонынц «шеол», бердзенаг Библийы та — «хадес».

Фӕлӕ ацы зындон ӕмӕ, нырыккон хуыцаузонады «зындон» кӕй хонынц, уыдон бынтон иу не сты.

Мӕрдты дунейы мард адӕймӕгты удтӕ сты аууӕтты хуызӕн, ӕххӕст цард схонӕн кӕмӕн нӕй, ахӕм уавӕры; уый у фыны хуызӕн ӕмӕ дзы ӕппындӕр ницы архайд цӕуы. Хорзыл нымад уыдис карджынӕй амӕлын ӕмӕ «фыдӕлтӕм фӕцӕуын».

Чырыстийы райгуырды агъоммӕ (Ч. Р. агъ.) III ӕнусмӕ хӕстӕг иудейӕгты уырныдта, адӕймаджы уд йӕ зӕххон царды тыххӕй йӕ амӕлӕты фӕстӕ дзуапп кӕй дӕтдзӕн, уый. Тӕригъӕдджынтӕм ӕнхъӕлмӕ кӕсы карз ӕфхӕрд, рӕстудтӕм та — хорзӕх ӕмӕ арфӕ. Ног Фӕдзӕхсты Йесо уӕлахиз кӕны мӕлӕтыл, ӕмӕ уыцы уӕлахизӕй хайджын у мӕрдты дуне дӕр, уымӕн ӕмӕ Уый у удӕгӕсты ӕмӕ мӕрдты Бардарӕг.

Заманты кӕрон иууылдӕр куы райгас уой, уӕд тӕригъӕдджынтӕ ӕфхӕрд ӕрцӕудзысты сӕрмагонд бынаты — Ног Фӕдзӕхсты йӕ хатгай фӕхонынц «гееннӕ». Хъизӕмӕртты, ӕфхӕрды ӕмӕ сӕфты бынат нырыккон хуыцаузонады арӕх фӕхонынц «зындон». Райд 15:15; 42:38; Ным 16:33; Иов 7:9; Пс 15:10; 62:10; Ӕмб 15:11; Екк 9:10; Ис 14:15; Езек 32:18; Лк 16:22; Хъуыд 2:27,31; Ром 14:9; Ӕрг 20:13







Израил

Ном «Израил» Хуыцау радта Йаковӕн, Пенуелы сахары Йемӕ куы хӕцыдис, уӕд. Рагон Фӕдзӕхсты Йаковы байзӕддӕгты дыууадӕс знӕмы хуыйнынц Израилы адӕм. Паддзах Соломоны амӕлӕты фӕстӕ цӕгаты цӕрӕг дӕс знӕмы рахицӕн сты Иудӕ ӕмӕ Бениамины хуссайраг знӕмтӕй ӕмӕ сарӕзтой Цӕгатаг паддзахад. Уымӕн уыдис йӕхи паддзӕхтӕ, фӕстӕдӕр — йӕхи сӕйраг сахар дӕр. Рагон Фӕдзӕхсты иуӕй-иу контекстты дзырд «Израил» хауы ӕрмӕст цӕгатаг знӕмтӕм кӕнӕ Цӕгатаг паддзахадмӕ. Ног Фӕдзӕхсты «Израил» арӕхдӕр ӕмбарынц куыд израилаг адӕм, стӕй Израилы зӕхх, Палестинӕ. Райд 32:24-30; 35:9-12; 49:28; Лк 24:21; Хъуыд 5:31; Ром 9:6; 11:25







Израилы дыууадӕс хӕдзарвӕндаджы

Фӕстӕдӕр Израил кӕй схуындӕуыд, уыцы Йаковы фыртты — Рувим, Симон, Левий, Иудӕ, Зевулон, Иссахар, Дан, Гад, Асир, Неффалим, стӕй ма ноджы Ефрем ӕмӕ Менассиайы байзӕддӕгтӕ. Ефрем ӕмӕ Менассиа уыдысты Йаковы уарзон фырт Йосефы цот. Алы хӕдзарвӕндаг дӕр дих кодта мыггӕгтыл ӕмӕ «хӕдзӕрттыл». Ч. Р. агъ. 722 азы Ассири Израилы паддзахад куы ныппырх кодта, Ч. Р. агъ. 586 азы Вавилоны паддзахад та Иудейы паддзахад куы басаста, уӕд хӕдзарвӕндӕгты фылдӕр хай фесӕфти, фӕлӕ пехуымпартӕ дзырдтой, фидӕны та Израилы адӕм се ’ппӕт дӕр ногӕй кӕй сӕвзӕрдзысты. Йесо Чырысти Йӕ ахуыргӕнинӕгтӕн зӕрдӕ ӕвӕрдта, заманты кӕрон Израилы дыууадӕс хӕдзарвӕндагӕн тӕрхон кӕй кӕндзысты, уымӕй. Ног Йерусалимы кулдуарыл фыст исыдзысты Израилы ӕппӕт хӕдзарвӕндӕгты нӕмттӕ дӕр, сахары кулдуӕрттӕ та схондзысты сӕ нӕмттӕй. Райд 35:23-26; 41:51-52; 48:5; 49:28; Рац 1:1-5; Нун 17:1-18; 1 Азф 2:1-2; Езек 48:31-34; Мт 19:28; Ӕрг 7:4-8; 21:12







Иордан

Геннисареты цад ӕмӕ Мард денджыз цы цӕугӕдон бӕтты, уый. Цӕугӕдон уыдис Зӕрдӕвӕрд Зӕххы (Палестинӕйы) скӕсӕйнаг ӕрдзон арӕн. Израилӕгтӕ, Ханаанмӕ бацӕуыны размӕ, уый сӕрты ахызтысты. Ног Фӕдзӕхсты Аргъауӕг Иуане Иорданы саргъуыдта, чи йӕм ӕрбацыдис, уыцы адӕмыл, стӕй Йесо Чырыстийӕн Йӕхиуыл дӕр. Нун 2:1; Мк 1:5,9







Ирвӕзынгӕнӕг

Библийы дзырд «ирвӕзт» фылдӕр хатт нысан кӕны Хуыцауы ӕххуыс иу адӕймагӕн кӕнӕ ӕппӕт адӕмӕн, знӕгтӕй, низтӕй ӕмӕ фыдбылызтӕй сӕ фервӕзын кӕнын. Уымӕ гӕсгӕ Хуыцауы арӕх фӕхонынц Ирвӕзынгӕнӕг. Фӕлӕ ма «ирвӕзт» нысан кӕны тӕригъӕды бархъомысӕй ссӕрибар кӕнын ӕмӕ ӕнусон цард балӕвар кӕнын дӕр. Ног Фӕдзӕхсты Ирвӕзынгӕнӕгыл нымад у Йесо Чырысти, уымӕн ӕмӕ Йӕ дзуарылтыгъд мӕлӕт ӕмӕ райгасы фӕрцы адӕм фервӕзтысты тӕригъӕд ӕмӕ мӕлӕты бархъомысӕй.

Адӕймаг ирвӕзы Чырыстийыл ӕууӕндыны фӕрцы. Рац 14:30; Фӕт 15:18; 1 Азф 16:35; Пс 16:7; 97:1-3; Ис 49:26; Мк 15:31; Лк 1:77; 2:11; Ин 4:42; Хъуыд 5:31; Ром 1:16







Иссоп

Кӕрдӕджы хуызӕн хӕрздӕфгӕнӕг зайӕгой. Ритуалон ссыгъдӕджы ӕгъдау ӕххӕст кӕнгӕйӕ, иссоп хъуыди доны кӕнӕ туджы стулын, ӕмӕ дзы уый фӕстӕ бапырх кӕнын адӕймагыл (дзаумайыл). Рац 12:22; Лев 14:4,6; Пс 50:9; Дзут 9:19







Иудӕ, иудейӕгтӕ

1. Иудӕ у Йаковы дыууадӕс фыртӕй иу, Израилы дыууадӕс хӕдзарвӕндагӕй иуы рагфыдӕл. Иудӕйы байзӕддӕгты хонын райдыдтой иудейӕгтӕ. Иудӕйы хӕдзарвӕндагӕй сты Израилы номдзыддӕр паддзах Давид ӕмӕ йӕ фырт Соломон дӕр. Паддзах Соломоны амӕлӕты фӕстӕ цӕгатаг хӕдзарвӕндӕгтӕ хуссайрӕгтӕй (Иудӕ ӕмӕ Бениамины хӕдзарвӕндӕгтӕй) куы рахицӕн сты, уӕд ацы дыууӕ хӕдзарвӕндаджы сарӕзтой, Хуссайраг кӕй схуыдтой, уыцы паддзахад — Иудей. Хуссайраг паддзахадӕн уыдис йӕхи паддзӕхтӕ, Давиды байзӕддӕгтӕ, йӕ сӕйраг сахар та уыдис Йерусалим. Ног Фӕдзӕхсты заманмӕ «иудейӕгтӕ», зӕгъгӕ, хонын райдыдтой ӕппӕт дзуттӕгты дӕр. Йесо Чырысти дӕр уыдис Иудӕйы хӕдзарвӕндагӕй ӕмӕ Уый дӕр Давидау райгуырдис иудейаг сахар Вифлеемы. Райд 29:35; 3 Пад 11:26; 12:24; Лк 2:4,11; Дзут 7:14

2. Библийы Иудӕ ном ис бирӕ ӕндӕр адӕймӕгтыл дӕр, зӕгъӕм, Иудӕ Искариот — комдзог Ыл чи рацыдис, Чырыстийы уыцы ахуыргӕнинаг. Неем 12:8; Лк 6:13-16; 22:3; Ин 14:22

Иудейӕгтӕ, зӕгъгӕ, афтӕ фыццаг хуыдтой ӕрмӕст Йаковы фырт Иудӕйы хӕдзарвӕндаджы. Фӕстӕдӕр, Ч. Р. агъ. 586 азы, Вавилоны империйӕн хуссайраг паддзахад Иудей басӕттын, йӕ цӕрджыты та йын Вавилонмӕ уацары акӕнын куы бантысти, уӕд дзырд «иудейаг» тынг рапарахат ис. Уый сси Иудейы паддзахады цӕрджыты иумӕйаг ном, ӕмӕ афтӕ хонын райдыдтой Израилы ӕппӕт хӕдзарвӕндӕгты минӕвӕртты дӕр. Ног Фӕдзӕхсты заманмӕ афтӕ хуыдтой ӕппӕт дзуттӕгты. Евангелийы «иудейӕгтӕ» хонынц дзуттаг адӕмы фӕтӕгты дӕр. Неем 1:2; Мт 28:15; Ин 5:18







Иууылсудзинаг

Нывонд кӕныны хицӕн хуыз, нывондаг фос (кӕнӕ маргъ) йӕ аргӕвдыны фӕстӕ ӕнӕхъӕнӕй дӕр сыгъд цыди нывондхӕссӕныл. Нывонды иннӕ хуызтӕн-иу басыгътой ӕрмӕстдӕр сӕ иу хай, цы-иу дзы баззадис, уый та-иу бахордтой. Арт-иу куы скодтой, уӕд-иу кувӕггӕгтӕ зынджы хай бакодтой. Нывондӕй арвмӕ цы хӕрздӕф цыдис, уый ӕхцон уыди Бардарӕгӕн. Райд 8:20; 22:2; Лев 1:2-17; Мк 12:33; Дзут 10:6,8







Йерусалим

Рагзаманты зындгонд уыдис куыд евусӕгты сахар — Евус. Давиды ӕмӕ Соломоны паддзахиуӕджы заман сси Израилы сӕйраг сахар. Йӕхи айтыгъта иудейаг хӕхты фӕхстыл, Мард денджызы ныгуылӕйнаг былгӕронӕй 25 километры дарддӕр. Соломоны амӕлӕты фӕстӕ Йевус сси Иудейы (Хуссайраг паддзахады) сӕйраг сахар. Ч. Р. агъ. 586 азы йӕ вавилойнӕгтӕ ныппырх кодтой. Фӕстӕмӕ йӕ аразын райдыдтой Ч. Р. агъ. 538 азы ӕмӕ йӕ арӕзт фесты Ч. Р. агъ. 445 азмӕ хӕстӕг. Ч. Р. агъ. 332 азӕй фӕстӕмӕ сси бердзенаг сахар, Ч. Р. агъ. 63 азы йӕ басастой ромӕгтӕ. Йесо Чырысти развӕлгъау дзырдта, Йерусалим пырхгонд кӕй ӕрцӕудзӕнис, уый, фӕлӕ Йӕ сахары цӕрджытӕ Мессиайыл нӕ банымадтой ӕмӕ Йын Йӕ ныхӕстыл нӕ баууӕндыдысты. Чырыстийы райгуырды фӕстӕ 70 азы иудейӕгтӕ ӕмӕ ромӕгты хӕсты рӕстӕджы сахар бынтондӕр пырхгонд ӕрцыдис, фӕстӕдӕр ӕй ногӕй сарӕзтой. Ӕргомады чиныджы развӕлгъау дзырдӕуы фидӕны Уӕларвон Йерусалимыл — Хуыцау зӕхмӕ кӕй ӕруадздзӕн ӕмӕ Хуыцауы адӕм ӕнустӕм Хуыцауимӕ кӕм цӕрдзысты, ахӕм сахарыл. 2 Пад 5:9; Ис 2:2-3; Мих 4:1-2; Лк 21:20-24; Ӕрг 21:2







Кад, Хуыцауы кад, Бардарӕджы кад

Ацы дзырдтӕ нысан кӕнынц Хуыцауы стырад ӕмӕ, Хуыцауӕй цы рухс цӕуы, уый. Библийы Хуыцауы кад ӕвдыст у, Хуыцаумӕ кувӕн бынат кӕмӕй байдзаг вӕййы ӕмӕ адӕм фӕлӕууын кӕй цуры нӕ фӕразынц, ахӕм рухсы хуызы. Йесо Чырыстийы зӕххон царды рӕстӕг Хуыцауы кад уӕлдай тынгдӕр разынд йӕ Райгуырд ӕмӕ Йӕ Хуызаивды, Йӕ диссӕгты, Йӕ дзуарылтыгъд мӕлӕт ӕмӕ Йӕ райгасы цауты. Рац 16:10; Ис 6:3; Лк 2:9; 9:31-32; Ин 17:5; Хъуыд 7:55; 9:3-5; Ӕрг 21:23







Кесӕр (император)

Ромаг империйы сӕйраг хицау, йӕ дӕлбар уыдысты, Ромӕй-иу израилӕгтӕн цы барджынтӕ ӕмӕ паддзӕхтӕ (зӕгъӕм, Пилат ӕмӕ Ирод) ӕрбарвыстой, уыдон. Уыцы хицӕутты хуыдтой кесӕртӕ — династийы рагфыдӕл Юлий Цезары номмӕ гӕсгӕ (уӕды заман йӕ ном афтӕ дзургӕ уыди). Мт 22:17,21; Лк 3:1







Ком дарын

Библийы ацы дзырд нысан кодта, дины фӕткмӕ гӕсгӕ кӕнӕ адӕймагӕн йӕхи ӕмӕ йӕ дзыллӕйы цардимӕ баст хъуыддаджы тыххӕй цасдӕр рӕстӕг (фылдӕр хатт иу бон) хӕринаг, хатгай та ма нуазинаг дӕр, ӕппындӕр дзыхмӕ нӕ исыны ӕгъдау. Ком дарыны нысан уыдис кӕнӕ Хуыцауӕн коммӕгӕсдзинад равдисын, кӕнӕ фыдбылызыл хъыг кӕнын, кӕнӕ та фыдӕвзарӕн рӕстӕг Хуыцаумӕ ӕххуысмӕ сидын ӕмӕ Дзы тӕригъӕдтӕ ныххатыр кӕныны хорзӕх курын. Пехуымпартӕ адӕмӕн сӕ зӕрдыл лӕууын кодтой, ӕцӕг комдарӕнӕн йӕ нысан адӕмы ӕхсӕн рӕстдзинад ӕмӕ хӕларзӕрдӕ ахастытӕ сног кӕнын кӕй у, уый. Кӕцыдӕр бонты ком ӕнӕмӕнг хъуамӕ дардтаиккой ӕппӕт иудейӕгтӕ дӕр, зӕгъӕм, ӕрвылаз, Сыгъдӕггӕнӕн бон, иудейӕгтӕ Хуыцауӕй хатыр куырдтой сӕ тӕригъӕдты тыххӕй. Иуӕй-иу иудейӕгтӕ, фыццаджыдӕр, фарисейтӕ, сӕхицӕн кодтой уӕлӕмхасӕн комдарӕнтӕ. Ком дарыны бар уыдис хицӕн уырнӕг адӕмы къордӕн дӕр, исты хъуыддаджы фӕдыл-иу сӕ иумӕ цы бонты кувын хъуыдис, уӕд. Фӕт 20:26; 1 Пад 7:6; Ест 4:16; Ис 58:3-14; Иоел 1:14; Ионӕ 3:5; Мт 4:2; 6:16; Лк 18:12; Хъуыд 13:2-3; 14:23







Кувӕндон

Хуыцаумӕ кӕнӕ хуыцӕуттӕм кувӕн бынат. Нымад уыди, зӕгъгӕ, кувӕндоны цы хуыцаумӕ кувынц, уый йӕхӕдӕг дӕр цыдӕр хуызы уыцы кувӕндоны ис. Афтӕмӕй кувӕндон ӕмбарӕн ис куыд хӕдзар, бӕлвырд хуыцауы хӕдзар.

Библийы «кувӕндон» хонынц Йерусалимы Кувӕндон, паддзах Соломоны заман уый уыдис Дунедарӕгмӕ кувӕн сӕйраг бынат. (Ацы дзырдуаты стыр дамгъӕйӕ фыст дзырд «Кувӕндон» нысан кӕны Йерусалимы Кувӕндон.) Моисейы заманӕй фӕстӕмӕ израилӕгтӕ цы Фембӕлды Цатыры раз куывтой, уый бӕсты паддзах Соломон Йерусалимы сарӕзта фыццаг Кувӕндон. Ч. Р. агъ. 586 азы вавилойнӕгтӕ ныппырх кодтой Соломоны Кувӕндон ӕмӕ дзы зынаргъ дзаумайӕ цыдӕриддӕр уыдис, уыдон ахастой. Израилы адӕм Вавилоны уацары куы уыдысты, уӕд Хуыцау раргом ис пехуымпар Езекиелмӕ ӕмӕ йын фенын кодта ног Кувӕндон. Ч. Р. агъ. 520-515 азты, дзуттӕгтӕй кӕмӕндӕрты сӕ бон вавилойнаг уацарӕй суӕгъд уӕвын куы бацис, уӕд пехуымпартӕ Аггей ӕмӕ Захариайы фӕрцы Кувӕндон ногӕй арӕзт ӕрцыдис. Уый фӕстӕ Стыр Ирод (паддзахиуӕг кодта Ч. Р. агъ. 40 азӕй 4 азмӕ) Кувӕндон ногӕй рацарӕзта ӕмӕ йӕ дзӕвгар фӕуӕрӕхдӕр кодта. Израилы царды Кувӕндон ахста сӕйраг бынат: ӕрмӕстдӕр ам уыдис нывонд хӕссӕн, бӕстӕйы алы рӕттӕй ӕмӕ фӕсарӕнтӕй иудейӕгтӕ ардӕм цыдысты дины сӕйраг бӕрӕгбӕттӕ (Куадзӕн, Фӕндзайон, Халагъудты бӕрӕгбон) кӕнынмӕ. Кувӕндоны комплексы сӕйраг агъуыст хуындис Рухсмонуат, уым ӕвӕрд уыди Фидыды Чырын. Уырдӕм бацӕуыны бар уыдис ӕрмӕст хистӕр сауджынӕн, уымӕй дӕр афӕдз иу хатт — сӕрмагонд хуыцаулӕггад ӕххӕст кӕнынмӕ. Рухсмонуат егъау ӕмбӕрзӕнӕй хицӕнгонд уыди, ӕрмӕстдӕр сауджынтӕн бацӕуыны бар кӕдӕм уыд, Кувӕндоны уыцы хайӕ. Хуымӕтӕг адӕмӕн уырдӕм бацӕуын не ’мбӕлд — уыдон Хуыцаумӕ куывтой Кувӕндоны кӕрты. Кӕрты алыварс тыргъты-иу ӕрӕмбырд сты бирӕ адӕм ӕмӕ алы куыстытӕ кодтой. Йесо Чырысти развӕлгъау куыд дзырдта, афтӕ Чырыстийы райгуырды фӕстӕ 70 азы ромӕгтӕ бынтон ныппырх кодтой Кувӕндон, ӕмӕ уӕдӕй фӕстӕмӕ арӕзт нал ӕрцыд.







Кувинаг тӕнгъӕд

Хуыцауӕн ӕй нывондӕн хӕсгӕйӕ, нывондхӕссӕныл кӕй калдтой, ахӕм сӕн кӕнӕ — хаттӕй-хатт — сой. Ахӕм нывондимӕ бары Ног Фӕдзӕхсты йӕ мӕлӕт апостол Павел, Фарны Уац хъусын кӕнгӕйӕ. Райд 35:14; Лев 23:13; Флп 2:17; 2 Тим 4:6







Куывд

Хуыцаумӕ сидын, арфӕ кӕнгӕйӕ (стаугӕйӕ) ӕмӕ кургӕйӕ (лӕгъстӕ кӕнгӕйӕ). Рагон Фӕдзӕхст ӕмӕ Ног Фӕдзӕхсты ис куывды дыууӕ хуызы: 1) хибар куывд — адӕймаг Хуыцаумӕ йӕхи ныхӕстӕй куы фӕсиды, арфӕ Йын куы фӕкӕны, куы Йӕ фестауы кӕнӕ Дзы ӕххуыс куы фӕкуры; 2) иумӕйаг куывд — ацы куывдӕн ис бӕрӕг бынат (Кувӕндон кӕнӕ синагогӕ) ӕмӕ бӕрӕг хуыз. Библийы арӕхдӕр ӕмбӕлы, чиныгӕй кӕй кӕсынц кӕнӕ зӕрдывӕрдӕй кӕй дзурынц, ахӕм нӕ, фӕлӕ хи ныхӕстӕй куывд. Фӕлӕ уӕддӕр ис Псаломты чиныг, ӕмӕ йӕ фылдӕр хай арӕзт у, хибарӕй дӕр ӕмӕ дзыллӕйы ӕмбырды дӕр кӕй кастысты ӕмӕ кӕй дзырдтой, ахӕм куывдтытӕй. 2 Пад 7:18-29; Пс 6:10; 140:2; Мт 21:22; Хъуыд 3:1







Къуыриты бӕрӕгбон, фыццаг хорӕрзады бӕрӕгбон, Фӕндзайон

Дзуттӕгты дины сӕйраг бӕрӕгбӕттӕй иу, дзуттагау хуыйны «шавуот». Бӕрӕг ӕй кодтой дзуттаг къӕлиндары ӕртыккаг мӕйы — сиваны — ӕхсӕзӕм бон: мӕнӕугӕрдӕнтӕй авд къуырийы фӕстӕдӕр, кӕнӕ Донгонд дзулты бӕрӕгбоны фыццаг куырис снывонд кӕнынӕй фӕндзайӕм бон. Адӕм Хуыцауӕн хастой алыхуызон лӕвӕрттӕ, уыимӕ хуынтӕ сӕ хоры сӕрӕй дӕр. Ног Фӕдзӕхсты заман бӕрӕгбон хуындис Фӕндзайон. Ацы бӕрӕгбоны Сыгъдӕг Уд йӕхи ӕруагъта Йесо Чырыстийы ахуыргӕнинӕгтыл, ӕмӕ рухсмондзыд баисты. Рац 23:16; 34:22; Лев 23:15-21; Ным 28:26-31; Фӕл 16:9-12; Хъуыд 2:1-4; 1 Кор 16:8







Левиттӕ

Йаковы ӕртыккаг фырт Левийы байзӕддӕгтӕ. Моисейы заман Хуыцау Левийы хӕдзарвӕндагӕй Аароны байзӕддӕгты равзӕрста сауджынлӕггадӕн. Левийы иннӕ байзӕддӕгтӕ (левитттӕ кӕй хонынц, уыдон) хъуамӕ Фембӕлды Цатыры ӕххуыс кодтаиккой сауджынтӕн. Израилы хӕдзарвӕндӕгтӕй ӕрмӕст адонмӕ нӕ уыдис зӕххытӕ, уымӕн ӕмӕ сӕ куыст уыдис Фембӕлды Цатыры, фӕстӕдӕр та Кувӕндоны лӕггад кӕнын. Иннӕ хӕдзарвӕндӕгтӕй рацӕуӕг дзуттӕгтӕн ахӕм бар нӕ уыдис. Ноджы ма левиттӕ ахуыр кодтой Хуыцауы Ӕгъдау ӕмӕ йӕ адӕмӕн амыдтой. Зӕххыты бӕсты левитты бар уыдысты Израилы иннӕ хӕдзарвӕндӕгты зӕххыл цы сахартӕ ӕмӕ цы быдыртӕ уыди, уыдон. Рац 28:1; Ным 18:20-21; 35:2-7; Ин 1:19







Легъуи бӕлас

Къабузджын дыргъбӕлас, арӕх у Палестинӕйы. Йӕ дыргътӕ (легъуи, инжир) сты тынг хӕрзад ӕмӕ пайда, уымӕ гӕсгӕ легъуи бӕлас арӕх вӕййы ӕнцой ӕмӕ бӕркадджын царды нысан. Ноджы ма у Израилы адӕмы символон нысан дӕр. Ным 13:24; 3 Пад 4:25; Ис 38:21; Мт 21:19-21







Ливан

Хӕхты рӕгъ цӕгатаг Палестинӕйы, зындгонд у йӕ кедр бӕлӕстӕй ӕмӕ донгуырӕнтӕй (ныртӕккӕ паддзахад Ливан). Уыдон сты Сирийы ӕппӕты бӕрзонддӕр хӕхтӕ (денджызы уӕлвӕзӕй 3000 м бӕрзонддӕр), айтыгъдысты Зӕххастӕу денджызы былгӕрӕтты (170 км), Тирӕй Арвады онг. Паддзах Соломон Йерусалимы йӕ галуан ӕмӕ Кувӕндон сарӕзта кедр ӕмӕ ӕндӕр ливайнаг бӕлӕсты хъӕдӕрмӕгӕй. Нун 1:4; 3 Пад 5:6-10; Зар 4:15; Езек 17:3







Маннӕ

Мысырӕй рацӕуыны фӕстӕ израилӕгтӕ Синайы ӕдзӕрӕг быдыры дыууиссӕдз азы дӕргъы куы хаттысты, уӕд сын Хуыцау цы хойраг лӕвӕрдта, уый, «уӕларвон дзул». Маннӕ уыдис тымбыл ӕмӕ хъӕбӕр нӕмгуыты хуызӕн. Уыди сын доны фыцӕн ӕмӕ сурфых кӕнӕн. Ног Фӕдзӕхсты Йесо Чырысти маннӕйы ныхмӕ ӕвӕры, дунейӕн цард чи ратдзӕнис, ахӕм ӕцӕг уӕларвон дзул. Уыцы дзул у Йесо Чырысти Йӕхӕдӕг. Рац 16:15-16; 31—35; Пс 77:24; Ин 6:31-35







Маслинӕ, оливӕ бӕлас

Иудадзыг цъӕх бӕлас, тынг арӕх у Палестинӕйы, йӕ бон у 10 метры бӕрц сырӕзын. Зайы йыл маслинӕтӕ (оливкӕтӕ). Бӕлас цӕры бирӕ ӕмӕ ӕрвылаз тыллӕг дӕтты. Рӕгъӕд маслинӕтӕй цы сой лӕмӕрстой, уымӕй пайда кодтой хойрагӕн, буар сӕрдынӕн ӕмӕ цырагъы артагӕн. Пс 127:3; Ром 11:17







Мессиа, Чырысти

Дзуттаг ӕвзагыл — «машиах», рагон бердзенаг ӕвзагыл — «христос», комкоммӕ нысан кӕны «сӕрст». Рагон Израилы лӕггад кӕнынмӕ оливӕйы сойӕ сӕрстой сауджынты, пехуымпарты ӕмӕ паддзӕхты, ома, Хуыцау Йӕхӕдӕг кӕй равзӕрста, уыдоны. Хуыцау, пехуымпартӕм раргом уӕвгӕйӕ, израилӕгтӕн зӕрдӕ бавӕрдта, зӕхмӕ кӕй ӕрӕрвитдзӕн Мессиайы — Израилы адӕмы Чи фервӕзын кӕндзӕн ӕмӕ дунейы адӕмтӕн ӕнусмӕ хицауиуӕг Чи кӕндзӕн, уыцы Паддзахы. Йесойы заман иудейӕгтӕ тынг ӕнхъӕлмӕ кастысты, зӕрдӕ сын Кӕмӕй бавӕрдӕуыд, уыцы Мессиайы ӕрцыдмӕ: уырныдта сӕ, ӕрцӕуӕггаг тыхгӕнджытӕй — ромӕгтӕй — сӕ кӕй фервӕзын кӕндзӕн, ӕмӕ Израилы рагон кад фӕстӕмӕ йӕ бынаты кӕй сбаддзӕнис, уый. Фӕлӕ зӕхмӕ ӕрцӕуӕг Ирвӕзынгӕнӕг Мессиа ноджы фылдӕр хӕрзты бацыди адӕмӕн. Уый ӕппӕт адӕмы дӕр суӕгъд кодта тӕригъӕд ӕмӕ мӕлӕты уацарӕй, ӕмӕ Йӕ фӕрцы Хуыцау ног фидыд сарӕзта адӕмимӕ. Мт 1:16; 26:63; Лк 2:11; Ин 1:41; Эф 4:15







Мидиан

Мидиан — Авраамы фырттӕй иу, йӕ дыккаг ус Хеттурӕйӕ гуырд. Мидианы байзӕддӕгты хуыдтой мидианӕгтӕ. Уыдысты цӕугӕцардгӕнӕг адӕмыхатт, сӕйрагдӕр цардысты ӕдзӕрӕг быдыры, ныртӕккӕйы бакӕлӕн Акабы скӕсӕйнаг былгӕрон. Ацы бынат хатгай фӕхонынц Мадйан. Авраамы иннӕ фырт Измаелы байзӕддӕгтӕ дӕр цӕугӕцард кӕй кодтой ӕмӕ мадйанӕгтӕн тугхӕстӕг кӕй ӕййафынц, уымӕ гӕсгӕ хатгай иу нысаниуӕг вӕййы дзырдтӕ «мадйанӕгтӕ» ӕмӕ «измаилӕгтӕ»-н. Райд 25:2,4; 36:35; Рац 2:15-16; Фӕт 6:1-7







Миди, мидиӕгтӕ

Миди — тыхджын паддзахад ныры Иракы цӕгат-ныгуылӕйнаг хайы. Ч. Р. агъ. 612 азы мидиӕгтӕ ныппырх кодтой Ассирийы сӕйраг сахар Ниневи. Уый фӕстӕ мидиӕгтӕ ӕмӕ персайнӕгтӕ систы Персы империйы хицауиуӕггӕнджытӕ, уымӕ гӕсгӕ паддзахады закъӕттӕ хуындысты «персайнӕгтӕ ӕмӕ мидиӕгты закъӕттӕ». Ч. Р. агъ. 330 азы йӕ Македойнаг Алыксандр басаста Миди, ӕмӕ уӕд Миди баиу ис Сириимӕ, фӕстӕдӕр та бахауди Парфийы дӕлбар. Ест 1:19; Дан 8:20-21; Хъуыд 2:9







Моав

Моав уыди Лоты (Авраамы хӕрӕфырты) ӕмӕ Лотӕн йӕ хистӕр чызджы фырт. Моавы байзӕддӕгтӕ хуындысты моавӕгтӕ ӕмӕ цардысты Моавы бӕстӕйы, Мард денджызӕй скӕсӕнӕрдӕм цы хъӕздыг уӕлвӕз уыдис, уым. Моавӕгты уӕлдӕр хуыцау уыдис Хамос. Уымӕй уӕлдай ма куывтой Баал-Пегормӕ — моавӕгты уырнынадмӕ гӕсгӕ уый цардис хохы цъуппытӕй иуыл. Моавӕгты ӕвзаг хӕстӕг у дзуттаг ӕвзагмӕ. Моавӕгтӕ уыдысты Израилы знӕгтӕ, ӕмӕ сӕ Израилы пехуымпартӕ арӕх фаудтой. Райд 19:30-37; Ным 25:1-3; Фӕл 23:3-5; Соф 2:8-11







Моисей

Хуыцау Левийы хӕдзарвӕндагӕй кӕй равзӕрста ӕмӕ израилӕгты Мысыры зӕххӕй чи ракодта, уыцы адӕймаг. Цагъарадӕй фервӕзыны фӕстӕ израилӕгтӕ ӕдзӕрӕг быдыры куы хаттысты, уӕд Моисей сси сӕ фӕтӕг ӕмӕ пехуымпар. Хуыцауӕй лӕвӕрд Ӕгъдау израилӕгтӕн радта, цӕмӕй йӕ ӕххӕст кӕной, уый тыххӕй. Уыцы Ӕгъдау фыст ис Библийы фыццаг фондз чиныджы, хонынц сӕ Моисейы чингуытӕ, Моисейы Ӕгъдау, кӕнӕ та Ӕгъдау (Торӕ). Моисей нӕ бахӕццӕ ис Зӕрдӕвӕрд Зӕхмӕ, Ханаанмӕ, афтӕмӕй амард, фӕлӕ йӕ дардӕй федта. Иудейӕгтӕн Моисей кӕддӕриддӕр уыд Израилы ӕппӕты кадджындӕр пехуымпар. Рац 2:1-10; Фӕл 18:18; 34:10; Мт 17:3







Молох

Аммонӕгты уӕлдӕр хуыцау, Милх дӕр ма йӕ хуыдтой. Молохмӕ кувгӕйӕ-иу ын адӕм хатгай сӕ цоты дӕр нывондӕн хастой. Кӕд Хуыцау ахӕм нывӕндты ныхмӕ уыдис, уӕддӕр израилӕгтӕ дӕр бирӕ хӕттыты сӕ цоты Молохӕн нывондӕн хастой Йерусалиммӕ хӕстӕг Аммоны дӕлвӕзы. Лев 18:21; 20:2-5; 3 Пад 11:7; Йер 32:35







Муртат, муртаттӕгтӕ

Рагон израилӕгтӕ ӕппӕт иннӕ адӕмты дӕр хуыдтой муртаттӕгтӕ, уымӕн ӕмӕ ӕрмӕст дзуттӕгтӕ куывтой Иунӕг Хуыцаумӕ, ӕппӕт иннӕ адӕмтӕ та ӕууӕндыдысты бирӕ хуыцӕуттыл, нымад уыдысты гуымирытӕм кувджытыл, ӕцӕг Хуыцауы ӕмӕ Йӕ равзӕрст израилаг адӕмы знӕгтыл. Фӕл 32:43; 1 Азф 16:24; Пс 78:10; 105:35; Ис 11:12; Мт 5:47; Хъуыд 6:5; Ром 3:29







Мысыр

Бӕстӕ Палестинӕйы хуссар-ныгуылӕнварс, рагон дзуттӕгтӕ дзы фесты цыппарсӕдӕ азы, стӕй сӕ мысырӕгтӕ фыдӕфхӕрд кӕнын куы райдыдтой, уӕд сӕ Бардарӕг ссӕрибар кодта (кӕс Рацыды чиныг). Райд 46:6-7; 50:14; Рац 1:1; Хъуыд 7:34







Назир

Йӕхи ӕгасӕй дӕр Хуыцауӕн лӕггад кӕнынӕн чи снывонд кодта, сӕн ӕмӕ ӕндӕр карз нозт дзыхмӕ нӕ исыны, хил нӕ дасын ӕмӕ не ’лвыныны, стӕй мардмӕ, суанг йӕ хион куы уа, уӕддӕр хӕстӕг нӕ цӕуыны дзырд чи радта, ахӕм адӕймаг. Кӕд-иу йӕ разы исчи амардис, уӕд назир авд боны дӕргъы нымад уыдис ӕнӕсыгъдӕгыл, стӕй-иу хъуамӕ Хуыцауӕн йӕ лӕггад райдыдтаид ногӕй, уымӕн ӕмӕ йӕ раздӕры лӕггады ӕмгъуыд нымад уыдис ӕнӕсыгъдӕггондыл. Йӕ ардбахӕрды ӕмгъуыд-иу куы фӕцис, уӕд-иу йӕ хил алвыдта Фембӕлды Цатырмӕ (Кувӕндонмӕ) бацӕуӕны раз. Ахӕм уазлӕггад кӕй кӕндзӕн, уый тыххӕй ард хордта кӕнӕ назир йӕхӕдӕг, кӕнӕ йӕ мад, сывӕллон-иу куы райгуырдис, уӕд. Афтӕ уыдис, зӕгъӕм, Самсоны хабар. Апостолты хъуыддӕгты ис иу цау: Павел Йерусалиммӕ куы бацыд, уӕд ын, гӕнӕн ис, Йаков загъта, цӕмӕй, сӕ назирдзинады ӕмгъуыд цы цыппар адӕймагӕн ахицӕн ис, уыдоны бӕсты нывӕндты аргъ бафида. Ным 6:2-21; Фӕт 13:5,7; Ам 2:11; Хъуыд 21:23-24







Ниневи

Израилӕгты знаг, тыхджын ӕмӕ ӕгъатыр паддзахад Ассирийы сӕйраг сахар. Ардӕм Хуыцау ӕрбарвыста пехуымпар Ионӕйы: тӕригъӕдты аныгъуылӕг цӕрджытӕн уый хъуамӕ фехъусын кодтаид, сӕ тӕригъӕдтыл куынӕ ӕрфӕсмон кӕной, уӕд се сӕфт кӕй ӕрцӕудзӕн, уый. Ионӕйы уацамынды фӕстӕ Ниневийы цӕрджытӕ сӕ тӕригъӕдтыл ӕрфӕсмон кодтой, ӕмӕ сын Хуыцау батӕригъӕд кодта. Бирӕ азты фӕстӕ, Ч. Р. агъ. 612 азы, мидиӕгтӕ байстой ацы сахар ӕмӕ йӕ ныппырх кодтой. Ионӕ 1:2; 3:2-10; Наум 1:8; Мт 12:41







Ног Фӕдзӕхст

1. Пехуымпартӕ дӕр дзырдтой, Хуыцауы фидыд (бадзырд) израилаг адӕмимӕ ногӕй арӕзт кӕй ӕрцӕудзӕнис, ууыл. Ацы рагагъоммӕйы ныхас кӕй сӕххӕст, уый баст у Йесо Чырыстиимӕ — Йӕ фӕрцы Хуыцау адӕмимӕ ног фидыд сарӕзта. Рагон Фӕдзӕхстӕй хъауджыдӕр, Ног Фӕдзӕхст арӕзт ӕрцыдис ӕппӕт адӕмимӕ дӕр, ӕмӕ, Чырыстийыл чи ӕууӕнды, уымӕн йӕ бон у ацы фидыдимӕ баиу уӕвын.

2. Ног Фӕдзӕхст ма хуыйны, цыппар Евангелийы, Апостолты Хъуыддӕгтӕ, Ӕрвыстӕджытӕ ӕмӕ Ӕргомад кӕдӕм бацыдысты, уыцы чингуыты ӕмбырдгонд. Ацы чингуытӕ сты хицӕн авторты фыст Чырыстийы райгуырды фӕстӕ 1 ӕнусы, ӕмӕ Рагон Фӕдзӕхстимӕ иумӕ аразынц Библи.







Номылус

Нӕлгоймаг-иу интимон ахастытӕ саразыны тыххӕй йӕ хӕдзармӕ кӕй ӕрбакодта, ахӕм сылгоймаг. Номылусӕн уыдис бӕлвырд бартӕ; йӕ уавӕрмӕ гӕсгӕ уыди цагъайрагӕй уӕлдӕр, фӕлӕ усӕй дӕлдӕр. Райд 22:24; 2 Пад 3:7; 5:13; 3 Пад 11:3







Нывӕндтӕ ӕмӕ хуынтӕ

Моисейы Ӕгъдаумӕ гӕсгӕ, израилӕгтӕ Хуыцауӕн нывондӕн хастой фосы (мӕргъты): куы-иу сӕ аргӕвстой, уӕд-иу нывондхӕссӕныл кусарт басыгътой кӕнӕ ӕнӕхъӕнӕй, кӕнӕ та йӕ иу хай; кӕд ма-иу дзы исты баззадис, уӕд уый та уыди хӕрынӕн. Моисейы заманӕй фӕстӕмӕ Хуыцау домдта, цӕмӕй нывонд хӕссой ӕрмӕстдӕр иу ран: фыццаг — Фембӕлды Цатыры, фӕстӕдӕр та — Кувӕндоны; кусарт кӕныны бар уыдис ӕрмӕст сауджынтӕн. Фосӕй уӕлдай ма нывондӕн хастой дзул, сӕн, оливӕйы сой, ног тыллӕджы сӕртӕ. Нывӕндтӕ уыдысты алыхуызон, ӕмӕ дзы алкӕмӕн дӕр уыди йӕхи мидис: тӕригъӕд ссыгъдӕг кӕныны тыххӕй, Хуыцауӕн арфӕйы охыл, сомыйы тыххӕй кӕнӕ хи фӕндонмӕ гӕсгӕ — ахӕм нывонд символон хуызы ӕвдыста, Хуыцау ӕмӕ адӕймаг ӕмвынг кӕй сты, уый. Сауджынтӕ ӕмӕ левиттӕ цардысты, адӕм Хуыцауӕн цы хойраг нывонд кодтой, уымӕй. Чырыстийы дзуарылтыгъд мӕлӕт Ног Фӕдзӕхсты ӕвдыст цӕуы куыд ӕппӕт адӕмы тӕригъӕдты тыххӕй хаст нывонд. Рац 1:2; Дзут 10:1-14







Нывондхӕссӕн, Ӕрхуы нывондхӕссӕн, Будсудзӕн нывондхӕссӕн

Бӕрзондыл ӕвӕрд нывондхӕссӕн къӕй. Нывондаг фосы (маргъы)-иу ӕнӕхъӕнӕй кӕнӕ та йӕ иу хай йын-иу сӕвӕрдтой нывондхӕссӕн къӕйы сӕр конд артыл ӕмӕ-иу ӕй басыгътой. Фӕздӕг нысан кодта, Хуыцаумӕ чи хӕццӕ кӕны ӕмӕ Йын ӕхцон чи у, ахӕм нывонд хаст кӕй ӕрцыди, уый. Рагон Фӕдзӕхсты ныхас цӕуы нывондхӕссӕнты дыууӕ сӕйраг хуызыл. Фыццаг арӕзт уыдис ӕнӕхъӕн дурӕй. Дыккаг уыди хъӕдын, згъӕрӕй конд хицӕн хӕйттимӕ. Ахӕм хӕсгӕ нывондхӕссӕнтӕ уыдис Фембӕлды Цатыры. Уыдис ма, буд кӕуыл сыгътой, ахӕм чысыл сӕрмагонд нывондхӕссӕнтӕ дӕр. Райд 8:20; Лев 1:5; Мт 5:23

Ӕрхуы нывондхӕссӕн арӕзтой ситтимы (ома акъацийы) хъӕдӕрмӕгӕй, ӕддейӕ та-иу ыл ӕрхуыйӕ цъар сӕвӕрдтой. Йӕ ас — фондз ӕлмӕрины дӕргъмӕ, фондз ӕлмӕрины — уӕрхмӕ ӕмӕ фондз — йӕ бӕрзӕнд. Нывондхӕссӕны тигътӕ-иу снывӕстой хъӕдын сыкъатӕй — уыдон дӕр уыдысты нывондхӕссӕны хай. Иу ранӕй иннӕмӕ хӕссыны тыххӕй нывондхӕссӕнӕн уыди цӕгтӕ ӕмӕ хъилтӕ. Ӕвӕрд уыди Фембӕлды Цатыры кӕрты ӕмӕ йыл лӕггад кодтой сауджынтӕ. Рац 27:1-8

Будсудзӕн нывондхӕссӕн арӕзт уыдис ситтимы (ома акъацийы) хъӕдӕрмӕгӕй, асӕй иу ӕлмӕрин (метры ӕрдӕджы бӕрц) — дӕргъмӕ, иу ӕлмӕрин — уӕрхмӕ ӕмӕ дыууӕ ӕлмӕрины — йӕ бӕрзӕнд. Йӕ уӕллаг хай ӕмӕ йӕ фӕрстыл уыдис сыгъзӕрин цъар, нывондхӕссӕнӕн йӕхи алыварс та — сыгъзӕрин тӕлы кӕнӕ чъил. Нывондхӕссӕн хастой цӕгтӕ ӕмӕ хъилты ӕххуысӕй. Ӕвӕрд уыдис ӕдде, Чырыны разӕй ӕмбӕрзӕны фарсмӕ. Нывондхӕссӕнимӕ архайдтой сауджынтӕ, Бардарӕгӕн ыл буд сыгътой. Рац 30:1-10







Оливӕйы сой

Аразынц ӕй, оливӕтӕ лӕмаргӕйӕ. Рагон Израилы оливӕйы сой уыди цырӕгъты артаг, ноджы ма дзы пайда кодтой цӕф байгас кӕнынӕн ӕмӕ буары инфекциты ныхмӕ. Бонджын адӕм хӕрзхъӕдддӕр сойӕ зылдысты сӕ буармӕ. Хатгай-иу ӕй будимӕ сӕмхӕццӕ кодтой ӕмӕ дзы ӕхцон хӕрздӕфы тыххӕй сӕ буар ӕмӕ сӕ сӕрыхъуынтӕ сӕрстой.

Хӕрзхъӕд сой-иу тагътой адӕймаджы сӕрыл, паддзахӕй, сауджынӕй кӕнӕ йӕ пехуымпарӕй куы ӕвзӕрстой, уӕд, ӕртагътой-иу ӕй уаз дзауматыл дӕр, цӕмӕй сӕ фӕткмӕ гӕсгӕ ссыгъдӕг кӕной, уый тыххӕй. Оливӕйы сойӕ пайда кодтой Фембӕлды Цатыры, фӕстӕдӕр та — Кувӕндоны хуыцаулӕггады рӕстӕг цырӕгъты артагӕн, стӕй нывонды хуызы. Райд 28:18; Рац 29:7; 35:28; Фӕл 24:20; 1 Пад 10:1; Пс 132:2; Мт 25:3-4; 8—9







Перси

Тыхджын импери, раивта Вавилоны империйы ӕмӕ уыдис уымӕй ноджы стырдӕр. Перси бацахста дзӕвгар зӕххытӕ Бердзенӕй Мысыры ӕмӕ Централон Азийы онг, уыимӕ Израилы зӕхх дӕр. Фӕхонынц ӕй Миди-Персайнаг импери дӕр, уымӕн ӕмӕ Персы дыккаг хицауиуӕггӕнджытӕ уыдысты мидиӕгтӕ. Персайнаг закъӕттӕ та хуындысты «мидиӕгтӕ ӕмӕ персайнӕгты закъӕттӕ». Ест 1:19; Дан 6:8







Пехуымпар

Адӕмӕн Йӕ фӕнд фехъусын кӕныны кӕнӕ адӕммӕ Йе ’ргомад хӕццӕ кӕныны тыххӕй-иу Хуыцау кӕй равзӕрста, ахӕм адӕймаг. Сыгъдӕг Уд-иу сыл йӕхи куы ӕруагъта, уӕд-иу пехуымпартӕ дзырдтой фидӕны цаутыл, адӕмӕн-иу бамбарын кодтой сӕ азым, раст зонд сын амыдтой, сидтысты сӕм, цӕмӕй сӕ тӕригъӕдтыл ӕрфӕсмон кӕной ӕмӕ Хуыцаумӕ раздӕхой. Елиайы хуызӕн-иу рагон пехуымпартӕ (рагзаманты сӕ хуыдтой фидӕнзонджытӕ) дӕр хатгай бацыдысты экстазы ӕмӕ-иу диссӕгтӕ сарӕзтой. Пехуымпар Самуел та ма уыдис тӕрхонгӕнӕг дӕр. Фӕстӕдӕры пехуымпартӕм-иу, зӕгъӕм, Йеремиа ӕмӕ Езекиамӕ, сӕ фыны Хуыцау арӕх ӕргом рацыд, ӕмӕ-иу уыдон Хуыцауы ныстуантӕ адӕммӕ хӕццӕ кодтой. Пехуымпартӕ развӕлгъау дзырдтой, дунемӕ Мессиа кӕй ӕрцӕудзӕнис, уый. Рагон Фӕдзӕхсты чингуыты ис иуӕй-иу пехуымпарты кой, зӕгъӕм, Самуел, Натан, Илийа, Елиша ӕмӕ инн. Иннӕ пехуымпартӕ, зӕгъӕм, Исайа ӕмӕ Амос, сӕ развӕлгъау ныхӕстӕ тухгӕ чингуыты фыстӕй ныууагътой, ӕмӕ Рагон Фӕдзӕхсты уыцы чингуытӕ хонынц сӕ нӕмттӕй. Пехуымпартӕ уыдис Ног Фӕдзӕхсты заман дӕр.







Понтий Пилат

Ромаг ӕххӕстбарджын хицау, Йесойы амарыны рӕстӕг хицауиуӕг кодта Иудейы провинцийы (Ч. Р. ф. 26-36 азты). Йӕ дӕлбар уыдысты хицауады иннӕ къабӕзтӕ се ’гас дӕр, ӕнӕ уый барлӕвӕрдӕй марыны тӕрхон рахӕссӕн нӕ уыдис. Дзуттаг разамонджытимӕ йын хорз ахастытӕ нӕ уыд, фӕлӕ цӕмӕй йӕ ныхмӕ ма растадаиккой, уый тыххӕй-иу ӕй арӕх бахъуыдис сӕ домӕнтимӕ сразы уӕвын. Мт 27:2; Хъуыд 13:28







Псаломты чиныг, Псалтир

Рагон Фӕдзӕхсты хицӕн чиныджы — Псаломты чиныджы — дзуттаг дины 150 зарӕджы ӕмбырдгонд. Ацы чиныг бӕттынц паддзах Давиды номимӕ — таурӕгъмӕ гӕсгӕ, псаломтӕй бирӕтӕ йӕхӕдӕг ныффыста. Иннӕ псаломтӕ та бӕттынц Соломоны, Асафы, Хеманы, Етаны, стӕй Корахы фыртты нӕмттимӕ. Псаломтӕй иутӕ стауынц Хуыцауы ӕмӕ Йын арфӕ кӕнынц Йӕ хорзӕхты тыххӕй, иннӕттӕ Йӕм ӕххуысмӕ сидынц, аннӕтӕ та сты зондамонӕнтӕ. Хуыцауыл ӕууӕндджытӕ, кувгӕйӕ, рагӕй фӕстӕмӕ зарыдысты ацы псаломтӕ. Йерусалимы Кувӕндоны сӕ зарыдысты хицӕн хуызы — зарӕггӕнджыты къордимӕ ӕмӕ музыкӕимӕ. Псаломтӕн се ’ртыккаг хайы бӕрц зардӕуыди алыхуызон уадынгӕрзтимӕ — псалтери (ацы дзырдӕй равзӕрдис Рагон Фӕдзӕхсты псаломты ӕмбырдгонды иннӕ ном — «Псалтирь»), арфӕ ӕмӕ лирӕйы зӕлтимӕ. Псаломтӕ ма зарыдысты удӕфон — флейтӕ (орган) ӕмӕ ӕрмдзӕфон уадынгӕрзтӕ — тимпан, кимвал, цитрӕйы цагъдимӕ. Рагон Аргъуаны псаломтӕй пайда кодтой кувынӕн дӕр. 2 Азф 5:12; Пс 4:1; Лк 20:42; Эф 5:19







Рагдзуттаг ӕвзаг

Ч. Р. агъ. 586 азы райдайӕны, Вавилойнаг уацары размӕ, дзуттӕгтӕн сӕ фылдӕр цы ӕвзагыл дзырдтой, уый. Ацы ӕвзагыл фыст ис Рагон Фӕдзӕхсты фылдӕр хай, фӕлӕ уацарӕй раздӕхыны фӕстӕ дзуттӕгтӕй бирӕтӕ рахызтысты арамейаг ӕвзагмӕ. Ног Фӕдзӕхст ныффыссыны рӕстӕгмӕ Палестинӕйы адӕм дзырдтой, сӕйрагдӕр, арамейагау, ӕндӕр адӕмтимӕ ӕмбӕлгӕйӕ та арӕх пайда кодтой рагон бердзенаг ӕвзагӕй. Лк 23:38







Рагон бердзенаг ӕвзаг

Македойнаг Алыксандр Скӕсӕны Зӕххастӕу денджызы былгӕрӕтты цы бирӕ бӕстӕтӕ басаста, уыдоны бердзенаг ӕвзаг сси хицӕн адӕмты ӕмахастыты ӕвзаг. Рагон Фӕдзӕхсты чингуытӕ рагдзуттаг ӕмӕ арамейаг ӕвзӕгтӕй тӕлмацгонд ӕрцыдысты ацы ӕвзагмӕ. Ног Фӕдзӕхст та ныффыстой бердзенаг ӕвзагыл, цӕмӕй йӕ фылдӕр адӕм бакастаиккой, уый тыххӕй. Лк 23:38







Рагон Фӕдзӕхст

Израилы адӕм Мысырӕй куы рацыдысты, уӕд Хуыцау семӕ Синайы хохыл цы фидыд (бадзырд) сарӕзта, уый. Йӕ сӕйрагдӕр хай у Ӕгъдау.

«Рагон Фӕдзӕхст» ма хуыйны уыцы фидыдыл ӕмӕ йӕ израилӕгтӕ куыд ӕххӕст кӕнынц, ууыл дзурӕг чингуыты ӕмбырдгонд дӕр. Ацы ӕмбырдгонд бирӕ ӕнусты дӕргъы фыстой хицӕн адӕймӕгтӕ; Ног Фӕдзӕхст ӕмӕ Рагон Фӕдзӕхст иумӕ сты чырыстон Библи. 2 Кор 3:14







Рӕсӕнуат

Израилы дыууадӕс хӕдзарвӕндаджы ӕдзӕрӕг быдыры куы хаттысты, уӕд сӕ цатыртӕй арӕзт стыр лӕууӕндон. Рац 14:2; Лев 10:4; Ным 1:53







Рӕстуддзинад, рӕстуд

Рӕстуддзинад у Хуыцауы миниуджытӕй иу. Хуыцауы рӕстуддзинад нысан кӕны уый, ӕмӕ Йе ’ппӕт ракӕндтӕн дӕр сӕ бындуры ис рӕстдзинад, рӕстад ӕмӕ хорзӕх, стӕй Йӕ фидыд ӕмӕ Йӕ ныхасыл иузӕрдиондзинад. Рагон Фӕдзӕхсты рӕстудыл нымад у, Хуыцауимӕ Фидыдыл иузӕрдион чи у, Йӕ ныстуантӕ Йын дырысӕй чи ӕххӕст кӕны ӕмӕ Йын коммӕгӕс чи у, уый. Ахӕм адӕймаг «Хуыцауы бын цӕры» ӕмӕ алкӕимӕ дӕр йӕхи дары, Хуыцауы ныстуан ӕххӕст кӕнгӕйӕ. Ног Фӕдзӕхсты адӕймаджы рӕстуддзинад баст у, фыццаджыдӕр, Хуыцауыл ӕууӕндынимӕ. Уымӕ гӕсгӕ адӕймаг хъуамӕ йӕхӕдӕг тырна рӕстуд уӕвынмӕ, Хуыцауы фӕндон ӕххӕст кӕнынмӕ, уымӕн ӕмӕ ӕцӕг рӕстуд уӕвӕн ис, Хуыцау адӕймагӕн йӕ тӕригъӕдтӕ куы ныббара ӕмӕ йӕ куы сраст кӕна, уӕд. Райд 6:9; 15:6; Пс 32:1; 36:30; Мт 5:20; Ром 5:17-21; Эф 4:24







Рефаимтӕ

Израилы адӕм Ханааны зӕхх куынӕма бацахстой, уӕд дзы цы адӕмтӕ цардис, уыдонӕй иу. Рефаимтӕ дӕр, Анакы байзӕддӕгтау, уыдысты тынг бӕрзонд, уӕйгуыты хуызӕн, ӕмӕ тох кодтой Хуыцауы адӕмы ныхмӕ. Рагон Фӕдзӕхсты дзуттаг текстты ма ацы дзырд — «рефаим» — нысан кӕны мӕрдтыбӕсты уӕвӕг удты. Фӕл 2:11,20; Иов 26:5; Пс 87:11







Ром

Ног Фӕдзӕхст цы заманы кой кӕны, уӕдмӕ Ром йӕ дӕлбар бакодта Зӕххастӕу денджызы алыварс бирӕ бӕстӕтӕ, уыимӕ Палестинӕ дӕр, ӕмӕ сси, йӕ сӕргъы император кӕмӕн лӕууыд, ахӕм стыр империйы сӕйраг сахар. Куыд иннӕ дӕлбар бӕстӕты, афтӕ Палестинӕйы дӕр ромӕгтӕ дардтой се ’фсӕдтӕ ӕмӕ тынг карз ныхкъуырд лӕвӕрдтой цавӕрфӕнды ныхмӕлӕудӕн дӕр. Империйы хӕйттӕ алы рӕтты кӕй уыдысты, фӕлӕ иу бӕстӕмӕ кӕй хаудтой, уый стыр ахъаз уыди сӕ экономикӕйы рӕзтӕн ӕмӕ культурон ӕмахастытӕн. Ромы ӕмбӕстӕгтӕн (апостол Павелӕн дӕр) империйы ӕппӕт рӕтты дӕр уыди сӕрмагонд бартӕ, зӕгъӕм, сӕ бон уыдис уый домын, цӕмӕй сын тӕрхон кӕна император йӕхӕдӕг. Хъуыд 28:14-16; Ром 1:7







Рухсмонуат

Фембӕлды Цатыры, фӕстӕдӕр та Кувӕндоны ӕппӕты уаздӕр бынат, Фидыды Чырын кӕм ӕвӕрд уыдис, уыцы агъуыст. Нывонддонӕй Рухсмонуат хицӕнгонд уыдис егъау ӕмбӕрзӕнӕй. Соломоны арӕзт Кувӕндоны уыдис херувимты сурӕттӕ дӕр. Ӕгъдаумӕ гӕсгӕ ӕрмӕст хистӕр сауджынӕн уыдис Рухсмонуатмӕ бацӕуыны бар, уый дӕр афӕдз иу хатт, Сыгъдӕггӕнӕн бон, адӕмы сӕ тӕригъӕдтӕй сыгъдӕг кӕныны фӕтк ӕххӕст кӕнгӕйӕ. Рац 26:33; 3 Пад 6:23; Дзут 9:3-5,7







Саддукейтӕ

Ног Фӕдзӕхсты ныхас кӕуыл цӕуы, уыцы иудейаг дины сӕйраг къордтӕй иу. Синедрионы уӕнгтӕн сӕ фылдӕр, хистӕр сауджынтӕ ӕмӕ се ’ввахс адӕм уыдысты саддукейтӕ. Фарисейтӕй хъауджыдӕр, адонмӕ кадджын уыдис ӕрмӕст Фондзчиныгон, не ’ууӕндыдысты дзыхӕйдзургӕ таурӕгътыл, ӕнӕууӕнк кодтой пехуымпарты чингуытыл. Зӕгъӕм, разы нӕ уыдысты, Хуыцауы Тӕрхоны бон мӕрдтӕ се ’ппӕт дӕр кӕй райгас уыдзысты ӕмӕ Хуыцауы раз кӕй ӕрлӕудзысты, ууыл. Лк 20:27







Сайтан

Хуыцау ӕмӕ йӕ лӕггадгӕнджыты знаджы арӕх фӕхонынц сайтан. Дзырд «сайтан» нысан кӕны «ныхмӕлӕууӕг» кӕнӕ «азымыдарӕг» — тӕрхоны раз лӕууӕджы ныхмӕ чи дзуры ӕмӕ йӕ аххосджын чи кӕны, уый. Хуыцауы ныхмӕлӕууӕг ӕмӕ фыдмонты сӕргълӕууӕг уӕвгӕйӕ, сайтан, стӕй уыцы монтӕ сайынц адӕмы, Хуыцаумӕ сӕ нӕ уадзынц ӕмӕ бӕллынц се сӕфтмӕ. Хуыцауы ныхмӕ чи цӕуы, уыцы адӕм сты сайтаны ардыд. Ӕргомады чиныджы дзырдӕуы, зӕгъгӕ, иуафон сайтан бынтондӕр саст ӕмӕ сӕфт ӕрцӕудзӕн. Библийы сайтаны иннӕ нӕмттӕ сты: хӕйрӕг, сайӕг, Веелзевул, Левиафан. 1 Азф 21:1; Иов 1:6-8; Зах 3:2; Мт 4:10; Ӕрг 20:2







Самари

Палестинӕйы иу хай, Иудейӕ цӕгатӕрдӕм ӕмӕ Галилейӕ хуссарӕрдӕм. Паддзах Соломоны амӕлӕты фӕстӕ хуындис Цӕгатаг паддзахад Израил дӕр ӕмӕ, Амрийы паддзахиуӕгадӕй фӕстӕмӕ (Ч. Р. агъ. 885-874 азты), йӕ сӕйраг сахар дӕр. Ч. Р. агъ. 722 азы ацы паддзахад куы ныппырх ис, уӕд сси Ассирийы империйы хай, ӕмӕ дзы ӕрцӕрын кодтой ӕндӕр бӕстӕтӕй ӕрлидзджыты. Бӕстӕйы цы дзуттӕгтӕ баззадис, уыдоны ӕмӕ ног ӕрлидзджыты хонын райдыдтой самариӕгтӕ. Ӕгтӕ дӕр, иудейӕгты хуызӕн, Хуыцаумӕ куывтой Йерусалимы нӕ, фӕлӕ Геризимы хохыл. Иудейӕгтӕ ӕмӕ самариӕгтӕ кӕрӕдзийы нымадтой ӕцӕг диныл къух сисджытыл, ӕмӕ уымӕ гӕсгӕ кӕрӕдзимӕ хӕстӕг нӕ цыдысты. Иудейӕгты фӕстӕ Фарны Уац чи айста, уыдон уыдысты самариӕгтӕ.

Ромы хицаудзинады заман, Иудей ӕмӕ Галилей иумӕ уыдысты, Палестинӕ кӕй хуыдтой, уыцы провинци. Стефаны хъизӕмайраг мӕлӕты фӕстӕ Йесо Чырыстийы ахуыргӕнинӕгтӕй бирӕтӕ ацыдысты мӕ ӕмӕ уым уацамынд кодтой. Афтӕмӕй Самарийы зӕххыл раджы фӕзынди чырыстон дины фӕдыл цӕуджытӕ. 3 Пад 16:23-24; 4 Пад 17:24; Лк 10:33-35; Ин 4:9; Хъуыд 8:1,4-25







Сауджын

Фембӕлды Цатыры ӕмӕ Йерусалимы Кувӕндоны уазлӕггад кӕныны сӕрмагонд бар кӕмӕн уыдис, ахӕм адӕймаг. Моисейы Ӕгъдаумӕ гӕсгӕ сауджын уӕвӕн уыдис ӕрмӕст Моисейы хистӕр ӕфсымӕр Аароны байзӕддӕгтӕн, уымӕн ӕмӕ Хуыцау Аароны равзӕрста уазлӕггадӕн. Сауджынты хӕс уыди уазлӕггад кӕнын, нывӕндтӕ хӕссын, дины фӕтк ӕмӕ ӕгъдӕуттӕ ӕххӕст кӕнын. Сӕ лӕггады сын ӕххуыс кодтой левиттӕ. Ӕрмӕст сауджынтӕн уыдис Фембӕлды Цатыры, фӕстӕдӕр та Кувӕндоны Рухсмонуатмӕ бацӕуыны бар. Сауджынтӕ дих кодтой, радыгай чи лӕггад кодта, дыууадӕс ахӕм къордыл. Сауджынты сӕргъы лӕууыди хистӕр сауджын. Ног Фӕдзӕхсты Хуыцау сауджынтӕн зӕрдӕ ӕвӕры, ног дунейы Йӕ сауджынтӕ кӕй уыдзысты, уымӕй. Райд 41:45; Рац 30:30; Мт 8:4; Лк 1:8; Дзут 5:6; Ӕрг 20:6







Сӕндуцӕн

Къӕдзӕхы къахт бӕрцуат сӕнӕфсир лӕмарынӕн. Йӕ быны уыдис, сӕнӕфсиры дон бинаг (уый дӕр къӕдзӕхы къахт), къаддӕр, бӕрцуатмӕ, кӕуылты калдис, ахӕм хуынкъ. Сӕн дуцгӕйӕ-иу цупӕлттӕ надтой бӕгъӕввадӕй. Фӕт 6:11; Ис 63:3; Мт 21:33; Ӕрг 14:20







Сӕрдын, сӕрст

Сӕрмагонд фӕтк ӕххӕст кӕнгӕйӕ, адӕймаджы кӕнӕ исты дзаума хицӕн лӕггадӕн равзарын ӕмӕ снысан кӕнын — йӕ сӕрыл ын оливӕйы сой тадзын. Сауджынлӕггадӕн кӕнӕ паддзахиуӕгӕн сӕрстой, Хуыцау сӕрмагондӕй ацы куыстӕн кӕй равзӕрста, уыдоны. Хатгай сӕрстой пехуымпарты дӕр. Оливӕйы сойӕ сыгъдӕг кодтой нывонддон ӕмӕ Фембӕлды Цатыр. Ахӕсгӕ нысаниуӕджы дзырд «сӕрст» бӕрӕг кӕны, уырнджытӕ, Аргъуанмӕ бацӕугӕйӕ, лӕггад кӕнынӕн Хуыцауӕй цы хорзӕх ӕмӕ арфӕ райсынц, уый. Рац 40:9,15; Лев 4:3; 1 Пад 16:13; 3 Пад 19:16; Мт 22:41-45; 1 Ин 2:27







Синагогӕ

Иудейӕгты иумӕйаг ӕмбырд кувынӕн, Сыгъдӕг Фыст кӕсынӕн, дины ӕгъдӕуттӕ ахуыр кӕнынӕн, стӕй ахӕм ӕмбырдты хӕдзар. Синагогӕтӕ фӕзындысты Вавилоны уацары заман, стӕй, иудейӕгтӕ Зӕрдӕвӕрд Зӕхмӕ куы раздӕхтысты, уӕд рапарахат сты. Ӕмбырды хуымӕтӕг архайӕгӕн дӕр йӕ бон уыдис Сыгъдӕг Фыстӕй скъуыддзаг бакӕсын, стӕй йӕ иннӕтӕн ӕмбарын кӕнын кӕнӕ сын зондамонӕн ныхас кӕнын. Кувӕндонӕй хъауджыдӕр, синагогӕты нывӕндтӕ нӕ хастой. Зӕгъӕн ис ӕмӕ, иудейӕгтӕ кӕм цардысты, уыцы сахартӕн сегасы дӕр уыдис ӕппынкъаддӕр иу синагогӕ. Мт 4:23; 12:9; Мк 1:21; Лк 4:16-21; Хъуыд 13:14; 14:1; 17:10







Синай

Синайы хох (фӕхонынц ма йӕ Хорев дӕр), Синайы ӕрдӕгсакъадахы зӕххыл (ныртӕккӕйы Мысыры), Хуыцау Израилы адӕмимӕ фидыд кӕм сарӕзта ӕмӕ сын, Моисеймӕ раргом уӕвгӕйӕ, Ӕгъдау кӕм радта, уый. Моисей Синаймӕ схызти, Дӕс ныстуаны цы къӕйтыл (Фидыды къӕйдуртӕ) фыст ӕрцыдысты, уыдон райсынмӕ. Ацы хохыл Дунедарӕг дымгӕйы уддзӕфы хуызы Йӕхи раргом кодта пехуымпар Илийамӕ. Рац 19:1-25; 3 Пад 19:8-18; Гал 4:24-25







Синедрион

Ромы паддзахиуӕгады заман иудейӕгты дины ӕмӕ тӕрхоны уӕлдӕр къабаз. Йерусалимы Стыр Синедрионы уыдис ӕвдай иу уӕнджы: сауджынтӕ, ӕгъдаузонджытӕ, фарисейтӕ ӕмӕ ӕндӕр бӕрнон адӕймӕгтӕ. Уыцы ӕмбырд ромӕгты раз уыдис иудейаг адӕмы минӕвар ӕмӕ ӕххӕст кодта уӕлдӕр тӕрхондоны хӕстӕ. Ног Фӕдзӕхсты заман синедрионы сӕйрагдӕр уынаффӕтӕ хъуамӕ фидар кодтаид ромаг хицауад. Уыди ма чысыл синедрионтӕ дӕр, 23 уӕнгӕй арӕзт. Ахӕм синедрионтӕ уыдис Иудейы ӕппӕт сахарты дӕр, ӕххӕст кодтой дины ӕмӕ тӕрхоны бынӕттон оргӕнты хӕстӕ. Мт 26:59; Ин 18:31; Хъуыд 23:6







Сион

Йерусалим цы къуылдымтыл арӕзт у, уыдонӕй иу. Уымӕ гӕсгӕ ацы номӕй арӕх фӕхонынц Йерусалимӕн йӕхи, символон хуызы та — уӕларвон Йерусалим, рӕстудтӕ Хуыцауимӕ ӕнусмӕ кӕм цӕрдзысты, уыцы сахар. Сион нымад уыди Хуыцауы цӕрӕнбынатыл. Кувӕндон цы къуылдымыл арӕзт уыди, уый дӕр Сионы хох фӕхонынц. 2 Пад 5:7; Пс 9:15; 101:17; Мт 21:5; Дзут 12:22







Сионы чызг

Поэтикон загъд, афтӕ хуыдтой Йерусалим (йӕ центр уыди Сионы хох) кӕнӕ йӕ цӕрджыты. Пс 9:15; Ис 37:22







Содом ӕмӕ Гоморрӕ

Ханааны рагон сахартӕ, Хуыцау се ’нӕуагдзинады тыххӕй уӕларвон зынгӕй кӕй басыгъта, уыдон. Райд 19; Мк 6:11







Соломон

Паддзах Давиды фырт; Давиды фӕстӕ Израилы паддзах (Ч. Р. агъ. Х ӕн.). Йӕ паддзахиуӕгады афонмӕ Давиды хӕстытӕ фесты ӕмӕ Израилы паддзахад йӕ тӕмӕны бацыди. Соломон хъуыстгонд уыдис йӕ куырыхон зондӕй ӕмӕ йӕ хъӕздыгдзинадӕй; уый Йерусалимы сарӕзта фыццаг Кувӕндон.

Соломоны заман Израил бацыди йӕ тыхы ӕмӕ скадджын ис. Хуыцауы зӕрдӕвӕрдмӕ гӕсгӕ, Соломоны паддзахиуӕг уыдис сабыр ӕмӕ ӕвӕлмас. Уый фӕфылдӕр кодта хъалоны фиддонтӕ, ӕфсады нымӕц, стӕй йӕ устыты ӕмӕ йӕ номылустыты нымӕц дӕр. Йӕ царды кӕрон Соломон йӕ устыты ардыдӕй ӕндӕр хуыцӕуттӕм дӕр райдыдта кувын, ӕмӕ уымӕ гӕсгӕ Хуыцау Соломоны амӕлӕтӕй афӕдз фӕстӕдӕр Израил бауагъта дыууӕ дихы фӕкӕнын. Соломоны номимӕ баст сты Рагон Фӕдзӕхсты цалдӕр чиныджы: Ӕмбисӕндтӕ, Екклесиаст, Зарджыты Зарӕг. 2 Пад 12:24; 3 Пад 4:29-34; 11:1-6; 1 Азф 22:8-10; Мт 6:29; 12:42







Стыр Ирод, Ирод Антипӕ, Ирод Агриппӕ I, Ирод Агриппӕ II

Иудейаг паддзах, ӕгас Палестинӕйӕн дӕр хицауиуӕг кодта Ч. Р. агъ. 40 азӕй Ч. Р. агъ. 4 азмӕ. Ацы паддзах ныццӕгъдын кодта Вифлеемы ноггуырд сывӕллӕтты, Йесо Чырысти куы райгуырд, уымӕй чысыл фӕстӕдӕр. Мт 2:1-3

Ирод Антипӕ — Стыр Ироды фырт, паддзахиуӕг кодта Галилейы Ч. Р. агъ. 4 азӕй Чырыстийы райгуырды фӕстӕ 39 азмӕ. Аргъауӕг Иуане йӕ азымы куы бадардта йе ’нӕуаг усракуырды тыххӕй, уӕд ӕй ӕрцахсын ӕмӕ амарын кодта. Йесойӕн тӕрхон куы кодтой, уӕд Ӕй Понтий Пилат барвыста Ирод Антипӕмӕ — уый рагӕй фӕндыд Йесойы ӕмӕ, цы диссӕгтӕ аразы, уый фенын. Фӕлӕ Йесойы нӕ бафӕндыд йемӕ дзурын, ӕмӕ Йӕ Ирод бафхӕрдта ӕмӕ фӕстӕмӕ арвыста. Мк 6:14-27; Лк 23:7-12

Ирод Агриппӕ I — Стыр Ироды фырты фырт; Чырыстийы райгуырды фӕстӕ 41-44 азты паддзахиуӕг кодта Палестинӕйы. Тынг ӕфхӕрдта чырыстӕтты. Хъуыд 12:1-4,20-23

Ирод Агриппӕ II — апостол Павел кӕй раз ныхас кодта, уыцы Ирод Агриппӕ I (Фыццаджы) фырт; 70-ӕм азы онг паддзахадиуӕг кодта Палестинӕйы алы хӕйтты, уый фӕстӕ Роммӕ ацыдис. Хъуыд 25:23-24







Сунӕт кӕнын

Лӕппуты, нӕлгоймӕгты кӕройнаг буар лыг кӕныны фӕтк. Хуыцау Авраамӕн цы ныстуан радта, уымӕ гӕсгӕ, алы дзуттаг лӕппу дӕр йӕ райгуырды фӕстӕ ӕстӕм бон хъуамӕ сунӕтгонд ӕрцӕуа. Йесойы рӕстӕджы сывӕллоныл ном дӕр уыцы бон ӕвӕрдтой. Сунӕт уыдис Хуыцау ӕмӕ Авраамы байзӕддӕгты ӕхсӕн фидыды (бадзырды) нысан ӕмӕ ӕвдыста, адӕймаг йӕ бинонтимӕ иумӕ Хуыцауы адӕмы хай кӕй сси ӕмӕ Хуыцауы амындмӕ гӕсгӕ кӕй цӕры. Сунӕт уыдис Израилы адӕмӕй уӕвыны нысан. Дзуттӕгты арӕх хуыдтой «сунӕтгӕндтӕ», иннӕ адӕмты та, Иунӕг Хуыцауы чи нӕ зыдта, ома муртаттӕгты, — «ӕнӕсунӕт». Райд 17:9-27; Лев 12:3; Ин 7:22; Ром 4:10







Сыгъдӕг Уд

Дзуттаг дзырд «руах» ӕмӕ бердзенаг «пнеума» нысан кӕнынц «улӕфт, уддзӕф, тӕф». Рагон Фӕдзӕхсты Хуыцауы Уд у, зӕххыл цыдӕриддӕр ис, уый фӕлдисӕг ӕмӕ царддӕттӕг тых. Уыцы Уд адӕймагӕн дӕтты зонд, арӕхстдзинӕдтӕ ӕмӕ курдиӕттӕ, сиды йӕм Хуыцауӕн лӕггад кӕнынмӕ. Израилы тӕрхонгӕнджытӕй, пехуымпартӕй ӕмӕ паддзӕхтӕй Хуыцауы Уд агуырдта сӕрмагонд лӕггад. Хуыцауы Уд-иу йӕхи ӕруагъта хицӕн адӕймӕгтыл кӕнӕ адӕмы къордыл ӕмӕ-иу сӕ схайджын кодта развӕлгъау дзурыны курдиатӕй.

Библийы ма Хуыцауы Уды хуындӕуы Сыгъдӕг Уд.

Сыгъдӕг Удмӕ дӕр, Фырты ӕмӕ Фыды хуызӕн, ис Хуыцауы ӕппӕт миниуджытӕ.

Лукайы Евангелимӕ гӕсгӕ, Йесо сӕнтысти ӕнӕ адӕймаджы архайдӕй, ӕрмӕст Сыгъдӕг Уды фӕрцы. Аргъауыны рӕстӕг Йесойыл сӕрмагонд хуызы Йӕхи ӕруагъта Сыгъдӕг Уд. Йесо зӕрдӕ куыд ӕвӕрдта, афтӕ, Хорысӕры бӕрӕгбоны (Фӕндзайоны боны), Сыгъдӕг Уд Йӕхи ӕруагъта апостолтыл дӕр. Сыгъдӕг Уды фӕрцы адӕймаг райгуыры ног цардӕн ӕмӕ йӕ Хуыцау Йӕ фырт схоны. Хуыцауыл ӕууӕндӕджытӕн Уд ратты Аргъуаны лӕггад кӕныны курдиат. Уды лӕвӕрттӕ сты: уарзт, цин, ӕнцой, фӕразондзинад, хӕларзӕрдӕ ӕмӕ сӕрныллӕг уӕвын, уырнындзинад, хиуылхӕст. Дзырд «руах» ма нысан кӕны адӕймаджы уд кӕнӕ адӕймаджы уӕлдӕр мидис. Ацы дзырд бӕттынц монон гоймӕгтимӕ дӕр (зӕгъӕм, зӕдтӕ ӕмӕ дӕлимонтӕ). Райд 1:2; Рац 15:8; Фӕт 3:10; 1 Пад 10:6; 16:14; 3 Пад 21:5; Иов 32:8; Пс 50:13; Ис 63:10; Мт 3:16; 28:19; Лк 1:35; 8:55; Ин 3:8; 14:26; 20:22; Хъуыд 2:1-4; 16:16; Ром 8:15; 1 Кор 12:8-10; Гал 5:22-23; Дзут 1:14







Сыгъдӕг, ӕнӕсыгъдӕг

Рагон Фӕдзӕхсты ацы дзырдтӕ хауынц, сӕйрагдӕр, ритуалон сыгъдӕгдзинадмӕ. Моисейы Ӕгъдаумӕ гӕсгӕ, израилӕгтӕ хъуамӕ кӕрӕдзийӕ иртӕстаиккой сыгъдӕг ӕмӕ ӕнӕсыгъдӕг. Ӕнӕсыгъдӕгыл нымад уыдысты иуӕй-иу цӕрӕгойтӕ, мӕргътӕ ӕмӕ кӕсӕгтӕ, дзауматӕ ӕмӕ хойраджы хуызтӕ, фӕлӕ уый хаудис адӕймагмӕ дӕр. Адӕймаг сыгъдӕгыл нымад уыди, ӕнӕсыгъдӕг хӕринаг куы нӕ хордта, хъотырджыныл, буары низтӕй сӕйӕгыл кӕнӕ мардыл куы не ’ндзӕвыд, йӕ буарыл тугӕрхӕмттӕ куы нӕ уыдис, уӕд. Сылгоймаг ӕнӕсыгъдӕгыл нымад уыдис ӕрвылмӕйон низы рӕстӕг кӕнӕ ныййарыны хӕдфӕстӕ. Ӕнӕсыгъдӕгыл нымад уыдысты, хъотыр ӕмӕ буары ӕндӕр низтӕй чи садис, уыдон. Ӕнӕсыгъдӕг адӕмӕн нӕ уыдис дины фӕтк ӕххӕст кӕныны ӕмӕ сыгъдӕгыл андзӕвыны бар. Хи ссыгъдӕг кӕныны тыххӕй адӕймаг хъуамӕ сӕххӕст кодтаид бӕлвырд фӕтк. Зӕгъӕм, сыгъдӕг кӕныны тыххӕй хастой нывонд ӕмӕ-иу адӕймаджы бапырх кодтой иссопӕй (кӕрдӕг), стӕй ма хъуыдис хи цынайын ӕмӕ уӕлӕдарӕс цыхсын дӕр. Ног Фӕдзӕхсты ритуалон сыгъдӕгдзинадмӕ ис ӕндӕр ахаст. Йесо Чырысти амыдта, адӕймаг тӕригъӕдтӕй куынӕ ссыгъдӕг уа, уӕд ӕддаг сыгъдӕгдзинад кӕй ницы у. Чырыстийы райгасы фӕстӕ апостол Петр Хуыцауӕй райста ӕргомад, цӕмӕй, Уый цы ссыгъдӕг кодта, уый ӕнӕсыгъдӕгыл нымад ма уа, уымӕн ӕмӕ, Хуыцау цы сфӕлдыста, уыдонӕй ӕнӕсыгъдӕг ницы у. Лев 7:19; 10:10; 13:13; Ным 19:17-19; Фӕл 14:3-21; Пс 50:4,9; Мт 23:25-26; Хъуыд 10:15; Ром 14:14; Тит 1:15







Сыкъауадындзты бӕрӕгбон

Бӕрӕг ӕй кодтой дзуттаг къӕлиндары ӕвдӕм мӕйы, тишрийы (кӕнӕ ефонимы), фыццаг бон. Ӕрхаудис-иу фӕззӕджы райдианмӕ. Уыцы бон израилӕгтӕ улӕфыдысты се ’ппӕт куыстытӕй дӕр. Скодтой-иу уазӕмбырдтӕ, цагътой сыкъауадындзтӕй ӕмӕ хастой ӕмбӕлгӕ нывӕндтӕ. Лев 23:23-25; Ным 29:1-6







Тӕригъӕд

Хуыцауы Ӕгъдау не ’ххӕст кӕнын, Йӕ фӕдзӕхстытӕ Йын халын ӕмӕ Хуыцауы коммӕ нӕ кӕсын. Рагон Фӕдзӕхсты тӕригъӕдджын адӕймаг йӕ тӕригъӕды тыххӕй хъуамӕ нывонд ӕрхастаид. Райд 4:7; 18:20; 31:36; Рац 29:10-14; Мт 3:6; Ром 3:20







Тӕригъӕды нывонд

Ацы нывонды нысан у ӕнӕсыгъдӕгдзинадӕй фервӕзын ӕмӕ уд ссыгъдӕг кӕнын. Рац 30:10; Лев 4:2-35; Дзут 10:26







Уаз бынат

Рухсгонд дзул, сыгъзӕрин будсудзӕн нывондхӕссӕн ӕмӕ сыгъзӕрин цырагъ кӕм уыдысты, уыцы агъуыст Фембӕлды Цатыры, фӕстӕдӕр та — Кувӕндоны. Рухсмонуатӕй хицӕнгонд уыдис егъау ӕмбӕрзӕнӕй.

Ӕгъдаумӕ гӕсгӕ-иу сауджын нывонддонмӕ бацыдис райсомӕй ӕмӕ изӕрӕй, сыгъзӕрин нывондхӕссӕныл цырагъ ссудзынмӕ. Уаз бынатмӕ бацӕуыны бар уыдис ӕрмӕст сауджынтӕн. Хатгай дзырдбаст «уаз бынат» фӕнысан кӕны ӕппӕт Фембӕлды Цатыр кӕнӕ Кувӕндон. Ацы нысаниуӕджы «уаз бынат» нымад уыдис, Хуыцау Йӕхӕдӕг кӕм ис, ахӕм бынатыл. Дзуттӕгтӕ ӕууӕндыдысты ууыл дӕр, ӕмӕ зӕххон уаз бынат дӕр ӕмӕ зӕххон Кувӕндон дӕр (Фембӕлды Цатыр) кӕй сты, Хуыцауы бынат чи у, уыцы ӕцӕг, уӕларвон Кувӕндонӕн йе ’ндӕрг. Дзуттӕгтӕм ӕрвыст фыстӕджы загъдӕуы, Йесо Чырысти Йӕ нывонды фӕрцы уырнджытӕн уӕларвон Кувӕндонмӕ бацӕуыны фадат кӕй радта. Рац 26:33; Лев 4:6; Езек 42:13; Дзут 9:1-10; 9:24-25; 10:19







Уаз, рухс

Библийы «уаз» нысан кӕны «хицӕнгонд, ӕрвылбоны арӕнтӕй ахизӕг, ацы дунейӕ чи нӕу ӕмӕ уымӕ гӕсгӕ бандзӕвӕн кӕуыл нӕй, ахӕм». Ацы дзырд хауы, фыццаджыдӕр, Хуыцаумӕ. Рагон Фӕдзӕхсты афтӕ хуыдтой, ӕрмӕст Хуыцауӕн нывондгонд цы у, уый: Фембӕлды Цатыр, Кувӕндон, хуыцаулӕггады дзауматӕ. Адӕмимӕ бастӕй та дзырд «уаз» нысан кодта, Хуыцаумӕ чи кувы, уыдоны (Рагон Фӕдзӕхсты уыдон сты Израилы адӕм, Ног Фӕдзӕхсты та — Аргъуан). Адӕм дӕр ӕмӕ предметтӕ дӕр рухсгонд цӕуынц Рухсмӕ ӕмхиц уӕвыны (бандзӕвыны) фӕрцы. Рухсгонд (уаз) вӕййынц, цалынмӕ ӕнӕсыгъдӕгыл нӕ бандзӕвынц, уӕдмӕ. Куы бандзӕвой, уӕд та, Хуыцаумӕ кувыны кӕнӕ куывды архайыны размӕ, хъуамӕ фӕткмӕ гӕсгӕ ногӕй сыгъдӕггонд ӕрцӕуой. Лев 6:18; 11:44-45; 14:8; Ис 6:3; Мк 1:24; Ром 1:7; Ӕрг 4:8







Уӕрдон

Дыууӕцалхон бӕхуӕрдон, пайда дзы кодтой хӕсты быдыры дӕр ӕмӕ хуымӕтӕг уӕзласӕны хуызы дӕр. Уӕлдай арӕхдӕр ӕмбӕлдис, Ромаг империйы сахартӕ ӕмӕ провинциты ӕхсӕн хорз фӕндӕгтӕ куы фӕзындис, уӕд. Адӕмы, стӕй уӕззау дзауматӕ ластой сындӕггай цӕуӕг уӕрдӕттыл. Рогдӕр дыууӕцалхон уӕрдӕтты ластой ӕрмӕст адӕмы. Уыди ма сӕрмагонд постласӕн уӕрдӕттӕ дӕр. Райд 41:43; 46:29; 1 Пад 8:11; Хъуыд 8:28







Урим ӕмӕ туммим

Хуыцауы фӕндон бамбарынӕн цы дзауматӕй пайда кодтой, уыдон. Ӕвӕрд уыдысты хистӕр сауджыны риуылдарӕны — хуыдтой ма йӕ «тӕрхоны риуылдарӕн» дӕр. Нымад у, зӕгъгӕ, ацы дзауматы фӕрцы уыдис хӕлттӕ ӕппарӕн: сӕ иу нысан кодта «о», иннӕ та «нӕ». Рац 28:30; Лев 8:8; Фӕл 33:8







Уырнынад

Хуыцауыл ӕууӕндын, Уый зӕрдӕ цӕмӕй бавӕрдта, уыдон иууылдӕр кӕй ӕрцӕудзысты, ууыл ӕууӕндын, Йӕ дзырдимӕ Йын разы уӕвын, ӕрвылбон Йӕ фӕнд ӕххӕст кӕнынмӕ цӕттӕ уӕвын. Ног Фӕдзӕхсты Йесо Чырыстийыл ӕууӕндын нысан кӕны Уый Хуыцауыл ӕмӕ Ирвӕзынгӕнӕгыл нымайын. Райд 15:6; Дзут 11







Фараон

Рагон Мысыры афтӕ хуыдтой хицауиуӕггӕнӕджы (паддзахы). Уыдонӕй иу хорз цӕстӕй кастис Йаковы фырт Йосефмӕ, иннӕ та тынг карз ӕфхӕрдта уацары уӕвӕг израилӕгты (Мысырӕй рацыды размӕ). Райд 41:38-46; Рац 1:8-22; 3 Пад 9:16; Хъуыд 7:10







Фарисейтӕ

Ног Фӕдзӕхст кӕй кой кӕны, уыцы иудейаг дины сӕйраг къордтӕй иу. Фарисейты минӕвӕрттӕ уыдысты Синедрионы уӕнгтӕ. Саддукейтӕй хъауджыдӕр, фарисейтӕ архайдтой ӕрмӕст Моисейы Ӕгъдау нӕ, фӕлӕ ма бирӕ дзыхӕйдзургӕ таурӕгъты домӕнтӕ ӕххӕст кӕныныл дӕр. Ноджы сӕ уырныдта, Хуыцау дунейӕн тӕрхон куы кӕна, уӕд ӕппӕт мӕрдтӕ дӕр кӕй райгас уыдзысты ӕмӕ Хуыцауы раз кӕй ӕрлӕудзысты, уый. Тынг лӕмбынӕг ӕххӕст кодтой ритуалон сыгъдӕгдзинады фӕтк, адӕмы ӕхсӕн сын уыдис стыр кад, ӕмӕ сӕхӕдӕг дӕр сӕрыстыр уыдысты, динылмард ӕмӕ хӕрзӕгъдау кӕй сты, уымӕй. Дины домӕнтӕ афтӕ карзӕй чи не ’ххӕст кодта, уыдоныл-иу фарисейтӕ былысчъилтӕ кодтой. Йесо адӕмы фӕдзӕхста, цӕмӕй сӕхи хизой фарисейты фӕзмынӕй кӕнӕ сӕ ахуырыл лӕууынӕй, уымӕн ӕмӕ фарисейтӕ Моисейы Ӕгъдау уӕлӕнгай ӕххӕст кодтой. Чырыстимӕ йе ’ргом раздахыны размӕ апостол Павел дӕр фарисей уыдис. Мт 5:20; 9:11; 23:2-39; Лк 18:11; Хъуыд 23:6-9; 26:5







Фарн

Ног Фӕдзӕхсты хуыцаузонӕн терминты сӕйрагдӕртӕй иу. Ацы дзырд нысан кӕны, Хуыцау адӕймагӕн йӕ цавӕрдӕр хъуыддӕгты тыххӕй нӕ, фӕлӕ Йӕхи фӕндӕй кӕй ратты, ахӕм хорзӕх. Уымӕй фарн хицӕн кӕны Ӕгъдауӕй: Ӕгъдау бӕрӕг кӕны Хуыцау ӕмӕ адӕймаджы ӕхсӕн, стӕй хицӕн адӕймӕгты ӕхсӕн рӕстады бындурыл арӕзт ахастытӕ — алкӕмӕн дӕр лӕвӕрд цӕуы, цӕй аккаг у, ӕрмӕстдӕр уый.

Фарны ӕмбарынад ахӕссӕн ис хицӕн адӕймаджы кӕнӕ адӕмы къорды алыхуызон курдиӕттӕм ӕмӕ цаутӕм; ӕппӕты стырдӕр фарн у Чырыстийыл ӕууӕндӕг адӕмӕн лӕвӕрд ӕнусон цард Хуыцауимӕ. Лк 1:30; Ром 5







Фарны Уац, Евангели

Бердзенаг дзырд «эвангелион» нысан кӕны цавӕрфӕнды хорз уац дӕр, зӕгъӕм, знӕгтыл фӕуӕлахиз уӕвын, сабырдзинады ӕрлӕуд, паддзахы байзӕддаджы райгуырд.

Ног Фӕдзӕхсты Хуыцау йӕ зӕдты фӕрцы адӕмӕн фехъусын кодта, Рагон Фӕдзӕхст Йе ’рцӕуыны кой Кӕмӕн кӕны, Уыцы Мессиа (бердзенагау «Христос») кӕй райгуырдис.

Хуыцауы Паддзахады ӕрцӕуыны ӕмӕ Хуыцауы адӕмуарзоны тыххӕй Фарны Уац фехъусын кодта Йесо Чырысти Йӕхӕдӕг. Уыцы уарзондзинады сӕраппонд Йесо, Хуыцауы Фырт, Йӕхи мӕлӕтмӕ радта, фӕлӕ Йӕ Хуыцау райгас кодта. Йесо Чырыстийы райгуырды, Йӕ лӕггады, Йӕ амынды, дзуарыл Йӕ мӕлӕты ӕмӕ Йӕ райгасы тыххӕй Фарны Уац сси чырыстон дины бындур. Фӕстӕдӕр Фарны Уац хонын райдыдтой, Чырыстийы зӕххон цард, амӕлӕт ӕмӕ райгасыл ныхас кӕм цӕуы, Ног Фӕдзӕхсты уыцы фыццаг цыппар чиныджы. Ис 52:7; 61:1; Мт 4:23; Лк 1:26-38; 2:10; 1 Кор 15:1







Фӕдзӕхсын, арфӕ кӕнын

Искӕмӕн хорзӕх курын. Хуыцау адӕймагӕн арфӕ куы фӕкӕны, уӕд ын ралӕвар кӕны исты хорзӕх, зӕгъӕм, ӕнтыстдзинад, сабырдзинад, бирӕ байзӕддӕгтӕ, цард. Хуыцау арфӕ кӕны, Йӕхи кӕмӕн фӕнды, уыдонӕн.

Иу адӕймаг иннӕйы Хуыцауыл куы фӕдзӕхса, уӕд йӕ куывдӕй ӕвдисы, йӕ зӕрдӕ йын хорздзинӕдтӕ кӕй зӕгъы, уый. Пехуымпартӕ Авраам, Исаак ӕмӕ Йаков сӕ цоты Хуыцауыл куы фӕдзӕхстой, уӕд развӕлгъау кодтой амондджын фидӕны кой.

Адӕймаг Хуыцауӕн куы арфӕ кӕна, уӕд Ын кад кӕны ӕмӕ Дзы бузныг у. Йесо уӕларвмӕ ссӕуыны размӕ сывӕллӕтты ӕмӕ Йӕ ахуыргӕнинӕгты фӕдзӕхста. Чырыстийы ахуыргӕнинӕгты хӕс у Хуыцауы арфӕ хӕссын ӕмӕ йӕ парахат кӕнын, уыимӕ Хуыцауы арфӕйӕ хайджын сты знӕгтӕ ӕмӕ ӕфхӕрджытӕ дӕр. Хуыцауыл фӕдзӕхсын у дзырд «ӕлгъитын»-ы антоним. Райд 1:22,28; 12:3; Фӕл 28:1-14; Мт 5:44; Мк 10:16; Лк 6:28; 24:50; Ром 12:14; 15:29; 1 Кор 4:12







Фӕсмон, фӕфӕсмон кӕнын, хиуыл ӕрхудын

Фӕсмонмӕ хауы хиуыл ӕрхудын, тӕригъӕдтӕ бамбарын ӕмӕ, Хуыцауӕн хъыг чи у, ахӕм цардыл къух сисын. Дзуттаг дзырд «шув» нысан кӕны «баздӕхын», «раздӕхын»; фӕсмоны нысаниуӕджы йӕ мидис у уый, ӕмӕ адӕймаг ӕгасӕй дӕр Хуыцауы ’рдӕм куы аздӕхы, ӕндӕр хуыцӕуттӕн лӕггад кӕнынӕй ӕмӕ тӕригъӕдтӕм ӕмхиц уӕвынӕй йӕхи куы фӕиппӕрд кӕны. Фӕсмонимӕ ма баст у дзуттаг дзырд «нихам» дӕр, нысан кӕны «фӕсмон кӕнын», «хъыг кӕнын», уымӕн ӕмӕ фӕсмоны райдайӕн у ӕфсӕнттӕ нӕ агурын ӕмӕ тӕригъӕдджын цардыл хи атигъ кӕнын. Фӕсмонгӕнгӕйӕ, ком дӕр ӕмӕ сау дӕр фӕдарынц, фӕкӕуынц, сӕ уӕлӕдарӕс арӕдувынц фӕйнӕрдӕм, риу фӕхойынц. Фӕсмонгӕнӕг адӕймаг Хуыцауӕй хатыр куры йӕ тӕригъӕдты тыххӕй ӕмӕ фидарӕй бауынаффӕ кӕны, кӕй нал фӕрӕдидзӕн, Хуыцауы фӕндон кӕй ӕххӕст кӕндзӕн.

Ног Фӕдзӕхсты пайда кӕнынц бердзенаг дзырдӕй — «метанойа»; нысан кӕны «зонды ивд», уымӕн ӕмӕ ма, уӕлдӕр ранымад хъуыддӕгтӕй уӕлдай, фӕсмонмӕ хауы тӕригъӕдджын хъуыдытӕй суӕгъд уӕвын ӕмӕ ӕппӕт зонд ӕмӕ зӕрдӕйӕ Хуыцаумӕ аздӕхын. Библийы бирӕ ис фӕсмоны уацамынды дӕнцӕгтӕ, зӕгъӕм, Йеремиамӕ, Иоелмӕ ӕмӕ Ионӕмӕ, стӕй Аргъауӕг Иоаннмӕ. Ахӕм уацамынд ис Йесо Чырыстийы ӕмӕ апостолты амындтыты дӕр. 3 Пад 21:27; Иов 42:6; Йер 31:19; Езек 18:30; Иоел 2:12; Ионӕ 3:5; Мт 3:8; Мк 2:17; Лк 18:13; 2 Тим 2:25-26







Фембӕлды Цатыр

Хӕсгӕ кувӕндон, арӕзт у егъау цатыр ӕмӕ йӕ алыварс ӕмбондӕй ӕхгӕд кӕрты хуызы. Кӕрты уыди нывондхӕссӕн, ӕрхуы «денджыз» ӕмӕ Фембӕлды Цатыр йӕхӕдӕг, хуыдтой ма йӕ Ӕмбырды Цатыр кӕнӕ Ӕргомы Цатыр. Фембӕлды Цатыр уыдис, израилӕгтӕ сауджынты фӕрцы Хуыцауимӕ кӕм ӕмбӕлдысты, уыцы бынат. Цатыры мидӕгӕй уыди дыууӕ агъуысты: Уаз бынат ӕмӕ Рухсмонуат. Уаз бынаты уыдис фынг, йӕ уӕлӕ рухсгонд дзултӕ ӕмӕ уаз лӕвӕрттӕ кӕнынӕн хъӕугӕ дзауматӕ, стӕй будсудзӕн нывондхӕссӕн ӕмӕ цырагъ. Хуыцауы фӕндонмӕ гӕсгӕ израилӕгтӕ Фембӕлды Цатыр сарӕзтой ӕмӕ йӕ семӕ хастой, ӕдзӕрӕг быдыры куы хаттысты, уӕд. Фембӕлды Цатыры ӕвӕрд уыдис Фидыды Чырын. Израилӕгты рӕсӕнуаты Фембӕлды Цатыр нысан кодта Хуыцауы хӕдзар. Цалынмӕ Соломон Йерусалимы Кувӕндон нӕ сарӕзта, уӕдмӕ израилӕгтӕ Хуыцаумӕ куывтой ӕмӕ йын нывонд хастой Фембӕлды Цатыры раз. Израилӕгтӕн уыдис Фембӕлды Цатыры кӕртмӕ бацӕуыны бар, фӕлӕ Уаз бынатмӕ цӕуӕн уыдис ӕрмӕст сауджынтӕн; уыимӕ Рухсмонуатмӕ бацӕуӕн уыдис ӕрмӕст хистӕр сауджынӕн, уый дӕр афӕдз иу хатт. Израилӕгты уырныдта, Хуыцау Фембӕлды Цатыры кӕй ис ӕмӕ афтӕмӕй ӕппӕт ӕмбырд дӕр Йемӕ кӕй сты, уый. Соломоны заман Фембӕлды Цатыр иу ранӕй иннӕмӕ нӕ хастой, фӕлӕ ӕдзух уыдис Йерусалимы, ӕмӕ йӕ раивта дур ӕмӕ хъӕдӕрмӕгӕй арӕзт Кувӕндон. Рац 26:1-37; 27:21; Ным 1:50; Хъуыд 7:44; Дзут 8:2-5







Фиддоны нывонд

Нывонды нысан у, Хуыцауы раз кӕнӕ адӕймаджы раз чи фӕтӕригъӕдджын ис, уымӕн ныххатыр кӕнын. 1 Пад 6:3







Фидыд (бадзырд)

Формалон бадзырд адӕймӕгты ӕхсӕн кӕнӕ адӕймаг ӕмӕ Хуыцауы ӕхсӕн. Дыккаг уавӕры Хуыцау зӕрдӕ бавӕры, адӕймаг та сразы вӕййы цавӕрдӕр ӕгъдӕуттӕ, уагӕвӕрдтӕ ӕххӕст кӕныныл; фидыдӕн уӕвӕн уыдис иувӕрсыг дӕр (Хуыцау адӕймагӕн зӕрдӕ ӕвӕры). Фидыд ныффидар кӕнынӕн-иу хастой нывонд. Библийы сӕйраг бынат ахсы Хуыцау ӕмӕ адӕмы ӕхсӕн фидыд. Синайы хохыл Хуыцау Моисейы фӕрцы фидыд сарӕзта дзуттаг адӕмимӕ. Хуыцау дзуттӕгтӕн зӕрдӕ бавӕрдта йӕ хӕрзаудӕнӕй, знӕгтӕй сӕ хъахъхъӕнынӕй, уыдон та Йыл хъуамӕ иузӕрдион уыдаиккой ӕмӕ Йын Йӕ фӕнд ӕххӕст кодтаиккой, Ӕгъдауы куыд загъд у, афтӕ. Уыцы фидыды, йӕ саразыны ӕмӕ йе ’ххӕст кӕныны кой цы чингуыты ӕмбырдгонды ис, уый хуыйны Рагон Фӕдзӕхст. Пехуымпартӕ развӕлгъау дзырдтой, зӕгъгӕ, Хуыцау ӕмӕ адӕмы ӕхсӕн уыдзӕн ног фидыд. Евангелийы загъдӕуы, уый Йесо Чырыстийы мӕлӕт ӕмӕ райгасы фӕрцы кӕй сарӕзтӕуыд. Уыцы фидыды кой ис Ног Фӕдзӕхсты чингуыты. Ныр Хуыцауы адӕмыл нымад сты, Чырыстийыл чи баууӕндыдис ӕмӕ Йӕ амындмӕ гӕсгӕ чи цӕры, уыдон сегас дӕр, цавӕрфӕнды адӕмыхаттӕй куы уой, уӕддӕр. Райд 9:9-17; 15:18; Рац 6:4; 19:5-6; 2 Пад 5:3; Пс 88:4-5; Мт 26:28; Хъуыд 3:25; 1 Кор 11:25; Дзут 7:22







Фидыды нывонд

Ацы нывонд хастой Хуыцауимӕ раст ӕмахастытӕ хъахъхъӕныны ӕмӕ Йемӕ бафидауыны, ӕмахастытӕ сног кӕныны тыххӕй бӕрӕгбоны. Нывондаг-иу куы аргӕвстой, уӕд-иу кусарты иу хай нывондхӕссӕныл басыгътой, иннӕ хай та-иу, нывонд чи хаста, уый, стӕй йӕ бинонтӕ ӕмӕ сауджын бахордтой. Лев 3:1-17; 3 Пад 9:25







Фидыды Чырын

Израилӕгты сӕйраг уаз хӕзна: сыгъзӕринцъар хъӕдын лагъз. Йӕ мидӕг ӕвӕрд дыууӕ дурын къӕйыл (фидыды къӕйтыл) фыст уыдысты, Хуыцау Израилы адӕмимӕ фидыд куы сарӕзта, уӕд Синайы хохыл Моисейӕн цы 10 ныстуаны радта, уыдон. Фидыды Чырыны сӕрыл сыгъзӕрин доны тылд нывты сӕ базыртӕ айтынг кодтой дыууӕ херувимы. Рагон дзуттаг ӕвзагыл Фидыды Чырыны сӕр хуындис «каппорет», ома «ӕхгӕнӕн, бафыст» («сыгъдӕггонд»). Фидыды Чырын ӕвӕрд уыди Рухсмонуаты — Фембӕлды Цатыры, фӕстӕдӕр та — Кувӕндоны, ӕппӕты уаздӕр бынаты. Рац 25:10-21; Дзут 9:4; Ӕрг 11:19







Филистим, филистимӕгтӕ

Адӕмыхатт. Сӕ равзӕрд бынтон бӕрӕг нӕу, чи зоны, рагон Ханаанмӕ ӕрбафтыдысты сакъадах Кафторӕй (Критӕй). Ч. Р. агъ. XII ӕн. бацахстой цалдӕр сахары Ханааны хуссар-ныгуылӕйнаг былгӕрон — Газӕ, Ашкелон, Ашдод, Гат — ӕмӕ сарӕзтой фӕндзӕм сахар — Екрон. Хицӕн кодтой Ханааны цӕрӕг иннӕ адӕмтӕй. Филистимӕгты-иу хуыдтой «ӕнӕсунӕттӕ» дӕр, уымӕн ӕмӕ уыдон, хӕстӕгскӕсӕйнаг адӕмтӕй хъауджыдӕр, ацы фӕтк не ’ххӕст кодтой. Иннӕ скӕсӕйнаг бӕстӕтӕ сӕтгӕйӕ, филистимӕгтӕ сӕмбӕлдысты, Ханааны цӕгат-скӕсӕнӕй ныгуылӕнмӕ чи цыдис, уыцы израилаг адӕмимӕ ӕмӕ семӕ хӕцын райдыдтой. Афтӕмӕй филистимӕгтӕ систы Израилы сӕйраг знӕгтӕй иу, цалынмӕ сӕ паддзах Давид бынтон нӕ басаста, уӕдмӕ. Фӕт 3:3; 14:3; 2 Пад 8:1; Йер 47:4







Фыст

Ног Фӕдзӕхсты афтӕ хуыйнынц Рагон Фӕдзӕхсты чингуытӕ. Фӕстӕдӕр, Ног Фӕдзӕхст фыст куы ӕрцыд, уӕд чырыстӕттӕ уый дӕр бахастой «Сыгъдӕг Фыст»-ы ӕмбарынадмӕ. Мт 21:42; Ром 10:11







Халагъудты бӕрӕгбон

Дзуттаг бӕрӕгбон; израилӕгтӕ-иу ацы бонты сӕ хӕдзӕрттӕ ныууагътой, ӕмбӕлгӕ нывӕндтӕ-иу ӕрхастой ӕмӕ-иу къуырийы дӕргъы цардысты, тыллӕг ӕфснайгӕйӕ, быдыры къалиутӕй цы халагъудтӕ арӕзтой, уыдоны. Бӕрӕг ӕй кодтой дзуттаг къӕлиндары ӕвдӕм мӕй тишрийы (кӕнӕ ефанимы) 15-ӕм бонӕй 21-ӕм бонмӕ, Сыгъдӕггӕнӕн бонӕй иу чысыл фӕстӕдӕр. Бӕрӕгбон ӕййӕфта хор ӕмӕ дыргътӕ ӕфснайыны кӕрон ӕмӕ сӕнӕфсир тоныны рӕстӕг, фӕззыгон къӕвдаты размӕ, уымӕ гӕсгӕ ма йӕ хуыдтой «Хорӕфснайӕн» кӕнӕ «Хуымгӕрдӕн». Бӕрӕгбоны къуыри мысыдысты, израилӕгтӕ, Мысырӕй Ханаанмӕ цӕугӕйӕ, ӕдзӕрӕг быдыры куыд хаттысты ӕмӕ халагъудты куыд цардысты, уый. Ацы бонты израилӕгтӕ Хуыцауӕн арфӕ кодтой хорӕрзады тыххӕй. Халагъудты бӕрӕгбоны дзуттаг ном у «суккот». Рац 23:16; 34:22; Лев 23:27-36; 23:39-43; Ным 29:12-35; Фӕл 16:13-15; Ин 7:2







Халдейӕгтӕ

Вавилоны паддзахады цӕрӕг адӕмтӕй иу. Ацы номӕй арӕх фӕхонынц Вавилоны ӕппӕт цӕрджыты дӕр. 4 Пад 24:2-13; Йер 24:5; 25:12; 51:24; Езек 23:15







Хамос

Моавӕгтӕ кӕмӕ куывтой, уыцы муртаттаг хуыцау. 3 Пад 11:7,33; Йер 48:13,46







Ханаан

Нойы фырты фырттӕй иу. Хамы фырт, стӕй ма, Зӕххастӕу денджызӕй цӕугӕдон Иорданы ӕхсӕн йӕ байзӕддӕгтӕ (хананейӕгтӕ) раздӕр кӕм цардысты, уыцы бынаты ном. Хуыцау ацы зӕхх раттынӕй зӕрдӕ бавӕрдта Авраам ӕмӕ йӕ байзӕддӕгтӕн. Ханаан сындӕггай басастой израилӕгтӕ. Райд 9:18; 12:5-7; Рац 6:4; Нун 5:12; Хъуыд 13:19







Хӕйрӕг

Дзырд «диаболос» рагон бердзенаг ӕвзаджы нысан кӕны «азымыдарӕг, хахуыргӕнӕг, мӕнгдзурӕг». Дӕлимонты сӕргълӕууӕг ӕмӕ Хуыцауы знаг. Библийы йӕ иннӕ нӕмттӕ сты: сайтан, веелзевул, сайӕг (пысылмон традицийы — иблис), кӕфхъуындар. Ӕргомады чиныджы загъдӕуы, зӕгъгӕ, заманты кӕрон хӕйрӕг бынтондӕр саст ӕмӕ сӕфт ӕрцӕудзӕнис. Лк 4:2; Ӕрг 20:2







Хӕрздӕфгӕнӕн

Бӕлӕсты чъиу, ӕмбырд ӕй кодтой ӕмӕ йӕ Кувӕндоны сыгътой Хуыцауӕн хӕрздӕфгӕнаг нывонд ӕрхӕссыны тыххӕй. Лев 4:7; 16:12; Ным 4:16







Хистӕр сауджын

Сӕйраг, кӕнӕ уӕлдӕр, сауджын Аароны байзӕддӕгтӕй. Ӕгъдаумӕ гӕсгӕ, иуӕй-иу фӕтк ӕххӕст кӕныны бар уыдис ӕрмӕст уымӕн, зӕгъӕм, афӕдз иу хатт Рухсмонуатмӕ — Фембӕлды Цатыры, фӕстӕдӕр та Кувӕндоны ӕппӕты уаздӕр бынатмӕ бацӕуын. Ног Фӕдзӕхсты заман хистӕр сауджынтыл нымад уыдысты зынгӕдӕр иудейаг сауджынты ӕнӕхъӕн къорд. Лев 16; Ным 35:28; Мт 26:3







Хойраджы хуын

Кувӕггаг ӕмӕ нывонд хицӕн кӕнынц уымӕй, ӕмӕ, кувинӕгтӕ хӕсгӕйӕ, кусарт нӕ кодтой. Хойраджы хуын хӕссыны сӕйраг мидис уыди лӕвар кӕнын: уый уыдис Хуыцауӕн (ӕмӕ сауджынтӕн) лӕвар, арӕх — тыллӕджы бузнӕн. Хойраджы хуыны уыдис хом кӕнӕ цурыд хоры нӕмгуытӕ, науӕд ссад ӕмӕ фых нӕмгуытӕ, гӕнӕн ис, сой, буд ӕмӕ цӕххимӕ змӕстӕй. Лев 2:1-16







Хуыцау

Ацы дуне иугӕнӕг, фӕрнджын, Ӕппӕтхъомыс Сфӕлдисӕг ӕмӕ Бардарӕг.

Хуыцау ӕдзух ис ацы дунейы, ӕвдисы, йӕ ныхмӕ фӕлӕууӕн кӕмӕн нӕй, ахӕм фӕрнӕйдзаг ӕмӕ сӕрибар бархъомыс.

Хуыцау ӕнхъӕлмӕ кӕсы, адӕймагӕн ӕдзух цы хорзӕхтӕ дӕтты, уыдонӕн Ын уый уарзт ӕмӕ лӕггадӕй дзуапп кӕй ратдзӕнис, уымӕ. Райд 1:1; 2:2; Фӕл 6:4-5; Пс 53:6; Мк 10:6; Ин 1:1







Хуыцауы Паддзахад, Уӕларвон Паддзахад

Дзырд «паддзахад»-ӕн ис дыууӕ сӕйраг нысаниуӕджы: «паддзахы бархъомыс» ӕмӕ «паддзахы дӕлбар зӕхх». Библийы «Хуыцауы паддзахад», фыццаджыдӕр, нысан кӕны Хуыцауы ӕгӕрон бар дунейыл. Ноджы ӕвдисы Хуыцауы ӕмӕ, Хуыцауыл Ӕй чи нымайы, уыцы адӕмы ахастытӕ. Хуыцауы паддзахады кой кодтой суанг пехуымпартӕ дӕр. Иудейӕгтӕ ӕрцӕуинаг Мессиамӕ куыд Хуыцауӕй ӕрвыст Паддзахмӕ кӕй ӕнхъӕлмӕ кастысты, уымӕ гӕсгӕ Йӕ мессиаг паддзахад дӕр баст уыдис Хуыцауы Паддзахадимӕ. Ахӕм паддзахад кӕй ралӕудзӕн, уый развӕлгъау хъусын кодта Аргъауӕг Иоанн. Йесо Чырысти уацамынд кодта, Йӕ фӕрцы адӕммӕ чи фӕхӕццӕ ис, фӕлӕ бацӕуӕн ӕрмӕст уды тыхкуысты фӕрцы кӕдӕм ис, уыцы Хуыцауы Паддзахады тыххӕй. Ӕххӕстӕй зӕххыл Хуыцауы Паддзахад ныллӕудзӕнис заманты кӕрон, Бардарӕджы ӕрцыды фӕстӕ раздӕры дуне фесӕфдзӕн. «Хуыцауы Паддзахад» — ацы дзырдбаст ӕмбӕлы сӕйрагдӕр Ног Фӕдзӕхсты. Фӕлӕ евангелист Матфей «Хуыцауы Паддзахад»-ы бӕсты арӕх дзуры «Уӕларвон Паддзахад», уымӕн ӕмӕ йӕ Евангели арӕзт у, фыццаджыдӕр, Хуыцауы ном чи нӕ дзырдта, уыцы иудейӕгтӕн. Дан 7:13-14; Авад 1:21; Мих 4:7; Мт 3:2; 21:31; Мк 1:15; Лк 17:20-21; 2 Пет 1:11; 1 Кор 4:20; Эф 5:5; Ӕрг 11:15







Хуыцауы Уӕрыкк

Уӕрыкк нывондӕн хӕссыны ӕгъдау зындгонд у рагзамантӕй. Хуыцау Моисейы фӕрцы израилӕгтӕн цы Ӕгъдау радта, уымӕ гӕсгӕ сауджынтӕ Аргъуаны ӕрвылрайсом ӕмӕ ӕрвылизӕр, стӕй Куадзӕны, бӕрӕгбӕтты ӕмӕ сӕрмагонд цауты рӕстӕг Хуыцауӕн нывондӕн хастой уӕрыкк. Нывонд уӕрыччы туг Хуыцауы фидауын кодта адӕмимӕ, уыцы нывонды руаджы Хуыцау израилӕгтӕн барста сӕ тӕригъӕдтӕ. Аргъауӕг Иуане Йесойы Хуыцауы Уӕрыкк кӕй хуыдта, уымӕй развӕлгъау дзырдта, Йесо ӕппӕт дунейы сӕрыл нывондӕн хаст кӕй ӕрцӕудзӕн, ууыл. Райд 22:7; Рац 12:3-5; Ным 6:14; 28:3-27; 29:2,8-13; Ин 1:29; Ӕрг 5:5







Хуыцауы Фырт

Рагон Фӕдзӕхсты хатгай «Хуыцауы фырттӕ» фӕхонынц, Хуыцау кӕй сфӕлдыста ӕмӕ Йӕ дӕлбар чи у, уыцы монон гоймӕгты (зӕдты, удты). Уымӕй уӕлдай ма Хуыцауы фырттӕ хуыйнынц Израилы адӕм ӕмӕ йӕ иуӕй-иу паддзӕхтӕ. Фӕлӕ Ног Фӕдзӕхсты автортӕ «Хуыцауы Фыртыл» нымайынц Йесо Чырыстийы. Ацы ном ӕвдисы, Мессиа кӕй у, стӕй Фыд Хуыцауӕй кӕй рантыст ӕмӕ Йын Йемӕ комкоммӕ ӕмӕ цардӕгас бастдзинад кӕй ис, уый. Чырыстийыл ӕууӕндджытӕ дӕр Йӕ фӕрцы свӕййынц Хуыцауы цот. Райд 6:1-4; Фӕл 32:5; 1 Азф 22:10; Пс 2:7; Йер 31:9; Иов 1:6; Мт 4:3; Мк 1:1; Ин 11:27; 2 Кор 1:19; Гал 3:26; Ӕрг 2:18







Хъалонисӕг

Ног Фӕдзӕхсты заман хъалон ӕмбырдгӕнӕг уыди бынӕттон цӕрджытӕй, Ромы къазнайӕн хъалон ӕмбырд кодта Палестинӕйы. Ромаг хицауад-иу провинциты хъалон исын хаццондарты бар бакодта, уыдон та йӕ ӕмбырд кодтой хъалонисджыты фӕрцы. Хаццондар хъуамӕ ромаг къазнамӕ хъалон фыстаид, рагацау-иу бадзырд куыд скодтой, афтӕ, бӕрӕг бӕрцӕй. Хаццондартӕ ӕмӕ хъалонисджытӕ тырныдтой сӕхи схъӕздыг кӕнынмӕ, цас ӕмбӕлди, уымӕй фылдӕр хъалон ӕвӕрдтой ӕмӕ-иу, уӕлдайӕ цы баззад, уый сӕхицӕн ныууагътой. Уымӕ гӕсгӕ хъалонисджытӕ ӕнӕуынон уыдысты ӕгас империйы адӕмӕн, дзуттӕгтӕ та ма сыл ноджы былысчьил дӕр кодтой, муртаттаг ромӕгты хицауадимӕ ӕмгуыст кӕй кодтой, уый тыххӕй. Уымӕ гӕсгӕ ӕмсӕр уыдысты дзырдтӕ «хъалонисӕг» ӕмӕ «тӕригъӕдджын». Фӕлӕ Йесо Йӕхимӕ иста хъалонисджыты дӕр; сӕ иу, Матфей, кӕнӕ йӕ Лукайы Евангели куыд хоны — Левий, сси йӕ ахуыргӕнинаг. Мт 5:46; 9:10; 10:3; 11:19; 21:31; Лк 5:27; 18:10-14; 19:1-10







Хъотыр

Библийы афтӕ хуыйны буары цавӕрфӕнды низ дӕр, рагон дзуттаг дзырд «цараат» арӕх тӕлмац кӕнынц куыд «хъотыр», фӕлӕ ацы дзырдӕй хуыдтой буары бирӕ низтӕ. Рагон Фӕдзӕхсты домӕнмӕ гӕсгӕ ахӕм низтӕй чи садис, уыдон нымад уыдысты ӕнӕсыгъдӕгыл. Хъотырджынты нӕ уагътой ӕхсӕнадмӕ, хъуыдис сӕ иннӕ адӕмӕй фӕхицӕн кӕнын, цӕмӕй уыдоныл дӕр сӕ низ ма бахӕцыдаид ӕмӕ сӕ бандзӕвдӕй ма фӕчъизи уыдаиккой, уый тыххӕй. Хъотырӕй рынчынты адӕмы ӕхсӕнмӕ уагътой, бынтон-иу куы сдзӕбӕх сты ӕмӕ-иу уый сауджын куы сбӕрӕг кодта, ӕрмӕстдӕр уӕд. Лев 13:45-46; Ным 5:1-4; Лк 5:12-13







Цӕстылуайӕн

Адӕймаг фыны кӕнӕ экстазы рӕстӕг кӕй фены, ахӕм цавӕрдӕр ныв, фӕзынд. Хатгай адӕймаджы (фылдӕр хатт уый вӕййы пехуымпар) фӕхъӕуы, йӕ фыны йын цы раргом ис, уый иннӕтӕм фӕхӕццӕ кӕнын. Рагон Фӕдзӕхсты Хуыцауӕй ратгӕ цӕстылуайӕнтӕн сӕ фылдӕры кой ис пехуымпарты чиныджы. Ног Фӕдзӕхсты чингуыты Хуыцау цӕстылуайӕнты фӕрцы дзуапп дӕтты куывдтытӕн, ныстуан дӕтты апостолтӕн ӕмӕ ахуыргӕнинӕгтӕн, раст фӕндагыл сӕ аразы ӕмӕ сын уынаффӕ кӕны. 1 Пад 3:1-15; Авад 1:1; Хъуыд 7:55-56; 10:3-6,11-16; 16:9; 18:9; 22:17-21







Цъай, дзыхъхъ

Къӕвдайы дон кӕнӕ зӕххы бынӕй хъарӕг дон ӕмбырд кӕнынӕн бӕрцуат. Дон ӕмбырд кӕнынӕн-иу зӕххы стыр дзыхъхъ скъахтой ӕмӕ йын-иу йӕ фӕрстыл дуртӕ самадтой кӕнӕ-иу ӕй байсӕрстой, гъе та-иу къӕдзӕх байгӕрстой. Ахӕм цъайӕн-иу скодтой нарӕг ком ӕмӕ-иу ын йӕ сӕр сӕхгӕдтой. Уӕлӕнгай цъайтӕй дон истой дурынтӕй, арфдӕртӕй та — къӕртатӕй. Цӕмӕй цъайы цъыф кӕнӕ цӕрӕгойтӕ ма ныххаудаиккой, уый тыххӕй йӕ ӕхгӕдтой дурын къӕйӕ; къӕйы уыдис чысыл хъуыкъ дон исынӕн (уый дӕр ӕмбӕрзтой дурӕй). Къӕвдадон, цъайы донимӕ абаргӕйӕ, ӕвзӕрдӕр уыдис. Рац 21:33; Лев 11:36; Фӕл 6:11; Йер 2:13; Лк 14:5; Ин 4:11







Чиныгзонӕг

Ӕгъдауы (Торӕйы) текст кӕм ис, уыдон ӕмӕ-иу Библийы иннӕ чингуытӕ чи рафыста ӕмӕ ӕмбарын кодта, уыцы адӕймаг. Иудейы Ездрӕйы заманӕй фӕстӕмӕ чиныгзонджытӕ бацахстой зынгӕ бынат. Йесо Чырыстийы заман сын адӕм стыр кад кодтой куыд Сыгъдӕг Фыст зонджытӕн ӕмӕ йӕ ӕмбарынгӕнджытӕн. Чиныгзонджытӕй Йӕ ахуыргӕнинӕгтӕ чи сси, уыдонӕй Йесо Чырысти дзырдта, зӕгъгӕ, «ног ӕмӕ зӕронд» хӕзнаты хицау сты. Фӕлӕ сын арӕх уайдзӕф дӕр кодта, Ӕгъдау куыд ӕмбарынц ӕмӕ уӕлӕнгай кӕй лӕггад кӕнынц, ӕхцауарзаг ӕмӕ дыдзӕсгом кӕй сты, уыдӕтты тыххӕй. Езр 7:6; Мт 5:20; 13:52; 23:13-36







Чырыстон

Чырыстийы фӕдыл цӕуӕг, йӕ ахуыргӕнинаг, Ирвӕзынгӕнӕгыл Ӕй чи нымайы ӕмӕ Йӕ амындмӕ гӕсгӕ цӕрыныл чи архайы, ахӕм адӕймаг. Чырыстийы ахуыргӕнинӕгтӕ «чырыстон» номӕй фыццагдӕр схуыдтой Сириаг Антиохы. Кӕд Ног Фӕдзӕхсты ацы дзырд ӕрмӕст ӕртӕ хатты ӕмбӕлы, уӕддӕр дзы тагъд рӕстӕджы пайда кӕнын райдыдтой алы ран дӕр. Хъуыд 11:26; 26:28; 1 Пет 4:16







Эфес

Лидийы рагон стыр сахар, Чысыл Азийы ныгуылӕн былгӕрон. Фыццаг Эфес уыдис бердзенаг сахар, ромӕгты паддзахиуӕгады заман та сси Азийы, ӕппӕты хъӕздыгдӕр ромаг провинцийы, сӕйраг сахар. Эфес уыдис Ромаг империйы культурон, политикон ӕмӕ экономикон центртӕй иу, ам уыдис Артемидӕйы кувӕндон — рагзаманты авд диссагӕй иу. Сахары цӕрджытӕн сӕ фылдӕр уыдысты бердзенӕгтӕ ӕмӕ, Чысыл Азийы иннӕ адӕмты минӕвӕрттӕй дӕр бердзенаг чи сси, уыдон, фӕлӕ дзы дзӕвгар уыдис Чырыстийыл баууӕндӕг иудейӕгтӕ дӕр. Абон Эфес хауы Турчы паддзахадмӕ. Хъуыд 18:19-21; 19:28; Эф 1:1; Ӕрг 1:11

